
ᓇᑭᙶᖅᓯᒪᕙᑦ ᑲᓇᑕᐅᑉ 
ᓄᓇᖃᖅᑳᓯᒪᔪᖏᑦ?
ᐃᓚᖏᓐᓄᑦ ᖃᐅᔨᓴᖅᑎᓄᑦ ᑲᖐᒋᔭᐅᕗᖅ 
ᓄᓇᐃᓐᓇᕕᓂᐅᓱᒋᔭᐅᓪᓗᓂ ᐃᑳᕋᒃᓴᐅᓪᓗᓂ 
ᓴᐃᐱᐅᕆᐊᒥᑦ ᐊᓛᔅᑲᒧᑦ ᓄᓇᕐᔪᐊᖅ 
ᓂᒡᓚᓱᖕᓂᖅᓴᐅᑎᓪᓗᒍ ᑕᕆᐅᖅ 
ᐊᑉᐸᓯᖕᓂᖅᓴᐅᓂᖓᓄᑦ. ᓴᐃᐱᐅᕆᐊᒦᙶᖅᑐᑦ 
ᑕᒪᐅᓇ ᐃᑳᖅᑐᕕᓂᐅᓱᒋᔭᐅᔪᑦ ᐅᑭᐅᖅᑕᖅᑐᒃᑯᑦ 
ᑕᒫᖖᒐᓪᓗ ᓯᐊᕐᒪᒃᐸᓪᓕᐊᓕᖅᑐᑎᒃ ᑲᓇᑕᐅᑉ 
ᓄᓇᕕᐊᓗᐊᓄᑦ.

ᑭᓯᐊᓂᓕ, ᑕᒪᒃᑯᐊ ᓄᓇᖃᖅᑳᖅᓯᒪᔪᑦ 
ᐅᑉᐱᕆᔭᖃᖅᐳᑦ ᑕᒫᓃᖏᓐᓇᖅᑐᕕᓂᐅᓱᒋᓪᓗᑎᒃ 
ᐃᑳᕆᐊᑐᙱᑦᑐᒥ. ᓄᓇᖃᖅᑳᖅᓯᒪᔪᑦ ᓯᓂᑲ-
ᒥᒃ ᐊᑎᓖᑦ ᐅᓂᒃᑳᖅᑐᐊᖃᖅᐳᑦ ᓯᓚᕐᔪᐊᑉ 
ᐱᒋᐊᕐᓂᕕᓂᖓᓂᒃ ᑕᐃᓐᓇᒎᖅ ᐊᖓᔪᖅᑳᕐᔪᐊᑉ 
ᓄᓕᐊᖓ ᓇᔾᔨᔪᖅ ᑲᑕᒃᑐᕕᓂᐅᓂᕋᖅᑕᐅᓪᓗᓂ 
ᓯᓚᐃᓐᓇᕐᒥᑦ ᑕᕆᐅᕐᒧᑦ, ᐊᒻᒪᓗᒎᖅ 
ᑐᑦᑐᓂ ᑑᑕᐅᑉ ᑐᓄᐊᓄᑦ (ᓲᕐᓗ, ᓄᓇᒧᑦ) 
ᐊᒻᒪᓗᒎᖅ ᐃᕐᓂᓪᓗᓂ ᓯᓂᑲ-ᐅᓂᐊᓕᖅᑐᓂᒃ. 
ᓄᓇᖃᖅᑳᖅᓯᒪᔪᑦ ᒥᒡᒫ-ᒥᒃ ᐊᑎᓖᑦ 
ᓴᓇᔪᕕᓂᐅᓂᕋᐃᕗᑦ ᓯᓚᕐᔪᐊᒥᒃ ᐊᑎᓕᖕᒧᑦ 
ᒋᓲᓪᒡ-ᒥᒃ, ᐆᒪᔪᓂᒃ, ᑎᖕᒥᐊᓂᒃ ᐱᕈᖅᑐᓂᒡᓗ 

ᓴᖅᑭᑎᑦᑎᔪᕕᓂᕉᖅ ᓄᓇᖏᓐᓂ ᐊᒻᒪᓗᒎᖅ 
ᑲᓪᓕᕐᒧᑦ ᐃᓄᖕᒥᒃ ᓴᓇᓪᓗᓂ ᓯᐅᕋᕐᒥᑦ. 
ᑖᓐᓇᒎᖅ ᐃᓄᒃ ᓯᕗᓪᓕᖅᐹᖅ ᐊᑎᓕᕕᓂᖅ 
ᒍᓘᔅᑳᑉ-ᒥᒃ. ᑕᐃᒃᑯᐊᓗ ᓄᓇᖃᖅᑳᖅᓯᒪᔪᑦ 
ᕼᐊᐅᑎᓄᓴᐅᓃ-ᒥᒃ ᐊᑎᓖᑦ ᐅᓂᒃᑳᖅᑐᐊᖃᕆᕗᑦ 
ᕿᒪᒃᑕᕕᓂᐅᓂᕋᖅᑐᑎᒃ ᓯᓚᐃᓐᓇᕐᒥᐅᑕᒧᑦ, 
ᐊᑦᑎᖅᑕᐅᓪᓗᑎᒡᓗ (ᑲᔫᒐ, ᒐᓂᐊᖏᕼᐊᒐᐊ, 
ᐅᓇᐃᑕ, ᐅᓄᐅᓐᑖᒐ, ᓯᓂᑲ), ᐊᒻᒪᓗᒎᖅ 
ᑐᓂᕐᕈᑎᓪᓗᓂᒋᑦ ᐱᕈᖅᑐᓂᒃ ᓂᕿᒃᓴᓕᐅᕐᓂᕐᒥᒃ, 
ᒪᑯᓂᖓ ᓂᓕᕐᓇᓂᒃ, ᓯᑯᐊᔅ ᑭᒍᑕᐅᔭᓂᒡᓗ. 

ᑕᐃᒪᙵᓂᐊᓗᒃ ᐃᖅᑲᐅᒪᔭᐅᙱᑦᑐᒥᑦ, ᑲᓇᑕ 

ᐊᖏᕐᕋᕆᔭᐅᓯᒪᓕᖅᐳᖅ ᐊᔾᔨᒌᙱᑦᑑᑎᓄᑦ 

ᓄᓇᖃᖅᑳᖅᓯᒪᔪᓂᒃ. ᐅᐊᓕᓂᕐᒥ ᑲᓇᑕᐅᑉ  

ᓯᒡᔭᖏᓐᓂᒃ, ᓄᓇᖃᖅᑳᖅᓯᒪᔪᑦ ᐃᒡᓗᓕᐅᖅᑎᕕᓂᐅᕗᑦ 

ᐊᖏᔪᐊᓗᖕᓂᒃ ᕿᔪᖕᓂᒃ, ᐃᓄᖃᕈᓐᓇᖅᑐᑎᒃ  

60-ᓂᒃ ᐅᖓᑖᓄᓪᓗ.  

ᑲᓇᑕᐅᑉ ᓄᓇᕕᐊᓗᐊᓂ ᓇᐹᖅᑐᑭᑦᑐᒥ, ᑕᐅᕙᓂ ᓄᓇᖃᖅᑳᖅᓯᒪᔪᑦ 

ᐸᕙᓗᓂᒃ ᒪᓕᖃᑦᑕᖅᑐᕕᓃᑦ ᓂᕿᒋᓪᓗᒋᑦ, ᐊᓐᓄᕌᕆᓪᓗᒋᑦ 

ᓴᓇᕐᕈᑎᒋᓪᓗᒋᓪᓗ ᓱᓇᒃᑯᑖᖏᑦ. ᑲᓇᑕᐅᑉ ᑲᓇᖕᓇᖓᓂ 

ᓇᐹᖅᑐᓕᖕᒥ, 6-ᖑᔪᑦ ᑕᐱᕇᑦ ᓄᓇᖃᖅᑳᖅᓯᒪᔪᑦ ᓴᖏᓂᓕᐊᓗᖕᒥᒃ 

ᑕᐱᕇᓕᐅᖅᑐᕕᓃᑦ ᐅᐊᑦᑎᐊᕈᐊᓗᒃ, ᑖᒃᑯᐊᓗ ᓯᕗᓪᓕᖅᐸᐅᓪᓗᑎᒃ 

ᑲᓇᑕᒥ ᒐᕙᒪᓕᐅᖅᑐᕕᓃᑦ ᑕᐃᒫᑎᒋ ᐊᖏᑎᒋᔪᒥᒃ.

ᐊᑕᖏᕐᓗᒋᑦ, ᐊᕕᒃᑐᖅᓯᒪᓂᖏᑦ 
ᓯᑕᒪᐅᔪᖖᒋᒐᖅᑑᓕᖅᓯᒪᕗᑦ ᑲᓇᑕᒥ 
ᓄᓇᖃᖅᑳᖅᓯᒪᔪᑦ.

ᐊᔾᔨᒌᙱᑦᑐᑦ ᐊᔾᔨᒌᖕᓂᓖᑦ
ᑕᐃᒫᒃᑕᐅᖅ ᓄᓇᖃᖅᑳᖅᓯᒪᔪᑦ ᐊᔾᔨᒌᙱᑦᑐᓂᒃ 
ᐅᓂᒃᑳᖅᑐᐊᖃᕐᒪᑕ ᓯᓚᕐᔪᐊᑉ ᐱᒋᐊᓂᕕᓂᖓᓂᒃ, 
ᑕᐃᒫᒃᑕᐅᖅ ᐊᔾᔨᒌᙱᑦᑐᓂᒃ ᐱᖅᑯᓯᖃᐅᕆᕗᑦ. 
ᓇᒥ ᓄᓇᖃᕐᓂᖏᑦ ᐱᔾᔪᑕᐅᓗᐊᖅᑐᑎᒃ 
ᐊᔾᔨᒌᙱᑦᑐᓂᒃ ᐱᖅᑯᓯᖃᐅᖅᑐᕕᓂᐅᕗᑦ.

ᑲᓇᑕᐅᑉ ᑲᓇᖕᓇᖓᓂ ᓇᐹᖅᑐᓕᖕᒥ, 
ᓇᐹᖅᑐᖃᑦᑎᐊᕐᓂᖓᓄᑦ, ᐃᒡᓗᓕᐅᖃᑦᑕᖅᑐᕕᓃᑦ 
ᑕᑭᔪᑯᑖᓂᒃ ᐃᓚᒌᓕᒫᓄᑦ ᐊᖏᕐᕋᕆᔭᐅᓪᓗᑎᒃ. 
ᑲᓇᑕᐅᑉ ᓇᐹᖅᑐᑭᑦᑑᓂᖓᓂ, ᓄᓇᖃᖅᑳᖅᓯᒪᔪᑦ 
ᓄᕗᓕᐊᓗᖕᓂᒃ ᑐᐱᖃᖃᑦᑕᖅᑐᕕᓃᑦ 
ᑏᐲᖑᓂᕋᖅᑕᐅᔪᓂᒃ ᐸᕙᓗᑦ ᐊᒥᖏᓐᓂᒃ. ᑕᒪᒃᑯᐊ 
ᑐᐱᖏᑦ ᑐᖅᑯᕋᒃᓴᐅᓪᓗᑎᒃ ᓅᓐᓂᐊᓕᕌᖓᑕ. 
ᐅᑭᐅᖅᑕᖅᑐᒥ, ᐃᒡᓗᒃᓴᖅᑕᖃᓗᐊᙱᑦᑐᒥ, ᐃᓄᐃᑦ 
ᐃᒡᓗᓕᐅᖃᑦᑕᖅᑐᕕᓃᑦ ᐊᐳᒻᒥᒃ ᐅᑭᐅᒃᑯᑦ.

ᑕᐃᒫᒃ ᐊᔾᔨᒌᙱᒃᑲᓗᐊᖅᑐᑎᒃ, 
ᓄᓇᖃᖅᑳᖅᓯᒪᔪᓕᒫᑦ ᐊᔾᔨᒌᖕᓂᖃᕆᕗᑦᑕᐅᖅ, 
ᐅᓪᓗᒥᒧᓪᓗ ᓱᓕ ᓯᕗᓕᖏᑕ ᐱᖅᑯᓯᖏᓐᓂᒃ 
ᐱᓐᓇᕆᔭᖃᖅᐳᑦ ᐱᓇᓲᑎᓂᒃ ᐃᓅᖃᑎᒥᒃ 
ᐊᑕᖅᑭᓂᕐᒥᒃ (respect), ᓱᖏᐅᒪᓂᕐᒥᒃ ᓄᓇᐅᑉ 
ᐊᐅᓚᓂᖏᓐᓄᑦ. ᑕᒪᒃᑯᐊ ᐱᖅᑯᓯᓕᖕᓄᑦ 
ᑭᖑᕚᖏᓐᓄᑦ ᑐᓂᕐᕈᑕᐅᖏᓐᓇᖅᓯᒪᕗᑦ 
ᐃᓐᓇᖏᑎᒍᑦ. ᕿᑐᙵᖏᓐᓄᑦ ᐅᓂᒃᑳᖃᑦᑕᕐᓂᒃᑯᑦ 
ᐃᓕᓐᓂᐊᖅᑎᑦᑎᔾᔪᑎᖃᖅᐳᑦ ᖃᓄᖅ 
ᐃᓅᖃᑎᒌᒋᐊᖃᕐᒪᖔᑕ, ᑕᑎᒋᔭᐅᑦᑎᐊᕈᓐᓇᕐᓗᑎᒃ 
ᐃᓅᖃᑎᖏᓐᓂᒡᓗ ᐊᑕᖅᑭᑦᑎᐊᕈᓐᓇᖁᓪᓗᒋᑦ, 
ᓄᓇᒥᒡᓗ ᐃᓗᓕᖏᓐᓂᒡᓗ, ᐆᒪᔪᓄᑦ 
ᐱᕈᖅᑐᓄᓪᓗ ᐃᑉᐱᒍᓱᑦᑎᐊᕐᓂᕐᒥᒃ. ᐃᓐᓇᐃᑦ 

ᐊᑕᖅᑭᔭᐅᑦᑎᐊᖅᐳᑦ ᓄᓇᖃᖅᑳᖅᓯᒪᔪᓄᑦ. 
ᐃᓐᓇᐃᑦ ᐊᔪᕆᒐᒃᓴᐅᖕᒪᑕ ᐃᓅᑦᑎᐊᕋᓱᖕᓂᕐᒥᒃ 
ᒪᒃᑯᒃᑐᓄᑦ ᓱᖏᐅᒪᑦᑎᐊᕐᓂᕐᒥᓪᓗ ᐃᓅᓯᕐᒧᑦ 
ᐊᑕᑦᑎᐊᕐᓂᕐᒥᒡᓗ ᓯᓚᕐᔪᐊᕐᒧᑦ ᐃᓗᓕᖏᓐᓄᓪᓗ.

ᐅᐊᑦᑎᐊᕈᐊᓗᓂᑦ ᒫᓐᓇᒧᑦ
ᐅᕙᓂ ᐅᖃᓕᒫᒐᕐᒥ, ᓯᕗᓪᓕᕐᒥ 
ᐅᖃᓕᒫᕐᓂᐊᖅᑐᑎᑦ ᑖᒃᑯᐊ ᓯᑕᒪᐅᔪᖖᒋᒐᖅᑐᑦ 
ᓄᓇᖃᖅᑳᖅᓯᒪᔪᑦ ᒥᒃᓵᓄᑦ ᖃᓄᕐᓗ 
ᐃᓅᓇᓱᐊᖃᑦᑕᕐᓂᕐᒪᖔᑕ ᖃᓪᓗᓈᑦ 
ᑎᑭᓚᐅᖅᑎᓐᓇᒋᑦ ᓱᓕ. ᐊᒻᒪᓗ, ᐱᒋᐊᕐᓗᓂ 
ᒪᑉᐱᖅᑐᒐᖓᓂ 48-ᒥᑦ, ᑐᑭᓯᕙᓪᓕᐊᓂᐊᖅᐳᑎᑦ 
ᖃᓄᐃᓕᓐᓂᕐᒪᖔᑕ ᖃᓪᓗᓈᑦ ᓇᕈᔩᑦ, 
ᓂᐅᕐᕈᑎᑦᑎᔩᑦ ᓄᓇᑖᕆᐊᖅᑐᖅᑐᓪᓗ 
ᑎᑭᑉᐸᓪᓕᐊᓕᖅᑎᓪᓗᒋᑦ.

“ᑎᑭᑕᐅᓂᖅ” ᐋᓐᓂᐊᓂᒃ ᓇᒃᓴᖅᑐᕕᓂᐅᕗᖅ, 
ᓄᓇᖃᖅᑳᖅᓯᒪᔪᓪᓗ ᐱᖅᑯᓯᑐᖃᖏᑦ 
ᐅᖃᐅᓯᖏᓪᓗ ᓄᖑᓴᖅᐸᓪᓕᐊᓕᖅᑐᑎᒡᓗ 
ᐃᓚᒌᓪᓗ ᐊᕕᒃᑐᖅᑕᐅᓪᓗᑎᒃ 
ᒐᕙᒪᒃᑯᓐᓄᑦ. ᐅᐊᑦᑎᐊᕈᒃᑲᓐᓂᖅ, ᖃᓪᓗᓈᑦ 
ᒪᓕᒐᓕᐅᖃᑦᑕᓕᖅᑐᕕᓃᑦ ᓄᓇᖃᖅᑳᖅᓯᒪᔪᑦ 
ᐱᖅᑯᓯᖏᓐᓄᑦ ᓄᖑᓴᐅᑎᒃᓴᒃᑲᓐᓂᕐᓂᒃ — 
ᖃᓪᓗᓈᙳᖅᑎᑦᑎᓇᓱᓕᖅᑐᑎᒃ. ᐊᕐᕌᒎᒑᓵᓗᐃᑦ 
ᑕᐃᒃᑯᓇᙵᑦ ᒪᓕᓕᖅᑐᕕᓃᑦ ᓄᓇᖃᖅᑳᖅᓯᒪᔪᑦ 
ᐱᓯᒪᐃᓐᓇᕋᓱᒃᑎᓪᓗᒋᑦ ᑭᓇᐅᓂᕐᒥᓂᒃ 
ᐱᖅᑯᓯᖏᓐᓂᒡᓗ. ᑕᕝᕙᓂ ᐅᖃᓕᒫᒐᕐᒥ 
ᑭᖑᓪᓕᖅᐹᖓᓂ ᕿᒥᕐᕈᓇᖕᓂᐊᖅᑐᒍᑦ ᖃᓄᖅ 
ᓄᓇᖃᖅᑳᖅᓯᒪᔪᑦ ᐊᒃᓱᕈᖃᑦᑕᓚᐅᕐᒪᖔᑕ 

ᐊᒻᒪᓗ ᖃᓄᖅ ᐃᓚᖏᓐᓂᒃ ᐱᖅᑯᓯᑐᖃᖏᓐᓂᒃ 
ᑕᓱᐃᓐᓂᕐᒪᖔᑕ.

ᑕᕝᕙ 
ᖃᓪᓗᓈᙳᖅᑎᑕᐅᓇᓱᖃᑦᑕᖅᓯᒪᒐᓗᐊᖅᑐᑎᒃ, 
ᐊᒥᓱᑦ ᓱᓕ ᓄᓇᖃᖅᑳᖅᓯᒪᔪᑦ ᓴᒃᑯᐃᓯᒪᙱᓚᑦ 
ᐱᖅᑯᓯᑐᖃᖏᓐᓂᒃ, ᐊᒻᒪᓗ ᐅᓪᓗᒥᒧᑦ ᓱᓕ 
ᐊᑐᖅᐸᒃᑕᖏᓐᓂᒃ.

ᐅᑉᐱᕈᓱᖕᓂᖅ

ᑭᑭᑦᑎᑦᑕᐃᓕᒪᓂᖅ ᓯᓚᑐᓂᖅ

ᓱᖏᐅᑎᓯᒪᑦᑎᐊᕐᓂᖅ

ᐊᑕᖅᑭᒍᓱᖕᓂᖅ

ᐃᓅᓯᖃᑦᑎᐊᕐᓂᖅᒥᓐᓂᙱᓐᓂᖅ

ᐊᑎᑦ
ᐅᕙᓂ ᐅᖃᓕᒫᒐᕐᒥ 
ᐊᑐᑦᑎᐊᕋᓱᒃᓯᒪᕗᒍ ᓄᓇᖃᖅᑳᖅᓯᒪᔪᑦ 
ᐃᒻᒥᓂᒃ ᐊᑦᑎᖅᓯᒪᓂᖏᓐᓂᒃ, 
ᐊᑦᑎᖅᑕᐅᔾᔪᑎᒋᓯᒪᔭᖏᓐᓂᒃ ᐊᓯᖏᓐᓄᑦ 
ᐊᑐᙱᖔᖅᑐᑕ. ᓲᕐᓗ, ᐅᐊᓕᓂᐅᑉ 
ᓯᒡᔭᖏᓐᓂᒃ ᖁᑦᑎᖕᓂᖅᓴᒥᐅᑦ, 
ᖃᓪᓗᓈᖃᖃᑦᑕᓕᕋᑖᖅᑎᓪᓗᒍ, 
ᐊᑦᑎᖅᑕᐅᓂᑰᕗᑦ “ᓅᑦᑲ”-ᒥᒃ ᐃᒻᒥᓂᒃ 
ᐊᑦᑎᖅᓯᒪᒐᓗᐊᖅᑎᓪᓗᒋᑦ ᓅ ᑦᓴ ᓄᓪᑦ-ᒥᒃ. 
ᓅᑦᑲ ᐊᕐᕌᒍᒐᓵᓗᖕᓂᒃ ᐊᑐᖅᑕᐅᖃᑦᑕᖅᓯᒪᕗᖅ 
ᑕᒻᒪᖅᓯᒪᒐᓗᐊᖅᑎᓪᓗᒍ. ᐅᕙᓂ 
ᐅᖃᓕᒫᒐᕐᒥ ᐊᑐᖃᑦᑕᕐᓂᐊᖅᑐᒍᑦ 
ᐊᑎᕐᓂᒃ ᐃᓅᖃᑎᒌᓄᑦ ᐃᒻᒥᓂᒃ 
ᐊᑦᑎᕈᑕᐅᓯᒪᔪᓂᒃ. ᐱᒋᐊᕐᓂᓕᒫᖏᓐᓂ 
ᐅᖃᓕᒫᒐᐅᑉ ᐊᓯᖏᓐᓂᒃ ᐅᖃᐅᓯᖃᓕᕌᖓᑕ 
ᐅᖃᓪᓚᐅᑎᒋᔭᑦᑕ ᓄᓇᖃᖅᑳᖅᓯᒪᔪᑦ ᐃᒻᒥᓂᒃ 
ᐊᑦᑎᖅᓯᒪᓂᖏᓐᓂᒃ ᐊᑐᖃᑦᑕᕐᓂᐊᖅᑐᒍᑦ, 
ᐃᒫᒃ: ᓅ ᑦᓴ ᓄᓪᑦ (ᓅᑦᑲ).

ᓄᓇᖏᑦ
ᓄᓇᙳᐊᑦ ᐅᕙᓂ ᐅᖃᓕᒫᒐᕐᒥ 
ᓇᓗᓇᐃᖅᓯᓯᒪᕗᑦ ᓄᓇᖏᓐᓂᒃ 
ᓄᓇᖃᖅᑳᖅᓯᒪᔪᑦ ᑲᓇᑕᒥ. ᑭᓯᐊᓂᓕ 
ᐃᖅᑲᐅᒪᓂᐊᖅᐳᓯ ᑭᒡᓕᓪᓚᑦᑖᖏᑦ 
ᓇᓗᓇᐃᖅᓯᒪᙱᒻᒪᑕ ᓄᓇᒋᔭᑐᖃᖏᑕ, 
ᓄᒃᑕᖃᑦᑕᖅᑐᕕᓂᐅᕗᓪᓗ. ᓄᓇᖃᖅᑳᖅᓯᒪᔪᑦ 
ᐊᓯᖏᑕ ᓄᓇᖏᓐᓄᑦ.

ᖃᖓ ᐅᓂᒃᑳᖑᔪᑦ ᐱᓐᓂᕐᒪᖔᑕ
ᐅᓇ ᐅᖃᓕᒫᒐᖅ ᐅᓂᒃᑳᖃᖅᐳᖅ 
ᑕᐃᔅᓱᒪᓂᒥᒃ ᖃᓪᓗᓈᑦ ᑕᕆᐅᑉ ᐊᑭᐊᓂᑦ 
ᑎᑭᑉᐸᓪᓕᐊᓕᖅᑎᓪᓗᒋᑦ ᔫᕋᑉᒥᑦ. 
ᐅᓂᒃᑳᑦ ᐊᒻᒪ ᐊᔾᔨᙳᐊᑦ ᐱᓯᒪᕗᑦ 
ᐃᑦᑕᕐᓂᓴᓂᑦ ᓇᓂᔭᐅᖃᑦᑕᖅᓯᒪᔪᓂᒃ (ᓲᕐᓗ, 
ᓴᓇᕐᕈᑎᓕᐊᕕᓃᑦ ᐊᓐᓄᕌᓕᐊᕕᓃᓪᓗ), 
ᐊᓯᖏᓪᓗ ᒥᖑᐊᖅᑕᐅᔪᕕᓂᕐᓂᑦ 
ᖃᓪᓗᓈᓄᓪᓗ ᐅᓂᒃᑳᓕᐊᕕᓂᕐᓂᒃ 
ᖃᐅᔨᓴᖅᑎᓄᓪᓗ ᑎᑎᕋᖅᑕᐅᔪᕕᓂᕐᓂᑦ.

ᑕᑎᒋᔭᐅᔪᓐᓇᕐᓂᖅ



ᐅᐊᓕᓂᐅᑉ ᓯᒡᔭᖏᓐᓂ 
ᖁᑦᑎᖕᓂᖅᓴᒥᐅᑦ

ᓄᓇᓕᖏᑦ ᐃᒡᓗᖃᖃᑦᑕᖅᑐᕕᓃᑦ ᐃᓚᖏᑦ 7-ᓂᒃ 
ᐃᓚᖏᑦ 30-ᒪᕆᐅᓪᓗᑎᒃ, ᐃᓄᒋᐊᒃᑎᒋᔪᓐᓇᖅᑐᑎᒃ 
1,000-ᖑᓗᐊᖅᑐᓂᒃ. ᓄᓇᓕᖏᑦ 
ᓯᒡᔭᖏᓐᓃᖃᖅᑕᖅᑐᕕᓃᑦ ᑕᕆᐅᑉ ᐅᕝᕙᓗ ᑰᑉ. 
ᓄᓇᒃᓴᖏᓐᓂᒃ ᓂᕈᐊᕋᓱᖃᑦᑕᖅᑐᕕᓃᑦ ᐊᖓᔪᖅᑳᖏᑦ 
ᐃᓱᒪᒋᐊᖅᑐᑎᒃ ᓇᐅᒃᑯᑦ ᑎᑭᕌᖅᑕᐅᒐᔭᕆᐊᖓ 
ᐊᑭᕋᖏᓐᓄᑦ ᖃᓂᒋᔭᖃᕆᐊᖃᖅᑐᑎᒡᓗ 
ᐃᒥᖅᑕᕐᕕᒃᓴᒥᒃ. ᐅᑯᐊ ᑕᕝᕙ ᐊᔾᔨᙳᐊᑦ ᑕᑯᔭᑎᑦ 
ᖁᑦᑎᖕᓂᖅᓴᒦᐅᑕᕐᓄᑦ ᐊᖏᕐᕋᕆᔭᐅᖃᑦᑕᖅᑐᕕᓃᑦ 
ᐅᒥᐊᓕᐊᕆᖃᖃᑦᑕᖅᑕᕕᓂᖏᓪᓗ ᒪᑉᐱᖅᑐᒐᖓᓂ  
6-ᒥ ᓂᒋᖅᐸᓯᐊᓂᕐᒥᐅᑕᓪᓗ ᒪᑉᐱᖅᑐᒐᖓᓂ 7-ᒥ.

ᓇᐸᔪᓕᐅᖃᑦᑕᖅᑐᕕᓃᑦ ᐊᑑᑎᓕᖕᓂᒃ ᐊᔾᔨᒌᙱᑦᑐᓂᒃ. 
ᐊᒥᓱᒐᓚᐅᓐᓂᖅᐳᖅ ᓴᓇᔭᐅᔾᔪᑎᖏᑦ. ᓇᐸᔪᑦ 
ᐃᓚᒌᖕᓄᑦ ᓇᓗᓇᐃᒃᑯᑕᑦ ᓴᓇᓯᒪᖃᑦᑕᖅᑐᕕᓃᑦ 
ᐅᓂᒃᑳᖅᑐᐊᒥᓃᖖᒑᖅᑐᓂᒃ ᐅᕝᕙᓗ ᐆᒪᔪᙳᐊᖑᓪᓗᑎᒃ, 
ᓲᕐᓗ ᑯᓪᓗᐃᑦᑐᖅ (bear), ᐊᒪᕈᖅ, ᐅᒃᐱᔾᔪᐊᖅ, 
ᐋᕐᓗᒃ, ᓇᑦᑐᕋᓕᒃ ᑲᓪᓕᐅᓪᓗ ᓇᑦᑐᕋᓕᖓ. ᑐᖁᔪᓄᑦ 
ᓇᐸᔪᓕᐊᖏᑦ ᕿᑐᑦᑐᒐᐅᔭᖃᖃᑦᑕᖅᑐᕕᓃᑦ. ᑖᒃᑯᐊ 
ᕿᑐᑦᑐᒐᐅᔭᖏᑦ ᐱᓐᓇᕆᔭᐅᔪᒧᑦ ᑐᖁᔪᕕᓂᕐᒧᑦ 
ᐴᕆᔭᐅᖃᑦᑕᖅᑐᕕᓃᑦ. ᓇᐸᔪᓕᐊᑦ ᐃᖅᑲᐅᒪᔾᔪᑎᑦ 
ᓇᑉᐸᖅᑕᐅᖃᑦᑕᖅᑐᕕᓃ ᐊᖓᔪᖅᑳᖏᑦ ᑐᖁᔭᕌᖓᑕ. 
ᓇᐸᔪᓕᐅᖃᑦᑕᕐᓂᕐᒥᔪᑦᑕᐅᖅ ᑕᓗᕈᒃᑯᑎᔾᔪᑎᒃᓴᓂᒃ 
ᑐᖖᒐᓵᕆᔾᔪᑎᓂᒡᓗ.

6

ᑕᒪᓐᓇ ᓄᓇᑯᑖᑯᓗᒃ ᕗᕆᑎᔅ ᑲᓚᒻᐱᐊᑉ ᓯᒡᔭᖓ ᖁᑦᑎᖕᓂᖅᐸᓯᐊᓂ ᐃᒪᕕᖓᓄᑦ 

ᑎᑭᓪᓗᒍ, ᓄᓇᒋᔭᐅᔪᕕᓂᐅᕗᖅ ᐅᓪᓗᒥᒧᓪᓗ ᓄᓇᒋᔭᐅᕗᖅ ᓄᓇᖃᖅᑳᖅᓯᒪᔪᓄᑦ, 

ᑖᒃᑯᐊᓗ ᐊᔾᔨᒌᙱᓐᓂᖃᐅᖅᑐᓂᒃ ᐱᖅᑯᓯᖃᖅᐳᑦ ᐅᖃᐅᓯᖃᖅᐳᓪᓗ.

ᓄᓇᖓᑦ ᑕᐅᕙᓐᓇ ᖃᖅᑲᖃᖅᐳᖅ ᐳᖅᑐᔫᑎᐊᓗᖕᓂᒃ ᐱᕈᖅᑐᓕᐊᓘᓪᓗᓂᓗ ᓇᐹᖅᑐᖃᕐᕕᖓ. 

ᑕᒪᓐᓇ ᓯᓂᖓ ᑲᖏᖅᑐᖃᐅᖅᐳᖅ, ᑕᓯᐅᔭᖃᖅᑐᓂ, ᐃᑎᔪᐊᓗᖕᓂᓪᓗ ᐃᑭᖃᖅᑐᓂ ᐊᒥᓱᓂᒡᓗ 

ᕿᑭᖅᑕᖃᖅᐳᖅ. ᓇᐹᖅᑐᐊᓗᖏᑦ ᐃᓚᖃᖅᐳᑦ ᑕᒡᓚᔅ ᐅᖃᐅᔭᖃᙱᑦᑐᓂᒃ, ᓯᑦᑲ-ᓂᒃ, ᐅᐊᓕᓂᕐᒥ 

ᕼᐃᐊᒻᓛᒃ-ᓂᒃ ᐊᐅᐸᖅᑐᓂᒡᓗ ᕿᔪᓕᖕᓂᒃ ᑕᐃᒪᐃᑉᐳᕐᓗ ᓯᓚᖓᑕ ᒪᓴᐅᒐᔪᖕᓂᖓᓄᑦ. 

ᓂᕿᒃᓴᖃᑦᑎᐊᖅᐳᖅ, ᐃᒡᓗᓕᐅᕋᒃᓴᖃᑦᑎᐊᖅᐳᖅ ᓄᓇᖓᓪᓗ ᓱᓇᒃᓴᓕᐊᓘᕗᖅ ᑕᒫᓂ 

ᓄᓇᙵᓐᓂ. ᕗᕋᐃᓴ ᑰᒃ (Fraser River) ᐃᖃᓗᓕᐊᓘᕗᖅ. ᑕᒫᓂ ᓄᓇᖃᖅᑳᖅᓯᒪᔪᑦ 

ᓄᓇᓕᐅᖃᑦᑕᖅᑐᕕᓃᑦ ᐃᓄᒋᐊᒃᑐᓂᒃ ᓇᐸᔪᓕᐅᖃᑦᑕᖅᑐᕕᓃᓪᓗ ᓴᓇᙳᐊᖅᓯᒪᔪᐊᓗᖕᓂᒃ, 

ᐅᒥᐊᓕᐅᖃᑦᑕᖅᑐᕕᓃᑦ ᑕᕆᐅᒃᑯᑦ ᐅᖓᓯᒃᑐᒨᕈᓐᓇᖅᑐᓂᒃ ᐅᑉᐱᕐᓂᓕᕆᓂᕐᒧᓪᓗ 

ᑮᓇᑉᐸᓕᐅᖃᑦᑕᖅᑐᕕᓃᑦ. ᑲᑎᖃᑎᒌᖃᑦᑕᖅᑐᕕᓃᑦ ᑐᓂᐅᖅᑲᐃᓂᐊᕐᓗᑎᒃ ᐱᓕᒫᑦᑎᐊᖏᓐᓂᒃ 

ᐊᓯᖏᓐᓂᒡᓗ ᑲᑎᖃᑎᒌᒍᑎᖃᖃᑦᑕᖅᑐᕕᓃᑦ ᒧᒥᖅᐸᒃᑐᑎᒃ ᐃᖖᒋᖅᐸᒃᑐᑎᒡᓗ ᐱᓯᖏᓐᓂᒃ. ᑖᒃᑯᐊ 

ᓄᓇᖃᖅᑳᖅᑐᕕᓃᑦ ᐊᒃᖢᐃᑦᑐᕕᓂᐊᓗᐃᑦ, ᓱᓇᖃᐅᖅᑐᑎᒃ ᐱᖅᑯᓯᖏᒍᓪᓗ ᒪᑭᒪᑦᑎᐊᖅᑐᑎᒃ.



ᐃᖃᓗᐃᑦ ᓂᕿᒋᔭᐅᓪᓗᐊᑕᖃᑦᑕᖅᑐᕕᓃᑦ, 
ᑭᓯᐊᓂᓕ ᐊᓯᖏᓐᓂᑦᑕᐅᖅ ᐆᒪᔪᓂᒃ 
ᓂᕿᖃᖃᑦᑕᖅᑐᕕᓃᑦᑕᐅᖅ. ᐃᒻᓇᐃᑦ, ᖃᖅᑲᒥᐅᑦ 
ᐃᒻᓇᐃᑦ, ᑯᓪᓗᐃᑦᑐᑦ, ᑐᒃᑐᓐᓄᐊᑦ, ᑭᒋᐊᑦ, 
ᐃᒡᒐᙳᐊᓖᑦ ᑎᒻᒥᐊᒐᓚᐃᓪᓗ ᑕᕆᐅᕐᒥᐅᑕᑦ, 
ᐳᐃᔩᓪᓗ, ᒪᑯᐊᒐᓚᐃᑦ ᐱᖃᓯᐅᑎᓪᓗᒋᑦ, ᓴᖅᐱᓖᑦ, 
ᓇᑦᑏᑦ, ᑕᓕᕈᑯᑖᓖᑦ (sea lions) ᐸᒥᐅᖅᑑᓪᓗ 

ᑕᕆᐅᕐᒥᐅᑕᑦ.

ᐃᓚᖏᑦ ᐃᒡᓗᑦ ᐊᖏᔪᐊᓘᖃᑦᑕᖅᑐᕕᓃᑦ — 
160m x 20m (ᐅᕝᕙᓗ 525ft. X 65ft.). ᐊᑕᐅᓯᖅ 
ᐃᒡᓗ ᐊᖏᕐᕋᕆᔭᐅᖃᑦᑕᖅᑐᕕᓂᖅ 30-ᓂᑦ 
60-ᓄᑦ ᐃᓄᖕᓄᑦ.

ᐅᒥᐊᖏᑦ ᓇᕈᖃᑦᑕᖅᑐᕕᓃᑦ 
ᓄᖅᑲᓚᐅᖅᓯᒪᖖᒋᑦᑐᓂᒃ. ᐅᒥᐊᖏᑦ 
ᐊᖏᓂᖅᓴᐃᑦ 40-ᓂᑦ 50-ᓄᑦ ᐊᖑᑎᓂᒃ 
ᐃᓄᖃᕈᓐᓇᖅᑐᕕᓃᑦ ᐃᖏᕐᕋᔪᓐᓇᕐᓂᕆᓪᓗᑎᒡᓗ 
1500km-ᒥᒃ (930mi.). ᓴᓇᔪᓐᓇᑦᑎᐊᖅᑐᓄᑦ 
ᑭᓯᐊᓂ ᐅᒥᐊᓕᐅᖃᑦᑕᖅᑐᕕᓃᑦ, 
ᑕᕆᐅᒃᑯᑦ ᐅᖓᓯᒃᑐᒨᕈᓐᓇᖅᑐᓂᒃ 
ᐃᓚᖏᓪᓗ ᐅᓇᑕᐅᑎᒻᒪᕆᐅᓪᓗᑎᒃ 
ᑎᑎᖅᑐᒐᒃᑰᙱᑦᑎᐊᖅᑐᖅ ᓴᓇᕙᒃᑐᑎᒃ. 
ᐅᒥᐊᓕᐊᖑᔪᖅ ᑕᕝᕙ ᐱᐊᓂᒃᑕᐅᒃᐸᑦ, ᐃᓛᓐᓂᒃᑯᑦ 
ᓇᓪᓕᐅᓐᓂᖅᓯᐅᖃᑦᑕᖅᑐᕕᓃᑦ ᐊᑦᑏᓪᓗᑎᒡᓗ 
ᐅᒥᐊᓕᐊᒥᓂᒃ. 

ᐱᓕᕆᐊᒃᓴᑦ ᐊᒡᒍᖅᓯᒪᔪᕕᓃᑦ ᐊᖑᑎᓄᑦ 
ᐊᕐᓇᓄᓪᓗ. ᐊᖑᑎᑦ ᐊᖑᓇᓱᒃᑎᐅᓪᓗᑎᒃ, 
ᐃᖃᓗᒐᓱᒃᑎᐅᓪᓗᑎᒃ, ᓂᐅᕐᕈᑎᖃᖅᑎᐅᓪᓗᑎᒃ, 
ᓇᐹᖅᑐᓂᒃ ᐅᕐᕈᑎᑦᑎᔨᐅᓪᓗᑎᒃ, 
ᐃᒡᓗᓕᐅᖅᑎᐅᓪᓗᑎᒃ ᐅᒥᐊᓕᐅᖅᑎᐅᓪᓗᑎᒡᓗ, 
ᐱᓇᓲᑎᓕᐅᖅᑎᐅᓪᓗᑎᒡᓗ 
ᓴᓇᕐᕈᑎᓕᐅᖅᑎᐅᓪᓗᑎᒡᓗ 
ᓴᓇᖖᒍᐊᖅᑎᐅᓪᓗᑎᒡᓗ. ᐊᕐᓇᖏᑦ ᓄᓂᕙᒃᑎᕕᓃᑦ, 
ᓯᒡᔭᒥᐅᑕᓂᒃ ᓄᐊᑦᑎᔨᕕᓃᑦ ᐸᐅᕐᖓᕐᓂᒡᓗ 
ᓄᓂᕙᖃᑦᑕᖅᑐᕕᓃᑦ. ᕿᐱᓕᐅᖅᐸᒃᑐᕕᓃᑦ, 

ᒪᓪᓕᐊᓂᓪᓗ, ᐅᓕᓕᐅᖅᐸᒃᑐᑎᒡᓗ, ᓇᓴᕐᓂᒃ 
ᐊᓐᓄᕌᓂᒡᓗ, ᓂᖅᖠᐅᖅᑎᐅᓪᓗᑎᒃ 

ᕿᑐᕐᖓᖏᓐᓂᒡᓗ 
ᑲᒪᔨᐅᓪᓗᑎᒃ.

7

ᐅᐊᓕᓂᐅᑉ ᓯᓂᐊᓂ ᖁᑦᑎᖕᓂᖅᓴᒥᐅᑦ
ᓴᐃᓕᔅ
ᓅ ᑦᓴ ᓄᓪᑦ (Nootka)
ᑯᐊᑯᐊᑲ’ᐅᐊᒃ (Kwakiutl)
ᕼᐊᐃᔅᓚ
ᕼᐊᐃᐅᓪᑦᓱᒃ (Bella Bella)
ᐅᐊᐃᑮᓄ

ᓄᒍᓪᒃ (Bella Coola)
ᑦᓯᒻᓯᐊᓐ
ᓂᔅᒐ’ᐊ
ᒋᑦᒃᔅᓴᓐ
ᕼᐊᐃᑕ
ᑎᓕᖕᑭᑦ

ᐊᐅᐸᖅᑐᒥᒃ ᕿᔪᓖᑦ ᓇᐹᖅᑐᑦ ᐆᒪᓇᓱᖕᓂᕐᒧᑦ ᐊᑐᖅᑐᒻᒪᕆᐊᓘᕗᑦ ᐅᐊᓕᓂᐅᑉ ᓯᒡᔭᖏᓐᓂ ᖁᑦᑎᖕᓂᖅᓴᒥᐅᓄᑦ. 
ᐃᒡᓗᓕᐅᖅᑕᐅᔪᓐᓇᖅᑐᓂ, ᐅᒥᐊᓕᐊᖑᔪᓐᓇᖅᑐᓂ, ᓇᐸᔪᓕᐊᖑᔪᓐᓇᖅᑐᓂ, ᐊᓐᓄᕌᓕᐊᖑᔪᓐᓇᖅᑐᓂᓗ ᐊᓯᒐᓚᖏᓐᓂᒡᓗ 
ᐅᕙᓂ ᑕᑯᒃᓴᐅᔪᓂᒃ.

ᑕᐅᕙᓂᒥᐅᑕᑦ ᐊᒃᓱᐊᓗᒃ ᐊᑕᖅᑭᓯᔪᕕᓃᑦ ᐊᐅᐸᖅᑐᒥᒃ ᕿᔪᓕᖕᒥᒃ ᓇᐹᖅᑐᒥᒃ. ᑕᕝᕙ ᓇᐹᖅᑐᖅ ᐲᖅᓯᕕᐅᓂᐊᓕᖅᑐᓂ, 
ᐃᓄᒃ ᑎᒍᓯᖃᑦᑕᖅᑐᕕᓂᖅ ᐊᒫᖓᓂᒃ ᐃᒡᓗᑦᑐᑦ ᐊᒡᒐᖏᓐᓄᑦ ᑐᒃᓯᐊᕐᕕᐅᓪᓗᓂᓗ ᖁᔭᓕᔭᐅᓪᓗᓂ ᑐᓂᓯᔪᓐᓇᕐᓂᖓᓄᑦ 
ᐃᒻᒥᓂᒃ. ᑕᕝᕙᒎᖅ ᐲᖅᓯᕕᐅᖃᑦᑕᖅᑐᕕᓃᑦ ᐊᑐᕆᐊᖃᖅᑕᑐᐃᓐᓇᖏᓐᓂᒃ ᓇᐹᖅᑐᖅ ᑐᖁᓐᓇᒍ. ᑕᐃᒪᐃᒻᒪᑦ ᑕᕝᕙ, 
ᐊᕐᓇᐃᑦ ᓇᐹᖅᑑᑉ ᐊᒥᖓᓂᒃ ᐲᖅᓯᕙᒃᑐᕕᓃᑦ, ᑖᓐᓇᓗ ᓇᐹᖅᑐᖅ ᐊᓯᐊᒍᑦ ᐊᑦᑐᒃᑲᓐᓂᕐᓇᒍ ᑐᖁᓕᖁᓇᒍ. 
ᑕᐃᒫᒃᑕᐅᖅ ᐊᖑᑎᖏᑦ ᐃᒡᓗᒃᓴᓂᒃ ᐲᔭᐃᕙᒃᑐᕕᓃᑦ ᓇᐹᖅᑐᖅ ᓇᐸᐃᓐᓇᖅᑎᓪᓗᒍ ᑐᖁᓕᑎᑦᑕᐃᓕᒪᓪᓗᒍ. 
ᓇᐹᖅᑐᖅ ᐊᐅᐸᖅᑐᒥᒃ ᕿᔪᓕᒃ ᐃᓱᒪᒋᔭᐅᕙᒃᑐᕕᓂᖅ ᐱᐅᙱᑦᑐᓂᒃ ᑕᕐᓂᕐᒥᓪᓗ ᐲᔭᐃᔪᓐᓇᖅᑐᕆᔭᐅᓪᓗᓂ. 
ᐊᕙᓚᖓᔪᖏᑦ, ᓲᕐᓗ, ᐊᑐᖅᑕᐅᖃᑦᑕᖅᑐᕕᓃᑦ “ᓴᓂᕈᑕᐅᓪᓗᑎᒃ” — ᐲᔭᐃᔾᔪᑕᐅᓇᓱᒃᑐᑎᒃ ᑕᕐᓂᕐᓗᖕᓂᒃ.

ᐊᕐᓇᖏᑦ ᓄᐊᑦᑎᖃᑦᑕᖅᑐᕕᓃᑦ ᓇᐹᖅᑑᑉ ᐊᒥᖓᓂᒃ. ᑐᒃᓯᐊᓚᐅᖅᑐᑎᒃ ᓰᒃᓯᒋᐊᓕᖃᑦᑕᖅᑐᕕᓃᑦ 
ᓇᐹᖅᑑᑉ ᐊᑖᓂ ᐱᒋᐊᖅᑐᑎᒃ. ᐊᓱᐃᓪᓛᒃ ᐊᒥᖓ ᓇᐹᖅᑑᑉ ᖃᐅᖅᑕᐅᓪᓗᓂ ᑭᖑᒻᒧᑦ ᐱᓱᒡᓗᓂ. 
ᑕᐃᒫᒃ ᑕᕝᕙ ᑐᑭᓕᐊᑦᑎᐊᖅᑐᓂᒃ ᐲᖅᓯᖃᑦᑕᖅᑐᕕᓃᑦ.

ᓇᐹᖅᑑᑉ ᐊᒥᖓ ᓄᐊᑕᐅᔪᖅ, ᑲᑎᖅᓱᖅᑕᐅᖃᑦᑕᖅᑐᕕᓂᖅ ᐊᖏᕐᕋᐅᔾᔭᐅᓪᓗᓂ. 
ᐊᖏᕐᕋᐅᔭᐅᒐᒥ, ᓇᐹᖅᑑᑉ ᖁᓕᖓ ᒪᓴᒃᓯᐊᖑᖃᑦᑕᖅᑐᕕᓂᖅ ᐃᒥᕐᒥ 
ᕿᑐᒻᒪᒃᓴᖅᑕᐅᓪᓗᓂ ᓄᕕᖅᓴᖅᑕᐅᓂᐊᕋᒥ ᐊᓐᓄᕌᓕᐊᖑᓗᓂ. ᑕᒪᒃᑯᐊ 
ᓇᐹᖅᑑᑉ ᖄᖏᓐᓂᒃ ᐊᓐᓄᕌᓕᐊᖑᓯᒪᔪᑦ ᓂᕈᒥᑦᑎᒋᖃᑦᑕᖅᑐᕕᓃᑦ 
ᓄᕕᖅᓴᒐᖅᑎᑐᑦ, ᐅᒃᓯᑦᑎᐊᕐᓂᐊᕐᒪᑕᓗ 
ᒪᓴᒍᓐᓇᖏᑦᑎᐊᖅᑐᑎᒡᓗ.



ᓄᕕᖅᓴᕐᓂᖅ
ᓄᓇᕐᔪᐊᒥᐅᑕᒐᓚᐃᑦ ᐱᖅᑯᓯᖃᑎᒌᙱᑦᑐᑦ 
ᓄᕕᖅᓴᒃᑲᒻᒪᕆᐊᓘᕗᑦ. ᐅᓇ ᑕᕝᕙ ᐊᔾᔨᙳᐊᖅ 
ᐊᖓᔪᖅᑳᖏᓐᓄᑦ ᓅ ᑦᓴ ᓄᓪᑦ, ᑕᐃᔭᐅᓲᖅ 
ᒪᕿᓐᓇ ᓇᓴᖅ, ᓴᓇᓯᒪᔪᖅ ᐊᐅᐸᖅᑐᒥᒃ 
ᕿᔪᓕᖕᒥᑦ ᓇᐹᖅᑐᒧᑦ ᐊᒥᖓᓂᒃ, ᐊᐃᕋᕐᓂᒃ 
ᐃᕕᖕᓂᒡᓗ ᓯᒡᔭᖅᐸᓯᖕᒦᓲᓂᒃ. ᓄᕗᖃᖅᑐᓂ 
ᑐᐊᑦᑐᙳᖅᐸᓪᓕᐊᓯᒪᔪᒥᒃ ᖁᒻᒧᑦ ᖁᓛᓂ 
ᐊᖅᓴᐅᔭᖃᖅᑐᓂ. ᓴᖅᐱᓕᙳᐊᓂᒃ 
ᑕᖅᓴᓕᐅᖅᑕᐅᖃᑦᑕᖅᑐᕕᓃᑦ ᐃᓚᖏᑦ.

ᕿᑐᑦᑐᒐᐅᔭᑦ
ᓄᓇᖃᖅᑳᓯᒪᔪᑦᑕᐅᖅ ᐱᓕᒻᒪᒃᓴᖃᑦᑕᕐᓂᕆᕗᑦ 
ᕿᔪᖕᒥᒃ ᕿᑐᑦᑐᒐᐅᔭᓕᐅᕐᓂᕐᒥᒃ. 
ᐱᖓᓱᓂᒃ ᕿᔪᖕᓂᒃ ᓵᓪᓕᑎᖅᓯᒪᔪᓂᒃ 
ᕿᑐᑦᑐᒐᐅᔭᓕᐅᖅᐸᒃᑐᕕᓃᑦ — ᒪᕐᕉᒃ ᓵᑦᑐᔮᒃ 
ᖄᖑᓂᐊᖅᑐᖅ ᐊᒻᒪᓗ ᐊᑖᓂ ᐊᒻᒪᓗ ᑕᑭᓛᖓᑦ 
ᓂᐅᙵᒃᑎᑕᐅᓂᐊᖅᑐᓂ ᓴᓂᕋᒃᓴᐅᓗᓂ. 
ᓴᓂᕋᒃᓴᖓ ᐃᑎᖅᓴᑯᑖᓕᖅᓱᖅᑕᐅᓪᓗᓂ 
ᑎᖅᑎᑦᑐᒧᑦ ᕿᑐᖕᒪᒃᓴᖅᑕᐅᓚᐅᖅᑐᓂ 
ᓂᐅᙵᒍᓐᓇᖅᓯᓗᓂ, ᕿᓚᒃᓱᖅᑕᐅᖃᑦᑕᖅᑐᕕᓃᑦ 
ᐃᓯᕕᔭᒍᓐᓃᕋᓱᖕᓂᖓᓂ. ᕿᑐᑦᑐᒐᐅᔭᑦ 
ᐱᐊᓂᑦᑕᐅᕙᒃᑐᕕᓃᑦ ᐸᐅᒍᐊᖅᑕᐅᓪᓗᑎᒃ 
ᐅᕝᕙᓗ ᒥᖅᓱᖅᑕᐅᓪᓗᑎᒃ. ᕿᑐᑦᑐᒐᐅᔭᓕᐊᑦ 
ᐊᑐᖅᑕᐅᖃᑦᑕᖅᑐᕕᓃᑦ ᓂᖅᖠᐅᕐᕕᐅᓪᓗᑎᒃ, 
ᑐᖅᑯᖅᑐᐃᕕᐅᓪᓗᑎᒃ ᐅᕝᕙᓗ ᐃᓗᕕᓕᐊᖑᓪᓗᑎᒃ.

ᕿᔪᑦ ᓴᓇᙳᐊᖅᓯᒪᔪᑦ
ᐃᖑᑦᑎᕖᑦ, ᐊᖒᑏᑦ, ᓄᑕᕋᓄᑦ ᐴᑦ, ᐃᓗᕖᑦ 
ᓇᓴᓪᓗ ᓴᓇᔭᐅᖃᑦᑕᖅᑐᕕᓃᑦ ᐊᐅᐸᖅᑐᒥᒃ 
ᕿᔪᓕᖕᒥᑦ ᐊᓯᖏᓐᓂᒡᓗ ᕿᔪᓂᑦ. 
ᓴᓇᙳᐊᖅᑕᐅᖃᑦᑕᖅᑐᕕᓃᑦ ᐆᒪᔪᙳᐊᖃᖅᑐᑎᒃ 
ᐃᓄᖖᒍᐊᖃᖅᑐᑎᒡᓗ.

ᐊᒃᖢᓈᑦ ᕿᓚᕈᑏᓪᓗ
ᐊᐅᐸᖅᑐᒥᒃ ᕿᔪᓕᖕᓄᑦ ᐊᕙᓚᖓᔪᖏᑦ 
(ᐱᕈᓕᕋᑖᕐᓂᑯᑦ ᓇᐹᖅᑐᒥ) 
ᐊᒃᖢᓈᓕᐊᖑᕙᒃᑐᕕᓃᑦ, ᐃᒧᓪᓗᒋᑦ ᒪᕐᕉᓈᖅᑐᒋᑦ 
ᐅᕝᕙᓗ ᐱᖓᓲᓈᖅᑐᒋᑦ ᐱᕐᕋᖅᑐᒋᓪᓗ. 
ᐊᐅᐸᖅᑐᒥᒃ ᕿᔪᓕᖕᒧᑦ ᐊᒥᖓ ᐊᔾᔨᒌᙱᑦᑑᑎᓂᒃ 
ᓱᓇᑐᐃᓐᓇᕐᓂᖅ ᓴᓇᔭᐅᕙᒃᑐᕕᓃᑦ, ᐊᒃᖢᓈᑦ, 
ᐅᔪᒃᑯᐊᑦ ᓄᓗᐊᓪᓗ.

ᐊᖓᒃᑯᖅ
ᐊᖓᒃᑯᐃᑦ ᐱᔪᓐᓇᕐᓂᖃᖅᑐᒋᔭᐅᔪᕕᓃᑦ 
ᐋᓐᓂᐊᔪᓂᒃ ᐃᖢᐊᖅᓯᓯᑦᑎᔪᓐᓇᖅᑐᒋᔭᐅᓪᓗᑎᒃ, 
ᓇᓚᐅᑦᑖᕈᓐᓇᖅᑐᒋᔭᐅᓪᓗᑎᒡᓗ ᓯᕗᓂᕐᒥ 
ᐱᓂᐊᖅᑐᓂᒃ, ᐊᒻᒪᓗ ᐃᑲᔪᕈᓐᓇᖅᑐᒋᔭᐅᓪᓗᑎᒃ 
ᐅᓇᑕᕆᐊᖅᑐᓂᒃ. ᐊᖓᒃᑯᑦ 
ᐃᖢᐊᖅᓴᐃᖃᑦᑕᖅᑐᕕᓃᑦ ᐃᓄᐃᑦ ᓵᖓᓐᓂ, 
ᐱᓯᕐᓂᒡᓗ ᐃᙱᖅᐸᒃᑐᑎᒃ ᒪᓕᒃᑕᐅᓪᓗᑎᒃ 
ᕿᓚᐅᔾᔭᖅᑐᓄᑦ.

ᐊᖑᑎᑦ ᐊᕐᓇᓪᓗ ᐊᖓᒃᑯᕈᕈᓐᓇᖅᑐᕕᓃᑦ. 
ᐊᖓᒃᑯᙳᕋᓱᒃᑐᑎᒃ, ᐊᒃᓱᕈᕐᓇᖅᑐᑰᖃᑦᑕᖅᑐᕕᓃᑦ 
ᓂᕆᑦᑕᐃᓕᓪᓗᑎᒃ, ᐅᐊᓴᖅᑕᐃᓕᓪᓗᑎᒃ ᐃᒻᒥᓂᒡᓗ 
ᐃᐸᕋᖅᑐᖅᑐᑎᒃ ᓴᓗᒻᒪᕋᓱᒃᑐᑎᒃ ᑕᕐᓂᒥᒍᑦ 
ᐃᑲᔪᖅᑎᒥᓄᑦ ᑐᙵᓱᖕᓂᐊᕐᒪᑕ.

ᑮᓇᒃᐸᑦ
ᐅᑭᐅᒃᑯᑦ, ᑑᕐᖓᑦ ᐳᓚᕋᖃᑦᑕᖅᑐᕕᓃᑦ ᓄᓇᓕᖕᓂ, 
ᐅᑭᐅᒃᑯᓗ ᓂᕆᕕᒡᔪᐊᖃᑦᑕᖅᑐᕕᓃᑦ, ᒧᒥᖅᑐᑎᒡᓗ 
ᐱᓯᖏᓐᓂᒡᓗ ᐃᙱᖅᑐᑎᒃ. ᐃᓚᖏᓐᓄᑦ 
ᓄᓇᓕᖕᓄᑦ ᐅᑭᐅᒃᑯᑦ ᐃᓇᑦᑎᕙᒃᑐᕕᓃᑦ 
ᐃᓚᒋᔭᐅᓂᕐᒧᑦ ᐃᔨᕋᖅᑐᐊᒃᑯᑦ ᑕᐱᕇᓄᑦ.

 

ᐊᔾᔨᒌᙱᑦᑐᒐᓚᐅᖃᑦᑕᖅᑐᕕᓃᑦ ᑮᓇᒃᐸᑦ 
ᐊᑐᖅᑕᐅᔪᑦ ᑑᕐᖓᙳᐊᑦ ᐆᒪᔪᖖᒍᐊᓪᓗ 
ᑎᑭᙳᐊᖅᑐᑎᒃ ᖃᐃᕈᓱᖕᒥᑦ, ᓇᐹᖅᑐᖃᕐᕕᖕᒥᑦ, 
ᐃᒪᐅᑉ ᐃᑭᐊᓂᑦ ᐅᕝᕙᓗ ᓯᓚᐃᓐᓇᕐᒥᑦ. 
ᑲᒪᓇᓛᕕᓂᖅ ᑮᓇᒃᐸᑦ ᐊᓯᕈᖅᑕᓲᖅ. ᑮᓇᒃᐸᒃ 
ᑖᓐᓇ ᑎᖕᒥᐊᙳᐊᖅ ᖁᓚᐃᒍᓐᓇᖅᑐᓂ 
ᐃᓄᙳᐊᒧᑦ ᐊᑎᑦᑎᐊᖓᓂᑦ. 

ᑕᐃᒪᐃᓕᐅᖃᑦᑕᖅᑐᕕᓃᑦ ᕿᓚᕈᑎᓄᑦ 
ᒪᑉᐱᖅᑕᖅᑐᓂ, ᑖᓐᓇ ᐊᑐᖅᑐᖅ 

ᒧᒥᖅᑎᓪᓗᒍ ᑖᒃᑯᐊᒃ 
ᑑᕐᖓᖏᒃ ᐊᑕᐅᑦᑎᒃᑯᑦ 
ᓴᖅᑭᑦᑕᖅᑐᑎᒃ.

ᓇᓪᓕᐅᓐᓂᖅᓯᐅᕐᓂᑦ
ᐅᐊᓕᓂᐅᑉ ᓯᒡᔭᖏᓐᓂᒃ ᖁᑦᑎᖕᓂᖅᓴᒥᐅᓄᑦ, ᐱᖁᑎᓂᒃ ᑐᓂᓯᐅᖅᑲᐃᓂᖅ 
(potlatch) ᐱᒻᒪᕆᐅᓚᐅᖅᐳᖅ, ᐅᓪᓗᒥᒧᓪᓗ ᐱᒻᒪᕆᐅᕗᖅ ᑕᐅᕙᓂᒥᐅᑕᓄᑦ. 
ᑐᓂᐅᖅᑲᐃᓂᖅ ᑕᑯᒃᓴᐅᑎᑦᑎᖃᑦᑕᖅᑐᕕᓂᖅ ᐅᑉᐱᕐᓂᓕᕆᔪᓂᒃ 
ᑕᐱᕇᓕᖅᑐᓂᒡᓗ. ᑐᓂᐅᖅᑲᐃᓂᖅᑕᐅᖅ ᐱᕕᒃᓴᖃᕐᓂᐅᓐᓂᕆᕗᖅ 
ᓇᓪᓕᐅᓐᓂᖅᓯᐅᕐᓂᕐᒥᒃ ᐃᓅᕋᑖᖅᑐᓂᒃ, ᑐᖁᕋᑖᖅᑐᓂᒃ, ᑲᑎᑎᑕᐅᔪᓂᒃ, 
ᐃᓐᓇᙳᖅᑐᓂᒃ ᑎᒃᑯᐊᖅᑕᐅᔪᓂᒡᓗ ᐅᕝᕙᓗ ᐊᑦᑎᖅᑕᐅᔪᓂᒃ.

ᑐᓂᐅᖅᑲᐃᓂᕐᒧᑦ ᐊᒥᓱᐊᓗᐃᑦ ᐅᐸᖃᑦᑕᖅᑐᕕᓃᑦ 
ᓇᓪᓕᐅᓐᓂᖅᓯᐅᖃᑦᑕᖅᑐᕕᓃᑦ ᐅᓪᓗᒐᓴᓂᒃ. ᓇᓪᓕᐅᓐᓂᖅᓯᐅᕐᓂᕐᒥ 
ᒧᒥᖃᑦᑕᖅᑐᕕᓃᑦ, ᐱᓯᖏᓐᓂᓪᓗ ᐃᙱᖃᑦᑕᖅᑐᑎᒃ, ᓂᕆᕕᒡᔪᐊᖅᑐᑎᒃ 
ᐱᖅᑯᓯᑐᖃᖏᓐᓂᒃ ᑕᑯᒃᓴᐅᑎᑦᑎᓪᓗᑎᒃ. ᑕᐃᒫᒃ ᕿᑐᙵᖏᓐᓄᑦ 
ᖃᐅᔨᒪᔭᖏᓐᓂᒃ ᐅᑉᐱᕆᔭᖏᓐᓂᒃ ᐃᓕᓐᓂᐊᖅᑎᑦᑎᖃᑦᑕᖅᑐᕕᓃᑦ.



11

ᓂᕿᖏᑦ
ᐅᐊᓕᓂᐅᑉ ᓯᒡᔭᖏᓐᓂ ᖁᑦᑎᖕᓂᖅᓴᒥᐅᑦ 
ᐃᖃᓗᒐᓱᒃᑎᒻᒪᕆᕕᓂᐊᓗᐃᑦ. 
ᐃᖃᓗᖕᓄᑦ ᐳᓪᓚᑎᓕᐅᖃᑦᑕᖅᑐᕕᓃᑦ, 
ᓄᓗᐊᓕᐅᖃᑦᑕᖅᑐᕕᓃᑦ 
ᓴᐳᑎᓕᐅᖃᑦᑕᕐᓂᕆᓪᓗᑎᒡᓗ (ᕿᔪᑯᑖᑦ 
ᓇᑉᐸᖅᑎᖅᓯᒪᔪᑦ ᑰᖕᒧᑦ ᐃᑳᖓᓪᓗᑎᒃ). 
ᐃᓚᒌᓕᒫᑦ ᐃᖃᓗᓕᕆᕙᒃᑐᕕᓃᑦ ᑲᑐᔾᔨᓪᓗᑎᒃ. 
ᐊᑖᑕᖓᑦ ᐃᖃᓪᓕᐊᖅᑎᐅᓪᓗᓂ, ᐊᓈᓇᖓᑦ 
ᐃᖃᓗᒃᑕᐅᕙᓪᓕᐊᔪᓂᒃ ᐱᓕᕆᔨᐅᓪᓗᓂ 
ᕿᑐᕐᖓᒋᓪᓗ ᐃᓕᑉᐸᓪᓕᐊᓪᓗᑎᒃ 
ᐃᑲᔪᖃᑦᑕᕐᓂᒃᑯᑦ. ᐃᖃᓗᒃᑕᐅᔪᑦ ᐳᔪᕐᒧᑦ 
ᓱᕈᕐᔭᐃᖅᑕᐅᓪᓗᑎᒃ ᐃᓚᖏᓪᓗ ᓂᒃᑯᓕᐊᖑᓪᓗᑎᒃ 
ᓄᓇᓕᓕᒫᓄᑦ ᓈᒻᒪᒋᐊᖅᑐᒋᑦ ᐅᑭᐅᓕᒫᒧᑦ. 
ᐃᓚᖏᓐᓄᑦ ᐃᖃᓗᒃᐸᑦ ᓂᕿᒋᔭᐅᕙᒃᑐᕕᓃᑦ; 
ᐃᓚᖏᓐᓄᑦ, ᓇᑖᕐᓇᓂᒃ ᓂᕿᖃᖅᐸᒃᑐᑎᒃ.

ᐊᓯᖏᓐᓂᒃᑕᐅᖅ ᐃᖃᓗᖕᓂᐊᖅᐸᒃᑐᕕᓃᑦ, 
ᑕᒪᒃᑯᓂᖓ ᐃᖃᓗᕋᓛᖑᓂᖅᓴᓂᒃ ᑕᕆᐅᕐᒥᐅᑕᓂᒃ, 
ᐆᒐᕐᓂᒃ, ᐃᖃᓗᖕᓂᒃ ᐊᒥᕋᖃᙱᑦᑐᓂᒃ, 
“ᐱᐅᓕᔨᓂᒃ”. ᐱᐅᓕᔩᑦ ᐆᑦᑎᔭᐅᓲᑦ 
ᐅᖅᓱᐃᔭᖅᑕᐅᓪᓗᑎᒃ. ᑕᒪᓐᓇ ᐅᖅᓱᖓ  

ᒪᒪᖅᓴᐅᑎᐅᕙᒃᑐᕕᓂᖅ — ᒥᓯᕋᕆᔭᐅᓪᓗᓂ. 
ᐱᐅᓕᔨᐅᑉ ᐅᖅᓱᖓ ᐱᔭᐅᔪᒻᒫᓗᕕᓂᖅ 
ᓂᐅᕐᕈᑕᐅᖃᑦᑕᖅᑐᕕᓃᓪ ᓄᓇᕕᖕᒥᐅᖑᓂᖅᓴᓄᑦ. 
ᑕᒪᒃᑯᐊ ᐃᓪᓕᓂᕕᓃᑦ ᓂᐅᕐᕈᑎᖃᕆᐊᖅᑐᖅᑐᓄᑦ 
ᐅᖃᐅᑕᐅᖃᑦᑕᖅᑐᕕᓃᑦ “ᐅᖅᓱᒧᑦ ᐃᓪᓕᓃᑦ” 
ᒥᓯᕋᓕᐊᖏᑦ ᓂᐅᕐᕈᑕᐅᖃᑦᑕᕐᓂᑯᒧᑦ. 
ᐅᖃᐅᑕᐅᖃᑦᑕᖅᑐᕕᓃᑦ ᐱᐅᓕᔩᒡᒎᖅ 
ᐅᖅᓱᖃᓗᐊᒧᑦ ᒪᓂᓕᕐᓗᒋᒡᒎᖅ ᐸᑎᐅᔭᑎᑐᑦ 
ᐃᑯᒪᔪᓐᓇᖅᑐᕕᓃᑦ. ᑕᐃᒪᐃᓐᓂᖓᓄᑦ, ᐱᐅᓕᔩᑦ 
ᐊᑎᖃᖅᑎᑕᐅᓐᓂᕐᒥᔪᑦ “ᐸᑎᐅᔭᖅ ᐃᖃᓗᒃ”.

ᑕᕆᐅᕐᒥ ᐳᐃᔨᑦ ᐊᒻᒪᓗ ᓄᓇᒥᐅᑕᑦ ᐆᒪᔪᑦ 
ᐊᖑᓇᓱᒃᑕᐅᖃᑦᑕᖅᑐᕕᓃᑦ ᐱᖃᓯᐅᑎᓪᓗᒋᑦ 
ᐃᒻᓇᐃᑦ, ᑯᓪᓗᐃᑦᑐᑦ, ᑭᒋᐊᑦ ᐊᒻᒪᓗ ᑐᒃᑐᓐᓄᐊᑦ, 
ᓇᑦᑏᓪᓗᑦᑕᐅᖅ, ᑕᓕᕈᑯᑖᓖᑦ, ᓴᖅᐱᓖᑦ 
ᐸᒥᐅᖅᑑᓪᓗ ᑕᕆᐅᕐᒥᐅᑕᑦ. ᑕᕆᐅᕐᒥᐅᑕᓪᓗ 
ᑎᖕᒥᐊᑦ ᐱᔭᐅᖃᑦᑕᑲᕐᓂᕐᒥᔪᑦ.

ᐊᖑᓇᓱᒡᕖᑦ ᐊᑎᓕᐅᑉ ᐊᓯᖓᓄᑦ 
ᐱᔭᐅᔭᕆᐊᖃᕐᓂᙱᑦᑐᑦ. ᐊᐅᔭᒃᑯᑦ, 
ᐊᐃᕋᓂᒃ, ᐊᓯᖏᓐᓂᒃ ᐱᕈᖅᑐᓂᒃ 
ᐃᖂᑎᓂᒃ ᓄᐊᑦᑎᖃᑦᑕᖅᑐᕕᓃᑦ. ᐸᐅᕐᖓᑦ 
ᐴᓪᓕᐅᒐᓕᐊᖑᕙᒃᑐᕕᓃᑦ ᓯᕿᓐᓂᖅᑕᒥᓪᓗ 
ᐸᓂᖅᓯᐊᖑᓪᓗᑎᒃ. ᓂᕕᐊᖅᓯᐊᑦ 
ᒪᓕᑲᑕᖃᑦᑕᖅᑐᕕᓃᑦ ᐊᕐᓇᓂᒃ, ᐃᑲᔪᖅᑐᑎᒃ 
ᐃᓕᑉᐸᓪᓕᐊᓪᓗᑎᒡᓗ ᐱᓕᕆᐊᖑᔪᓂᒃ ᖃᖓ 
ᖃᓄᕐᓗ ᐱᓕᕆᑎᓪᓗᒋᑦ. ᓲᕐᓗ ᒪᕐᕈᐃᓕᖓᔪᑦ 
ᐊᐃᕋᑦ — ᐊᑕᐅᓯᖅ ᓂᕆᔭᒃᓴᐅᓪᓗᓂ, 
ᐊᐅᑉᐸᖓ ᑐᖁᓐᓇᖅᑐᖃᖅᑐᓂ. ᓂᕕᐊᖅᓯᐊᑦ 
ᖃᐅᔨᖃᑦᑕᖅᑐᕕᓃᑦ ᓇᓪᓕᐊᑦ ᓂᕆᔭᒃᓴᐅᖕᒪᖔᑕ.

ᐊᑕᐅᓯᖅ ᒪᒪᕆᔭᐅᖃᑦᑕᖅᑐᕕᓂᖅ 
“ᓲᐸᓕ”. ᐸᐅᕐᖓᑦ, ᐃᒥᖅ ᐊᓯᖏᓪᓗ ᐸᐅᕐᖓᑦ 
ᓰᕐᓇᖅᓴᐅᑎᑦ ᐊᑯᑕᐅᖃᑦᑕᖅᑐᕕᓃᑦ 
ᐊᐃᓯᑯᕇᒻᖑᔮᓕᖅᑎᑦᑐᒍ.

ᐊᒻᒨᒪᔪᖅᑕᖅᐸᓚᐅᕐᒥᔪᑦ, ᑕᓪᓗᕈᕐᓇᓂᒃ, 
ᑯᑭᐅᔭᓂᒃ, ᐅᔾᔪᖕᓇᖕᓂᒃ, ᐳᔾᔫᑎᓂᒃ, ᑭᓕᐅᒐᕐᓂᒃ, 
ᓄᓇᕋᕐᓂᒃ, ᒥᖅᑯᓕᖕᓂᒡᓗ.

ᓂᔾᔭᐅᓯᔭᐅᑎᑦ
ᓇᓪᓕᐅᓐᓂᖅᓯᐅᖅᑎᓪᓗᒋᑦ, ᓱᕐᕙᓪᓛᑎᑦᑎᔾᔪᑎᑦ 
ᓂᓪᓕᐊᑎᑕᐅᖃᑦᑕᖅᑐᕕᓃᑦ ᐊᖅᑯᑎᒋᔭᐅᖕᒪᑕ 
ᑕᕐᓃᑦ ᓄᓇᖓᓄᑦ ᓇᓗᓇᐃᒃᑯᑕᐅᕙᒃᑐᑎᒡᓗ 
ᑑᕐᖓᐃᑦ ᐅᐸᒃᓯᓂᖏᓐᓂᒃ ᓇᓪᓕᐅᓐᓂᖅᓯᐅᖅᑐᓄᑦ. 
ᓱᕐᕙᓪᓛᑎᑦᑎᔾᔪᑎᑦ ᓴᓇᓯᒪᖃᑦᑕᖅᑐᕕᓃᑦ ᕿᔪᖕᒥᑦ 
ᐅᕝᕙᓗ ᐅᕕᓗᖕᓂᑦ ᐅᕝᕙᓗ ᑐᒃᑐᓐᓄᐊᑉ ᑯᑭᖏᓐᓂᑦ. 
ᕿᔪᑯᑖᑦ ᐅᕝᕙᓗ ᐃᓗᓕᓖᑦ ᓱᓇᑐᐃᓐᓇᐃᑦ, ᓲᕐᓗ 
ᕿᔪᒃ ᕿᑐᑦᑐᒐᐅᔭᑦ, ᕿᓚᐅᑎᐅᕙᒃᑐᕕᓃᑦ. ᓱᕐᕙᓪᓛᑎᑦᑎᔾᔪᑦ

ᓴᐳᑎ

“ᐱᐅᓕᓯᔨ” ᐃᖃᓗᒃ

ᕿᔪᑦ ᕿᑐᑦᑐᒐᐅᔭᖅ ᕿᓚᐅᑎ

ᐊᖏᕐᕋᖏᑦ ᐊᓯᕈᖅᐸᒃᑐᕕᓃᑦ ᓇᒥᒥᐅᑕᐅᓂᖏᑦ 
ᖃᖓᓗ ᐊᕐᕌᒍᒥ ᒪᓕᒃᑐᒋᑦ ᐅᐊᓕᓂᕐᒥ 
ᐃᓐᓇᕐᒥᐅᑦ. ᐊᖏᕐᕋᖃᖃᑦᑕᖅᑐᕕᓃᑦ 
ᐅᖂᑕᑐᐃᓐᓇᕐᓂᒃ, ᐃᒡᓗᓂᒃ, ᑐᐱᕐᓂᒃ, ᑐᐱᕐᓂᒃ 
ᓄᕗᓕᖕᓂᒃ ᓄᓇᐅᓪᓗ ᐃᑭᐊᓅᖓᔪᓕᖕᓂᒃ 
ᖃᕐᒪᓂᒃ ᓲᕐᓗ ᐅᕙᓂ ᐊᔾᔨᙳᐊᒥ 
ᑕᑯᒃᓴᐅᔪᒥᒃ. ᑕᒪᒃᑯᐊ ᖃᕐᒪᑦ ᐅᑭᐅᒃᑯᑦ 
ᐊᖏᕐᕋᕆᔭᐅᖃᑦᑕᖅᑐᕕᓃᑦ.

ᖃᕐᒪᑦ ᐊᑭᓐᓇᖏᑦ ᐊᒻᒪᓗᖅᑕᐅᕙᒃᑐᕕᓃᑦ. 
ᖁᓖᓐᓇᖓ ᑲᑕᖓᓗ ᑕᑯᒃᓴᐅᕙᒃᑐᕕᓃᑦ -- 
ᑕᒪᓐᓇ ᐃᓚᖓ ᐊᑭᓐᓇᖓᑕ ᓇᑎᖓᓗ ᓄᓇᐅᑉ 
ᐃᑭᐊᖓᓅᖓᓪᓗᓂ. ᓄᓇᓖᑦ ᑕᐃᒪᐃᑦᑐᓂᒃ 
ᖃᒻᒪᓖᑦ ᐊᒥᓱᐊᓘᖃᑦᑕᖅᑐᕕᓃᑦ. ᐅᓪᓗᒥ ᑕᕝᕙ 
ᑕᑯᓐᓂᕈᕕᑦ ᖃᕐᒪᓕᖕᓄᑦ ᓄᓇᓕᕕᓂᖏᓐᓂᒃ, 
ᑕᑯᓇᔭᖅᐳᑎᑦ ᓄᓇ ᐃᑎᖅᓴᐃᓐᓇᓕᐊᓗᒃ 
ᖃᕐᒪᖃᕐᕕᕕᓂᕐᓂᒃ.

ᖃᕐᒪᐅᑉ ᖄᖓ ᕿᔪᓂᒃ ᖃᓇᖃᖃᑦᑕᖅᑐᕕᓃᑦ 
ᐃᔾᔪᖕᒧᑦ ᖁᓕᓯᒪᓪᓗᑎᒃ. ᐊᖑᑎᖏᑦ ᓂᖏᐅᖏᓪᓗ 
ᐃᓯᖃᑦᑕᖅᑐᕕᓃᑦ ᖃᕐᒪᐅᑉ ᖄᖓᒍᑦ ᒪᔪᕋᐅᑎᒃᑯᑦ. 
ᐊᕐᓇᑦ ᒪᒃᑯᖕᓂᖅᓴᑦ ᖃᕐᒪᐅᑉ ᓴᓂᕌᒎᖓᔪᒃᑯᑦ 
ᑲᑕᒃᑯᑦ ᐃᓯᕐᕕᖃᖅᑐᑎᒃ.

ᐊᑯᓐᓂᖓᓂ ᐃᒪᕕᐅᑉ ᓯᒡᔭᖓᓂᒥᐅᑦ ᐊᒻᒪᓗ ᖃᖃᕐᔪᐊᕐᒥᐅᑦ, ᐅᓪᓗᒥ ᐳᕆᑎᔅ 

ᑲᓚᒻᐱᐊ-ᖑᓕᖅᑐᒥ, ᓄᓇᖃᖅᑳᖅᑐᕕᓂᐅᕗᑦ ᐅᐊᓕᓂᕐᒥ ᐃᓐᓇᕐᒥᐅᑦ. ᑕᐅᕙᓐᓇ 

ᓄᓇᖓ ᒪᖁᓱᐃᑦᑐᒐᓚᐅᕗᖅ ᐃᓚᖓᓗ ᐹᖅᑐᖃᐅᖅᑐᓂ, ᖃᖅᑳᓗᖕᓄᑦ 

ᐊᕙᓗᔭᐅᓯᒪᔪᖅ ᑰᓕᐊᓘᓪᓗᓂᓗ. ᐃᖃᓗᒃᐸᖃᑦᑎᐊᖅᑐᓂᒃ ᑰᓕᒃ ᓇᐹᖅᑐᖃᖏᓐᓂᓕᒡᓗ 

ᐱᕈᖅᑐᖃᑦᑎᐊᖅᑐᓂ ᐆᒪᔪᖃᖅᑐᓂᓗ. ᐆᒪᔪᕐᔪᐊᖑᓂᖅᓴᑦ, ᒪᑯᐊ ᑐᒃᑐᓐᓄᐊᑦ, ᑐᒃᑐᕙᐃᑦ, 

ᑐᒃᑐᕐᔪᐊᑦ ᐃᒻᓇᐃᓪᓗ, ᑕᐅᕙᓂ ᐱᑕᖃᕐᒥᔪᑦ. ᑕᐅᕙᓂᒥᐅᑦ ᐅᖓᓯᒃᑐᒧᑦ ᐊᐅᓪᓚᖃᑦᑕᖅᑐᕕᓃᑦ 

ᐆᒪᔪᕐᓂᐊᕆᐊᖅᑐᑎᒃ ᐱᕈᖅᑐᓂᒡᓗ ᓄᓂᕙᒋᐊᖅᑐᑎᒃ ᐅᐱᕐᖔᒃᑯᑦ,  

ᐊᐅᔭᒃᑯᑦ ᐅᑭᐊᒃᓵᒃᑯᓪᓗ ᐅᑮᕕᖕᒥᓄᓪᓗ ᐅᑎᖅᑐᑎᒃ ᐅᑭᐅᒃᑯᑦ.

ᐊᑕᐅᓯᐅᙱᑦᑐᑦ ᐃᓚᒌᑦ ᐊᖏᕐᕋᖃᑎᒌᒃᐸᒃᑐᕕᓃᑦ 
ᐊᑕᐅᓯᕐᒥᒃ ᐃᒐᖃᖅᑐᑎᒃ. ᐃᓚᒌᑦ 
ᐃᓪᓗᕈᓯᖃᖃᑦᑕᖅᑐᕕᓃᑦ ᑕᓗᓯᒪᔪᓂᒃ ᐃᕕᖕᓂᑦ 
ᐊᓪᓕᕋᓕᐊᖑᓯᒪᔪᓂᒃ.

ᓂᕿᖃᕐᕕᓕᐅᖃᑦᑕᖅᑐᕕᓃᑦ ᓄᓇᒧᑦ 
ᐃᑎᖅᓴᓕᐅᖅᓯᒪᔪᓂᒃ ᐊᓪᓕᕋᖃᖅᑐᑎᒃ 
ᓇᐹᖅᑑᑉ ᖄᖓᓂᒃ ᐅᕝᕙᓗ ᐃᓕᔾᔨᕕᖕᓄᑦ 
ᖁᕝᕙᕆᐊᖅᓯᒪᔪᓄᑦ ᐱᔭᐅᔾᔭᐃᖅᓯᒪᓪᓗᒋᑦ 
ᐆᒪᔪᕐᓄᑦ ᐸᕝᕕᓴᓲᓄᑦ ᓲᕐᓗ ᓇᓄᐃᑦ ᖃᕝᕖᓪᓗ.

ᐅᐊᓕᓂᕐᒥ ᐃᓐᓇᕐᒥᐅᑦ
ᓕᓗᐃᑦ
ᐅᑲᓈᒐᓐ
ᓲᓱᐊᑉ
ᑖᒻᓴᓐ
ᑰᑎᓇᐃ
ᑭᓐᕚᔅᑭᑦ

ᐊᓐᓄᕌᖏᑦ
ᐊᖑᑎᑦ ᐊᕐᓇᓪᓗ ᐊᓐᓄᕌᓕᕕᓃᑦ ᐆᒪᔪᑦ ᐊᒥᖏᓐᓂᒃ ᒪᑯᓂᖓ ᑐᒃᑐᓐᓄᐊᑉ ᐊᒥᖓ ᕿᑐᒻᒪᒃᓴᖅᓯᒪᔪᑦ, 
ᑐᒃᑑᑉ ᐊᒥᖓ ᑐᒃᑐᕙᐅᓪᓗ ᐊᒥᖓ. ᐃᓚᖏᑦ ᖃᖅᑳᓗᖕᒥᐅᑦ ᐊᓐᓄᕌᓕᐅᖅᐸᒃᑐᕕᓃᑦ ᐃᕕᖕᓂᒃ 
ᐅᕝᕙᓗ ᓇᐹᖅᑑᑉ ᖄᖓᓂᒃ ᑲᐅᒐᖅᑕᖅᓯᒪᔪᓂᒃ. ᑲᒥᖏᑦ ᑐᒃᑐᓐᓄᐊᑉ ᐊᒥᖓᓂᒃ ᐃᖃᓗᒃᐸᓪᓗ 
ᐊᒥᖏᓐᓂᒃ ᓴᓇᓯᒪᖃᑦᑕᖅᑐᕕᓃᑦ.

ᐅᑭᐅᒃᑯᑦ, ᑕᐅᕙᓂᒥᐅᑦ ᐳᐊᓗᓕᐅᖅᐸᒃᑐᕕᓃᑦ, ᓇᓴᕐᓂᓪᓗ ᐅᓕᓕᐅᖅᐸᓐᓂᕆᕗᓪᓗ ᒥᖅᑯᓕᖕᓂᑦ 
ᐅᕝᕙᓗ ᐃᒻᓇᐃᑦ ᕿᕕᐅᖏᓐᓂᒃ. ᐃᒻᓇᐃᑦ ᐅᓕᑦ ᐱᐅᒋᔭᐅᓛᖑᖃᑦᑕᖅᑐᕕᓃᑦ ᐅᖅᑰᑦᑎᐊᕐᒪᑕ.

ᐊᓐᓄᕌᑦ ᑕᖅᓯᖅᓱᖅᑕᐅᓲᕕᓃᑦ ᒥᖑᐊᕐᒥᒃ, ᐅᕕᓗᓂᒃ, ᒥᖅᑯᓂᒃ ᓱᓗᓂᒃ. 
ᐊᓐᓄᕌᓕᐅᖃᑦᑕᕐᓂᕐᒥᔪᑦᑕᐅᖅ ᓇᓪᓕᐅᓐᓂᖅᓯᐅᕈᑎᓂᒃ, ᐊᖓᒃᑯᓄᑦ ᐊᖓᔪᖅᑳᓄᓪᓗ, ᐅᓇᑕᖅᑎᓄᑦ 
ᐅᕝᕙᓗ ᐊᖑᓇᓱᒃᑎᓄᑦ ᐊᓐᓄᕌᑦ ᐱᐅᓴᖅᓯᒪᕙᒃᑐᕕᓃᑦ.

ᐅᐊᑦᑎᐊᕈᐊᓗᒃ, ᑕᐅᕙᓂ ᑰᖏᓐᓂ ᐃᖃᓗᒃᐸᐃᑦ ᐃᓄᖏᓐᓄᑦ 
ᐊᒥᓱᐊᓗᖕᓄᑦ ᐱᓇᓱᒃᑕᐅᖃᑦᑕᖅᑐᕕᓃᑦ. ᐅᐊᓕᓂᕐᒥ ᐃᓐᓇᕐᒥᐅᑦ
ᐃᖃᓗᖕᓂᐊᖅᑎᒻᒪᕆᕕᓂᐊᓗᐃᑦ ᖃᓄᒐᓚᒡᓗ 
ᐃᖃᓗᒐᓲᑎᖃᖃᑦᑕᖅᑐᕕᓃᑦ ᑰᖕᒥ ᓇᒦᓐᓂᖓ ᖃᓅᓂᖓᓗ 
ᒪᓕᒡᓗᒋᑦ, ᑰᒡᓗ ᐃᖏᕐᕋᓂᖓ ᒪᓕᒡᓗᒍ. ᐃᖃᓪᓕᐊᕐᕖᑦ 

ᐃᓄᖃᖃᑦᑕᖅᑐᕕᓃᑦ ᑖᒃᑯᓂᖓᑦᑕᐃᓐᓇᖅ ᑐᓂᕐᕈᑕᐅᔪᓐᓇᕐᓗᓂᓗ 
ᐃᓚᖏᓐᓄᑦ ᐅᕝᕙᓗ ᓄᓇᖅᑲᑎᖏᓐᓄᑦ.

ᑰᑉ ᐃᓚᖓᒍᑦ, ᐃᖃᓗᒐᓱᒃᑐᑦ ᓇᑎᓕᐅᖅᐸᒃᑐᕕᓃᑦ ᐅᔭᕋᓱᒡᔪᓂ ᓯᒡᔭᒥ. 
ᐃᖃᓗᒐᓱᒃᑐᑦ ᖃᓗᕋᑐᐃᓐᓇᖅᐸᒃᑐᕕᓃᑦ ᐃᖃᓗᐊᓗᖕᓂᒃ ᖃᓘᑎᖏᓐᓄᑦ. 
ᐃᖃᓗᒐᓱᒃᐸᖕᓂᕐᒥᔪᑦ ᓴᐳᑎᓄᑦ, ᐳᓪᓚᑎᓄᑦ, ᑲᑭᕙᖕᓄᑦ ᐅᓈᑯᑖᓄᓪᓗ.

ᐃᖃᓗᒐᓱᒃᑐᖅ ᓇᐅᓕᒃᓯᔪᖅ ᐃᖃᓗᒃᐸᖕᒥᒃ.  
ᑕᒪᓐᓇ ᐃᐱᐅᑕᖓ ᓴᒃᑯᐊᓄᑦ ᐊᑕᔪᖅ  
ᐅᓈᖃᖃᑐᓂ ᐲᔭᑦᑐᒥᒃ.

ᓚᐃᔅᑕ (leister) ᑲᑭᕙᐅᕗᖅ 
ᓄᕗᑯᑖᖃᖅᑐᓂ ᒪᕐᕉᖕᓂᒡᓗ 
ᓴᓂᕌᒍᑦ ᑭᑭᐊᖃᖅᑐᓂ ᓇᑦᑎᒍᑎᖏᓐᓂᒃ 
ᑐᕝᕕᖏᒃ. ᐃᖃᓗᒐᓱᒃᑐᖅ ᑕᕝᕙ ᑕᑯᒐᐃᒐᒥ 
ᐃᖃᓗᖕᒥᒃ ᐃᒃᑲᓐᓂᖓᓂ, ᓚᐃᔅᑕᒧᑦ ᓇᐅᓕᒃᑐᒍ. 
ᑕᒪᓐᓇ ᐊᑯᓪᓕᖅᐹᖅ ᐊᑯᓕᕕᖓ ᑲᐱᓯᑦᑕᖅᐳᖅ 
ᐃᖃᓗᖕᒥᒃ, ᑖᒃᑯᐊᓗ ᓴᓂᕌᓃᑦᑑᒃ ᑭᑭᐊᖏᒃ 
(ᑭᖑᕝᕙᖏᒃ) ᓇᑦᑎᒃᑐᑎᒃ ᐃᖃᓗᒃ ᐲᔾᔭᐃᖅᑐᒍ. 
ᑖᒃᑯᐊ ᑭᖑᕝᕙᖏᒃ ᐊᑯᓕᕕᖓᓗ ᓇᔾᔪᖕᒥᒃ 
ᓴᓇᔭᐅᖃᑦᑕᖅᑐᕕᓃᑦ.

ᐃᖃᓗᓕᕆᓂᖅ
ᓄᓇᓖᑦ ᐃᖃᓗᒐᓱᖃᑦᑕᖅᑐᕕᓃᑦ 
ᓈᒻᒪᒋᐊᖅᑐᒋᑦ ᐅᑭᐅᓕᒫᒧᑦ ᑕᐃᒪ 
ᑕᖅᑭᒐᓴᐅᓂᐊᕐᒥᖕᒪᑕ. ᐃᖃᓗᒃᐸᑦ 
ᓱᕈᕐᔭᐃᖅᑕᐅᕙᒃᑐᕕᓃᑦ ᐃᕐᕋᕖᔭᖅᑕᐅᓪᓗᑎᒃ, 

ᐊᖒᑏᔭᖅᑕᐅᓪᓗᑎᒃ, ᕿᒥᕐᓗᐃᔭᖅᑕᐅᓪᓗᑎᒃ 
ᓂᐊᖁᐃᔭᖅᑕᐅᓪᓗᑎᒡᓗ. ᑕᒪᓐᓇ 
ᐃᖃᓗᒃᐸᒃ ᓂᖀᓐᓇᐅᓕᖅᑐᓂ. 
ᐃᓯᕕᖓᔾᔪᑎᓕᖅᑕᐅᕙᒃᑐᕕᓃᑦ, ᐸᐱᕈᖓᒍᑦ 

ᓂᕕᙵᖅᑎᖅᑕᐅᓪᓗᑎᒃ. ᐃᖃᓗᒃᐸᑦ 
ᓂᒃᑯᑦᓯᐊᖑᖃᑦᑕᖅᑐᕕᓃᑦ ᖃᖅᑲᐅᑉ 
ᓴᓂᕋᖏᓐᓃᒋᐊᖅᑐᑎᒃ ᐊᓄᕆᖃᑦᑎᐊᖅᑐᒥ, 
ᐅᕝᕙᓗ ᐳᔪᕐᒧᑦ ᐸᓂᖅᓯᐊᖑᓪᓗᑎᒃ.

ᓂᕆᓂᐊᓕᕌᖓᑕᓗ ᐃᖃᓗᖕᒥᒃ, ᑖᓐᓇ 
ᓂᒃᑯᓕᐊᖑᓯᒪᔪᖅ ᐆᔪᓕᐊᖑᕙᒃᑐᕕᓂᖅ 
ᐴᖅᑐᒋᑦ ᐅᔅᓯᑦᑎᐊᖅᑐᒧᑦ. ᑖᓐᓇ ᐆᑦᑎᔾᔪᑎ 

ᐃᒻᒪᒃᑐᒍ, ᐴᖅᓯᕕᐅᓪᓗᓂ ᐅᔭᕋᖕᓂᒃ ᐆᓇᖅᑐᓂᒃ. 
ᑖᓐᓇ ᐃᒪᖓ ᑎᖅᑎᓕᕐᒪᑦ ᐃᖃᓗᖕᓂᒃ 
ᐃᓗᓪᓕᖅᓱᖅᑐᒍ.

ᐅᖅᓱᐃᔭᐃᓂᖅ ᐃᖃᓗᕕᓂᕐᓂᑦ, ᐃᖃᓗᒃ 
ᐃᑎᖅᓴᓕᐅᖅᓯᒪᔪᒥ ᐃᒥᕐᒥ ᑎᖅᑎᑎᑕᐅᓪᓗᓂ 
ᐅᖅᓱᖓ ᐳᑦᑕᓪᓚᒃᐸᓪᓕᐊᔪᖅ ᖃᓘᖅᑕᐅᓪᓗᓂ. 
ᑖᓐᓇ ᐃᖃᓘᑉ ᐅᖅᓱᖓ ᐅᑭᐅᒃᑯᑦ 
ᒥᓯᕋᐅᓂᐊᕐᓗᓂ ᒪᒪᖅᓴᐅᑎ. ᐃᖃᓗᒃᐸᒃ 
ᓂᒃᑯᓕᐊᖑᕙᒃᑐᕕᓃᑦ, ᐆᑦᑎᔭᐅᕙᒃᑐᕕᓃᑦ 
ᓯᖁᑦᑎᖅᑕᐅᓪᓗᑎᒡᓗ. ᑖᓐᓇ ᐃᖃᓗᒃ ᑲᙵᑯ 
ᐅᖅᓱᒥᒃ ᐸᐅᕐᖓᓂᓪᓗ ᐃᓚᔭᐅᓪᓗᓂ 
“ᐱᒥᑲᓐ”-ᓕᐊᖑᕙᒃᑐᕕᓂᖅ, ᐊᐅᓪᓚᖅᑐᓄᓪᓗ 
ᑕᖁᐊᖑᕙᒃᑐᕕᓂᖅ. ᐃᖃᓘᑦᑕᐅᖅ ᓱᕙᖓ 
ᓂᕆᔭᐅᕙᒃᑐᕕᓂᖅ ᓄᑖᖅ ᐅᕝᕙᓗ 
ᓂᒃᑯᓕᐊᖑᓯᒪᔪᖅ.

ᐱᕈᖅᑐᑦ ᓇᑲᑯᑖᓖᑦ (Indian hemp plant) 
ᓄᐊᑕᐅᖃᑦᑕᖅᑐᕕᓃᑦ, ᖁᓪᓗᖅᑕᐅᓪᓗᑎᒃ, 
ᐸᓂᖅᓯᐊᖑᓪᓗᑎᒃ, ᑲᐅᒐᖅᑕᐅᓪᓗᑎᒃ, 
ᕿᐱᔭᐅᓪᓗᑎᒃ ᕿᓚᕈᑎᓕᐊᖑᕙᒃᑐᕕᓃᑦ. ᑕᒪᓐᓇ 
ᕿᓚᕈᑎᓕᐊᖅ ᐊᖑᑎᓄᑦ ᓄᓗᐊᓕᐊᖑᕙᒃᑐᕕᓂᖅ 
ᓂᒥᓕᐊᖑᕙᖕᓂᕆᓪᓗᑎᒡᓗ ᐃᖃᓗᖕᓂᒃ 
ᖃᓗᕋᐅᑎᓕᐊᖑᔪᓄᑦ.

ᐅᓇ ᐃᖃᓗᖕᓄᑦ ᐳᓪᓚᑎ ᓴᓇᔭᐅᔪᕕᓂᖅ 
ᑰᑎᓇᐃᒥᐅᓄᑦ. ᐃᓕᔭᐅᖃᑦᑕᖅᑐᕕᓃᑦ 
ᑕᒪᒃᑯᐊ ᐳᓪᓚᑎᑦ ᑰᑉ ᐃᒃᑲᓐᓂᖓᓂ ᐅᕝᕙᓗ 
ᐊᑐᖃᓯᐅᑎᓪᓗᒍ ᓴᐳᑎᓄᑦ. ᐃᖃᓗᐃᑦ ᑕᕝᕙ 
ᐹᖃᕐᓂᖓᓄᑦ ᐃᓯᑦᑕᖅᐳᑦ ᐊᓂᔪᓐᓇᐃᓪᓕᓪᓗᑎᒃ.

ᓂᐅᕐᕈᑎᖃᖃᑦᑕᕐᓂᖅ
ᐅᐊᓕᓂᕐᒥ ᐃᓐᓇᕐᒥᐅᑦ 
ᐊᑯᓐᓂᖓᓃᓪᓗᐊᐸᓗᖕᓂᖏᓐᓄᑦ ᐅᐊᓕᓂᐅᑉ 
ᓯᒡᔭᖓᓂ ᖁᑦᑎᖕᓂᖅᓴᒥᐅᑦ ᓇᐹᖅᑐᑭᑦᑐᒥᐅᓪᓗ, 
ᓂᒋᖅᐸᓯᖕᒧᑦ ᐅᐊᕆᒑᓐ (Oregon) ᐅᐊᖕᓇᕐᒧᓪᓗ 
ᐅᓪᓗᒥ ᐊᓛᔅᑲᐅᓕᖅᑐᒧᑦ.

ᓄᓇᖅᑲᑎᒌᙱᑦᑐᑦ ᓂᐅᕐᕈᑎᖃᖃᑦᑕᖅᑐᕕᓃᑦ 
ᐱᑕᖃᓗᐊᕐᓂᖏᓐᓂᒃ, ᓲᕐᓗ ᐃᖃᓗᒃᐸᑦ 
ᓂᒃᑯᓕᐊᖑᓯᒪᔪᑦ, ᐱᔭᕆᐊᖃᖅᑕᖏᓐᓄᑦ. 
ᑕᐅᕙᓂᕐᒥᐅᑦ ᓂᐅᕐᕈᑎᖃᖃᑦᑕᖅᑐᕕᓃᑦ 
ᐸᐅᕐᖓᕐᓂᒃ ᐸᓐᓇᑯᓂᒃ, ᐊᒥᕐᓂᒃ ᐃᒻᓇᐃᓪᓗ 
ᕿᕕᐅᖓᓂᒃ ᐅᐊᓕᓂᐅᑉ ᑭᒡᓕᖓᓂᒥᐅᓄᑦ. 
ᑐᓂᔭᐅᖔᖃᑦᑕᖅᑐᕕᓃᑦ ᐅᕕᓗᑯᑖᓂᒃ 
ᐊᓯᖏᓐᓂᒡᓗ ᑎᕆᐅᕐᒥᑦ ᐱᔭᒃᓴᓂᒃ.

ᐅᕕᓗᑯᑖᑦ ᐱᐅᓴᐅᑎᐅᖃᑦᑕᖅᑐᕕᓃᑦ 
ᐊᓐᓄᕌᓄᑦ ᓂᐅᕐᕈᑕᐅᕙᒃᑐᑎᒡᓗ 
ᐊᑭᓕᐅᑕᐅᓪᓗᑎᒃ (ᑮᓇᐅᔭᐅᓪᓗᑎᒃ). ᐅᕕᓗᑯᑖᑦ 
ᓄᐊᑕᐅᖃᑦᑕᖅᑐᕕᓃᑦ ᓅ ᑦᓴ ᓄᓪᑦ-ᓄᑦ 
ᐅᐊᓕᓂᐊᓂ ᕚᓐᑰᕙ ᕿᑭᖅᑕᖓᓂ. ᑕᒪᒃᑯᐊ 
ᐅᕕᓗᑯᑖᑦ ᑲᑎᖅᓱᖅᑕᐅᖃᑦᑕᖅᑐᕕᓃᑦ 
ᑕᑭᓂᖏᑦ ᒪᓕᒡᓗᒋᑦ, ᑕᒪᒃᑯᐊ ᓱᕋᒃᓯᒪᙱᑦᑐᑦ 
ᐱᔪᒪᔭᐅᓂᖅᐹᖑᓪᓗᑎᒃ. ᓂᐅᕐᕈᑎᖃᕐᓂᒃᑯᑦ 
ᐅᕕᓗᑯᑖᑦ ᓯᓂᐊᓂᑦ ᓇᒧᑐᐃᓐᓈᓘᖅᐸᒃᑐᕕᓃᑦ.

ᐱᙳᐊᕈᓯᑦ
ᐱᙳᐊᕐᓂᖅ ᓂᕕᖅᑕᐃᓕᓂᖅ ᐃᓱᒪᒧᑦ 
ᐊᒃᓱᕈᕐᓇᖅᐳᖅ ᑭᐱᙳᐃᔭᐅᑎᑦᑎᐊᕙᐅᓪᓗᓂᓗ. 
ᖁᓖᑦ ᐃᓄᐃᑦ ᒪᕐᕈᐃᓕᖓᓪᓗᑎᒃ ᐊᑭᓕᕇᑦ. 
ᑖᒃᑯᐊ ᐱᙳᐊᖅᑐᑦ ᐊᖁᕕᖓᓪᓗᑎᒃ  
ᐃᙱᖅᑐᑎᒃ, ᐸᒃᑕᒃᑐᖅᑐᑦ ᕿᒡᒋᖅᑕᑐᑎᒡᓗ 
ᓅᑦᑕᕋᑎᒃ. ᑭᖑᓪᓕᖅᐹᑉ ᐅᕐᕈᓇᓵᓛᑉ ᐃᓕᖏᑦ 
ᓵᓚᒃᓴᕐᓗᑎᒃ.

ᓄᑦᑕᕐᓂᖅ
ᑰᑦ ᐃᖏᕐᕋᓂᓖᑦ ᓱᒃᑲᓕᓗᐊᖅᑐᒥᒃ ᖁᕐᓗᖅᑑᓪᓗ 
ᐱᔭᒃᓴᐅᙱᒻᒪᑕ ᐱᓱᖃᑦᑕᖅᑐᕕᓃᑦ ᐊᔾᔭᖅᓯᓪᓗᑎᒃ 
ᓂᐅᕐᕈᑎᒃᓴᖏᓐᓂᒃ, ᐃᓪᓕᓂᑐᖄᓗᒃᑯᑦ. 
ᐅᖁᒪᐃᑦᑐᐊᓗᖕᓂᒃ ᓇᒻᒪᒃᐸᒃᑐᕕᓃᑦ, ᓇᒻᒪᖏᑦ 
ᖃᐅᕐᒥᐅᑕᖃᖅᑐᑎᒃ (ᐃᑲᔫᑎ). ᐅᑭᐅᒃᑯᑦ, ᐃᓚᖏᑦ 
ᑕᓪᓗᒃᓯᒪᓪᓗᑎᒃ (snowshoes) ᐅᓂᐊᖅᑐᑎᒃ 
ᑎᓱᕋᐅᑎᑯᑖᓂᒃ.

ᐃᒪᒃᑯᑦ ᑰᒃᑯᓪᓗ ᐅᒥᐊᖅᑐᕐᕕᒃᓴᐅᑎᓪᓗᒍ, 
ᓇᐹᖅᑑᑉ ᓱᓪᓗᐊᓂᒃ ᐃᓗᓕᐅᖅᓯᒪᔪᒥᒃ 
ᐅᒥᐊᓕᐅᖃᑦᑕᖅᑐᕕᓃᑦ, ᐳᑦᑕᔾᔪᑎᒃᑯᓪᓗ  

 
ᖃᔪᖅᑑᑎᖖᒍᐊᒃᑯᓪᓗ. ᑕᒪᒃᑯᐊ ᐅᒥᐊᑦ 
ᖃᔪᖅᑑᑎᙳᐊᖑᔮᖅᑐᑦ ᐆᒪᔪᕕᓂᕐᒥᒃ 
ᐊᒥᓕᖅᓯᒪᓪᓗᑎᒃ. ᑰᑎᓇᐃᑦᑕᐅᖅ 
ᑲᓅᓕᐅᖅᐸᒃᑐᕕᓃᑦ ᓯᕗᐊ ᐃᖅᑯᐊᓗ 
ᑯᔾᔭᖓᖅᑰᔨᔪᓂᒃ, ᑖᒃᑯᐊ ᑕᒪᒃᑭᒃ 
ᓄᕗᓕᐊᓘᓪᓗᑎᒃ. ᕿᔪᑦ ᐱᖓᓲᔪᖅᑐᑦ 
ᐊᔾᔨᒌᙱᑦᑐᑦ ᑲᓅᓕᐊᖑᕙᒃᑐᕕᓃᑦ.

ᑰᑎᓇᐃᓄᑦ ᑲᓅᓕᐊᕕᓂᖅ

ᐅᕕᓗᑯᑖᑦ



ᐊᖑᓇᓱᖕᓂᖅ ᓄᓂᕙᖕᓂᕐᓗ
ᑐᒃᑐᓐᓄᐊᑦ ᓯᐅᑎᒃᑭᑦ, ᑐᒃᑐᕐᔪᐊᑦ, ᕿᕐᓂᖅᑐᑦ 
ᑯᓪᓗᐃᑦᑐᑦ, ᐃᒻᓇᐃᑦ, ᑐᒃᑐᑦ ᖁᐱᓐᓂᓖᑦ (bighorn 
sheep) ᐊᖑᓇᓱᒃᑕᐅᕙᒃᑐᕕᓃᑦ ᐱᓯᒃᓯᓄᑦ, ᐅᓈᓄᑦ 
ᐳᓪᓚᑎᓄᓪᓗ. ᓄᓗᐊᓕᐅᖃᑦᑕᕐᓂᕐᒥᔪᑦ ᓇᐸᔪᓂᒃ 
ᑐᒃᑐᓐᓇᓱᒃᑕᖏᓐᓄᑦ ᕿᒫᔾᔭᐃᒃᑯᑎᖏᓐᓂᒃ 
ᑑᕌᖅᓯᒪᓪᓗᑎᒃ ᓂᒐᕈᑎᓄᑦ. ᑖᓐᓇ ᐆᒪᔪᖅ 
ᕿᒫᕕᑐᐊᖓᓄᑦ ᐅᐸᖕᒪᑦ ᓂᒐᖅᑕᐅᓪᓗᓂ 
ᓂᐅᖓᒍᑦ.

ᐱᕈᖅᑐᑦ, ᐱᖃᓯᐅᑎᓪᓗᒋᑦ ᐸᐅᕐᖓᑦ, 
ᐊᐃᕋᑦ, ᓇᐹᖅᑐᑦ ᖄᖏᑦ, ᑎᖏᐅᔭᑦ, ᐊᓯᖏᓪᓗ 
ᐱᕈᖅᓯᐊᒃᓴᓪᓗ ᓄᐊᑕᐅᖃᑦᑕᖅᑐᕕᓃᑦ 
ᓱᕈᔾᔭᐃᖅᑐᒋᑦ ᐅᑭᐅᒥ ᐊᑐᕐᓂᐊᕐᒪᑕ. ᐊᕐᓇᑦ 
ᓄᓂᕙᒃᐸᒃᑐᕕᓃᑦ ᐸᐅᕐᖓᕐᓂᒃ ᐃᓪᓚᐃᒍᑎᒧᑦ 
ᐸᐅᕐᖓᖃᐅᑎᓄᑦ. ᑕᒪᒃᑯᐊ ᓄᓂᕙᐅᑎᑦ ᕿᔪᑦ 
ᓵᑦᑐᑯᑖᑦ ᐊᒡᒐᐅᔮᖅᑐᑦ, ᑯᒪᐃᕐᓗᒋᑦ ᐸᐅᕐᖓᖃᕐᕖᑦ 
ᐊᒥᓲᓇᖅᑐᓂᒃ ᐱᕕᒃᓴᐅᓪᓗᑎᒃ. ᑕᒪᒃᑯᐊ ᐸᐅᕐᖓᑦ 
ᖃᒐᖅᑕᐅᖃᑦᑕᖅᑐᕕᓃᑦ ᐸᓂᖅᓯᐊᖑᓪᓗᑎᒃ 
ᓵᑦᑐᑯᓘᓕᖅᑐᑎᒃ ᐊᒥᐅᔮᓕᖅᑐᓂ ᐅᕝᕙᓗ 
ᐴᓪᓕᐅᒐᓕᐊᖑᓪᓗᑎᒃ. ᓰᕐᓇᖅᑐᓂᒃ ᐱᔪᒪᔭᕌᖓᑕ 
ᓇᐹᖅᑐᒥᒃ ᐅᖃᓗᕋᖃᙱᑦᑐᓂᑦ ᑕᒪᓐᓇ 
ᐃᓗᐊ ᐆᒻᒪᐅᓂᖓ ᓂᕆᔭᐅᖃᑦᑕᖅᑐᕕᓂᖅ 
ᓰᕐᓇᖅᑐᖅ. ᐱᕈᖅᑐᑦ ᓄᓇᑐᐃᓐᓇᕐᒥ (ᐃᓛᒃ 
ᐱᕈᖅᓯᐊᖑᙱᑦᑐᑦ ᐃᓄᖕᓄᑦ) ᓂᕿᒋᕙᒃᑕᖏᓐᓄᑦ 
ᐃᓚᒋᔭᐅᖃᑦᑕᖅᑐᕕᓃᑦ. ᐃᖢᐊᖅᓴᐅᑎᓪᓗ 
ᐱᕈᖅᑐᑦ ᓄᐊᑕᐅᖃᑦᑕᕐᓂᕐᒥᔪᑦ.

ᐅᓇᑕᕐᓂᖅ
ᖃᖓᓚᐅᓱᖓᖅ ᓄᓇᖅᑲᑎᒌᙱᑦᑐᑦ 
ᐊᑭᕋᖅᑑᑎᓕᖅᐸᒃᑐᕕᓃᑦ. ᑕᐃᒪᐃᓕᕌᖓᑕ 
ᐅᓇᑕᕐᓗᑎᒃ ᐊᖓᔪᖅᑳᕆᓂᐊᖅᑕᒥᓂᒃ 
ᓂᕈᐊᖃᑦᑕᖅᑐᕕᓃᑦ ᑲᑉᐱᐊᑦᑕᐅᙱᓐᓂᖓᓄᑦ 
ᐹᔪᓐᓇᑦᑎᐊᕐᓂᖓᓄᓪᓗ ᐱᔾᔪᑎᖃᖅᑐᑎᒃ. 
ᑖᓐᓇ ᐅᓇᑕᕐᓂᕐᒥ ᐊᖓᔪᖅᑳᖅ ᐃᓱᒪᑕᕕᓂᖅ 
ᐅᓇᑕᕆᐊᖅᑐᓄᑦ. ᐅᓇᓖᑦ ᐊᓐᓄᕌᖅᓯᒪᕙᒃᑐᕕᓃᑦ 
ᕿᔪᖕᒥᒃ ᑐᒃᑐᕐᔪᐊᓪᓗ ᐊᒥᖓᓂᒃ 
ᑲᐱᔭᕐᓂᙱᒋᐊᖅᑐᑎᒃ ᓴᐴᓗᑕᖃᖅᑐᑎᒡᓗ 
ᐅᓇᑕᐅᑎᖏᑦ ᐱᖃᓯᐅᔾᔨᔪᕕᓃᑦ ᐊᓇᐅᑕᕐᓂᒃ, 
ᓴᕕᕋᓛᓂᒃ, ᐅᓈᕐᓂᒃ ᐱᓯᒃᓯᓂᒡᓗ.

ᓴᓇᐅᒐᖏᑦ
ᓕᓗᐃᑦ ᑖᒻᓴᓐᓗ ᓄᓇᖃᖅᑳᖅᓯᒪᔪᑦ 
ᕿᑐᑦᑐᒐᐅᔭᓕᐅᒃᑲᕕᓂᐊᓗᐃᑦ, ᓱᓕᓗ 
ᐅᓪᓗᒥᒧᑦ ᕿᑐᑦᑐᒐᐅᔭᓕᐅᖅᑎᐅᕗᑦ. ᑕᒪᒃᑯᐊ 
ᕿᑐᑦᑐᒐᐅᔭᖏᑦ ᓇᐹᖅᑑᑉ ᐊᐃᕋᖏᓐᓂᒃ 
ᓄᕕᖅᓴᒐᓕᐅᓲᑦ ᐅᔅᓯᑦᑎᐊᖅᑐᑎᒡᓗ 
ᐃᒻᒪᔭᒍᓐᓃᖅᑎᑕᐅᓲᑦ ᒪᓴᒃᑎᑕᐅᓚᐅᖅᑐᓂ 
ᑕᒪᓐᓇ ᐊᐃᕋᖅ ᐳᕕᕈᔪᒡᓗᓂ 

ᐸᓂᑦᑎᐊᖅᐸᑦ. ᑕᒪᒃᑯᐊ ᕿᑐᑦᑐᒐᐅᔭᓕᐊᑦ 
ᓱᓇᑐᐃᓐᓇᕐᓄᑦ ᐴᕕᓃᑦ ᓂᖅᑎᐅᕈᑎᕕᓃᓪᓗ. 
ᑕᖅᓴᓕᖅᓱᖅᑕᐅᖃᑦᑕᖅᑐᕕᓃᑦ ᓴᓇᒪᓂᒐᓚᖕᓂᒃ 
ᐊᐅᐸᖅᑐᓂᒃ ᕿᓐᓂᖅᑕᓂᒡᓗ.

ᖃᔪᖅᑑᑎᓕᐅᖅᐸᖕᓂᕐᒥᔪᑦ 
ᐃᓄᙳᐊᓂᒃ ᐃᒃᓯᕙᔪᙳᐊᓂᒃ ᐅᒃᑯᓯᒃᓴᒥᒃ 
ᓴᓇᙳᐊᒐᒃᓴᓪᓘᓐᓃᑦ. ᑕᒪᒃᑯᐊ ᑲᖐᒋᔭᐅᕗᑦ 
ᖃᔪᖅᑑᑎᑦ ᐊᑐᖅᑕᐅᖃᑦᑕᖅᑐᕕᓂᐅᓱᒋᔭᐅᓪᓗᑎᒃ 
ᐊᖓᒃᑯᕐᓄᑦ ᑐᙵᓵᕆᔪᓄᑦ 
ᓂᕕᐊᖅᓯᐊᖅ ᐃᓐᓇᙳᕐᓂᖓᓂᒃ 
ᓇᓪᓕᐅᓐᓂᖅᓯᐅᖅᑐᓂᒃ.

ᐊᓇᐅᑕᖅ ᐅᓇᑕᐅᑦ



ᓇᐹᖅᑐᑭᑦᑐᕐᒥᐅᑦ

ᐃᐅᓪᐴᑕᒥᑦ ᐱᒋᐊᖅᑐᓂ, ᓴᔅᑳᑦᑐᐊᓐᒧᑦ ᐊᒻᒪᓗ ᒫᓂᑕᐅᕙᐅᑉ ᓂᒋᖅᐸᓯᐊᓄᑦ 

ᓄᓇᖓ ᓇᐹᖅᑐᑭᑦᑑᕗᖅ. ᑕᒪᓐᓇ ᓄᓇᖓ ᒪᓂᕋᔮᕌᓗᒃ ᓇᐹᖅᑐᖃᑦᑎᐊᙱᑦᑐᓂ, 

ᖃᖅᑲᔮᖃᖅᑐᓂ ᐃᓐᓈᕈᖃᐅᖅᑐᓂᓗ. ᐃᕕᖃᐅᖅᑐᖅ ᑕᑭᔫᑎᓂᒃ ᓇᐃᑦᑐᓂᒡᓗ. 

ᐱᖓᓱᓂᒃ ᑰᔾᔪᐊᖃᖅᐳᖅ - the Bow, Assiniboine South Saskatchewan. ᑕᒪᓐᓇ 

ᓄᓇᒋᔭᐅᔪᑐᖃᐅᕗᖅ, ᐅᓪᓗᒥᒧᑦ ᓱᓕ, ᓇᐹᖅᑐᑭᑦᑐᕐᒥᐅᓄᑦ.

ᐅᑭᐅᒃᑯᑦ, ᐃᓄᒋᐊᖕᓇᑎᒃ ᐅᑮᕙᒃᑐᕕᓃᑦ ᑐᐱᖅᓯᒪᓪᓗᑎᒃ ᓇᖅᓴᓂ ᐅᖂᑕᖅᓯᒪᒋᐊᖅᑐᑎᒃ 

ᓂᓪᓛᓗᖕᒥᒃ ᐊᓄᕆᕐᒥᑦ. ᐅᐱᕐᖓᒃᓴᓕᖅᑎᓪᓗᒍ, ᐃᓄᖏᑦ ᓇᕈᓕᖃᑦᑕᖅᑐᕕᓃᑦ 

ᓂᕿᒃᓴᖅᓯᐅᖅᑐᑎᒃ. ᓇᕈᖃᑦᑕᖅᑐᕕᓃᑦ ᓇᒧᑐᐃᓐᓇᖅ ᓇᐹᖅᑐᑭᑦᑐᒥ, ᒪᓕᒡᓗᑎᒃ ᐸᕙᓗᓂᒃ 

(buffalo). 

ᑕᐅᕙᓂᒥᐅᑕᑦ ᐊᒥᓲᙱᑦᑐᑎᒃ ᓇᕈᖃᑦᑕᖅᑐᕕᓃᑦ 
ᑭᓯᐊᓂ ᑲᑎᓚᐅᓱᖓᖅᐸᒃᑐᑎᒃ 
ᐊᖑᓇᓱᒻᒪᕆᖕᓂᐊᖅᑐᑎᒃ ᐅᕝᕙᓗ 
ᓇᓪᓕᐅᓐᓂᖅᓯᐅᖅᑐᑎᒃ. ᑏᐲᑦ (ᑐᐱᑦ 
ᓄᕗᓖᑦ) ᐊᖏᕐᕋᑦᑎᐊᕙᕕᓃᑦ - ᐊᐅᓪᓚᕐᓗᓂ 
ᐱᔭᕆᐊᑐᙱᑦᑐᑦ ᑐᐱᕋᕐᓂᖅᑐᑎᒡᓗ ᐃᓄᖏᑦ 
ᓇᕈᑎᓪᓗᒋᑦ.

ᑏᐲᑦ ᓴᓇᔭᐅᖃᑦᑕᖅᑐᕕᓃᑦ, ᓇᒻᒥᓂᕆᔭᐅᓪᓗᑎᒃ 
ᑐᖅᑯᖅᑕᐅᕙᒃᑐᑎᒡᓗ ᐊᕐᓇᖏᓐᓄᑦ. 
ᐊᖕᒪᓗᑭᓵᓕᖓᔪᒥᒃ ᖁᓛᓄᑦ ᓄᕗᖃᖅᑐᓂ 
ᖃᓇᖃᖃᑦᑕᖅᑐᕕᓃᑦ ᕿᓚᒃᓱᖅᓯᒪᔪᓂᒃ ᓄᕗᐊᓄᑦ. 
ᑐᐱᖅ ᐸᕙᓘᑉ ᐊᒥᖓ ᖃᓇᖓᓄᑦ ᐃᓯᕕᑕᐅᓪᓗᓂ 
ᕿᓚᒃᑕᐅᖃᑦᑕᖅᑐᕕᓂᖅ ᓄᕗᐊᓄᑦ. 
ᑐᐱᐅᑉ ᐃᓱᖏᒍ ᑲᑕᖓᑕ ᖁᓕᑦᑎᐊᖓᓂ 
ᐸᐅᒍᐊᓕᖅᓱᖅᑕᐅᕙᒃᑐᕕᓃᑦ, ᐲᔾᔭᐃᖅᑐᒍ ᑐᐱᖓ.

ᑏᐲᑦ ᐸᐅᑦᑑᑎᖃᖃᑦᑕᕐᓂᕐᒥᔪᑦ ᑐᐱᐅᑉ 
ᐊᑖᒍᑦ ᕿᔪᖕᓂᒃ ᐅᔭᕋᓂᒡᓗ ᐊᓄᕆᒧᑦ 
ᒪᑉᐱᔭᔾᔭᐃᒃᑯᑎᖏᓐᓂᒃ.

ᐅᓯᖃᑦᑕᖅᑐᕕᓃᑦ ᓱᓇᒃᑯᑖᖏᓐᓂᒃ, ᐱᖃᓯᐅᔾᔨᓪᓗᑎᒃ 
ᑏᐲᖏᓐᓂᒃ, ᐊᐅᓪᓚᓕᕌᖓᒥᒃ ᑐᕋᕗᐊᓄᑦ 
(travois). ᑖᓐᓇ ᑐᕋᕗᐊ ‘ᐱ’-ᙳᐊᖑᔮᖅᑐᖅ 
ᕿᔪᖕᓂᒃ ᓴᓇᓯᒪᔪᖅ ᑲᓕᑲᑦᑕᖅ. ᑐᕋᕗᐊᑦ 
ᕿᒻᒥᓄᑦ ᐅᓂᐊᖅᑕᐅᖃᑦᑕᖅᑐᕕᓃᑦ 
ᐱᑕᖃᓕᖅᑎᓪᓗᒍᓗ ᕿᒧᒃᓯᐅᑎᓄᑦ.



ᓇᐹᖅᑐᑭᑦᑐᕐᒥᐅᑦ
ᓇᑰᑕ
ᓯᒃᓯᑲ
ᑲᐃᓇᐃ
ᐊ’ᐊᓂᓂᓐ
ᐱᑯᓂ
ᓂᕼᐃᔭᐅᐊᒃ
ᑦ’ᓲ ᑎᓇ

ᐊᓐᓄᕌᖏᑦ
ᐊᓐᓄᕌᓕᐅᖃᑦᑕᖅᑐᕕᓃᑦ ᐸᕙᓘᑉ, ᑐᒃᑐᓐᓄᐊᑉ, ᑐᒃᑐᕐᔪᐊᑉ ᑐᒃᑐᓛᓪᓗ ᐊᒥᖏᓐᓂᒃ. ᐊᕐᓇᖏᑦ 
ᐊᒥᓕᕆᖃᑦᑕᖅᑐᕕᓃᑦ ᒪᒦᔭᐃᓪᓗᑎᒃ ᕿᑐᓕᓴᐃᓪᓗᑎᒡᓗ (tan), ᒥᖅᓱᓚᐅᖖᒋᓐᓂᖏᓐᓂᒃ 
ᐸᕙᓘᑉ ᐃᕙᓗᖓᓄᑦ. ᐊᓐᓄᕌᑦ ᐱᐅᓴᖅᑕᐅᖃᑦᑕᖅᑐᕕᓃᑦ ᐃᓛᖁᔅᓯᑦ ᒥᖅᑯᖏᓐᓄᑦ 
ᓂᔾᔭᓕᖅᓱᐃᖃᑦᑕᕐᓂᕆᓪᓗᑎᒡᓗ. ᐅᓖᑦ ᐸᕙᓘᑉ ᐊᒥᖏᑦ ᐅᑭᐅᒃᑯᑦ ᐅᖅᑰᑦᑎᐊᖅᑐᑦ 
ᐊᑐᖅᑕᐅᖃᑦᑕᖅᑐᕕᓃᑦ. ᐆᒪ ᑕᕝᕙ ᐊᑎᑦᑎᐊᖓᓂ ᓯᒃᓯᑲᓄᑦ ᐊᓐᓄᕌᓕᐊᕕᓃᑦ.

ᐊᕐᓇᑦ ᓱᕈᓯᓪᓗ ᓄᐊᑦᑎᖃᑦᑕᖅᑐᕕᓃᑦ ᐱᕈᖅᑐᓂᒃ 
ᒪᑯᓂᖓ ᐸᐅᕐᖓᕐᓂᒃ, ᓯᐱᐊᑎᓚᒻᓂᒃ (bitterroot), 
ᐃᑎᐅᔭᐅᔭᑦ (camas) ᑑᕐᓂᑉᓂᒡᓗ (wild turnip).  
ᑕᒪᒃᑯᐊ ᓂᕆᔭᐅᑦᑕᐅᑎᒋᖃᑦᑕᖅᑐᕕᓃᑦ 
ᓄᐊᑕᐅᕙᒃᑐᑎᒡᓗ ᓱᕈᕐᔭᐃᖅᑕᐅᓪᓗᑎᒃ ᐅᑭᐅᒃᑯᑦ 
ᓂᕿᐅᓂᐊᕐᒪᑕ.

ᐊᖑᑎᖏᑦ ᐆᒪᔪᕋᓱᖃᑦᑕᖅᑐᕕᓃᑦ 
ᐅᓈᕐᓄᑦ, ᓂᒐᖅᑎᔾᔪᑎᓄᑦ ᐱᓯᒃᓯᓄᓪᓗ. 
ᐊᖑᓇᓱᖃᑦᑕᖅᑐᕕᓃᑦ ᑐᒃᑐᓛᑦ (pronghorn), 
ᓯᐅᑎᒃᑭᑦ (mule deer), ᑐᒃᑐᕐᔪᐊᑦ  
     ᓇᐹᖅᑐᑭᑦᑑᓪᓗ ᐊᕿᒡᒋᖏᓐᓂᒃ. ᑭᓯᐊᓂ  
       ᓂᕿᓪᓗᐊᑕᕕᓂᖏᑦ ᐸᕙᓗᑦ. 



ᐸᕙᓗᖕᓂᐊᖅᑎᑦ

ᓇᐹᖅᑐᑭᑦᑐᕐᒥᐅᑦ ᐱᕕᒡᔪᐊᕆᔭᖃᖅᑐᕕᓃᑦ ᐸᕙᓗᓂᒃ ᓂᕿᒋᒻᒪᔾᔪᒃ, 
ᐊᓐᓄᕌᕆᖕᒪᔾᔪᑦ, ᑐᐱᒃᓴᕆᖕᒪᔾᔪᑦ, ᓱᒋᐅᑎᓕᐊᕆᔭᒃᓴᐅᖕᒪᑦ, ᐅᖅᓱᕆᖕᒪᔾᔪᒃ, 
ᐅᓯᑲᖅᑕᐅᑎᓕᐊᒃᓴᕆᖕᒪᔾᔪᒃ, ᐴᒃᓴᓕᐊᒃᓴᕆᖕᒪᔾᔪᒃ ᓴᓇᕐᕈᑎᓕᐊᕆᔪᓐᓇᕐᒪᔾᔪᓪᓗ.

ᐅᐊᑦᑎᐊᕈᐊᓗᒃ, 50M-ᒦᓗᐊᖅᑐᕕᓂᐅᓱᒋᔭᐅᕗᑦ ᐸᕙᓗᑦ ᓇᕈᔨᑦ 
ᓇᐹᖅᑐᑭᑦᑐᕐᒥ. ᐊᕐᕌᒍᑕᒫᖅ ᓄᓇᖅᑲᑎᒌᙱᑦᑐᑦ ᑲᑎᖃᑦᑕᖅᑐᕕᓃᑦ 
ᐸᕙᓗᓐᓂᐊᕋᓱᒃᑐᑎᒃ. ᐸᕙᓗᒐᓱᖕᓂᖅ ᒪᓕᒐᖃᖅᑐᕕᓂᖅ ᓱᕋᒃᑕᐅᑦᑕᐃᓕᔪᓂᒃ 
— ᐅᐃᒻᒪᐅᖅᑲᓗᐊᕐᓗᓂ ᐸᕙᓗᓂᒃ ᑲᐸᑦᑎᒃᐸᑦ ᐱᒋᐊᕈᓐᓇᖅᓯᓚᐅᖅᑎᓐᓇᒋᑦ, 
ᐱᙱᑦᑎᐊᒻᒪᕆᑐᐃᓐᓇᕆᐊᖃᕐᓂᖏᓐᓄᑦ ᑕᐃᒪᐃᑦᑐᕕᓃᑦ ᓄᓇᓖᑦ 
ᐱᕐᓕᑐᐃᓐᓇᕆᐊᖃᕐᓂᖏᓐᓄᑦ. ᐸᕙᓗᖕᓂᐊᕐᓂᖅ ᐱᒻᒪᕆᐊᓘᖃᑦᑕᖅᑐᕕᓂᖅ 
ᓄᓇᖅᑲᑎᒌᑦ ᐊᓐᓇᐅᒪᓇᓱᒍᓐᓇᕐᓂᖏᓐᓄᑦ.

ᐸᕙᓗᒐᓱᖃᑦᑕᕐᓂᕐᒥᔪᑦᑕᐅᖅ ᐊᕙᓗᓯᒪᔪᒧᑦ, pound-ᖑᓂᕋᖅᑕᐅᔪᓄᑦ, 
ᐸᕙᓗᑦ ᕿᒫᑎᑦᑐᒋᑦ. ᑕᕝᕙ ᐃᓵᒻᒪᑕ, ᑐᖁᕋᖅᑕᐅᓕᖅᑐᑎᒃ ᐅᓈᕐᓄᑦ.

ᐊᒻᒪᑦᑕᐅᖅ ᐸᕙᓗᒐᓲᑕᐅᓐᓂᕐᒥᔪᖅ ᐃᓐᓈᕈᕐᒧᑦ ᑲᑕᒐᖅᑎᑦᑎᕙᒃᑐᑎᒃ 
ᕿᒫᔪᓂᒃ, ᑕᐃᒪᐃᑦᑐᕕᓂᖅᑕᖃᕐᒥᔪᕐᓗ Head-Smashed-in-Buffalo-Jump-
ᖑᓂᕋᖅᑕᐅᔪᒥᒃ ᐃᐅᓪᐴᑕᒥ. ᐱᓇᓱᒃᑎᖏᑦ ᕿᒫᑎᑦᑎᓇᓱᖃᑦᑕᖅᑐᕕᓃᑦ 
ᐸᕙᓗᓂᒃ ᐃᓐᓈᕈᒧᑦ, ᑕᕝᕙ ᐅᐃᒻᒪᒃᑲᒥᒃ ᐃᓐᓈᕈᕐᒥᑦ ᑲᑕᒐᖅᑐᑎᒃ ᑐᖁᕋᖅᑐᑎᒃ.

ᕿᒧᒃᓯᐅᑎᖃᓕᖅᑎᓪᓗᒍ ᐊᕐᕌᒍᖏᓐᓂ 1700 ᐸᕙᓗᒐᓱᖕᓂᖅ 
ᐱᔭᕐᓂᖅᓯᕚᓪᓕᖅᑐᕕᓂᖅ. ᕿᒧᒃᓯᐅᑎᒃᑯᑦ ᒪᓕᒍᓐᓇᖅᓯᔪᕕᓃᑦ ᕿᒫᔪᓂᒃ 
ᐸᕙᓗᓂᒃ ᐱᓯᒃᓯᒐᓱᒃᑐᒋᑦ.



ᐸᕙᓗᑦ
ᐃᓐᓈᓗᒃ ᐸᓐᓂᖅ ᐸᕙᓗ 2m-ᒥᒃ (6½ft.) ᑕᑭᓂᖃᕈᓐᓇᖅᑐᑦ ᐅᖁᒪᐃᓐᓂᖃᕈᓐᓇᖅᑐᓂᓗ 700kg-ᒥᒃ (1540lb.). ᐊᕐᓇᑦ ᓱᕋᐃᔭᐃᖃᑦᑕᖅᑐᕕᓃᑦ ᐸᕙᓗᕕᓂᖅ 
ᓂᕿᒃᓴᓕᐊᕆᓪᓗᒍ ᓱᓇᒃᑯᑖᖏᓪᓗ ᑭᓱᒃᓴᐅᓂᐊᕐᓗᑎᒃ. ᓂᕿᖓ ᓱᒃᑲᐃᑦᑐᒥᒃ ᓂᒃᑯᒃᓯᐊᖑᖃᑦᑕᖅᑐᕕᓂᖅ ᓯᖁᑦᑎᖅᑐᒍᓗ ᓂᒃᑯ ᐱᒥᑲᓐᓕᐊᕆᓪᓗᒍ - 
ᓈᒻᒪᒋᐊᖅᑐᓂ ᓄᓇᓕᓕᒫᓄᑦ ᐅᑭᐅᓕᒫᕐᒧᑦ. ᐅᑯᐊ ᑕᕝᕙ ᐸᕙᓗᒥᑦ ᐱᔭᐅᖃᑦᑕᖅᑐᕕᓃᑦ.

ᐊᒥᖓ: ᐊᓐᓄᕌᑦ, 
ᐴᑲᒻᒪᓗᑦ, ᑐᐱᖅ, 
ᕿᓚᐅᑎ, ᐅᒥᐊᑉ 
ᐊᒥᖓ, ᓴᐴᓗᑕᐅᑉ 
ᖄᖓ, ᕿᐱᒃ, ᐅᓕᒃ

ᓴᐅᓂᖏᑦ: ᐅᓇᑕᐅᑎ 
ᐊᓇᐅᑕᖅ, ᓴᓇᕐᕈᑎᑦ, 
ᓴᕕᑦ, ᐳᑦᑐᑎᒃ, 
ᒪᒦᔭᐅᑎᑦ, ᓇᖅᑯᑦ, 
ᐅᓂᐊᕈᑎᑦ

ᐅᓕᐅᑎᖓ: ᐃᕙᓗᒃ
ᓇᔾᔪᖏᑦ: ᐃᕐᖑᓯᖅ, 

ᐊᓘᑎ, ᓇᓴᕐᒥᐅᑕ
ᐸᒥᐅᖓ: ᐊᓇᙱᕐᓂᐅᑦ

ᓇᑲᓱᖓ: ᐃᒥᖃᐅᑎ
ᐊᓇᖓ: ᐃᒐᔾᔪᑎ
ᒥᖅᑯᑯᑖᖏᑦ: ᐊᒃᖢᓈᖅ
ᐅᖃᖓ: ᓂᕿ
ᑯᑭᖏᑦ: ᓱᕐᕙᓛᖅᑎᑦᑎᔾᔪᑦ, 

ᓂᐱᐅᑎ
ᐊᕿᐊᕈᖓ: ᐴᖅ, ᐆᑦᑎᕕᒃ 

(ᐅᔭᕋᑦ ᐆᓇᖅᓯᓯᒪᔪᑦ 
ᐴᖅᑕᐅᖃᑦᑕᖅᑐᕕᓃᑦ 
ᐸᕙᓘᑉ ᐊᕿᐊᕈᐊᓄᑦ 
ᐃᒻᒪᒃᓯᒪᔪᒧᑦ 
ᓂᕿᖃᑦᑐᓂ 
ᐆᔪᓕᐊᖑᓂᐊᖅᑐᓂᒃ.)

ᐊᓇᙱᕐᓂᐅᑦ

ᐊᓘᑎ

ᓴᐴᓗᑕᖅ

ᐃᓯᒐᐅᔮᒃ

ᓇᓴᖅ

ᐅᓕᒃ

ᓂᐅᕐᕈᑎᖃᕐᓂᖅ
ᐊᐅᐸᖅᑐᖅ ᓱᐴᖅᑑᑎᒃᓴᖅ 
(ᒪᕐᕋᖅ ᐅᔭᕋᙳᖅᓯᒪᔪᖅ) 
ᐱᔪᒪᔭᐅᔪᒻᒪᕆᐊᓘᖃᑦᑕᖅᑐᕕᓂᖅ 
ᓱᐴᖅᑑᑎᓕᐊᖑᕙᒃᑐᕕᓂᐅᖕᒪᑦ. ᑕᒪᓐᓇ 
ᒪᕐᕋᕕᓂᖅ ᐲᔭᖅᑕᐅᖃᑦᑕᖅᑐᕕᓂᖅ ᒥᓂᓲᑕᒥ. 
ᑖᓐᓇ ᓱᐴᖅᑑᑎᒃᓴᓕᕕᓂᖅ ᐅᓪᓗᑕᒫᖅᓯᐅᑎᓂᑦ 
ᐊᕝᕙᐃᖅᑕᐅᓯᒪᔪᕕᓂᖅ, ᑕᒪᐅᖖᒐᖅᑐᓪᓗ 
ᕿᒪᕉᑎᔪᓪᓗ ᓴᐃᒪᑦᑎᐊᕐᓗᑎᒃ ᑭᓯᐊᓂ 
ᐱᖁᔭᐅᖃᑦᑕᖅᑐᕕᓃᑦ. ᓇᐹᖅᑐᑭᑦᑐᕐᒥᐅᑦ ᑲᓇᑕᒥ 
ᐱᑕᖃᓗᐊᕐᓂᖏᓐᓂᒃ ᐸᕙᓘᑉ ᓂᕿᖓᓂᒃ 
ᐸᕙᓗᒦᙶᖅᑐᓂᒡᓗ ᓂᐅᕐᕈᑎᖃᖃᑦᑕᖅᑐᕕᓃᑦ 
ᓱᐴᖅᑑᑎᒃᓴᒥᒃ ᑕᐅᖅᓰᓪᓗᑎᒃ. ᐃᓛᓐᓂᒃᑯᑦ, 
ᒥᓂᓲᑕᓕᐊᖅᐸᒃᑐᕕᓃᑦ ᐃᒻᒥᓂᒃ ᐲᔭᐃᔭᖅᑐᖅᑐᑎᒃ 
ᓱᐴᖅᑑᑎᒃᓴᒥᒃ. ᑖᒃᑯᐊ ᑕᕝᕚᑲᒧᑦ ᓱᐴᖅᑑᑎᒧᓪᓗ 
ᐴᑲᒻᒪᓗᖃᖃᑦᑕᖅᑐᕕᓃᑦ ᕿᓯᐅᔭᕐᒥᒃ.

ᐅᓇᑕᕐᓂᖅ
ᓯᒃᓯᑲ ᑕᐱᕇᑦ ᐊᒥᓱᒐᓚᐅᓐᓂᖅᐳᑦ 
ᓄᓇᖃᖅᑳᓯᒪᔪᑦ ᐊᔾᔨᒌᙱᑦᑐᑦ - ᓯᒃᓯᑲ, 
ᑲᐃᓇᐃ, ᐱᑯᓂ, ᐊᑯᓂᐅᙱᑦᑐᕐᓕ, ᑦ’ᓲ ᑎᓇ 
ᐊ’ᐊᓂᓂᓐᓗ. ᑖᒃᑯᐊ ᐃᒻᒥᓂᒃ ᐊᐅᓚᒃᑲᓗᐊᖅᑐᑎᒃ, 

ᑕᐱᕇᒃᑐᑎᒃ ᓴᙱᔪᕐᔪᐊᕕᓂᐊᓗᐃᑦ ᓄᓇᒥᓪᓗ 
ᐊᖏᔪᐊᓗᖕᒥᒃ ᑲᒪᒋᔭᖃᖅᑐᑎᒃ. ᐊᑭᕋᖏᓐᓂᒃ 
ᐅᓇᖃᑎᖃᖃᑦᑕᖅᑐᕕᓃᑦ.

ᐅᓕᒃ ᐊᒥᐊᖅᓯᒪᔪᖅ ᐸᕙᓗ 
ᐊᒥᖓ ᐅᓇᑕᖅᑎᓄᑦ ᐃᓱᒪᑕᐅᓂᐊᖅᑐᑦ 
ᓂᕈᐊᖅᑕᐅᖃᑦᑕᖅᑐᕕᓃᑦ  

 
ᑲᑉᐱᐊᑦᑕᐅᙱᓐᓂᖏᓐᓄᑦ ᐱᔪᓐᓇᕐᓂᖏᓐᓄᓪᓗ. 
ᐊᑭᕋᖏᓐᓂᒃ ᐅᐸᓗᐃᓇᓱᖃᑦᑕᖅᑐᕕᓃᑦ. 
ᑖᒃᑯᐊ ᐅᓇᑕᖅᑎᑦ ᐅᓇᑕᐅᑎᖃᖃᑦᑕᖅᑐᕕᓃᑦ 
ᐅᓈᕐᓂᒃ, ᓴᕕᖕᓂᒃ, ᐊᓇᐅᑕᕐᓂᒃ 
ᐱᓯᒃᓯᓂᒡᓗ ᓴᐴᓗᑕᖃᖃᑦᑕᕐᓂᕆᓪᓗᑎᒡᓗ 
ᐃᑭᓕᖅᑕᐅᔾᔭᐃᒃᑯᑎᖏᓐᓂᒃ.

ᐅᓇᑕᕐᓂᒃᑯᑦ ᐊᖑᑎᖏᑦ 
ᐱᒃᑯᒋᔭᐅᓕᖃᑦᑕᖅᑐᕕᓃᑦ 
ᐃᓅᓯᖃᑦᑎᐊᕐᓂᕋᖅᑕᐅᓪᓗᑎᒡᓗ, ᐱᓗᐊᖅᑐᒥᒃ 
ᑲᑉᐱᐊᓇᕈᔪᒃᑐᒥᒃ ᐱᓕᕆᔪᓐᓇᕌᖓᑕ, ᓲᕐᓗ 
ᐊᑭᕋᖏᑕ ᐅᓇᑕᐅᑎᖏᓐᓂᒃ ᐊᖅᓵᖅᓯᓗᓂ 
ᐅᓇᑕᖅᑎᓪᓗᒋᑦ. ᑕᒪᒃᑯᐊ ᐅᓇᑕᕐᓂᕐᒥ 
ᐱᒃᑲᐅᑎᕕᓂᖏᑦ ᐅᓂᒃᑳᖑᕙᒃᑐᕕᓃᑦ 
ᐊᕐᕌᒍᒐᓵᓗᖕᓄᑦ, ᐱᒃᑯᓇᖅᓯᒃᑲᓐᓂᕈᑕᐅᓪᓗᑎᒃ 
ᐅᓇᓕᕐᒧᑦ. ᐅᓇᑕᖅᑐᓂᒃ ᐱᒃᑲᐅᑎᕕᓃᑦ 
ᐅᓇᑕᙳᐊᖅᑎᓪᓗᒋᑦ ᐊᒥᐊᖅᑕᐅᕙᒃᑐᕕᓃᑦ ᑏᐲ 
ᓴᓚᑖᒍᑦ ᑕᑯᒃᓴᐅᓪᓗᑎᒃ ᑭᒃᑯᓕᒫᓄᑦ.

ᐱᙳᐊᕈᓯᑦ
ᓇᐹᖅᑐᑭᑦᑐᕐᒥᐅᑦ ᓱᕈᓯᖏᑦ ᐃᓕᓐᓂᐊᖅᐸᒃᑐᕕᓃᑦ 
ᐃᓅᓯᕐᒥ ᐱᓕᕆᐊᕆᓂᐊᖅᑕᖏᓐᓂᒃ 
ᐱᙳᐊᕐᓂᒃᑯᑦ.

ᓱᕈᓯᓛᑯᓗᐃᑦ ᓂᕕᐊᖅᓯᐊᑦ 
ᕿᑐᙵᙳᐊᖃᖃᑦᑕᖅᑐᕕᓃᑦ ᕿᔪᖕᓂᒃ 
ᓴᓇᔭᐅᔪᕕᓂᕐᓂᒃ ᐊᖓᔪᖅᑳᖏᓐᓄᑦ. 
ᑕᒪᒃᑯᐊ ᕿᔪᑐᐃᓐᓇᐅᕙᒃᑐᕕᓃᑦ 
ᐃᓚᖏᑦ ᓂᐊᖁᙳᐊᓕᖅᓯᒪᓪᓗᑎᒃ 
ᑐᐃᙳᐊᖃᖅᑐᑎᒃ. ᓂᕕᐊᖅᓯᐊᓄᑦ ᐊᒥᕐᒥᒃ 
ᐅᓕᙳᐊᖃᖅᑎᑕᐅᖃᑦᑕᖅᑐᕕᓃᑦ.

ᓂᕕᐊᖅᓯᐊᑦ ᒪᒃᑯᒃᓂᖅᓴᑦ 
ᓴᓇᑦᑎᐊᖅᓯᒪᓂᖅᓴᓂᒃ ᐱᙳᐊᖃᖃᑦᑕᖅᑐᕕᓃᑦ. 
ᐅᓂᐊᕈᑎᙳᐊᖃᖃᑦᑕᖅᑐᕕᓃᑦ ᑐᖅᑭᙳᐊᕌᖓᑕ 
ᐊᐅᓪᓚᐅᑎᙳᐊᖅᑐᒋᑦ. ᑖᒃᑯᐊ ᐅᓂᐊᕈᑎᙳᐊᖏᑦ 
ᐅᓯᓕᖅᓱᖖᒍᐊᖅᑕᐅᖃᑦᑕᖅᑐᕕᓃᑦ 
ᓱᓇᒃᑯᑖᖖᒍᐊᖏᓐᓂᒃ. ᑐᐱᙳᐊᖃᕐᓂᖅ 
ᐃᓕᓐᓂᐊᕈᑕᐅᕙᒃᑐᕕᓂᖅ ᐃᓐᓇᐅᓕᖅᐸᑕ 
ᐊᑐᖃᑦᑕᓛᖅᑕᖏᓐᓂᒃ.

ᐅᓕᒃ 
ᐊᒥᐊᖅᓯᒪᔪᖅ 
ᐸᕙᓘᑉ ᐊᒥᖓ 

ᓱᐴᖅᑑᑎ

ᓇᓪᓕᐅᓐᓂᖅᓯᐅᕐᓂᑦ
ᐊᐅᔭᒃᑯᑦ, ᓇᐹᖅᑐᑭᑦᑐᕐᒥᐅᑦ ᑲᑎᖃᑎᒌᒃᐸᒃᑐᕕᓃᑦ 
ᒧᒥᕐᓂᐊᕐᓗᑎᒃ ᓯᕿᓂᕐᒨᓂᕋᖅᑕᐅᔪᖅ (Sun 
Dance), ᑖᓐᓇ ᓇᓪᓕᐅᓐᓂᖅᓯᐅᕈᑎᒻᒪᕆᐊᓗᒋᖕᒪᒍ 
ᐱᖅᑯᓯᑐᖃᖏᓐᓂᑦ. ᐊᓱᐃᓪᓛᒃ, ᓇᑉᐸᖅᓯᔪᖃᖅᑐᓂ, 
ᑖᓐᓇ ᓇᐸᔪᖅ ᐊᕙᓗᔭᐅᓪᓗᓂ ᐊᑭᓐᓇᕐᒥᒃ 
ᐊᒻᒪᓗᖅᑐᕐᒥᒃ. ᐃᓕᓯᔪᖃᖅᐸᒃᑐᓂ ᑐᓂᔭᐅᔪᒥᒃ, 
ᓲᕐᓗ ᑕᕝᕚᑲᒥᒃ, ᓇᐸᔫᑉ ᐊᑖᓄᑦ. ᑕᕝᕙᓂ 
ᐊᕝᕙᐃᖅᑕᐅᓯᒪᔪᒥ ᐊᒻᒪᓗᑭᓵᕐᒥ, ᐊᒥᐊᖅᓯᒪᔪᖅ  

 
ᐸᕙᓘᑉ ᓂᐊᖁᖓ ᐃᓕᔭᐅᓪᓗᓂ ᐱᓐᓇᕆᔭᐅᒐᒥ. 
ᑖᓐᓇ ᓇᓪᓕᐅᓐᓂᖅᓯᐅᕐᕕᐅᓂᐊᖅᑐᖅ ᒧᒥᕐᓂᕐᒥᒃ 
ᓯᕿᓂᕐᒧᑦ ᐊᕙᓗᓯᒪᕙᒃᑐᕕᓂᖅ ᑏᐲᓂᒃ. ᑖᒃᑯᐊ 
ᒧᒥᕐᕕᓕᐊᒧᑦ ᖃᓂᓛᑦ ᐊᖓᔪᖅᑳᖏᓐᓄᑦ 
ᑐᐱᕆᔭᐅᓪᓗᑎᒃ.

ᐅᓪᓗᒐᓴᓂᒃ ᓯᕿᓂᕐᒧᑦ ᒧᒥᖅᐸᒃᑐᕕᓃᑦ. 
ᑕᐃᔅᓱᒪᓂᐅᑎᓪᓗᒍ ᑑᕐᖓᖏᓐᓄᑦ 
ᖃᓂᓪᓕᐅᒥᓯᒪᕙᒃᑐᕕᓃᑦ. ᑕᒪᓐᓇ 
ᓇᓪᓕᐅᓐᓂᖅᓯᐅᕐᓂᖓ ᐅᑉᐱᕆᔭᖏᓐᓄᑦ 
ᓴᙱᓕᖅᐹᓪᓕᕈᑕᐅᕙᒃᑐᕕᓂᖅ ᑖᒃᑯᓄᖓᓗ 
ᑲᑎᒍᑎᑦᑎᐊᕙᐅᓪᓗᓂ ᐊᕐᕌᒎᑉ ᐃᓗᐊᓂ 
ᓇᕈᕙᒃᑎᓪᓗᒋᑦ ᐃᓚᒌᓄᑦ ᐱᖃᓐᓇᕇᓄᓪᓗ 
ᑲᑎᓐᓂᕆᖕᒪᔾᔪ.

ᒧᒥᖅᑎᑦ ᐃᒻᒥᓂᒃ ᓴᓗᒻᒪᖅᓴᖅᐸᒃᑐᕕᓃᑦ 
ᓂᕆᑦᑕᐃᓕᓪᓗᑎᒃ, ᒧᒥᑲᑕᒃᑐᑎᒃ ᑐᒃᓯᐊᑲᑕᒃᑐᑎᒡᓗ 
ᑕᕐᓂᕐᔪᐊᕐᒧᑦ. ᐃᓚᖏᑦ ᒧᒥᖅᑎᑦ ᐃᒻᒥᓂᒃ 
ᐋᓐᓂᐊᓇᖅᑐᒃᑰᖅᐸᒃᑐᕕᓃᑦ ᒧᒥᕐᓂᖓᓄᑦ ᑕᒪᓐᓇ 
ᐃᓚᓕᐅᑎᓪᓗᒍ, ᑲᑉᐱᐊᓱᒃᓴᕋᐃᙱᓐᓂᕐᒨᙱᑦᑐᕐᓕ 
ᑭᓯᐊᓂᓕ ᐃᒻᒥᓂᒃ ᑐᓂᕐᕈᑎᒋᒧᑦ ᓴᓇᔨᒥᓄᑦ.

ᓯᕿᓂᕐᒧᑦ ᒧᒥᕐᓂᕐᒥ, ᐊᓐᓂᕆᔭᖏᓐᓂᒃ 
ᐃᑲᔫᑎᖏᓐᓂᒃ ᒪᑉᐱᖅᓯᕙᒃᑐᕕᓃᑦ 
ᓱᓇᒃᑯᑖᖏᓐᓂᒃ ᓴᖅᑭᑎᑦᑎᓪᓗᑎᒃ. ᑖᒃᑯᐊ 
ᐊᓐᓂᕆᔭᖏᑦ ᑲᑎᓯᒪᖃᑦᑕᖅᑐᕕᓃᑦ 
ᐊᕝᕙᐃᖅᑕᐅᓯᒪᓪᓗᑎᒃ ᓄᓇᕐᔪᐊᒥᑦ ᐱᒻᒪᕆᐅᖕᒪᑕ 
ᐃᓄᖏᓐᓄᑦ.

ᑕᕝᕚᑲ
ᓯᒃᓯᑲ ᐱᕈᖅᓰᕙᒃᑐᕕᓃᑦ ᑕᕝᕚᑲᒥᒃ 
ᓱᐴᖅᑐᖅᐸᒃᑐᒍᓗ ᐱᔪᒪᓕᕌᖓᒥᒃ ᐅᕝᕙᓗ 
ᓇᓪᓕᐅᓐᓂᖅᓯᐅᖅᑐᑎᒃ ᐃᓅᓯᕐᒥᓂ 
ᐱᒻᒪᕆᐅᔪᓂᒃ, ᓲᕐᓗ ᐊᖏᖃᑎᒌᖕᓂᕐᒧᑦ ᐅᕝᕙᓗ 
ᐅᓇᑕᙱᑲᐃᓐᓇᕐᓂᐊᕐᓂᖏᓐᓄᑦ. ᑕᕝᕚᑲ 
ᐱᒻᒪᕆᐊᓗᖕᓂᒃ ᓇᓪᓕᐅᓐᓂᖅᓯᐅᕈᑕᐅᕙᒃᑐᕕᓂᖅ. 
ᑕᒪᓐᓇ ᐳᔪᖓ ᐊᖅᑯᑕᐅᕙᒃᑐᕕᓂᖅ 
ᑐᒃᓯᐅᑎᖏᓐᓄᑦ ᓄᓇᕐᔪᐊᕐᒥᑦ ᑕᕐᓂᐅᑉ 
ᓄᓇᖓᓐᓄᑦ.

ᓇᒃᑐᕋᓕᐅᑉ ᓱᓗᖓ
ᓇᒃᑐᕋᓖᑦ ᐅᐊᑦᑎᐊᕈᐊᓗᓂᑦ ᐊᑕᖅᑭᒋᔮᓘᕗᑦ 
ᓄᓇᖃᖅᑳᖅᓯᒪᔪᓄᑦ ᐃᓚᖏᓐᓄᑦ. 
ᓇᐹᖅᑐᑭᑦᑐᕐᒥᐅᑦ ᐊᑐᖃᑦᑕᖅᑐᕕᓃᑦ ᓇᒃᑐᕋᓕᐅᑉ 
ᓱᓗᖏᓐᓂᒃ ᓇᓪᓕᐅᓐᓂᖅᓯᐅᖅᑐᑎᒃ ᒧᒥᖅᑐᑎᒡᓗ.

ᓇᒃᑐᕋᓕᖕᓂᐊᖅᑐᑎᒃ, 
ᐃᑎᖅᓴᓕᐅᖃᑦᑕᖅᑐᕕᓃᑦ, ᓇᕆᔾᔨᖅᑐᒍ 
ᑖᓐᓇᓗ ᐃᓗᓕᖅ ᑕᓕᑎᑦᑐᒍ ᐅᖃᐅᔭᕐᓄᑦ 
ᕿᔪᐊᕐᔪᖕᓂᓪᓗ. ᓇᒃᑐᕋᓕᒐᓱᒃᑐᖅ ᐅᑕᖅᑭᓕᖅᑐᓂ 
ᓇᒃᑐᕋᓕᒃ ᒥᑦᑎᐊᕆᓪᓗᒍ. ᓲᖃᐃᒻᒪ ᓇᒃᑐᕋᓖᑦ 
ᐊᑕᖅᑭᔭᐅᔪᒻᒪᕆᐊᓘᖕᒪᑕ, ᓇᒃᑐᕋᓕᒃᑐᖅ 
ᓴᑲᔭᕆᐊᖃᖅᑐᕕᓂᖅ ᑐᒃᓯᐊᕐᓗᓂᓗ ᑐᖁᑕᖓᓄᑦ.

ᓇᒃᑐᕋᓕᐅᑉ ᓱᓗᖏᑦ 
ᐃᓚᓕᐅᑎᖃᑦᑕᖅᑐᕕᓃᑦ ᓴᓇᔭᖏᓐᓄᑦ, 
ᐱᖃᓯᐅᑎᓪᓗᒍ ᓇᓴᖅ, ᐅᖅᑰᓗᐊᔾᔭᐃᒃᑯᑎ 
ᕿᓗᐊᓄᓪᓗ ᐊᓐᓄᕌᖏᓐᓄᓪᓗ ᐱᐅᓴᐅᑎᐅᓪᓗᑎᒃ 
ᒧᒥᕈᑎᖏᓐᓄᑦ.

ᑲᑎᖃᑎᒌᖕᓂᖅ ᓯᕿᓂᕐᒧᑦ ᒧᒥᕐᓂᕐᒥ

ᕿᓗᐊᖅ ᒧᒥᕈᑎ

ᐅᑭᐅᖅᑕᖅᑐᖅ ᐃᔾᔪᐃᓐᓇᐸᓘᕗᖅ —ᓇᐹᖅᑐᖃᙱᑦᑐᑦ ᑕᒪᓐᓇᓗ 

ᓄᓇᖓ ᖃᒧᖓᑦᑎᐊᑯᓗᒃ ᐃᑭᐊᖓᓄᑦ ᐊᐅᓲᖑᓪᓗᓂ ᐱᕈᖅᑐᑯᓗᖕᓄᑦ 

ᐱᕈᕐᕕᐅᔪᓐᓇᕋᓗᐊᖅᑐᓂ ᐊᐅᔭᒃᑯᑦ. ᑕᒪᑐᒪ ᐊᐅᒃᑕᖅᑑᑉ ᐃᔾᔫᑉ ᐊᑎᑦᑎᐊᖓ 

ᐊᐅᓱᐃᑦᑐᖅ — ᓱᕈᖅ, ᓯᐅᕋᖅ ᑐᐊᐸᒡᓗ ᐊᐅᒍᓐᓇᙱᑦᑐᖅ.

ᐊᐅᔭᒃᑯᑦ ᐅᓪᓗᖅᑯᖅᑐᓯᓲᖅ, ᑖᖅᑭᓚᐅᖅᓯᒪᒍᓐᓃᓲᑦ ᐅᓪᓘᖑᔭᐃᓐᓇᓕᖅᑐᓂ. 

ᐅᑭᐅᒃᑯᑦ, ᓯᕿᓂᖅ ᓴᖅᑭᖃᑦᑕᕈᓃᓲᖅ, ᐅᓪᓗᑭᑦᑐᑯᓘᓕᖅᑐᓂᓗ. ᓂᓪᓚᖅ, ᓂᓚᒃ ᐊᐳᓪᓗ 

ᑕᕝᕙᑑᖏᓐᓇᐅᔭᓕᓲᖅ ᐊᕐᕌᒎᑉ ᓇᑉᐸᓪᓗᐊᐸᓗᖓᓂᒃ.

	 ᑕᒫᓂ ᐅᑭᐅᖅᑕᖅᑐᒥᐅᑦ, ᐅᓪᓗᒥ ᓱᓕ, ᐃᒻᒥᓂᒃ ᐊᑎᖃᖅᑎᑉᐳᑦ ᐃᓄᐃᑦ 

ᐃᓄᕕᐊᓗᐃᓪᓗ. ᐱᒃᑲᒻᒪᕆᕕᓂᐊᓗᐃᑦ ᐊᖑᓇᓱᒃᑎᐅᓪᓗᑎᒃ ᐱᕈᖅᑐᓂᒡᓗ ᓄᐊᑦᑎᔨᐅᓪᓗᑎᒃ 

ᐃᓚᒌᑦ ᓄᓇᖅᑲᑎᒌᒃᐸᒃᑐᑎᒃ ᐃᑲᔪᖃᑎᒌᖕᓂᕐᒥᓪᓗ ᐱᒻᒪᕆᐅᑎᑦᑎᓪᓗᑎᒃ.

ᐅᑭᐅᒃᑯᑦ ᐃᓄᐃᑦ ᐃᒡᓗᓕᐅᖅᐸᒃᑐᕕᓃᑦ 
ᐊᐳᒻᒥᒃ ᑲᓇᑕᐅᑉ ᐅᑭᐅᖅᑕᖅᑐᖓᓂ 
— ᐊᐳᑦ ᐊᑐᐃᓐᓇᐅᓛᖑᓲᖑᖕᒪᑦ 
ᐃᒡᓗᓕᐅᕋᒃᓴᖅ. ᑕᒪᓐᓇᒎᖅ ᐊᐳᑦ ᐊᑕᐅᑦᑎᒃᑯᑦ 
ᑲᑕᒐᖅᑐᕕᓂᖅ ᐃᒡᓗᒃᓴᐅᓗᓂ ᐱᐅᓛᖑᕗᖅ, 
ᐊᑕᐅᑦᑎᒃᑰᕐᓂᖏᑦᑐᖅ ᖁᓕᕇᓕᔭᓐᓂᖓᓄᑦ. 
(ᐊᑕᐅᑦᑎᒃᑯᑦ ᐊᐳᑦ ᑲᑕᖕᓂᙱᑦᑐᖅ 
ᓯᖁᑦᑎᔭᓲᖑᖕᒪᑦ.)

ᐊᐳᑦ ᖁᐊᖑᓗᐊᙱᓪᓗᓂ ᓴᕘᔭᕋᔅᓴᐅᓗᓂ 
ᓯᖁᑦᑎᔭᙱᓪᓗᓂ ᓅᑲᑕᒃᑲᓗᐊᕐᓗᒍ. 
ᑕᒪᒃᑯᐊ ᐊᐳᑦ ᓴᕘᔭᖅᑕᐅᕙᒃᑐᕕᓃᑦ ᓴᕕᖕᒧᑦ 
ᐸᓇᐅᓂᕋᖅᑕᐅᔪᓄᑦ. ᐊᐳᑦ ᐲᔭᖅᑕᐅᕙᓪᓕᐊᔪᑦ 
ᐋᖅᑭᒃᑕᐅᑦᑕᐅᑎᒋᕙᒃᑐᕕᓃᑦ ᓈᒻᒪᒃᓯᑎᑕᐅᓪᓗᑎᒃ 
ᐃᓕᔭᐅᕕᒋᔭᖏᓐᓄᑦ ᑖᓐᓇ ᐃᒡᓗᓕᐊᖅ 
ᖁᓕᕙᓪᓕᐊᓪᓗᓂ ᐊᖕᒪᓗᖅᑕᒥᒃ. ᑕᐃᒫᒃ 
ᓄᑲᑉᐱᐊᒃ ᐃᓕᑉᐸᓪᓕᐊᖃᑦᑕᖅᑐᕕᓃᑦ ᖁᓕᓂᕐᒥᒃ 
ᐊᑖᑕᒥᓂᑦ ᑕᑯᓐᓈᕐᓂᒃᑯᑦ ᐃᒻᒥᓂᒃ ᐱᓇᓱᖕᓂᒃᑯᑦ.

ᐃᒡᓗᕕᒐᑦ ᒥᑭᓈᖅᓯᒪᔪᑦ 
ᓯᓂᒃᑕᕐᕕᐅᑲᐃᓐᓇᑐᐃᓐᓇᖃᑦᑕᖅᑐᕕᓃᑦ 
ᑐᐊᕕᕋᓗᐊᕐᓗᓂ ᐃᒡᓗᓕᐊᕆᔭᒃᓴᐅᓂᖏᓐᓄᑦ 
ᐃᑲᕐᕋᒐᓴᐅᙱᑦᑐᓂ. ᐃᒡᓗᑦ ᐊᖏᓂᖅᓴᑦ, ᓲᕐᓗ 
ᐅᑯᐊ ᑕᑯᔭᓯ ᐊᔾᔨᖏᑦ, ᐊᖏᕐᕋᕆᔭᐅᖃᑦᑕᖅᑐᕕᓃᑦ 
ᐃᓚᒌᓄᑦ ᑕᖅᑭᐅᓗᐊᖅᑐᒧᑦ. ᐃᓚᖏᑦ 
ᐃᒡᓗᓕᐊᑦ  ᐃᓗᐊᒍᑦ ᐊᕙᑦᑎᖅᑕᐅᕙᒃᑐᕕᓃᑦ 
ᐊᑯᓂᐅᓂᖅᓴᖅ ᐊᖏᕐᕋᕆᓂᐊᕐᒪᔾᔪᑦ. 

ᐅᔅᓯᒃᓴᖅᑕᐅᖃᑦᑕᖅᑐᕕᓃᑦ ᐃᒡᓗᑦ ᐊᐳᒻᒧᑦ 

ᓯᖁᑦᑎᖅᓯᒪᔪᒧᑦ.

ᓂᓚᒃ ᑕᕆᐅᖑᙱᑦᑐᖅ ᐅᕝᕙᓗ ᐃᓇᓗᐊᖅ 
ᐃᒐᓛᓕᐊᖑᕙᒃᑐᕕᓃᑦ ᐃᒡᓗᒧᑦ. ᐃᓛᓐᓂᒃᑯᑦ  

ᐃᒡᓗᓕᐅᖅᐸᒃᑐᕕᓃᑦ ᒪᕐᕉᓕᖓᔪᓄᑦ ᐃᓚᒌᓄᑦ 
ᐱᕕᑐᒋᐊᖅᑐᓂ.

ᐊᖕᒪᔪᖓ ᐃᒡᓘᑉ “ᑲᖏ”-ᖓ ᐃᑯᐊᓚᔪᓄᑦ 
ᐃᔾᔭᓇᖅᓯᖁᓇᒍ.

ᐆᔪᓕᐅᖃᑦᑕᖅᑐᕕᓃᑦ ᐅᒃᑯᓯᖕᒥ ᓂᕕᖓᔪᒥᒃ 
ᖁᓛᓂ ᖁᓪᓕᐅᑉ (ᖁᓪᓕᒃ ᐅᖅᓱᖃᖅᑐᑎᒃ 
ᓇᑦᑎᐅᑉ ᐅᖅᓱᐊᓂᒃ). ᖁᓪᓕᐅᑉ ᖁᓕᑦᑎᐊᖓᓂ 
ᐸᓂᖅᓰᕕᖃᕐᓂᕐᒥᔪᑦ ᑲᒥᖕᓄᑦ ᐊᓯᖏᓐᓄᓪᓗ 
ᐃᖕᓂᓴᐅᓂᕋᖅᑕᐅᔪᒥᒃ.

ᐊᑕᐅᓯᐅᙱᑦᑐᒥᒃ ᐃᒡᓗᖃᖃᑦᑕᖅᑐᕕᓃᑦ 
ᓄᓇᖅᑲᑎᒌᑦ. ᑖᒃᑯᐊ ᑕᕝᕙ ᓄᓇᖅᑲᑎᒌᑦ 
ᐃᓚᒌᒡᒍᑕᐅᕙᒃᑐᕕᓃᑦ ᐊᑦᑕᑦ, ᐊᒃᑲᑦ, 
ᐃᓪᓗᑦ ᐊᓈᓇᑦᓯᐊᓪᓗ. ᐃᓚᒌᑦ ᐱᕕᑐᔪᒥ 
ᑲᑎᖃᑦᑕᖅᑐᕕᓃᑦ ᓇᓪᓕᐅᓐᓂᖅᓯᐅᖅᑐᑎᒃ, 
ᐱᙳᐊᖅᑐᑎᒃ, ᐃᙱᖅᑐᑎᒃ, ᕿᓚᐅᔾᔭᖅᑐᑎᒃ, 
ᒧᒥᖅᑐᑎᒃ, ᐅᓂᒃᑳᑲᑕᒃᑐᑎᒡᓗ. ᐃᓛᓐᓂᒃᑯᑦ ᐃᒡᓗᑦ 
ᐊᓯᖏᓐᓄᑦ ᓱᓪᓗᓕᖃᖃᑦᑕᖅᑐᕕᓃᑦ.

ᐃᒡᓗᐃᑦ ᐃᓪᓕᖃᖃᑦᑕᖅᑐᕕᓃᑦ 
ᐊᓪᓕᕋᓕᖅᓱᖅᓯᒪᔪᓂᒃ ᓇᑎᕐᒥᑦ 
ᐳᖅᑐᓂᖅᓴᐅᓪᓗᓂ. ᐅᔭᕋᑦ, ᐸᐅᑎᑦ ᐊᓯᖏᑦ 
ᐃᓪᓕᕐᒨᖅᑲᖅᑕᐅᖃᑦᑕᖅᑐᕕᓃᑦ. ᑕᒪᒃᑯᐊ 
ᐃᓕᐅᖅᑲᐃᕕᖏᑦ ᐊᓪᓕᕋᖃᖃᑦᑕᖅᑐᕕᓃᑦ 
ᕿᔪᖕᓂᒃ ᐅᕙᕙᓗ ᓱᖅᑲᕐᒥᒃ. ᐊᓱᐃᓪᓛᒃ, ᐊᒥᕐᓂᒃ 
ᐃᓕᐅᖅᑲᐃᕕᐅᓕᖅᑐᑎᒃ ᐅᖅᑰᑦᑎᐊᕐᓂᐊᕐᒪᑦ. 
ᐃᓚᒌᑦ ᓯᓂᓕᕌᖓᑕ ᐃᓗᐊᓃᖃᑦᑕᖅᑐᕕᓃᑦ 
ᑐᒃᑐᕋᔭᖕᓂ ᕿᐱᖃᖅᑐᑎᒃ.

ᐃᒡᓗᑦ ᑲᑕᖃᖃᑦᑕᖅᑐᕕᓃᑦ 
ᓱᓪᓗᖃᖅᑐᓂ. ᐃᒡᓘᑉ ᐃᓗᐊᓂ 
ᐅᖅᑰᓯᖃᑦᑕᖅᑐᕕᓂᖅ 
ᑎᒥᐅᑉ ᐅᖅᑰᓂᖓᓄᑦ 
ᖁᓪᓕᕐᒧᓪᓗ. ᑕᒪᓐᓇ ᐹᖓ 
ᑲᑕᖓᑕ ᐅᖅᑰᓂᖓᓂᒃ 
ᐊᓂᑎᑦᑎᔾᔭᐃᒃᑯᑎᐅᓪᓗᓂ.

ᖁᓪᓕᕐᒧᑦ ᐃᓗᐊ ᐃᒡᓘᑉ 
ᐊᐅᖃᑦᑕᖅᑐᕕᓂᖅ, ᑕᒪᓐᓇ 
ᐊᐅᖕᓂᖓ ᓂᓚᙳᖅᑐᓂ 
 ᐅᔅᓯᒃᓯᑲᓐᓂᕈᑎᒋᓪᓗᓂᐅᒃ.

ᑕᕝᕙ ᐃᒡᓗ ᖁᓕᑐᐊᖅᐸᑦ ᓱᕋᒃᑕᕈᓐᓃᕐᓂᐊᖅᑐᖅ 
— ᓱᕋᖕᓂᐅᓴᙱᓗᐊᕐᓂᑯᒧᑦ ᑎᓴᒪᒃ ᐊᖑᑎᑦ 
ᖁᓛᓂ ᓇᖏᕋᓗᐊᖅᐸᑕ ᑲᑕᔾᔮᙱᑦᑐᑦ.

ᐊᓯᖏᑦ 
ᐊᖏᕐᕋᕕᓃᑦ
ᓯᓚ ᐅᖅᑰᓯᕙᓪᓕᐊᓕᖅᑎᓪᓗᒍ, ᐃᒡᓗᓕᐊᕕᓃᑦ 
ᐊᐅᒃᐸᓪᓕᐊᓕᖃᑦᑕᖅᑐᕕᓃᑦ ᐃᒥᒃᑐᑎᒡᓗ. 

ᐅᐱᕐᖔᑐᖃᐅᓕᖅᑎᓪᓗᒍ ᐊᐅᔭᒃᑯᓪᓗ, 
ᐃᓄᐃᑦ ᑐᐱᕐᒦᓕᖃᑦᑕᖅᑐᕕᓃᑦ. ᐅᑭᐊᒃᓵᒃᑯᑦ, 
ᐊᖏᕐᕋᓕᐅᖃᑦᑕᖅᑐᕕᓃᑦ ᐅᔭᕋᖕᓂᒃ, ᐃᔾᔪᕐᒥᒃ 
ᓴᐅᓂᕐᔪᐊᓂᒡᓗ ᖃᕐᒪᓕᐅᖅᐸᒃᑐᕕᓃᑦ 
ᐅᓕᒃᑕᐅᓪᓗᓂ ᖁᓛ ᐊᒥᕐᓄᑦ. ᑕᒪᒃᑯᐊ ᖃᕐᒪᑦ 
ᐅᑎᖅᑕᕋᕐᕕᐅᖃᑦᑕᖅᑐᕕᓃᑦ ᐊᕐᕌᒍᒐᓴᖕᓂᑦ.

ᐃᓄᐃᑦ ᐊᕐᕌᒍᓕᒫᐸᓗᒃ 
ᐳᐃᔨᓐᓂᐊᖅᑎᐅᖃᑦᑕᖅᑐᕕᓃᑦ. ᓇᑦᑎᑦ, ᐊᐃᕕᑦ 
ᓴᖅᐱᓖᓪᓗ ᐃᓄᖕᓄᑦ ᐅᖅᓱᖃᕈᑕᐅᖃᑦᑕᖅᑐᕕᓃᑦ, 
ᐊᓐᓄᕌᕆᔭᐅᓪᓗᑎᒃ, ᑲᒥᒋᔭᐅᓪᓗᑎᒃ, 
ᑐᖅᑯᖅᑕᕐᕕᐅᓪᓗᑎᒃ ᓱᓇᒃᑯᑖᓄᑦ, ᓴᓇᕐᕈᑎᐅᓪᓗᑎᒃ 
ᐊᒥᕆᔭᐅᓪᓗᑎᒡᓗ ᐅᒥᐊᕐᓄᑦ ᑐᐱᕐᓄᓪᓗ. ᐆᒪᔫᑉ 
ᓱᓇᓕᒫᑦᑎᐊᖏᑦ ᐊᑐᖅᑕᐅᖃᑦᑕᖅᑐᕕᓃᑦ — 
ᑕᒪᐅᖔᕆᑎᑦᑎᖃᑦᑕᕐᓂᙱᑦᑐᓪᓕ.

ᐊᐅᔭᒃᑯᑦ, ᓇᑦᑎᕐᓂᐊᖃᑦᑕᖅᑐᕕᓃᑦ 
ᐃᒪᐃᓐᓇᕐᒥ ᖃᔭᒃᑯᑦ. ᑕᕝᕙ ᐊᖑᓇᓱᒃᑎᐅᑉ ᓴᒃᑯᖓ 
ᐱᑐᒃᓯᒪᓪᓗᓂ ᐊᕙᑕᕐᒧᑦ (ᕿᓯᒃ ᐳᓪᓚᒃᓯᒪᔪᖅ). 
ᑖᓐᓇ ᐊᕙᑕᖅ ᑕᖃᔾᔪᑕᐅᓪᓗᓂ ᓇᑦᑎᕐᒧᑦ 
ᓇᐅᓕᒐᒃᓴᙳᖅᑐᓂ.

ᐅᑭᐅᒃᑯᑦ ᓯᑯᒥ, ᐊᖑᓇᓱᒃᑎᑦ 
ᕿᓂᖃᑦᑕᖅᑐᕕᓃᑦ ᐊᒡᓗᓂᒃ. ᑕᕝᕙ ᐊᒡᓗᒥᒃ 
ᓇᓂᓯᒃᐸᑦ ᐹᖓ ᐅᓪᓗᒧᑦ ᖃᐅᔨᓴᐅᑎᓕᖅᑐᒍ 
ᕿᕕᐅᑦᑕᐅᓂᕋᖅᑕᐅᔪᑦ ᐳᐃᔪᖃᓕᖅᐸᑦ 
ᖃᐅᔨᔾᔪᑕᐅᓗᓂ ᑕᕝᕙ ᐅᑕᖅᑭᐅᓕᖅᑐᒍ 
ᓂᑉᐸᕐᓗᓂ. ᑕᐃᒪ ᓇᑦᑎᕐᒧᑦ ᐳᐃᕕᐅᒍᓂ ᑖᓐᓇ 
ᖃᐅᔨᓴᐅᑎᖓ ᑎᒃᑕᐅᕋᓛᓕᖅᐸᑦ ᓇᑦᑎᐅᑉ 
ᐊᓐᓂᕐᓂᖓᓄᑦ ᑕᕝᕙ ᓇᐅᓕᒍᓐᓇᖅᓯᕚ.

ᐅᐱᕐᖔᒃᑯᑦ, ᓇᑦᑎᑦ ᐆᒃᑑᓲᑦ ᓯᑯᒥ. 
ᐊᖑᓇᓱᒃᑎ ᑕᐃᒪ ᐹᕐᖑᕐᓗᓂ ᑎᑭᒐᓱᒡᓗᓂᐅᒃ, 
ᓇᑦᑎᐅᙳᐊᕐᓗᓂ ᓯᓚᐃᕐᕆᓇᓱᒡᓗᓂᐅᒃ.

ᐊᐃᕕᑦᑕᐅᖅ ᐱᒻᒪᕆᐅᓐᓂᕆᕗᑦ ᐃᓄᖕᓄᑦ. 
ᑲᐅᖏᑦ ᐊᒃᑐᓈᓕᐊᖑᕙᒃᑐᕕᓃᑦ, ᑑᒑᖏᓪᓗ 
ᓴᓇᔭᐅᖃᑦᑕᖅᑐᕕᓃᑦ ᓴᓇᕐᕈᑎᓕᐊᖑᓪᓗᑎᒃ 
ᐊᖑᓇᓲᑎᓕᐊᖑᓪᓗᑎᒡᓗ. ᐊᐃᕝᕙᒐᓱᖕᓂᖅ 
ᐊᑦᑕᕐᓇᖅᑑᖃᑦᑕᖅᑐᕕᓂᖅ.  

ᐊᖑᓇᓱᒃᑎᑦ ᖃᔭᒃᑯᑦ ᐅᒥᐊᒃᑯᓪᓘᓐᓃᑦ 
(ᑖᓐᓇ ᐅᒥᐊᖅ 8-ᓂᒃ ᐃᓄᖃᕈᓐᓇᖅᑐᓂ) 
ᐊᑦᑕᕐᓇᖅᑐᒦᖃᑦᑕᖅᑐᕕᓃᑦ 
ᐅᒥᐅᑎᑕᐅᑐᐃᓐᓇᕆᐊᖃᖅᑐᑎᒃ ᐊᐃᕕᕐᒧᑦ 
ᐅᐃᒻᒪᐅᖅᑲᔪᒧᑦ.

ᓴᖅᐱᓕᒡᔪᐊᑦ, ᓲᕐᓗ ᐊᕐᕕᑦ, ᓄᓇᓕᓕᒫᓄᑦ 
ᓂᕿᒋᔭᐅᔪᓐᓇᖅᑐᕕᓃᑦ ᑕᖅᑭᒐᓴᓄᑦ.

ᓴᖅᐱᓖᓪᓕ ᐃᓚᖏᑦ ᑭᒍᑎᖃᙱᑦᑐᑦ, 
ᓱᖅᑲᖃᖔᖅᑐᓪᓕ, ᐊᐅᒃᑕᔫᖑᔮᖅᑐᖅ 
ᓂᕆᔭᖏᓐᓂᒃ ᐃᒪᐃᔭᐃᔾᔪᑎᖏᑦ. ᓱᖅᑲᕐᓂᒃ 
ᐃᓄᐃᑦ ᓴᓇᖃᑦᑕᖅᑐᕕᓃᑦ ᖃᑦᑕᓂᒃ,  
    ᐊᓪᓕᕋᓂᒃ, ᕿᓚᒃᓱᐃᔾᔪᑎᒃᓴᓂᒡᓗ  
             ᐅᔪᒃᑯᐊᓕᐊᕆᓪᓗᒍ.

ᓴᒃᑯᓕᑦ
ᐅᓈᑦ ᓴᒃᑯᓖᑦ ᐱᓕᕆᔾᔪᑎᓂᒃ  
ᐱᐅᓛᖑᖃᑕᐅᕗᑦ. ᓴᓇᓯᒪᓂᖓ ᓴᒃᑰᑉ 
ᐲᕈᓐᓇᕆᐊᕐᓗᓂ ᑲᐱᓯᒃᐸᑦ ᓇᑦᑎᕐᒥᒃ, ᑕᒪᓐᓇ 
ᐃᐸᕋᖓ ᓱᑲᑉᐸᑦ ᓴᒃᑯᖓ ᓴᓂᒧᑦ ᐊᔪᓕᓲᖅ, 
ᐲᔾᔭᐃᖅᑎᑦᑎᓪᓗᓂ ᓇᑦᑎᕐᒥᒃ.



ᓄᓇᒥᐅᑕᑦ ᐆᒪᔪᑦ ᐱᓇᓱᐊᒐᐅᒋᕗᑦ ᐃᓄᖕᓄᑦ. 
ᐱᕙᓚᐅᖅᑐᑦ ᑐᒃᑐᓂᒃ ᐅᒥᖕᒪᖕᓂᓪᓗ 
ᒥᑭᔫᑕᐅᓂᖅᓴᓂᒃ ᒪᑯᓂᖓ ᐅᑲᓕᕐᓂᒃ ᓯᒃᓯᖕᓂᒃ.

ᑐᒃᑐᑦ ᑕᔾᔪᐊᓲᖑᕗᑦ ᐊᐅᔭᒃᑯᑦ 
ᐊᒥᓱᐊᓘᓪᓗᑎᒃ. ᐃᓄᐃᑦ ᐅᑕᖅᑭᕙᓚᐅᖅᐳᑦ 
ᑐᒃᑐᖃᓕᕐᓂᐊᕐᓂᖓᓂᒃ ᑕᒫᓂ ᑐᒃᑐᓄᑦ 
ᑐᓪᓕᓂᖃᓕᕐᓂᐊᕐᓂᖓᓂᒃ ᐊᕐᕌᒎᑕᒫᖅ 
ᐊᑐᖃᑦᑕᖅᑕᖏᓐᓂᒃ.

ᐃᓛᓐᓂᒃᑯᑦ ᐃᓄᖕᓄᑦ 
ᐅᑕᖅᑭᔭᐅᖃᑦᑕᖅᑐᕕᓃᑦ ᑐᒃᑐᑦ ᓇᓪᓗᖏᓐᓂ 
(caribou crossing). ᐅᕝᕙᓗ ᐃᓄᒃᓱᓕᐅᖅᑐᑎᒃ 
ᐊᑭᓕᕇᓂᒃ ᓄᕗᒨᖅᓯᒪᔪᓂᒃ ᐃᑳᕐᕕᖕᒧᑦ 
ᐅᕝᕙᓗ ᕿᒫᕕᒃᓴᐅᙱᑦᑐᒧᑦ ᑐᕌᖓᔪᓂᒃ. ᐊᕐᓇᑦ 

ᓱᕈᓯᓪᓗ ᕿᒫᑎᑦᑎᓇᓱᖃᑦᑕᖅᑐᕕᓃᑦ ᐃᓄᒃᓱᒐᑦ 
ᐊᑯᓐᓂᖏᓐᓂ. ᓇᓪᓗᒃᑯᑦ ᐃᑳᕋᓱᒃᑐᓂᒃ ᑰᖕᒥᒃ 
ᐃᓄᐃᑦ ᓇᐅᓕᒃᓯᕙᒃᑐᕕᓃᑦ ᖃᔭᕐᒥᑦ. ᑐᒃᑐᑦᑕᐅᖅ 
ᐱᓇᓱᒃᑕᐅᖃᑦᑕᖅᑐᕕᓃᑦ ᐱᓯᒃᓯᓄᑦ.

ᐊᖑᑎᑦ ᒥᑎᕐᓂᐊᖅᐸᖕᓂᕐᒥᔪᑦ, ᓂᕐᓕᓂᒡᓗ 
ᐱᑦᑎᐅᓛᕐᓂᒡᓗ ᐊᐅᔭᒃᑯᑦ. ᐊᕿᒡᒋᑦ ᐊᕐᕌᒎᓕᒫᖅ 
ᐱᓇᓱᒃᑕᐅᖃᑦᑕᖅᑐᕕᓃᑦ. ᑎᖕᒥᐊᕐᓂᐊᕈᑎᑦ 
ᐊᔾᔨᒌᙱᑦᑑᖃᑦᑕᖅᑐᕕᓃᑦ, ᐃᒋᖃᑦᑕᑦ ᓄᕗᓖᑦ, 
ᕿᓚᒥᖅᑕᐅᑦ, ᓂᒐᖅᑎᑦᑎᔾᔪᑎᑦ, ᓄᓗᐊᑦ 
ᑎᒍᒻᒥᕕᑯᑖᓖᑦ ᐊᑯᖅᓯᔾᔪᑎᑦ. ᓄᑲᑉᐱᐊᑦ 
ᐃᓪᓘᖃᖃᑦᑕᖅᑐᕕᓃᑦ ᐆᒪᔪᕋᓛᖑᓂᖅᓴᓂᒃ 
ᐱᓇᓲᑎᒋᓪᓗᒋᑦ.

ᐊᖑᑎᑦ ᒪᒃᑯᒃᑐᓪᓗ ᐃᖃᓗᖕᓂᐊᖅᐸᒃᑐᕕᓃᑦ, 
ᐃᖃᓗᒃᐱᖕᓂᒃ, ᑲᕙᕼᐃᓕᖕᓂᒃ, ᐃᕕᓵᕈᓂᒃ, 
ᐃᖃᓗᒐᕐᓂᖅ, ᖃᓕᕋᓕᖕᓂᒃ ᑎᓱᓱᐃᑦᑐᓂᒡᓗ. 
ᐃᖃᓗᒃᐸᑦ ᑲᕙᕼᐃᓖᓪᓗ ᑰᒃᑯᑦ ᒪᔪᐊᓲᖑᕗᑦ 
ᐊᒥᓱᐊᓘᓪᓗᑎᒃ ᐅᑭᐊᒃᓵᒃᑯᑦ. ᐃᓄᐃᑦ 
ᑰᖕᒥ ᓴᐳᑎᓕᐅᖅᐸᒃᑐᕕᓃᑦ ᑲᑭᕙᖕᓄᑦ 
ᐃᖃᓗᖕᓂᐊᕐᕕᒋᓪᓗᒋᑦ. ᐊᕐᓇᑦ ᓂᕕᐊᖅᓯᐊᓪᓗ 
ᐃᖃᓗᓕᕆᕙᒃᑐᕕᓃᑦ ᐊᒥᓱᐊᓗᖕᓂᒃ 
ᐃᓚᖏᑦ ᐃᕐᕋᕖᔭᖅᑐᒋᑦ ᐃᓚᖏᑦ ᐱᕈᓪᓗᒋᑦ. 
(ᑕᑯᓂᐊᕈᓐᓇᖅᐳᑎᑦ ᒪᑉᐱᖅᑐᒐᖓᓂ 29).

ᓄᓇᒥᐅᑕᕐᓂᐊᖅᑎᑦ

ᕿᓚᒥᖅᑕᐅᑦ
ᑎᖕᒥᐊᕐᓂᐊᕈᑕᐅᕙᖕᓂᕐᒥᔪᖅᑕᐅᑦ ᕿᓚᒥᖅᑕᐅᑦ 
— ᕿᓚᕈᑎᒐᓚᐃᑦ ᕿᓚᒃᓱᖅᓯᒪᔪᑦ ᐃᑦᑕᖅᑯᑎᓖᑦ 
ᐃᓱᐊᒍᑦ. ᑕᕝᕙ ᑎᖕᒥᐊᕐᓂᐊᖅᑐᖅ ᓂᐊᖁᐊᑕ 
ᖁᓛᒍᑦ ᐅᐃᔾᔮᖅᑎᑦᑎᓚᐅᖅᑐᓂ ᐃᒋᑦᑐᓂᐅᒃ 
ᑎᖕᒥᐊᓄᑦ ᑎᖏᓕᖅᑐᓄᑦ. ᑕᕝᕙ ᑎᖕᒥᐊᖅ 
ᓂᒪᐅᑎᖕᒪᑦ ᕿᓚᕈᑎᖏᓐᓄᑦ ᓄᓇᒧᑦ ᑲᑕᒡᓗᓂ.

 

 
ᓄᑲᑉᐱᐊᑦ ᕿᓚᒥᖅᑕᐅᑎᓂᒃ 
ᐱᓕᒻᒪᒃᓴᐅᑎᖃᖃᑦᑕᖅᑐᕕᓃᑦ ᐱᓇᓱᙳᐊᖅᑐᑎᒃ 
ᓅᑦᑕᙱᑦᑐᒥᒡᓕ. ᑕᐃᒫᒃ ᑕᕝᕙ ᐱᙳᐊᕐᓂᒃᑯᑦ 
ᐱᓕᕆᐊᒃᓴᖏᓐᓂᒃ ᐃᓕᑉᐸᓪᓕᐊᖃᑦᑕᖅᑐᕕᓃᑦ.

ᐊᓐᓄᕌᖏᑦ
ᐊᖑᑎᑦ ᐊᕐᓇᓪᓗ ᐊᑎᒋᖃᖃᑦᑕᖅᑐᕕᓃᑦ 
ᓇᓴᓕᖕᓂᒃ, ᖃᕐᓕᖃᖅᑐᑎᒡᓗ ᑲᒥᖃᖅᑐᑎᒡᓗ. 
ᐅᑭᐅᒃᑯᑦ ᖁᓕᑦᑕᖅᓯᒪᕙᒃᑐᕕᓃᑦ.

ᐊᐅᔭᒃᑯᑦ ᐊᓐᓄᕌᖏᓐᓄᑦ, ᓇᑦᑎᐅᑉ 
ᕿᓯᖓ ᐱᐅᓂᖅᐹᖑᕙᒃᑐᕕᓂᖅ. ᐊᒥᖓ 
ᐅᖅᓱᓕᕕᓂᐅᒐᒥ ᐅᔅᓯᑦᑎᐊᖅᐳᖅ ᐃᒻᒪᔭᙱᑦᑐᖅ. 
ᓇᑦᑎᐅᑉ ᕿᓯᖓ ᐱᐅᓛᖑᕙᒃᑐᕕᓂᖅ 
ᐊᓐᓄᕌᕆᔭᕆᐊᖓ ᖃᔭᖅᑐᖅᑎᓄᑦ, 
ᒪᓴᔭᙱᑦᑎᐊᕐᓂᖓᓄᑦ.

ᕿᓯᖕᒥᒃ ᐊᓐᓄᕌᒃᓴᓕᐅᖅᑐᑎᒃ, ᐊᕐᓇᑦ 
ᐅᖅᓱᐃᔭᐃᖃᑦᑕᖅᑐᕕᓃᑦ ᐅᓗᖕᒧᑦ (ᐊᖕᒪᓗᒃᑑᑉ 
ᓇᑉᐸᖓ ᑮᓇᓕᒃ ᐃᐱᒃᑐᒥᒃ ᐊᕐᓇᓄᑦ 
ᓴᕕᒋᔭᐅᔪᖅ).

ᕿᓯᑦ ᑕᓯᓴᖅᑕᐅᕙᒃᑐᕕᓃᑦ, 
ᐃᓐᓂᖅᑕᐅᓪᓗᑎᒃ, ᒪᔾᔭᒃᑕᐅᓪᓗᑎᒃ 
ᕿᑐᒻᒪᒃᓴᖅᑕᐅᓪᓗᑎᒡᓗ ᒥᖅᓱᖅᑕᐅᓂᐊᕋᒥᒃ 
ᐊᓐᓄᕌᙳᖅᑎᑕᐅᓗᑎᒃ. ᓂᕕᐊᖅᓯᐊᑦ 
ᐃᓕᑉᐸᒃᑐᕕᓃᑦ ᒥᖅᓱᕐᓂᕐᒥᒃ ᐊᓈᓇᖏᓐᓂᑦ. 
ᑕᕝᕙ ᐊᓈᓇᒋᔭᐅᔪᖅ ᒥᖅᓱᖅᑐᓂ 
ᐃᓕᓐᓂᐊᖅᑎᑦᑎᑐᐃᓐᓇᖅᐸᖕᓂᙱᑦᑐᖅ 

ᒥᖅᓱᕐᓂᕐᒥᒃ ᑭᓯᐊᓂᑦᑕᐅᖅ 
ᐅᓂᒃᑳᖑᔮᕐᔪᒃᐸᒃᑐᕕᓂᖅ.

ᕿᐅᑦᑕᐃᓕᓂᖅ 
ᐅᑭᐅᒃᑯᑦ ᐅᖅᑰᑦᑎᐊᖅᑐᓂᒃ 

ᐊᓐᓄᕌᖃᕆᐊᖃᕐᓂᖅᐳᖅ. ᑐᒃᑑᑉ ᐊᒥᖏᑦ 
ᐅᑭᐅᖅᓯᐅᑎᙳᖅᑎᑕᐅᖃᑦᑕᖅᑐᕕᓃᑦ (ᐆᒪ 
ᖁᓛᓂ ᑕᑯᒃᓴᖅ ᑐᒃᑐᒥᒃ ᐊᓐᓄᕌᓕᒃ) ᒥᖅᑯᖏᑦ 
ᒪᕐᕈᐃᓕᖓᖕᒪᑕ ᐅᖅᑰᑦᑎᐊᕈᓐᓇᖅᑐᑎᒡᓗ.

ᓅᑦᑕᕐᓂᖅ
ᐅᑭᐅᖅᑕᖅᑐᒥᐅᑕᐃᑦ ᐊᕐᕌᒍᓕᒫᕐᒥ 
ᓅᑲᑕᖃᑦᑕᖅᑐᕕᓃᑦ ᓂᕿᒃᓴᖏᓐᓂᒃ 
ᒪᓕᒃᑐᑎᒃ. ᐃᓛᓐᓂᒃᑯᑦ ᓯᑰᑉ ᓯᓈᖓᓂ 
ᐊᖑᓇᓱᒃᐸᒃᑐᕕᓃᑦ, ᐅᑭᐅᒃᑯᑦ ᐊᖑᓇᓱᒡᕕᒋᖕᒪᔾᔪᑦ 
ᓯᑯ, ᑰᖕᒥᓪᓗ ᐃᖃᓗᒃᐱᑦ ᑎᓱᓕᖅᑎᓪᓗᒋᑦ 
ᐅᑭᐊᒃᓵᒃᑯᓪᓗ ᑐᒃᑐᖕᓂᐊᖅᐸᒃᑐᑎᒃ. ᐱᖁᑎᖏᑦ 
ᓇᒃᓴᕆᐊᖃᖅᑐᓕᒫᑦ ᓇᒃᓴᖃᑦᑕᖅᑕᕕᓂᖏᑦ 
ᑐᖅᑯᖅᑎᖅᑐᒋᓪᓗ ᑕᒪᒃᑯᐊ ᓇᒃᓴᖅᑕᐅᔾᔮᙱᑦᑐᑦ.  

ᐅᒥᐊᒃᑯᑦ, ᖃᒧᑎᒃᑯᑦ ᐱᓱᒃᑐᑎᒃ, ᐅᖓᓯᒃᑑᑎᓄᑦ 
ᓇᕈᖃᑦᑕᖅᑐᕕᓃᑦ ᐊᕐᕌᒎᑉ ᐃᓗᐊᓂ.

ᐅᒥᐊᖅ
ᐅᓇ ᐊᖏᔪᑲᓪᓚᒃ, ᓇᑎᓕᒃ ᒪᓂᕋᒃᑐᓂᒃ 
ᐱᕕᑐᓪᓗᓂ, ᑎᖏᕐᕋᐅᑕᓕᕋᒃᓴᖅ  
ᐸᐅᑎᓄᓪᓗ ᐊᐅᓪᓚᐅᑎᔭᒃᓴᖅ  
ᓴᐅᓂᓕᒃ ᕿᔪᖕᓂᒃ ᐅᕝᕙᓗ 
 ᓴᐅᓂᕐᓂᒃ ᕿᓯᖕᒥᒃ ᐊᒥᖃᖅᑐᓂ.  
ᐅᒥᐊᑦ ᐊᕐᓇᓄᑦ ᐃᑭᒪᕕᐅᕙᒃᑐᕕᓃᑦ  
ᐃᓚᒌᓄᓪᓗ ᐅᓯᕙᒃᑐᕕᓃᑦ ᓱᓇᒃᑯᑖᖏᓐᓂᒃ 
ᐅᒥᐊᓪᓗ ᐊᑐᖅᑕᐅᕙᖕᓂᕐᒥᔪᑦ ᐊᕐᕙᖕᓂᐊᖅᑐᓄᑦ.

ᖃᔭᖅ
ᐃᓄᐃᑦ ᐱᓕᕆᔾᔪᑎᓕᐅᖅᑐᕕᓃᑦ ᐃᒪᒃᑯᑦ 
ᓇᕈᔪᓐᓇᐅᑎᓂᒃ - ᖃᔭᕐᒥᒃ. ᐊᒥᖃᖃᑦᑕᖅᑐᕕᓃᑦ 
ᑕᓯᓯᖅᓯᒪᔪᓂᒃ ᒥᖅᓱᖅᓯᒪᔪᓂᒃ ᕿᓯᖕᓂᒃ 
ᖃᔭᓕᐅᖅᓯᒪᔪᑦ ᕿᔪᖕᒥᒃ, ᓴᐅᓂᕐᒥᒃ ᐅᕝᕙᓗ 
ᓇᒡᔪᖕᒥᒃ

ᖃᒧᑎᒃ
ᖃᒧᑎᑦ ᐅᓯᔾᔪᑕᐅᕙᒃᑐᕕᓃᑦ ᐃᓄᐃᑦ 
ᓱᓇᒃᑯᑖᖏᓐᓂᒃ. ᖃᒧᑎᖏᑦ ᕿᔫᖃᑦᑕᖅᑐᕕᓃᑦ 
ᐅᕝᕙᓗ ᐊᕐᕕᐅᑉ ᓴᐅᓂᖏᓐᓂᒃ ᓴᓇᕙᒃᑐᕕᓃᑦ, 
ᐱᕐᕌᓕᖅᑕᐅᕙᖕᓂᖅᑐᑎᒡᓗ ᓂᓚᖕᒥᒃ 
ᐃᔾᔪᔪᙳᖅᑎᓯᒪᓪᓗᓂ ᖃᐃᖅᑲᒃᓴᖅᓯᒪᓪᓗᓂ 
ᐊᐳᒻᒧᑦ ᓂᐱᑦᑕᖁᓇᒋᑦ. ᐃᓛᓐᓂᒃᑯᑦ 
ᖁᐊᑦ ᐃᖃᓗᕕᓃᑦ ᐃᒧᓯᒪᔪᑦ ᐊᒥᕐᒧᑦ 
ᖃᒧᑎᓕᐊᖑᕙᖕᓂᕐᒥᔪᑦ. 3-ᓂᑦ 8-ᓄᑦ 
ᕿᒧᒃᓯᑦ ᕿᒻᒥᖃᖃᑦᑕᖅᑐᕕᓃᑦ. ᐅᐱᕐᖔᒃᑯᑦ 
ᓂᓚᒃ ᐊᐅᖃᑦᑕᓕᖅᑎᓪᓗᒍ ᕿᒻᒥᑦ 
ᑲᒥᓕᖅᓱᖅᑕᐅᖃᑦᑕᖅᑐᕕᓃᑦ ᑭᓪᓛᖁᓇᒋᑦ 
ᓂᓚᖕᒧᑦ, ᑲᒥᓕᖅᓱᖅᑕᐅᖃᑦᑕᕐᓂᖅᑐᑎᒡᓗ 
ᐊᖑᑎᓄᑦ ᕿᒥᑦ ᐃᓄᖏᓐᓄᑦ.

ᐅᒥᐊᖅ

ᖃᔭᖅ

28



29

ᓂᕿᓂᒃ ᐱᕈᓯᓂᖅ
ᓂᕿᓂᒃ ᐅᐊᑦᑎᐊᕈ ᓂᕆᔭᐅᓂᐊᖅᑐᓂᒃ 
ᐃᓄᐃᑦ ᐱᕈᓯᖃᑦᑕᖅᑐᕕᓃᑦ ᐆᒪᔪᓄᑦ 
ᐸᕝᕕᓵᖑᑎᑦᑕᐃᓕᓇᓱᒃᑐᒋᑦ ᐱᕈᔭᕕᓃᑦᑕᐅᖅ 
ᐃᒍᓇᖅᓯᐊᖑᖃᑦᑕᕐᓂᕐᒥᔪᑦ, ᐃᓄᖕᓄᑦ 
ᒪᒪᕆᔭᐅᔪᐊᓗᐃᑦ, ᑕᐃᒫᒡᓗ ᓂᕿᑦ 
ᒪᒪᖅᓯᑦᑎᐊᖑᓲᖑᖕᒪᑕ.

ᐱᕈᔭᕕᓃᑦ ᖃᓄᒐᓚᒃ ᐱᔭᐅᕙᒃᑐᕕᓃᑦ. 
ᐃᓚᖏᑦ ᐃᑎᖅᓴᓕᐅᖅᓯᒪᖃᑦᑕᖅᑐᕕᓃᑦ 
ᑐᐊᐸᖕᒥᒃ ᐅᕝᕙᓗ ᓵᑦᑐᔮᒐᓚᓄᑦ ᐅᔭᕋᓄᑦ. 
ᐃᒍᓇᓕᐊᖑᓂᐊᖅᑐᑦ ᓱᕈᔾᔭᐃᖅᑕᐅᖃᑦᑕᖅᑐᕕᓃᑦ 
ᓴᐅᔭᐅᒐᒥᒡᓗ ᓇᑉᐸᖅᓯᓪᓗᑎᒃ 
ᓇᓗᓇᐃᒃᑯᑕᒃᓴᖓᓂᒃ ᐊᐅᔭᐅᓕᕐᒥᒃᐸᑦ. 
ᐊᓯᖏᑦ ᐅᔭᕋᐃᓐᓇᕐᓄᑦ ᐱᕈᓯᖃᑦᑕᖅᑐᕕᓃᑦ. 
ᐃᓛᓐᓂᒃᑯᑦᑕᐅᖅ ᖃᔭᑦ ᖃᒧᑎᓪᓗ 
ᐃᑳᓕᐅᖅᑕᐅᖃᑦᑕᖅᑐᕕᓃᑦ ᑐᖅᑯᖅᑕᐅᔭᕌᖓᒥᒃ.

ᐃᓄᒃᓱᑦ
ᐃᓄᒃᓱᑦ ᓴᓇᔭᐅᓲᖑᕗᑦ ᐅᔭᕋᖕᓂᒃ 
ᖃᓕᕇᓕᖅᑎᑕᐅᓪᓗᑎᒃ ᐃᓄᙳᐊᐸᓘᔮᖅᑐᑎᒃ 
ᓇᓗᓇᐃᒃᑯᑕᓂᒃ, ᐅᕝᕙᓗ ᓄᓇᖓᓂ 
ᐱᔪᖃᖅᑐᕕᓂᐅᒍᓂ ᐳᐃᒍᖅᑕᐅᖁᔭᐅᙱᑦᑐᒥᒃ, 
ᐅᕝᕙᓗ ᑐᒃᑐᖕᓂᐊᖅᑎᓪᓗᒋᑦ 
ᑐᕌᖅᑎᑦᑎᔾᔪᑕᐅᓪᓗᑎᒃ ᕿᒫᕙᓪᓕᐊᔪᓄᑦ. ᐅᓪᓗᒥ 
ᐃᓄᒃᓱᐃᑦ ᐃᓄᙳᐊᖑᔮᕐᓂᖅᓴᐅᓕᖅᐳᑦ, ᑭᓯᐊᓂᓕ 
ᐅᐊᑦᑎᐊᕈᐊᓗᒃ ᐅᔭᕋᑐᐃᓐᓇᐅᖃᑦᑕᖅᑐᕕᓃᑦ 
ᖃᓕᕇᓕᖅᑎᑕᐅᓯᒪᔪᑦ.

ᐱᙳᐊᕈᓯᑦ
ᐃᓄᖕᓄᑦ, ᐅᓂᒃᑳᖅᑐᐊᑦ ᐊᑐᖅᑕᐅᖃᑦᑕᖅᑐᕕᓃᑦ 
ᖃᐅᔨᒪᔭᐅᔭᕆᐊᖃᖅᑐᓂᒃ 
ᐃᓅᑦᑎᐊᕋᓱᖕᓂᕐᒧᑦ ᐊᖓᔪᖅᑳᖏᓐᓂᑦ 
ᕿᑐᙵᖏᓐᓄᑦ ᑐᓂᕐᕈᓯᐊᖑᓪᓗᑎᒃ. ᓱᕈᓯᑦ 
ᐃᓕᑉᐸᓪᓕᐊᑎᑕᐅᖃᑦᑕᖅᑐᕕᓃᑦ ᖃᓄᖅ 
ᐃᓅᔭᕆᐊᖃᕐᒪᖔᑕ ᐃᓄᐃᓪᓗ ᐱᖅᑯᓯᖏᓐᓂᒃ 
ᐅᓂᒃᑳᖅᑐᐊᕐᓂᒃᑯᑦ. ᐅᓂᒃᑳᖅᑐᐊᑦ 
ᑭᐱᙳᐃᔭᐅᑕᐅᖃᑦᑕᖅᑐᕕᓃᑦ ᐅᑭᐅᒃᑯᑦ 
ᑖᖏᓐᓇᕈᔪᓕᖅᑎᓪᓗᒍ ᓴᐃᓕᓕᕌᖓᒥᒃ.

ᐊᔾᔨᒌᙱᑦᑐᒐᓚᐅᕗᑦ ᐱᙳᐊᕈᓯᖏᑦ 
ᐃᓄᖕᓂᑦ ᐱᙳᐊᖅᑕᐅᖃᑦᑕᖅᑐᕕᓃᑦ, ᐃᓚᖏᑦ 
ᒪᕐᕉᐃᓐᓈᖕᓄᑦ ᐱᙳᐊᖅᑕᐅᓲᖑᒐᓗᐊᓂᒃ. 
ᐃᓚᖓᑦ ᑖᒃᑯᐊ ᐱᙳᐊᕈᓯᑦ, ᐊᔭᕌᕐᓂᖅ, 
ᑕᒪᓐᓇᓗ ᐃᓐᓇᕐᓄᑦ ᓱᕈᓯᕐᓄᓪᓗ 
ᐱᙳᐊᕈᑕᐅᖃᑦᑕᖅᑐᕕᓂᖅ. ᑐᒃᑐᒧᑦ ᐃᕙᓗ 
ᐃᓱᖏᒍᑦ ᕿᓚᒃᓯᒪᔪᖅ ᓂᒐᕕᑦᑕᐃᓕᓪᓗᒍ 
ᑭᓱᙳᐊᓕᐊᕆᔭᐅᕙᒃᑐᕕᓂᖅ. ᐃᓪᓗᒃᑐᑦ 
ᐊᒡᒐᖕᓄᒃ, ᐊᔭᕌᖅ ᐃᓄᒐᙳᐊᓄᑦ ᐊᑭᓕᕇᓄᑦ 
ᓂᒥᖅᓱᖅᑐᒍ ᑭᓱᙳᐊᓕᐊᕆᔭᐅᕙᒃᑐᕕᓂᖅ. 
ᐊᔭᕌᕐᒧᑦ ᓴᓇᙳᐊᕋᒃᓴᑦ ᐊᒥᓱᒐᓛᓘᕗᑦ, ᐃᓚᖏᑦ 
ᐅᓂᒃᑳᖅᐸᓪᓕᐊᔭᐅᓲᑦ ᓂᒥᖅᓱᖅᑕᐅᓪᓗᑎᒃ.

ᐅᑉᐱᕆᔭᖏᑦ
ᐃᓄᐃᑦ ᐅᑉᐱᕈᓱᒃᐳᑦ ᑭᒃᑯᓕᒫᑦ ᓱᓇᑐᐃᓐᓇᓪᓗ 
ᐊᑦᑐᐃᓂᖃᕈᓐᓇᖅᑐᑦ ᑕᕐᓂᖃᖅᑐᒋᔭᐅᓪᓗᑎᒃ, 
ᒪᑯᐊᓗ ᐆᒪᓂᖃᙱᑦᑑᒐᓗᐊᒃ, ᓲᕐᓗ ᖃᐃᖅᓱᒑᑦ 

ᑕᕐᓂᖃᖅᑐᒋᔭᐅᓐᓂᕐᒥᔪᑦ. ᐱᑦᑎᐊᕐᓂᖅ ᐆᒪᔪᑦ 
ᑕᕐᓂᖏᓐᓂᒃ ᐱᕕᒡᔪᐊᕕᓂᖅ. ᐆᒪᔪᖅᑕᐅᔪᖅ 
ᐊᓴᔭᐅᑦᑎᐊᕋᓱᐸᒃᑐᕕᓃᑦ ᐊᖑᔨᖓ 
ᐱᖃᑦᑕᑦᑎᐊᖏᓐᓇᕈᒪᒧᑦ.

ᐊᑦᑏᓂᖅ ᐱᕕᒡᔪᐊᕕᓂᖅ. ᐃᓄᒃ ᑐᖁᒃᐸᑦ, 
ᐊᑎᖓ ᐃᓅᕋᑖᖅᑐᑯᓗᖕᒧᑦ ᐊᑦᑎᖅᑕᐅᕗᖅ 
ᑐᖁᔪᕕᓂᕐᒥᑦ ᐃᓄᐃᑦ ᐅᑉᐱᕈᓱᖕᒪᑕ ᐊᑎᖅ 
ᐃᓚᒋᖕᒪᒍ ᑕᕐᓂᖓᑕ ᑖᓐᓇᓗ ᑐᖁᔪᕕᓂᖅ 
ᐊᓐᓂᕆᔭᐅᓪᓗᓂ ᐆᒪᐃᓐᓇᕐᓂᐊᕐᒪᑦ ᑖᔅᓱᒨᓇ 
ᐊᑦᑎᖅᑕᐅᔪᒃᑯᑦ.

ᐃᓄᐃᑦ ᐅᑉᐱᕈᓱᖕᓂᕐᒥᔪᑦ ᓯᓚᐅᑉ 
ᐊᐅᓚᓂᖏᑦ ᐃᓄᖃᖅᑐᒋᔭᐅᓪᓗᑎᒃ. ᐃᓄᒐᓚᐃᑦ 
ᐅᑉᐱᕈᓱᒃᑐᕕᓃᑦ ᐊᓂᕐᓂᖃᕐᓇᖅᑑᑉ ᐃᓄᖓ 
ᐊᐅᓚᑦᑎᔨᐅᓱᒋᔭᐅᓪᓗᓂ ᓯᓚᒥᒃ, ᐃᒪᐅᑉ ᐃᓄᖓ 
ᐊᐅᓚᑦᑎᔨᐅᓪᓗᓂ ᑕᕆᐅᑉ ᐆᒪᔪᖏᓐᓂᒃ, 
ᑕᖅᑭᐅᓪᓗ ᐃᓄᖓ ᐊᐅᓚᑦᑎᔨᐅᓱᒋᔭᐅᓪᓗᓂ 
ᓄᓇᒥᐅᑕᓂᑦ ᐆᒪᔪᓂᒃ.

ᐊᖓᒃᑯᑦ
ᐊᖓᒃᑯᐃᑦ ᐃᓄᐃᑦ ᐱᔪᓐᓇᕐᓂᖃᖅᑐᕕᓃᑦ 
ᑭᒃᑯᑐᐃᓐᓇᕐᓄᑦ ᐱᔭᐅᔪᓐᓇᙱᑦᑐᓂᒃ. 
ᐋᓐᓂᐊᖃᖅᑐᓂᒃ ᐃᓱᐊᖅᓴᐃᖃᑦᑕᖅᑐᕕᓃᑦ, 
ᐋᔩᖃᑎᖃᖃᑦᑕᖅᑐᕕᓃᑦ ᐃᑲᔪᖅᑎᖏᓐᓂᒃ 
(ᑑᕐᖓᓂᒃ) ᓇᓚᐅᑦᑖᕈᓐᓇᖅᑐᑎᒡᓗ ᓯᓚ ᐆᒪᔪᓪᓗ 
ᖃᓄᐃᓐᓂᐊᕐᓂᖏᓐᓂᒃ. ᐊᖑᑎᑦ ᐊᕐᓇᓪᓗ 
ᐊᖓᒃᑯᙳᕈᓐᓇᖅᑐᕕᓃᑦ.

ᐅᓇ ᓂᕕᐊᖅᓯᐊᖅ 
ᕿᒧᒃᓯᙳᐊᓕᐅᖅᑐᖅ ᐊᔭᕌᕐᒧᑦ.



ᐅᑭᐅᖅᑕᖅᑐᒥ 
ᓇᐹᖅᑐᓕᖕᒥᐅᑦ

ᑲᓇᑕᐅᑉ ᐅᑭᐅᖅᑕᖅᑐᖓ ᓇᐹᖅᑐᓕᒃ ᑲᓇᑕᐅᑉ ᓯᕕᑐᓂᖓᑎᑐᒃ ᐊᖏᑎᒋᕗᖅ 

ᓄᓇᑦᓯᐊᕗᒻᒥᑦ ᐅᐊᓕᓂᕐᒧᑦ. ᑕᒪᓐᓇ ᓄᓇᕕᐊᓗᒃ, ᐊᖏᕐᕋᕆᔭᐅᖃᑦᑕᖅᓯᒪᕗᖅ, ᐅᓪᓗᒥᓗ 

ᓱᓕ ᐊᖏᕐᕋᕆᔭᐅᕗᖅ ᐅᑭᐅᖅᑕᖅᑐᒥ ᓇᐹᖅᑐᓕᖕᒥᐅᓄᑦ.

ᓄᓇᖓᑦ ᓇᐹᖅᑐᖃᐅᖅᐳᖅ, ᒪᓴᐅᕗᖅ, ᖃᖅᑲᖃᐅᖅᐳᖅ, ᑕᓯᖃᐅᖅᐳᖅ, ᑰᑦ ᓇᖅᓴᖏᑦ 

ᓄᓇᕕᐊᓗᒡᓗ ᓇᐹᖅᑐᖃᙱᑦᑐᖅ, ᓇᐹᖅᑐᐃᑦᑑᓂᕋᖅᑕᐅᔪᖅ. ᐊᐅᔭᒃᑯᑦ, ᒥᓗᒋᐊᑦ ᑭᑦᑐᕆᐊᓪᓗ 

ᐸᕝᕕᓴᓲᖑᕗᑦ ᐃᓄᖏᓐᓂᒃ ᐆᒪᔪᖏᓐᓂᒡᓗ ᐊᑕᐅᑦᑎᒃᑯᑦ. ᐅᑭᐅᖏᑦ ᐊᒃᓱᕈᕐᓇᖅᐳᑦ — 

ᑖᑐᖃᐅᔭᖅᐸᒃᐳᖅ ᓂᒡᓚᓱᒃᑐᐊᓘᓪᓗᓂᓗ — ᓂᕆᔭᒃᓴᖅᓯᐊᕐᕕᒃᓴᐅᑦᑎᐊᕋᓂ.

ᐅᑭᐅᖅᑕᖅᑐᒥ ᓇᐹᖅᑐᓕᖕᒥᐅᑦ 
ᖃᔅᓰᓐᓇᐅᓪᓗᑎᒃ ᓄᓇᖅᑲᑎᒌᒃᐸᒃᑐᕕᓃᑦ 
ᐃᓚᒌᑦ ᐊᕐᕌᒍᒥᓪᓗ ᓇᕈᕙᒃᑐᕕᓃᑦ ᓂᕿᖏᓐᓂᒃ 
ᐱᔭᕆᐊᖃᖅᑕᖏᓐᓂᒡᓗ ᒪᓕᒃᑐᑎᒃ.

ᐊᖏᕐᕋᖏᑦ ᐊᔾᔨᒌᒃᐸᖕᓂᙱᑦᑐᑦ 
ᐱᖅᑯᓯᖃᑎᒌᙱᑦᑐᑦ, ᑭᓯᐊᓂ ᐊᖏᕐᕋᖏᑦ 
ᓅᓴᕋᐃᒐᓱᖃᑦᑕᖅᑐᕕᓃᑦ ᐱᔭᕆᐊᖃᕐᓂᖅᐸᑕ. 
ᐅᑭᐅᒃᑯᑦ, ᐃᓚᖏᑦ ᓇᐹᖅᑐᓕᖕᒥᐅᑦ 
ᓄᕝᕗᓯᒪᔪᓂᒃ ᑐᐱᖃᖃᑦᑕᖅᑐᕕᓃᑦ, ᐃᓚᖏᑦ 
ᐃᓪᓗᓕᐅᖃᑦᑕᖅᑐᕕᓃᑦ ᖁᓕᓕᖕᓂᒃ 

ᐊᖕᒪᓗᖅᑕᓂᒃ ᐅᑯᐊ ᑕᑯᔭᓯ ᐊᔾᔨᖏᓐᓂᒃ. 
ᖃᖓᓕᒫᖅ ᐊᖏᕐᕋᓕᐅᕋᓱᖃᑦᑕᖅᑐᕕᓃᑦ 
ᓇᐹᖅᑐᖃᕐᓂᐅᑉ ᐃᓗᐊᓂ, ᐊᓄᕆᔪᒥᒃ 
ᐅᖅᑯᐃᓯᒪᓂᕐᒧᑦ, ᕿᔪᖃᑦᑎᐊᖅᑐᒥᒃ ᐊᖏᕐᕋᒃᓴᓂᒃ 
ᐃᑯᐊᓚᑎᒃᑎᕕᒃᓴᓂᒃ.

30

ᒍᐃᑦᓯᓐ ᐅᑮᕕᖓᑦ

ᐅᑭᐅᖅᑕᖅᑐᒥ ᓇᐹᖅᑐᓕᖕᒥᐅᑦ
ᐅᐊᓕᓂᕐᒥ ᓇᐹᖅᑐᓕᖕᒥᐅᑦ ᐋᑕᐹᔅᑲᓐᑎᑐᑦ 
ᐅᖃᐅᓯᓖᑦ (Athapaskan)

ᑦᓴᐃ ᑲᐃ ᑎᐊᓇᐃ (ᓯᑲᓂ)
ᖃᖃᓕᖕᒥᐅᑦ
ᑲᔅᑲ ᑎᐊᓇᐃ (ᑲᔅᑲ)
ᑐᑦᓲᓂ
ᑐᕈ’ᐋᓐᑎᒃ ᕼᐅᐃᑦᓯᓐ (ᕼᐋᓐ)
ᒍᐃᑦᓯ’ᓐ (ᑯᑦᓯᓐ)
ᐅᑲᓕᑦ
ᑖᒡᕈᐃᑉ
ᔭᓗᓇᐃᑉ

ᐊᑦᓴ−ᐅᑏᓐ (Slavey)
ᑕᓐᓂ−ᓵ (Beaver)
ᑕᖦᖤᓐ
ᑕᑭᐅᓪ−ᓇᐃ (Carrier)
ᓇᑐᑦ’ᐃᐊᓐ (Western Carrier)
ᐅᐃᑦᓱᐅᐃᑦ’ᐃᐊᓐ
ᑕᒡᒋᔅ
ᓯᐸᐅᐊᓐ
ᑦᓯ’ᐃᓪᐊᐅᑦ’ᐃᓐ (Chilcotin)
ᓄᓇᒥᐅᑦ ᑎᓕᓐᒋᑦ

 

ᑲᓇᖕᓇᒥ ᓇᐹᖅᑐᓕᖕᒥᐅᑦ, ᐃᐊᓪᒑᖕᑯᐃᓐᑎᑐᑦ 

ᐅᖃᐅᓯᓖᑦ (Algonquin)
ᐅᑭᐅᖅᑕᖅᑐᒥ ᓇᐹᖅᑐᓕᖕᒥᐅᑦ ᑯᕇ
ᐊᑦᑎᑲᒥᐊᒃ
ᐃᓅ
ᒪᓐᑕᓐᐊᐃ
ᓇᔅᑭᐱ

ᐊᐅᔭᒃᑯᑦ ᐅᑭᐊᒃᓵᒃᑯᓪᓗ
ᐊᐅᔭᒃᑯᑦ ᐃᓚᒌᑦ ᐃᓄᒋᐊᙱᑦᑐᑦ ᐃᖃᓗᒐᓱᖃᑦᑕᖅᑐᕕᓃᑦ ᐅᐸᖃᑦᑕᖅᑕᑐᖃᕐᒥᓄᑦ. ᐃᓛᓐᓂᒃᑯᑦ 
100-ᖏᓐᓃᖃᑦᑕᖅᑐᕕᓃᑦ ᓄᓇᖅᑲᑎᒌᑲᐃᓐᓇᖅᑐᑦ.

ᐊᖏᕐᕋᓕᐅᖃᑦᑕᖅᑐᕕᓃᑦ ᑐᒃᑑᑉ ᐊᒥᖏᓐᓂᒃ ᓇᐹᖅᑑᓪᓗ ᐅᖃᐅᔭᖃᙱᑦᑑᑉ ᐊᕙᓚᖓᔪᖏᓐᓂᒃ 
ᑰᑉ ᑕᓰᓪᓗ ᓯᒡᔭᖓᓂ ᐊᓄᕆᑲᐃᓐᓇᓲᖑᖕᒪᑦ ᑎᒃᑕᐅᑎᑦᑎᓪᓗᓂ ᑭᒃᑐᕆᐊᕐᓂᒃ ᒥᓗᒋᐊᓂᓪᓗ. 

ᐊᖑᑎᖏᑦ ᓴᐳᑎᓕᐅᖅᐸᒃᑐᕕᓃᑦ ᓄᓗᐊᓄᓪᓗ ᐃᖃᓗᖕᓂᐊᖅᐸᒃᑐᕕᓃᑦ. ᐊᕐᓇᖏᑦ 
ᓱᕈᕐᔭᐃᖅᓯᕙᒃᑐᕕᓃᑦ ᐳᔫᖅᑎᑦᑎᓪᓗᑎᒡᓗ ᐃᖃᓗᒃᑕᐅᕙᓪᓕᐊᔪᓂᒃ ᐅᑭᐅᒃᑯᑦ ᓂᕿᒋᓂᐊᖅᑕᖏᓐᓂᒃ. 
ᐊᕐᓇᑦᑕᐅᖅ ᓄᓂᕙᒃᐸᒃᑐᕕᓃᑦ ᐸᐅᕐᖓᓂᒃ ᐸᓂᖅᓯᐊᕆᓪᓗᒋᑦ ᐅᑭᐅᒃᑯᑦ ᓂᕿᒋᓂᐊᕆᓪᓗᒋᑦᑕᐅᖅ. 
ᑕᐅᕙᓂᕐᒥᐅᑦ ᖁᕕᐊᓱᖃᑦᑕᖅᑐᕕᓃᑦ ᑲᑎᑦᑕᕌᖓᑕ ᑕᑯᖃᑦᑕᐅᑎᙱᓐᓇᓵᓚᐅᖅᑐᑎᒃ 
ᐊᒥᒐᖖᒋᓐᓂᖏᓐᓂᒡᓗ ᓂᐅᕐᕈᑎᖃᖅᐸᒃᑐᑎᒃ ᐱᔭᕆᐊᖃᖅᑕᖏᓐᓂᒃ.

ᐅᑭᐊᒃᓵᒃᑯᑦ ᑖᒃᑯᐊ ᐊᕕᒃᑐᖅᐸᓪᓕᐊᓕᖃᑦᑕᖅᑐᕕᓃᑦ ᐅᑮᕕᒋᓂᐊᖅᑕᖏᓐᓄᑦ ᐅᑎᐅᖅᑲᓕᕌᖓᑕ. 
ᐊᖑᑎᖏᑦ ᐱᓇᓱᐊᖅᐸᒃᑐᕕᓃᑦ ᐊᖏᔪᓂᒃ ᓂᕐᔪᑎᓂᒃ ᒪᑯᓂᖓ ᑐᒃᑐᑦ, ᑎᓐᓃᒃᑲᑦ, ᐃᒻᓇᐃᑦ. ᑕᒪᒃᑯᐊ 
ᓂᕿᒃᓴᖅᓯᐅᖅᑕᐅᕙᒃᑐᕕᓃᑦ ᐅᑭᐅᒃᑯᑦ ᐊᓐᓄᕌᕆᓪᓗᒋᓪᓗ, ᓴᓇᕐᕈᑎᒋᓗᒋᑦ ᐱᓇᓲᑎᓕᐊᕆᓪᓗᒋᓪᓗ 
ᐊᕐᓇᖏᑦ ᓂᒃᑯᒃᓰᕙᒃᑐᕕᓃᑦ ᓂᕿᖏᓐᓂᒃ ᐊᒻᒪᓗ ᕿᑐᒻᒪᒃᓴᖅᑐᒋᑦ ᐊᒥᖏᑦ, ᐅᑭᐅᒃᑯᑦ 
ᐊᓐᓄᕌᕆᖕᒪᔾᔪᑦ.

ᐊᐅᔭᒃᑯᒃ ᐅᑭᐊᒃᓵᒃᑯᓪᓗ ᓂᕿᑦ 
ᓱᕈᔾᔭᐃᖅᑕᐅᖃᑦᑕᕐᓂᕋᓗᐊᖅᑐᑎᒃ 
ᓂᓪᓚᕐᓂᐊᕐᒥᖕᒪᑦ, ᐊᖑᑎᖏᑦ ᐅᑭᐅᓕᒫᖅ ᓱᓕ 
ᐊᖑᓇᓱᒋᐊᖃᖅᑐᕕᓃᑦ ᐃᖃᓪᓕᐊᖅᐸᒃᑐᑎᒡᓗ. 
ᓂᕿᒃᓴᖅᓯᐅᕐᓂᖅ ᐊᒃᓱᕈᕐᓇᖅᑐᕕᓂᐅᕗᖅ.

ᐊᕐᓇᖏᑦ ᐆᔪᓕᐅᖅᐸᒃᑐᕕᓃᑦ ᐃᖃᓗᖕᓂᓪᓗ 
ᓇᐹᖅᑑᑉ ᐊᒥᖓᓂᒃ ᕿᑐᑦᑐᒐᐅᔭᙳᖅᓯᒪᔪᓂᒃ 
ᐃᒻᒪᒃᑐᒋᑦ ᐅᔭᕋᖕᓂᒃ ᐆᓇᖅᑐᓂᒃ 
ᐴᖅᓯᕕᒋᓪᓗᒋᑦ ᐊᒻᒪᓗᑦᑕᐅᖅ ᑐᒃᑑᑉ ᐊᒥᖓᓂᒃ 
ᐴᓕᐅᖅᓯᒪᔪᒥᒃ ᑕᐃᒫᒃ ᐆᑦᑎᔾᔪᑎᖃᖅᐸᖕᓂᕐᒥᔪᑦ. 
ᓂᕿᒃᓴᖃᑦᑎᐊᕈᓐᓃᖅᓯᒪᑎᓪᓗᒋᑦ, ᑕᐅᕙᓂᕐᒥᐅᑦ, 
ᐱᔪᓐᓇᑦᑎᐊᕐᒪᑕ, ᖃᔪᓕᐅᖃᑦᑕᖅᑐᕕᓃᑦ ᑐᒃᑑᑉ 
ᓂᕆᕙᒃᑕᖏᓐᓂᒃ ᖃᔪᖅ ᑕᖏᖃᖅᑎᑦᑐᒍ.

ᐅᑭᐅᖅᑕᖅᑐᒥ ᓇᐹᖅᑐᓕᖕᒥᐅᑦ ᐳᓪᓚᑎᓕᐅᖅᐸᒃᑐᕕᓃᑦ, ᐊᑐᖃᑦᑕᖅᑐᕕᓃᓪᓗ 
ᓂᒐᖅᑎᑦᑎᔾᔪᑎᓂᒃ, ᐅᓈᕐᓂᒃ ᐱᓯᒃᓯᓂᒡᓗ ᐊᖑᓇᓱᒃᑐᑎᒃ ᐆᒪᔪᕐᓂᒃ 
ᐊᔾᔨᒌᙱᑦᑐᓂᒃ, ᒪᑯᓂᖓ ᐅᒥᖕᒪᖕᓂᒃ, ᑐᒃᑐᕙᖕᓂᒡᓗ ᒥᑭᓐᓂᖅᓴᓂᒡᓗ 
ᐆᒪᔪᓂᒃ ᓲᕐᓗ ᐅᑲᓕᑦ, ᑭᒋᐊᑦ, ᑭᕝᕙᓗᐃᑦ ᐃᓛᖁᑦᓯᓂᒡᓗ. ᑭᓯᐊᓂᓕ ᐊᒥᓱᓄᑦ 
ᐅᑭᐅᖅᑕᖅᑐᒥ ᓇᐹᖅᑐᓕᖕᒥᐅᓄᑦ, ᑐᒃᑐᑦ ᐱᒻᒪᕆᐅᒋᔭᐅᓐᓂᖅᐳᑦ.

ᑐᒃᑐᑦ ᐊᒥᓱᐊᓘᓪᓗᑎᒃ ᓇᕈᓲᖑᕗᑦ. ᐅᐱᕐᖔᒃᑯᑦ ᓇᐹᖅᑐᓕᐅᑉ 
ᑕᕐᕋᖓᓄᑦ ᓄᕐᕋᖅᑖᕆᐊᖅᑐᓲᖑᕗᑦ. ᐅᑭᐊᒃᓵᒃᑯᑦ ᓇᐹᖅᑐᖃᕐᓂᖓᓅᓕᓲᖑᕗᑦ 
ᓂᕿᖃᕐᕕᒋᖕᒪᔾᔪᑦ. ᐊᕐᕌᒍᑕᒫᖅ ᑕᒪᐅᓇᑦᓴᐃᓐᓇᖅ ᐃᓪᓕᓂᖃᖅᐳᑦ. 
ᐊᒥᓱᐊᓘᓂᖏᑦ ᓇᒦᓐᓂᐊᕐᓂᖏᓐᓂᒡᓗ ᖃᐅᔨᒪᔭᐅᓂᖏᓐᓄᑦ 

ᓂᕿᒋᔭᐅᕗᑦ ᐊᓯᖏᓐᓄᑦ ᐆᒪᔪᓄᑦ. ᑐᒃᑐᓪᓗ ᐊᖏᔫᖕᒪᑕ, ᐊᖑᓇᓱᒃᑎᑦ 
ᐱᓂᖅᓴᐅᖃᑦᑕᕐᓂᖅᐳᑦ — ᐊᑕᐅᓯᖅ ᐊᖏᔪᖅ ᓂᕿᖃᕐᓂᖅᓴᐅᕗᖅ ᐊᒥᓱᓂᒃ 
ᒥᑭᔫᑎᓂᒃ.

ᐊᖑᑎᑦ, ᐊᕐᓇᑦ ᕿᑐᙵᖏᓪᓗ ᐊᑕᖏᖅᑐᑎᒃ ᑐᒃᑐᒐᓱᒃᐸᒃᑐᕕᓃᑦ. 
ᐊᕙᓗᓯᒪᔪᓄᑦ ᕿᒫᑎᑦᑎᖃᑦᑕᖅᑐᕕᓃᑦ ᐅᕝᕙᓗ ᐅᑕᖅᑭᖃᑦᑕᖅᑐᕕᓃᑦ ᑰᑉ 
ᑕᓯᐅᓪᓗ ᓯᒡᔭᖓᓂ ᐃᑳᕋᓱᓕᖅᑎᓪᓗᒋᑦ ᐅᓈᕐᒧᑦ ᐱᓪᓗᒋᑦ.

ᐅᑭᐅᒃᑯᑦ, ᓂᕿᖃᑦᑎᐊᕆᐊᖃᖅᑐᕕᓃᑦ ᓂᓪᓛᓘᓂᖓᓄᑦ. ᐅᑭᐅᒃᑯᑦ 
ᐊᖑᓇᓱᖕᓂᖅ ᐊᔪᕐᓇᕐᓂᖅᓴᐅᓐᓂᖅᐳᖅ ᑕᕝᕙᓗ ᐊᖑᖃᑦᑕᑦᑎᐊᙱᑉᐸᑦ 
(ᓂᕿᖓᓂᒃ ᑐᓐᓄᖓᓐᓂᓪᓗ) ᐱᙱᑉᐸ ᐃᓚᖏᑦ ᐱᕐᓕᕋᕋᔭᕐᓗᑎᒃ.

ᑐᒃᑑᑉ ᐊᑑᑎᖃᕐᓂᖏᑦ
ᑐᒃᑐᕕᓂᖅ ᓄᑖᖅ ᐆᔪᓕᐊᖑᕙᒃᑐᕕᓂᖅ ᐅᕝᕙᓗ ᐃᑯᐊᓚᔪᒥ ᐆᑦᑎᔭᐅᓪᓗᑎᒃ. ᓂᕿᖓ 
ᓱᕈᔾᔭᐃᖅᑕᐅᖃᑦᑕᖅᑐᕕᓂᖅ ᓂᒃᑯᓕᐊᖑᓪᓗᓂ. ᑕᒪᓐᓇ ᓂᒃᑯ ᓯᖁᑦᑎᖅᑕᐅᖃᑦᑕᖅᑐᕕᓂᖅ 
ᐊᑯᑦᑎᓪᓗᒍᓗ ᐅᖅᓱᒧᑦ ᐱᒥᑭᖖᒍᖅᑎᑕᐅᓪᓗᓂ, ᓂᕿᑦᑎᐊᕚᓗᒃ ᑕᖁᐊᑦᑎᐊᕙᒃ. ᑭᓯᐊᓂᓕ ᑐᒃᑐ 
ᓂᕿᑐᐃᓇᐅᔾᔭᕐᓂᙱᑦᑐᖅ.

ᐊᒥᖏᑦ ᒥᖅᑯᐃᔭᖅᑕᐅᖃᑦᑕᖅᑐᕕᓃᑦ. ᑕᒪᓐᓇ ᒥᖅᑯᐃᔭᖅᓯᒪᔪᖅ ᕿᑐᒻᒪᒃᓴᖅᑕᐅᖃᑦᑕᖅᑐᕕᓂᖅ 
ᐃᒥᕐᒧᑦ ᑐᒃᑑᑉ ᖃᕆᓴᖏᓐᓂᒡᓗ ᑭᓂᖅᓯᐊᕆᔭᐅᓪᓗᓂ ᒪᒦᔭᕐᓗᒍᓗ, ᑕᓯᓴᕐᓗᒍ, ᒥᖑᐊᕐᓗᒍ 
ᐳᔫᖅᑎᓪᓗᒍᓗ. ᑕᐃᒫᒃ ᐊᒥᓕᐊᖑᓯᒪᔪᑦ, ᓴᓇᔭᒃᓴᑦᑎᐊᕙᐅᖃᑦᑕᕐᓂᖅᐳᑦ ᑭᓱᑐᐃᓐᓇᙳᖅᑎᑕᐅᓪᓗᑎᒃ, 
ᖁᓕᑦᑕᐅᔭᑦ, ᓯᓚᐹᑦ, ᐊᑕᔪᑦ, ᐴᑦ, ᑲᒥᑦ, ᐳᐊᓗᑦ ᓴᕕᒃᑯᕕᓪᓗ.

ᑐᒃᑑᑉ ᐊᒥᖓ ᖁᓪᓗᖅᑐᖅᑕᐅᕙᒃᑐᕕᓂᖅ ᐊᒃᖢᓈᓕᐊᖑᓪᓗᓂ “babiche”−ᖑᓂᕋᖅᑕᐅᔪᒥᒃ 
ᕿᓚᕈᑎᒋᓪᓗᒋᑦ ᓯᖏᕆᔭᐅᓪᓗᑎᒃ, ᓇᕿᑕᕈᑎᒋᓪᓗᒋᑦ, ᓂᒐᖅᑎᔾᔪᑎᓕᐊᕆᓪᓗᒋᑦ, ᓄᓗᐊᓕᐊᕆᓪᓗᒋᑦ 
ᖃᒧᑎᑯᑖᖕᓄᓪᓗ ᐅᓂᐊᕈᑎᓕᐊᕆᓪᓗᒋᑦ.

ᓇᔾᔪᑦ ᑐᒃᑑᓪᓗ ᓴᐅᓂᖏᑦ ᓴᓇᕐᕈᑎᓕᐊᖑᕙᒃᑐᕕᓃᑦ ᒪᑯᐊ ᓴᕕᑦ, ᑭᓕᐅᑕᑦ (ᒥᖅᑯᐃᔭᐅᑎᑦ) 
ᓴᐅᓂᓪᓗ ᑕᓯᖅᑯᑎᑦ (ᒪᒦᔭᐃᔾᔪᑎᑦ).

ᑐᒃᑑᑉ ᐃᕙᓗᖓᓂᒃ ᐅᓕᐅᑎᖏᓐᓂᑦ ᐱᕙᖕᓂᖅᐳᑦ ᐊᓐᓄᕌᓕᐅᕈᑎᒋᓪᓗᒍ ᑐᐱᓕᐅᕈᑎᒋᓪᓗᒍ.
ᐃᓇᓗᐊᖏᑦ ᐅᖅᓱᒃᑯᕕᐅᕙᒃᑐᕕᓃᑦ ᐅᕝᕙᓗ ᐱᒥᑲᓐᒧᑦ ᐴᕆᔭᐅᓪᓗᓂ.
ᐴᓕᐊᖑᔪᑦ ᓂᕿᒃᑯᕕᑦ ᑐᒃᑑᑉ ᓂᐅᖏᓐᓂᒃ ᓴᓇᔭᐅᖃᑦᑕᖅᑐᕕᓃᑦ. ᓂᐊᖁᖏᑦ ᓄᕐᕋᕕᓃᑦ 

ᓇᓴᓕᐊᖑᕙᒃᑐᕕᓃᑦ ᓱᕈᓯᑦ ᖁᓕᑦᑕᖏᓐᓄᑦ. 

ᑖᒃᑯᓄᖓ ᐅᑭᐅᖅᑕᖅᑐᒥ ᓇᐹᖅᑐᓕᖕᒥᐅᓄᑦ 
ᐊᖏᔫᑎᓂᒃ ᐊᖑᓇᓱᖕᓂᖅ 
ᐱᒻᒪᕆᐅᓂᖅᓴᐅᒐᓗᐊᖅᑎᓪᓗᒍ 
ᐃᖃᓗᒐᓱᖃᑦᑕᕐᓂᕐᒥᔪᑦ ᓄᓂᕙᒃᐸᒃᑐᑎᒡᓗ. 
ᐊᔾᔨᒌᙱᕈᓘᔭᖅᑐᓂᒃ ᐃᖃᓗᒃᐸᒃᑐᕕᓃᑦ. 
ᐊᕐᓇᖏᓪᓗ ᓄᓂᕙᒃᐸᒃᑐᑎᒃ ᐊᔾᔨᒌᙱᑦᑐᓂᒃ 
ᐸᐅᕐᖓᒐᓚᖕᓂᒃ.

ᐴᖅ

ᑲᒥᒃ ᐳᑦᑐᑎ ᓴᐅᓂᖅ

ᓴᕕᒃ ᓴᐅᓂᖅ

ᓄᑦᑕᕐᓂᖅ
ᐊᐅᔭᒃᑯᑦ, ᐅᑭᐅᖅᑕᖅᑐᒥ ᓇᐹᖅᑐᓕᖕᒥᐅᑦ 
ᓅᑲᑕᒍᓐᓇᖅᓯᖃᑦᑕᖅᑐᕕᓃᑦ ᑲᓅᒃᑯᑦ ᓇᐹᖅᑑᑉ 
ᐊᒥᖓᓂᒃ ᓂᐱᑎᓯᒪᔪᒥᒃ ᒥᖅᓱᖅᓯᒪᔪᒥᒡᓗ. 
ᓱᕋᒃᑐᖃᕐᓂᖅᐸᑦ ᓴᓇᔾᔪᑎᖏᓐᓂᒃ 
ᓇᒃᓴᖃᑦᑕᖅᑐᕕᓃᑦ (ᓇᐹᖅᑑᑉ ᐊᒥᖓᓂᒃ, 
ᓇᐹᖅᑑᑉ ᐊᐃᕋᖓᓂᒃ ᓂᐱᑦᑕᔫᓕᐅᖅᓯᒪᔪᒥᒡᓗ) 
ᓇᐅᒃᑯᑐᐃᓐᓇᖅ ᐊᒻᒪᕐᓂᖅᐸᑦ.

ᑭᓯᐊᓂᓕ ᓅᑲᑕᖕᓂᖅᓴᐅᖃᑦᑕᕐᓂᖅᐳᑦ 
ᐱᓱᒃᑐᑎᒃ. ᓇᒻᒪᖃᑦᑕᖅᑐᕕᓃᑦ ᐅᖁᒪᐃᑦᑐᐊᓗᖕᓂᒃ, 
ᐱᖃᓯᐅᑎᓪᓗᑎᒃ ᓱᕈᓯᓛᑦ. ᐊᕐᓇᖏᑦ ᐱᓗᐊᖅᑐᒥᒃ 
ᐅᖁᒪᐃᑦᑐᐊᓗᖕᓂᒃ ᓅᑦᑎᕆᖃᑦᑕᖅᑐᕕᓃᑦ 
ᓱᓇᑐᐃᓐᓇᖏᓐᓂᒃ. ᐃᓚᖏᑦ ᕿᒻᒥᓂᒃ 
ᓇᒻᒪᒃᑎᑦᑎᖃᑦᑕᖅᑐᕕᓃᑦ.

ᐅᑭᐅᒃᑯᑦ ᓅᑲᑕᖕᓂᖅ 
ᐊᐅᓪᓚᕈᓐᓇᖅᐸᓐᓂᖅᐳᑦ ᑕᓪᓗᒃᓯᒪᓪᓗᑎᒃ, 
ᑕᒪᒃᑯᐊ ᓴᓇᓯᒪᓂᖏᑦ ᐊᔾᔨᒌᙱᕈᓘᔭᖅᑐᑎᒃ 
ᐊᖏᓂᖏᓪᓗ. ᑕᒪᓐᓇ ᕿᓚᒃᓱᕐᕕᒋᓂᐊᖅᑕᖓ 
ᕿᔫᓪᓗᓂ. ᑕᒪᒃᑯᐊ ᑐᒥᖏᑦ ᐊᖏᔫᖕᒪᑕ ᐊᐳᒻᒧᑦ 
ᒪᐅᔭᐅᒐᓗᐊᒧᑦ   ᐊᕿᑦᑑᒐᓗᐊᒧᑦ. ᐃᓚᖏᑦ 
ᑕᑭᓂᖃᖃᑦᑕᖅᑐᕕᓃᑦ 2m-ᒥᒃ (6 ½ ft.). 
ᑕᒪᒃᑯᐊ ᐊᑐᖅᑕᐅᖃᑦᑕᖅᑐᕕᓃᑦ ᐊᖑᓇᓱᒃᑐᓄᑦ 
ᐅᓪᓚᒋᐊᖃᕌᖓᑕ ᒪᐅᔭᒃᑯᑦ.  

ᖃᒧᑎᑯᑖᑦ ᐅᑭᐅᒃᑯᑦ 
ᐅᓯᑲᖅᑕᐅᑕᐅᖃᑦᑕᕐᓂᖅᐳᑦ. ᐅᐊᑦᑎᐊᕈᕐᓇᓴᐃᑦ 
ᓴᓇᓯᒪᖃᑦᑕᖅᑐᕕᓃᑦ ᑐᒃᑑᑉ ᐅᕝᕙᓘᓐᓃᑦ 
ᑐᒃᑐᕙᐃᑦ ᓂᐅᖏᑕ ᐊᒥᖏᓐᓂᒃ. 
ᐅᐊᑦᑎᐊᕈᖖᒍᖅᑎᓪᓗᒍ, ᕿᔪᖔᕐᒥᒃ 
ᐊᑐᖃᑦᑕᓕᖅᑐᕕᓃᑦ. ᑕᒪᒃᑯᐊ ᓯᕗᖏᑦ 
ᖁᒻᒧᑦ ᓂᐅᙵᒃᑎᑕᐅᖃᑦᑕᖅᑐᕕᓃᑦ 
ᑎᖅᑎᑦᑐᒧᑦ ᐸᓂᕋᓱᐊᕐᓂᖏᓐᓂ. ᑕᒪᒃᑯᐊ 
ᖃᒧᑎᑯᑖᑦ ᓇᑖᒃᑭᐅᒐᒥᒃ ᒪᐅᔭᐅᒐᓗᐊᒃᑯᑦ 
ᐃᖏᕐᕋᔪᓐᓇᖅᑐᕕᓃᑦ, ᐅᖁᒪᐃᑦᑐᐊᓘᒐᓗᐊᓂᒃ 
ᐅᓯᓪᓗᑎᒃ. ᑕᒪᒃᑯᐊ ᐅᓂᐊᖅᑕᐅᕙᒃᑐᕕᓃᑦ 
ᐊᕐᓇᓄᑦ. ᕿᒧᒃᓯᖃᓕᑕᐃᓐᓇᖅᑐᕕᓃᑦ ᑕᐅᕙᓂᒥᐅᑦ 
ᖃᓪᓗᓈᖃᓕᖅᑎᓪᓗᒍ ᑭᓯᐊᓂ ᓇᒃᓴᕐᒪᑕ ᕿᒻᒥᓂᒃ 
ᐊᖏᓂᖅᓴᓂᒃ.

 

ᐱᙳᐊᕈᓯᑦ
ᓱᕈᓯᑦ ᐱᙳᐊᖅᐸᒃᑐᕕᓃᑦ ᐊᔭᒐᕐᓂᒃ. 
ᐱᙳᐊᖅᑕᐅᖃᑦᑕᖅᑐᕕᓂᖅ ᓄᕗᓕᖕᒥᒃ 
ᑎᒍᒥᐊᖅᑐᓂ ᐳᑐᓕᖕᒧᑦ ᐊᔭᒐᓱᒃᑐᓂᐅᒃ. 

ᐅᑉᐱᕆᔭᖏᑦ
ᐊᖓᒃᑯᑦ ᐃᑲᔪᖅᑎᒋᔭᐅᖃᑦᑕᖅᑐᕕᓃᑦ 
ᐋᓐᓂᐊᓕᕌᖓᑕ ᐅᕝᕙᓗ ᓴᑲᓂᕐᓗᒡᕕᐅᓐᓂᖅᐸᑕ 
ᐊᑭᕋᖏᓐᓄᑦ. ᑕᒪᒃᑯᐊ ᐊᖓᒃᑯᑦ 
ᐃᑲᔪᖅᑎᖃᖃᑦᑕᖅᑐᕕᓂᑦ ᑑᕐᖓᕐᓂᒃ.

ᑲᓇᖕᓇᖅᐸᓯᐊᓂ ᐅᑭᐅᖅᑕᖅᑐᒥ 
ᓇᐹᖅᑐᓕᐅᑉ, ᐊᖓᒃᑯᖏᑦ ᐃᓄᑑᓕᖅᐸᒃᑐᕕᓃᑦ 
ᑐᐱᕐᒥ ᑐᐱᕐᒥᒃ ᐅᔪᔅᓯᓪᓛᑎᑦᑎᓪᓗᑎᒃ. 
ᑕᐃᒪᐃᓕᐅᖅᐸᒃᑐᕕᓃᑦ ᐅᓐᓄᒃᑯᑦ ᑖᖅᓯᑎᓪᓗᒍ, 
ᑕᐅᑐᒃᑐᓪᓗ ᑕᑯᖃᑦᑕᖅᑐᕕᓃᑦ ᑕᕐᕋᖏᓐᓂᒃ 
ᐆᒪᔪᕐᕙᓗᖕᒥᓪᓗ ᑐᓵᓪᓗᑎᒃ ᐊᖓᒃᑯᖅ 
ᐅᐸᒃᓯᒪᑎᓪᓗᒍ ᑑᕐᖓᕐᒥᐅᑕᓄᑦ.

ᐊᖑᓇᓱᒃᑎᑦ ᐅᑉᐱᕈᓱᒃᑐᕕᓃᑦ ᐆᒪᔪᑦ 
ᑕᕐᓂᖏᓐᓄᑦ ᑕᐅᑐᒃᑕᐅᔪᓐᓇᖅᑐᒋᓪᓗᑎᒃ. 
ᐆᒪᔪᓄᑦ ᐱᐅᒋᔭᐅᙱᑉᐸᑕ, 
ᐊᖑᔪᓐᓇᐃᓪᓕᑐᐃᓐᓇᕆᐊᖃᖅᑐᑎᒃ. 
ᑯᓪᓗᐃᑦᑐᕐᓂᖅ ᐱᒻᒪᕆᐅᑎᑕᐅᓐᓂᖅᐳᖅ 
ᐊᖑᓇᓱᒃᑎᓗ ᐊᑕᖅᑭᒍᓱᑦᑎᐊᕋᓱᖃᑦᑕᕐᓂᖅᐳᑦ. 
ᓇᓅᑉ ᑕᕐᓂᖓ ᐱᑦᑎᐊᖅᑕᐅᓇᓱᒃᐸᒃᑐᕕᓂᖅ 

ᒪᓐᑕᓐᐊᐃ-ᓇᔅᑲᐱ 
ᑕᓪᓗᐃᑦ

ᒍᐃᑦᓯ’ᐃᓐ ᑕᓪᓗᐃᑦ

ᓂᐊᖁᖓ ᓂᕕᙵᖅᑕᐅᓪᓗᓂ ᓇᐹᖅᑐᒧᑦ 
ᐃᒪᕐᒧᑦ ᓵᙵᓪᓗᓂ. ᐃᓅᓇᓱᖕᓂᖅ ᐅᑭᐅᖅᑕᖅᑐᒥ 
ᓇᐹᖅᑐᓕᖕᒥ ᐊᒃᓱᕈᕐᓇᖅᐳᖅ ᐊᖑᓇᓱᒍᓐᓇᕐᓂᕐᓗ 
ᐱᒻᒪᕆᐅᖃᑦᑕᕐᓂᖅᐳᖅ.

ᓄᑲᑉᐱᐊᑦ ᑕᑯᓇᓱᖃᑦᑕᕐᓂᖅᐳᑦ 
ᑑᕐᖓᕐᒥᒃ ᐃᑲᔪᖅᑎᑖᕋᓱᒃᑐᑎᒃ (ᐆᒪᔫᑉ 
ᑕᕐᓂᖓᓂᒃ) ᐃᑲᔪᖅᑎᒋᓂᐊᖅᑕᖏᓐᓂᒃ 
ᐊᖑᓇᓱᓕᕌᖓᑕ ᐅᕝᕙᓗ ᐊᒃᓱᕈᕐᓇᖅᓯᑎᓪᓗᒍ. 
ᑕᐅᕙᓂᒥᐅᑦ ᐅᑉᐱᕈᓱᖕᓂᖅᐳᑦ ᑑᕐᖓᑦ 
ᐃᑲᔪᖅᑎᑦ ᑐᓂᓯᔪᓐᓇᖅᑐᒋᓪᓗᒋᑦ ᐱᐅᔪᒥᒃ 
ᐱᐅᙱᑦᑐᒥᒡᓗ. ᓂᕕᐊᖅᓯᐊᑦ ᐃᓐᓇᙳᓕᖅᑐᑦ 
ᐱᑦᑎᐊᖏᓐᓇᕆᐊᖃᕐᓂᖅᐳᑦ ᑕᒪᓐᓇ 
ᐱᔾᔪᑎᒋᓪᓗᒍ. ᒪᓕᑦᑎᐊᕐᓂᙱᑉᐸᑦ ᑎᕆᒍᓲᓯᓂᒃ 
ᐱᐅᒋᔭᐅᒍᓐᓃᑐᐃᓐᓇᕆᐊᖃᕐᓗᓂ ᑑᕐᖓᕐᒧᑦ 
ᓄᓇᖅᑲᑎᒌᓕᒫᓪᓗ ᐱᕐᕈᐊᕿᑎᑕᐅᓗᑎᒃ ᑕᐃᒫᒃ.

ᓂᐅᕐᕈᑎᖃᕐᓂᖅ
ᑕᐅᕙᓂᕐᒥᐅᑦ ᓂᐅᕐᕈᑎᖃᖃᑦᑕᕐᓂᖅᐳᑦ 
ᐊᒥᕐᓂᒃ ᕿᑐᒻᒪᒃᓴᖅᓯᒪᔪᓂᒃ, ᐊᓐᓄᕌᓂᒃ, 
ᓂᕿᒥᒃ ᑲᓐᓄᔭᕐᒥᒡᓗ ᓴᓇᕐᕈᑎᓕᐊᒃᓴᓂᒃ 
ᐱᔭᕆᐊᖃᖅᑕᖏᓐᓄᑦ. ᐅᐊᓕᓂᖓᓂ, ᑕᐅᕙᓂᒥᐅᑦ 
ᓂᐅᕐᕈᑎᖃᖃᑦᑕᖅᑐᕕᓃᑦ ᑕᕆᐅᕐᒥᐅᑕᓂᒃ 
ᐅᕕᓗᑯᑖᓂᒃ ᐃᖃᓗᒐᕕᓂᕐᒥᒡᓗ ᒥᓯᕋᕐᒥᒃ. 
ᑲᓇᖕᓇᕐᒥᐅᑦ ᐊᒥᕐᓂᒃ ᓂᐅᕐᕈᑎᖃᖃᑦᑕᖅᑐᕕᓃᑦ 
ᓂᒋᖅᐸᓯᐊᓂᒥᐅᓄᑦ ᑕᕝᕚᑲᒥᒃ ᐊᓯᖏᓐᓂᒡᓗ 
ᓱᓇᑐᐃᓐᓇᕐᓂᒃ.

ᐊᓐᓄᕌᖏᑦ
ᐊᕐᓇᑦ ᐊᓐᓄᕌᓕᐅᖅᐸᒃᑐᕕᓃᑦ ᐆᒪᔪᑦ ᐊᒥᖏᓐᓂᒃ. ᐅᑭᐅᒃᑯᑦ ᐊᓐᓄᕌᖃᖃᑦᑕᖅᑐᕕᓃᑦ 
ᑐᒃᑐᑦ ᐊᒥᖏᓐᓂᒃ ᐱᓗᓕᖕᓂᒃ. ᐱᓗᖅ ᐅᖅᑰᑦᑎᐊᖅᐳᖅ ᓂᒡᓚᓱᒃᑑᒐᓗᐊᕐᒥ. ᐊᐅᔭᒃᑯᑦ 
ᐊᓐᓄᕌᖃᖃᑦᑕᖅᑐᕕᓃᑦ, ᑐᒃᑐᑦ ᐅᕝᕙᓗ ᑐᒃᑐᕙᐃᑦ ᐊᒥᖏᓐᓂᒃ ᒥᖅᑯᐃᔭᖅᓯᒪᔪᓂᒃ. ᐃᓄᖕᒧᑦ 
ᐊᑕᐅᓯᕐᒧᑦ ᐊᓐᓄᕌᒃᓴᐅᔪᑦ ᓯᑕᒪᐅᔪᖖᒋᒐᖅᑐᓃᑦ ᖁᓕᓄᑦ ᐊᒥᓲᑎᒋᔪᓂᒃ ᐊᒥᕐᓂᒃ ᐊᑐᖅᐸᖕᓂᖅᐳᑦ. 

ᑲᓇᖕᓇᖅᐸᓯᖕᒥᐅᑦ ᐊᓐᓄᕌᖏᑦ ᐊᑎᒋᖃᖃᑦᑕᖅᑐᕕᓃᑦ ᓰᖅᑯᒧᑦ ᑕᑭᑎᒋᔪᓂᒃ, 
ᖃᕐᓕᑲᓪᓚᖃᖅᑐᑎᒃ, ᖃᕐᓕᖃᖅᑐᑎᒃ ᑲᒥᒃᓯᒪᓪᓗᑎᒡᓗ. ᖁᓕᑦᑕᐅᔭᖅᓯᒪᕙᒃᑐᕕᓃᑦ 
ᐅᑭᐅᒃᑯᑦ. ᐊᔾᔨᒌᖏᓐᓇᐸᓗᕕᓃᑦ ᐊᖑᑎᑦ ᐊᕐᓇᓪᓗ ᐊᓐᓄᕌᖏᑦ, ᑭᓯᐊᓂ ᐊᕐᓇᑦ ᐊᑕᔪᖏᑦ 
ᑕᑭᓂᖅᓴᐅᖃᑦᑕᖅᑐᕕᓃᑦ. ᐅᐊᓕᓂᖅᐸᓯᐊᓂ, ᐊᕐᓇᑦ ᖁᓕᑦᑕᖏᑦ ᐊᖏᓪᓕᒋᐊᖅᓯᒪᔪᕕᓃᑦ 
ᓄᑕᖅᑲᖏᑦ ᐊᒫᕈᓐᓇᕐᓗᓂᒋᑦ. ᐅᐊᓕᓂᕐᒥᐅᖅᐸᓰᑦ ᒪᕐᕉᓕᖓᔪᒥᒃ ᐊᓐᓄᕌᖃᖅᑐᕕᓃᑦ ᐊᓪᓕᖓ  
ᑲᒥᓕᒃ ᓯᓚᐹᖅ ᖁᓕᖓᓗ ᐊᑎᒋᐅᓪᓗᓂ. ᐊᖑᑎᓯᐅᑎᑦ  
ᓴᓂᕌᒍᑦ ᑐᓄᐊᒍᓪᓗ ᓄᕗᖃᖅᑐᑎᒃ ᐊᕐᓇᓪᓗ  
ᑐᑭᓕᐊᑐᐃᓐᓇᖅᑐᒥᒃ ᒪᓄᖃᖅᑐᑎᒃ, ᐅᑯᓇᑎᑐᑦ ᒍᐃᑦᓯ’ᐃᓂ  
ᐊᐅᔭᖅᓯᐅᑎᖏᑎᑐᑦ.

ᑐᒃᑐᕙᐃᑦ ᐊᒥᖏᑦ ᑲᒥᓕᐊᖑᕙᒃᑐᕕᓃᑦ ᐃᔾᔪᑦᑎᐊᕐᒪᑕ  
ᐊᓕᔭᓐᓇᑎᒡᓗ. ᑲᒥᖏᑦ ᐳᐊᓗᖏᓪᓗ ᐊᓪᓚᒃᓯᒪᕙᒃᑐᕕᓃᑦ  
ᐃᓛᖁᔅᓯᑦ ᒥᖅᑯᖏᓐᓄᑦ ᓄᓇᕋᙳᐊᓂᒃ  
ᓴᓇᒪᓂᖃᑦᑎᐊᖅᑐᓂᒡᓗ. ᒥᖅᑯᖅ ᓯᓂᐅᖃᑦᑕᖅᑐᕕᓂᖅ  
ᐊᓐᓄᕌᓄᑦ ᐅᖅᑰᒃᑲᓐᓂᕈᑕᐅᓪᓗᑎᒃ ᑕᑯᒥᓇᕈᑎᒋᓪᓗᓂᒋᓪᓗ.

ᓂᒋᖅᐸᓯᐊᓂ ᑲᓇᖕᓇᖓᓂ ᐋᓐᑎᐅᕆᐅ ᓄᓇᒋᔭᐅᓐᓂᖅᐳᖅ, ᐅᓪᓗᒥᒧᓪᓗ ᓱᓕ 

ᐊᖏᕐᕋᕆᔭᐅᕗᖅ ᐅᖃᐅᓯᖃᑎᒌᑦᑎᐊᖏᑦᑐᓄᑦ ᐃᐅᕋᑯᐊ ᐅᖃᐅᓯᖏᓐᓂᒃ. 

(ᐃᓚᖏᑦ ᑕᐅᕙᓂᕐᒥᐅᑕᑐᖃᑦ, ᐃᓚᖏᑦ ᐊᒥᐊᓕᒐᐃᑦ ᐅᓇᑕᖅᑎᓪᓗᒋᑦ ᐃᖕᓚᓐᒥᑦ, 

1780 ᐊᕐᕌᒍᒋᓐᓂ ᑕᐅᕙᓂᒥᐅᑕᓕᖅᑐᕕᓃᑦ.)

ᑕᐃᔅᓱᒪᓂ, ᑕᐅᕙᓐᓇ ᑭᙵᖃᐅᖏᓐᓇᖅᐳᖅ, ᑕᓯᓕᐊᓘᓪᓗᓂ, ᑰᖃᐅᖅᑐᓂ 

ᓇᐹᖅᑐᖃᐅᖅᑐᐊᓘᓪᓗᓂᓗ. ᑕᐅᕙᓂᒥᐅᑕᑐᖃᑦ ᓄᓇᖃᖃᑦᑕᖅᑐᕕᓃᑦ ᓄᑦᑕᕐᓇᑎᒃ 

ᐊᕐᕌᒎᑉ ᐃᓗᐊᓂ. ᐊᖑᓇᓱᖃᑦᑕᖅᑐᕕᓃᑦ ᓄᓂᕙᒃᐸᒃᑐᑎᒃ ᐱᕈᖅᓰᕙᓐᓂᕆᓪᓗᑎᒡᓗ 

ᓂᕿᒋᓂᐊᖅᑕᒥᓐᓂᒃ. ᐱᕈᖅᓰᔨᒻᒪᕆᕕᓂᐊᓗᐃᑦ, ᓄᐊᑦᑎᔪᓐᓇᖅᑐᑎᒃ  

ᐊᒥᒐᔭᙱᑦᑐᒥᒃ ᓂᕿᒃᓴᒥᓐᓂᒃ.  

ᓄᓇᖅᑲᑎᒌᑦ ᐊᐅᓚᔾᔪᑎᖃᖅᑐᕕᓃᑦ 

ᐱᕙᓪᓕᐊᓯᒪᑦᑎᐊᖅᑐᒥᒃ  

ᒐᕙᒪᖃᖅᑐᑎᒃ.

ᐃᓪᓗᑯᑖᓂᒃ ᐊᖏᕐᕋᖃᖃᑦᑕᖅᑐᕕᓃᑦ, 
ᐃᓛᓐᓂᒃᑯᑦ 5 ᐅᕝᕙᓗ 6 ᐃᓚᒌᑦ 
ᐃᓪᓗᖃᑎᒌᒃᐸᒃᑐᕕᓃᑦ. ᓄᓇᖅᑲᑎᒌᑦ 
ᐊᖏᓂᖅᓴᑦ 100−ᖑᓗᐊᖅᑐᓂᒃ 
ᐃᓪᓗᑯᑖᖃᖃᑦᑕᖅᑐᕕᓃᑦ.

ᓄᓇᒋᓂᐊᖅᑕᖓᑦ 
ᓂᕈᐊᖅᑕᐅᑦᑎᐊᕋᓱᖃᑦᑕᖅᑐᕕᓂᖅ. 
ᓴᐳᑎᔭᕐᓂᕆᐊᕐᓗᓂ ᐊᑭᕋᖏᓐᓄᑦ 
ᐅᓇᑕᖅᑕᐅᓕᕐᓂᖅᐸᑕ ᐱᔭᕐᓂᙱᒋᐊᕐᓗᓂ.  
ᓲᕐᓗ ᑭᙵᐅᑉ ᖁᓛᓂ, ᐊᑎᖓ  
ᒪᓴᐅᒋᐊᕐᓗᓂ. ᐃᓂᒋᔭᖓᑦᑕᐅᖅ 
ᖃᓂᒋᐊᖃᕐᓂᕆᕗᖅ ᐃᔾᔪᑦᑎᐊᕙᖕᒧᑦ 
ᐱᕈᖅᓰᕕᑦᑎᐊᕙᖕᒧᑦ, ᓇᐹᖅᑐᖃᑦᑎᐊᕐᓗᓂ 
ᐃᓪᓗᒃᓴᓂᒃ ᐃᑯᐊᓚᑎᑕᒃᓴᓂᒡᓗ, 
ᐃᒥᖅᑕᕐᕕᖃᑦᑎᐊᕐᓗᓂᓗ ᐃᓄᖕᓄᑦ 
ᐱᕈᖅᓯᐊᖏᓐᓄᓪᓗ ᐊᑐᖅᑐᒥᒃ.

ᐃᓪᓗᑯᑖᑦ ᐊᕙᓗᔭᐅᓯᒪᔪᕕᓃᑦ 
ᐱᖓᓲᓕᖓᔪᓄᑦ ᓄᕝᕗᒃᓯᒪᔪᓄᑦ ᓇᐸᔪᓄᑦ. 
ᓄᓇᓕᖕᓄᑦ ᐃᓯᕐᕕᖏᑦ ᐱᕕᑭᒋᐊᖅᓯᒪᔪᕕᓃᑦ. 
ᐃᓚᖏᓐᓂᒃ ᓄᓇᓕᖕᓂ, ᐊᕙᓗᓯᒪᔪᑦ 
ᐅᐊᑦᑎᕕᖃᖅᑐᕕᓃᑦ ᑎᑭᑕᐅᓕᖁᓇᒋᑦ 
ᐊᑭᕋᖏᓐᓄᑦ ᐅᐸᓗᐃᔭᐅᓗᑎᒃ.



ᑲᓇᑕᐅᑉ ᑲᓇᖕᓇᖓᓂ 
ᓇᐹᖅᑐᓕᖕᒥᐅᑦ ᐃᐅᕋᑯᐊ
ᐃᐅᕆ
ᐅᐃᓐᑖᑦ (ᕼᐃᐅᕌᓐ)
ᓂᐅᑦᑐᕈᓪ
ᑎᐅᓄᓐᑕᑎ (ᐱᑐᓐ)
ᕼᐊᐅᑎᓄᓴᐅᓃ (ᐃᐅᕋᑯᐊ),

ᐱᖃᓯᐅᔾᔨᓪᓗᑎᒃ ᑲᔪᒐ, 
ᒐᓂᐊᖏᕼᐊᒐ (ᒨᕼᐋᒃ), 
ᐅᓇᐃᑕ, ᐅᓄᓐᑕᒐ, ᐊᒻᒪᓗ ᓯᓂᑲ

ᐃᐅᕋᑯᐊ ᓄᓇᓕᖓᑦ ᕼᐅᑦᓴᓚᒐ, ᐅᐸᒋᐅᕐᒪᒍ 
ᔮᒃ ᑳᑦᑎᐊᐃ ᓯᕗᓪᓕᖅᐹᒥᒃ 1535-ᒥ, 
ᐃᓪᓗᑯᑖᖃᖅᑐᕕᓂᖅ 50-ᐸᓗᖕᓂᒃ 
ᐃᓄᖃᖅᑐᓂ 1,500-ᐸᓗᖕᓂᒃ ᓄᓇᓕᖓᑦ 
ᐊᕙᓗᓯᒪᓪᓗᓂ ᐱᖓᓲᓕᖓᔪᐊᓗᖕᓂᒃ ᒪᐃᔅᒥᓪᓗ 
ᐱᕈᖅᓰᕕᖃᖅᑐᓂ ᐊᕙᓗᔭᐅᓯᒪᓪᓗᓂ ᓄᓇᓕᖓᑦ.

ᐃᓪᓗᑯᑖᑦ ᑭᑉᐹᕆᒃᑐᑯᑖᕕᓃᑦ ᖄᖏᑦ 
ᓱᓪᓘᔮᖅᑐᑎᒃ. ᖃᓇᖃᖅᑐᕕᓃᑦ ᐊᖕᒪᓗᖅᑐᓂᒃ 
ᐃᒡᓘᑉ ᑕᑭᓂᖓ ᒪᓕᒃᑐᒍ ᖁᓕᓯᒪᓪᓗᓂ ᓇᐹᖅᑐᑦ 
ᐊᒥᖏᓐᓂᒃ. ᐃᒡᓗᖏᑦ ᑕᑭᓂᖃᖅᑐᕕᓃᑦ 20m-ᒥᑦ 
(65 ft.) 60m-ᒧᑦ (200 ft.).

ᐃᓗᐊ ᐃᓪᓗᕈᓯᖃᖅᑐᕕᓂᖅ ᐃᓚᒌᓄᑦ ᒪᓕᒃᑐᒍ. 
ᐃᓪᓕᖏᑦ ᐊᑭᓐᓇᓕᒫᒧᑦ ᐊᑕᔪᕕᓃᑦ. ᑎᓴᒪᑦ 
ᑕᓪᓕᒪᓪᓘᓐᓃᑦ ᐃᒐᕕ, ᐊᑕᐅᓯᖅ ᒪᕐᕉᖕᓄᑦ 
ᐊᑐᖅᑕᐅᓪᓗᓂ, ᐃᑯᐊᓚᔪᕕᓃᑦ ᕿᑎᓕᒫᖓᓂ 

ᐃᓪᓗᑯᑖᑉ.

ᓯᕗᓂᐊᓗᖓᓂᓪᓕ ᑲᓇᑕᐅᑉ ᓴᖅᑭᑎᑕᐅᓂᖓᑕ 1867-ᒥ, ᑕᓪᓕᒪᑦ ᑲᓇᑕᐅᑉ 
ᑲᓇᖕᓇᖓᓂ ᓇᐹᖅᑐᓕᖕᒥᐅᑦ ᑕᐱᕇᓕᖅᑐᕕᓂᐅᕗᑦ (ᐊᐅᓚᑦᑎᖃᑎᒌᒃᑐᑎᒃ 
ᓄᓇᓕᖏᓐᓂᒃ ᐅᓇᑕᕐᓂᕐᒧᓪᓗ). ᐱᒋᐊᖅᑎᑕᐅᔪᕕᓂᖅ 1300-ᓂᑦ 1400-ᓄᑦ, ᑖᒃᑯᐊ 
ᐱᒋᐊᖅᑎᑦᑎᔪᕕᓃᑦ ᑕᓪᓕᒪᑦ ᒐᓂᐊᖏᕼᐊᒐ, ᑲᔪᒐ, ᐅᓄᓐᑕᒐ, ᐅᓇᐃᑕ, ᓯᓂᑲᓪᓗ. 
1700-ᓂ, ᐱᖓᓲᔪᖅᑐᖓᑦ ᑕᔅᑲᕈᐊᕋ ᐱᖃᑕᐅᓕᖅᑐᕕᓃᑦ ᐱᖓᓲᔪᖅᑐᑦ ᑕᐱᕇᑦ 
ᓄᓇᖃᖅᑳᖅᓯᒪᔪᓂᒃ ᐊᑎᖃᓕᖅᑐᑎᒃ.

ᑖᒃᑯᐊ ᑕᐱᕇᑦ ᐃᓄᖏᑦ ᐊᒡᒍᖅᑐᖅᓯᒪᔪᕕᓃᑦ ᖁᓕᐅᖖᒋᒐᖅᑐᑎᒃ: ᑑᑐᑦ, 
ᑎᑦᑖᓕᑦ, ᑭᒋᐊᑦ, ᑯᓪᓗᐃᑦᑐᑦ, ᑐᒃᑐᓐᓄᐊᑦ, ᐊᒪᕈᑦ, ᓯᒡᔭᕆᐊᑦ, ᑭᒡᒐᕕᐊᕐᔪᑦ, 
ᑕᑎᒡᒐᕐᔪᐊᓪᓗ. ᐊᓈᓇᑦᑎᐊᖏᑦ ᐊᒡᒍᖅᑐᖅᓯᒪᔪᑦ ᓂᕈᐊᖃᑦᑕᖅᑐᕕᓃᑦ 
ᐃᓱᒪᑕᐅᓂᐊᖅᑐᒥᒃ ᓵᑭᒻ−ᖑᓂᕋᖅᑕᐅᔪᒥᒃ ᑭᒡᒐᖅᑐᖅᑎᐅᓂᐊᕐᓗᓂ ᐃᓚᒌᓄᑦ. 
ᐊᑕᖏᓕᒫᕐᓗᑎᒃ, 50-ᐅᔪᕕᓃᑦ ᓵᑭᒻ ᑲᑎᒪᖃᑕᐅᔪᓐᓇᖅᑐᑦ ᑲᑎᒪᔨᕐᔪᐊᓂ 
ᒪᓕᒐᓕᐅᖅᐸᒃᑐᕕᓂᐅᓪᓗᑎᒡᓗ ᑕᐱᕇᓄᑦ ᒪᓕᒃᑕᐅᓂᐊᖅᑐᓂᒃ. ᓵᑭᒻ 
ᐊᖑᑕᐅᖃᑦᑕᖅᑐᕕᓂᐅᒐᓗᐊᑦ ᑭᓯᐊᓂᓕ ᐊᕐᓇᓄᑦ ᓂᕈᐊᖅᑕᖃᑦᑕᖅᑐᕕᓃᑦ 
ᐲᖅᑕᐅᔪᓐᓇᖅᑐᕕᓃᓪᓕ ᐱᓕᕆᐊᕆᔭᕆᐊᖃᖅᑕᖏᓐᓂᒃ ᐱᑦᑎᐊᙱᑉᐸᑕ.

ᑕᐱᕇᑦ ᐱᓕᕆᖃᑎᒌᖕᓂᕐᒧᑦ ᒐᕙᒪᖏᑦ ᑐᙵᕕᖃᖅᑐᕕᓂᖅ. 
ᐱᒻᒪᕆᐅᔪᓕᒫᑦ ᐃᓱᒪᒃᓴᖅᓯᐅᕈᑎᐅᔭᕆᐊᖃᖅᑐᑦ 
ᑲᑎᒪᔾᔪᑕᐅᖃᑦᑕᖅᑐᕕᓃᑦ, ᐃᓱᒪᓕᐅᖅᐸᒃᑐᕕᓃᓪᓕ 
ᓵᑭᒻ ᐊᒥᓲᓂᖏᑦ ᐊᖏᖅᑐᑦ ᓈᒻᒪᒑᖓᑕ.

ᑲᑎᒪᔨᕐᔪᐊᑦ ᑲᑎᑉᐸᒃᑐᕕᓃᑦ ᐅᓄᓐᑕᒐᒥ, ᓂᒋᐊᓂ ᑕᓯᐅᑉ ᐋᓐᑎᐅᕆᐅᑉ 
ᖃᓂᒋᔮᓂ ᓯᐅᕆᑭᐅᔅᖑᓕᖅᑑᑉ, ᓂᐅ ᔪᐊᒃ. ᑕᐃᑲᓂ ᑲᑎᒪᔨᕐᔪᐊᑦ 
ᑭᒡᒐᖅᑐᖅᑎᐅᔪᕕᓃᑦ ᑭᒃᑯᓕᒫᓂᒃ ᑕᐱᕇᑦ ᓴᐳᑎᔭᖏᓐᓂ, ᑖᒃᑯᐊ ᐅᓄᓐᑕᒐ 
ᓴᖏᓂᖅᐹᖑᓪᓗᑎᒃ, ᒐᓂᐊᖏᕼᐊᒐ ᐅᐊᑦᑎᔨᐅᓪᓗᑎᒃ ᑲᓇᖕᓇᒥᑦ ᐃᓯᕐᕕᖓᓂᒃ, 
ᓯᓂᑲ ᐅᐊᓕᓂᒥᑦ ᐃᓯᕐᕕᖓᓂ ᐅᓇᐃᑕᓗ ᑲᔪᒐᓗ ᐊᕙᓐᓇᖓᓂ ᓂᒋᖓᓂᓪᓗ 
ᐅᐊᑦᑎᔨᐅᓪᓗᑎᒃ.

ᐅᐃᓐᑕᑦ, ᓂᐅᑦᑐᕈ, ᐃᐅᕆ ᑎᐅᓄᓐᑕᑎᓪᓗ ᑕᐱᕇᖕᓂᕐᒥᔪᑦᑕᐅᖅ, 1500 
ᓄᖑᑉᐸᓪᓕᐊᓕᖅᑎᓪᓗᒋᑦ. ᐅᐃᓐᑕᑦ ᓯᑕᒪᐅᔪᖅᑐᕕᓃᑦ ᐊᒡᒍᖅᓯᒪᓂᖏᑦ, 
ᐅᓇᑕᕐᓂᕐᒧᑦ ᓄᓇᓕᖕᓂᓪᓗ ᐃᓱᒪᑕᖃᖅᑐᐃᓐᓇᐅᓪᓗᑎᒃ. 

ᒐᔭᓇᓴᒍᐊ, ᓴᐃᒪᓂᕐᒧᑦ ᒪᓕᒐᕐᔪᐊᖅ
ᐅᓂᒃᑳᖅᑕᐅᓲᒥ ᓇᓪᓕᐅᓐᓂᖅᓯᐅᖅᑎᓪᓗᒋᑦ, ᐅᐊᑦᑎᐊᕈᐊᓗᒎᖅ ᐅᓇᑕᕕᒡᔪᐊᓚᐅᖅᓯᒪᕗᑦ ᐃᐅᕋᑯᐊ. 
ᐊᕐᕌᒍᒐᓵᓗᖕᓂᒃ, ᐊᐅᖕᒥᒃ ᐊᖏᔪᒥᒃ ᑯᕕᑎᑦᑎᓪᓗᑎᒃ, ᐊᒥᓱᐃᓪᓗ ᑐᖁᑕᐅᓪᓗᑎᒃ. ᑕᐃᔅᓱᒪᓂᒎᖅ 
ᐅᓇᑕᐃᓐᓇᖅᑐᐊᓘᑎᓪᓗᒋᑦ, ᒪᕐᕉᒃ, ᑎᒋᓇᐅᐃᑎ (ᖃᐅᔨᒪᔭᐅᔪᖅ ᓴᐃᒪᓂᕐᒥᒃ ᑐᓂᓯᔨ) ᐊᒻᒪ 
ᕼᐃᐊᐅᐊᑕ, ᐅᖃᓪᓚᓯᕗᕉᖅ ᖃᓄᖅ ᐅᓇᑕᕐᓂᖅ ᓄᖅᑲᖅᑎᑕᒃᓴᐅᒻᒪᖔᑦ.

ᐊᕐᕌᒍᒐᓵᓗᖕᓂᒃ ᐅᖃᖃᑎᒋᒃᐳᒡᒎᖅ ᐊᖏᖃᑎᒌᒐᓱᒃᑐᑎᒃ, ᐊᓱᐃᓪᓛᒎᖅ ᑕᓪᓕᒪᓂᒃ 
ᓄᓇᖃᖅᑳᖅᓯᒪᔪᓂᒃ ᑕᐱᕇᓕᖅᑎᑦᑎᑦᑕᖅᐳᑦ. ᑖᓐᓇ ᐃᓚᒌᖕᓂᖅ ᓴᖅᑭᑕᐅᓪᓗᓂ ᒐᔭᓇᓴᒍᐅᐊ−ᒧᑦ, 
ᓴᐃᒪᓂᐅᑉ ᒪᓕᒐᕐᔪᐊᖓ.

ᑕᒪᓐᓇ ᓴᐃᒪᓂᐅᑉ ᒪᓕᒐᕐᔪᐊᖓ ᐃᓱᒪᓂᐅᕗᖅ ᑐᙵᕕᖃᖅᑐᓂ ᓴᐃᒪᖃᑎᒌᖕᓂᕐᒥᒃ, 
ᐃᓅᖃᑎᒌᑦᑎᐊᕐᓂᕐᒥᒃ ᐃᓱᒪᖅᓱᕐᓗᓂᓗ ᐱᔪᓐᓇᕐᓂᖅ. ᑕᕝᕙᓂ ᒪᓕᒐᕐᔪᐊᒥ, ᐃᓄᓕᒫᒃ ᐃᓱᒪᒋᔭᐅᕗᑦ 
ᐊᑕᐅᓯᕐᒧᑦ ᐃᓚᒌᖕᓂᕐᒧᑦ, ᐱᓕᕆᔪᑦ ᐊᑕᐅᓯᑐᑦ ᑎᒥᑎᑐᑦ, ᐊᑕᐅᓯᑐᑦ ᐃᓱᒪᑐᑦ ᐊᑕᐅᓯᑐᓪᓗ ᐆᒻᒪᑎᑐᑦ.

ᓇᓗᓇᐃᒃᑯᑕᖓᑦ ᑖᒃᑯᐊ 6−ᖑᔪᑦ ᑕᐱᕇᑦ 
ᓄᓇᖃᖅᑳᖅᓯᒪᔪᑦ, ᐅᓪᓗᒥᒧᑦ ᓱᓕ, ᓇᐹᖅᑑᕗᖅ 
ᐅᖃᐅᔭᖃᙱᑦᑐᑦ. ᐊᐃᕋᖏᑦ ᓴᐃᒪᓂᐅᑉ 
ᓇᐹᖅᑐᖓᑕ ᓇᒧᓕᒫᖅ ᐃᓯᕕᖓᕗᑦ. 
ᑭᓇᑐᐃᓐᓇᕉᖅ ᕿᓂᖅᑐᖅ ᓴᐃᒪᓂᕐᒥᒃ 
ᒪᓕᒋᐊᖃᖅᐳᖅ ᐊᐃᕋᕐᒥᒃ ᐃᓯᕈᓐᓇᖁᓪᓗᒍ 
ᓴᐃᒪᓂᕐᔪᐊᑉ ᑕᕐᕋᖓᓄᑦ. ᖄᖓᓂᒎᖅ, 
ᓇᑦᑐᕋᓕᒃ ᐅᐊᑦᑎᕗᖅ ᓴᐳᔾᔨᔨᐅᒐᒥ ᑭᒃᑯᓕᒫᓂᒃ 
ᑕᕝᕗᖖᒐᖅᑐᓂᒃ.

ᐅᐊᒻᐸᒻ ᕿᓗᐊᑦ ᐊᑐᖅᑕᐅᖃᑦᑕᖅᑐᕕᓃᑦ 
ᓇᓗᓇᐃᒃᑯᑕᐅᓪᓗᑎᒃ ᐊᖏᖃᑎᒌᒍᑎᓂᒃ, 
ᐃᓕᒌᓕᕈᑎᓂᒃ ᐊᓯᖏᓐᓂᒡᓗ 
ᓇᓪᓕᐅᓐᓂᖅᓯᐅᕈᑕᐅᔪᓂᒃ. ᓴᓇᓯᒪᔪᕕᓃᑦ 
ᐅᕕᓗᓂᒃ ᐳᑐᓕᖅᓯᒪᔪᓂᒃ ᖃᐃᖅᑲᒃᓴᓯᒪᔪᓂᒡᓗ. 
ᐃᓐᓇᐃᑦ ᐸᐸᑦᑎᔨᑦ ᓄᓇᖅᑲᑎᒌᑦ 
ᐱᕙᓪᓕᐊᓂᕆᓯᒪᔭᖏᓐᓂᒃ ᐊᑐᖅᓯᒪᔭᖏᓐᓂᒡᓗ 
ᐅᓂᒃᑳᓂᒃ ᐅᓂᒃᑳᖃᑦᑕᖅᑐᕕᓃᑦ 
ᐃᖅᑲᐅᒪᔪᑎᒋᓪᓗᒍ ᕿᓗᐊᑉ ᓴᓇᓯᒪᓂᖓ.

ᑖᒃᑯᐊ 50 ᓵᑭᒻ ᑲᑎᒪᔨᕐᔪᐊᑦ 
ᑕᒪᒃᑭ ᓇᓗᓇᐃᒃᑯᑕᖃᖅᑐᕕᓃᑦ 
ᒪᒥᐊᓐᓂᕐᒧᑦ ᐊᔭᐅᑉᐱᐊᕐᒥ 
(ᑕᓕᖅᐱᖕᒥ). ᑖᓐᓇ 
ᓇᓗᓇᐃᒃᑯᑕᐅᕗᖅ 
ᐱᔪᓐᓇᕐᓂᕐᒥᒃ 
ᐊᐅᓚᑦᑎᔪᓐᓇᕐᓂᕐᒥᒃ ᓱᓕᓗ 
ᐅᓪᓗᒥ ᐊᑐᖅᑕᐅᕗᖅ.

ᓄᓇᓕᖕᓂᒃ ᓂᕿᖃᖅᑎᑦᑎᓂᖅ
ᑲᓇᖕᓇᒥ ᓇᐹᖅᑐᓕᖕᒥᐅᑦ ᖃᔅᓰᓐᓇᐅᖃᑕᐅᕗᑦ 
ᓄᓇᖃᖅᑳᖅᓯᒪᔪᓂᒃ ᐱᕈᖅᓰᔪᓐᓇᖅᑐᑦ, 
ᐃᖃᓗᒐᓱᖃᑦᑕᕈᓐᓇᖅᑐᖅ, ᐊᖑᓇᓱᖃᑦᑕᕈᓐᓇᖅᑐᑦ 
ᓄᓂᕙᖃᑦᑕᕈᓐᓇᖅᑐᓪᓗ ᐊᑕᖐᓪᓗᑎᒃ. 
ᐱᕈᖅᓰᕕᓕᐅᖅᐸᒃᑐᕕᓃᑦ ᑕᒪᓐᓇ ᐃᕕᒃ 
ᐃᑭᑕᐅᓪᓗᓂ ᓇᑲᑎᖅᑕᐅᓪᓗᓂᓗ. ᓇᐹᖅᑐᑦ 
ᐱᕈᖅᑐᓪᓗ ᐃᑭᑕᐅᓪᓗᑎᒃ ᐊᕐᔭᖓᓄᑦ ᐱᕈᖅᑐᑦ 
ᐱᕈᑦᑎᐊᕐᓂᐊᕐᒪᑕ. ᐱᕈᖅᓰᕕᓕᐅᖅᐸᒃᑐᕕᓃᑦ 
ᑕᒪᓐᓇ ᓄᓇ ᓇᐹᖅᑐᖃᖅᐸᑦ ᐊᑎᖓ 
ᐊᒦᔭᕐᓗᒍ ᐃᑯᐊᓪᓚᒡᓗᒍᓗ ᐅᕐᕈᑎᓴᕋᐃᓐᓇᕐᒪᑦ. 
ᓄᓇ ᓇᐹᖅᑐᖃᕈᓐᓃᕐᒪᑦ, ᑕᒪᓐᓇ ᐃᔾᔪᖓ 
ᐱᓕᕆᐊᖑᓕᖅᐸᒃᑐᕕᓂᖅ ᐊᕐᓇᖏᓐᓄᑦ.

ᐱᕈᖅᓰᕙᒃᑐᕕᓃᑦ ᒪᐃᔅᒥᒃ (ᑭᒍᑕᐅᔭᑦ), 
ᓂᓕᕐᓇᖅᑐᓐᓂᒃ, ᔅᑯᐊᔅᓂᒡᓗ. ᑖᒃᑯᐊ 
ᐱᕈᖅᓯᐊᖑᕙᒃᑐᑦ ᐊᑦᑎᖅᑕᐅᓯᒪᔪᕕᓃᑦ, “ᐱᖓᓱᑦ 
ᐊᕐᓇ ᓄᑲᕇᑦ” ᐅᕝᕙᓗ “ᑐᙵᕕᕗᑦ.” ᑖᒃᑯᐊ 
ᐱᕈᖃᑎᒌᑦᑎᐊᕈᓐᓇᖅᑐᑎᒃ ᐱᕈᖅᓰᔨᓄᓪᓗ ᑕᐃᒫᒃ 
ᑲᑎᙵᑎᑕᐅᓪᓗᑎᒃ ᐱᕈᖅᓯᐊᖑᕙᒃᑐᕕᓃᑦ. 
ᑭᒍᑕᐅᔭᑦ ᓇᑲᖏᑦ ᑕᑭᔫᑦᑎᐊᕐᒪᑕ 
ᐱᕈᕐᕕᐅᔪᓐᓇᖅᑐᑎᒃ ᓂᓕᕐᓇᖅᑐᓄᑦ, ᔅᑯᐊᔅᓗ 
ᓄᓇᒧᑦ ᖃᓂᓐᓂᖏᓐᓄᑦ ᐱᕈᖁᔭᐅᙱᑦᑐᓂᒃ 
ᐱᕈᔾᔭᐃᒃᑯᑎᑦᑎᐊᕙᐅᓪᓗᓂ.

ᑭᒍᑕᐅᔭᑦ ᓂᕿᓪᓗᐊᑕᕕᓂᖅ. ᐅᑭᐊᒃᓵᒃᑯᑦ 
ᐸᓂᖅᓰᓕᖅᐸᒃᑐᕕᓃᑦ ᓈᒻᒪᒋᐊᖅᑐᒍ ᐅᑭᐅᕐᒥ 
ᓄᓇᓕᓕᒫᓄᑦ. ᑭᒍᑕᐅᔭᑦ ᖃᔪᓕᐊᖑᕙᒃᑐᕕᓂᖅ 
ᓯᖁᑦᑎᖅᓯᒪᔪᖅ ᐆᑦᑎᔭᐅᓪᓗᓂ. ᐅᐃᓐᑕᑦ ᐊᓯᖏᓪᓗ 
ᒪᐃᔅᒥᒃ ᐃᑯᒪᒧᑦ ᖃᒐᖅᑎᑦᑎᖃᑦᑕᕐᓂᕐᒥᔪᑦ  

ᐹᑉᑯᐊᓐᓕᐅᖅᑐᑎᒃ. ᐅᐃᓐᑕᑦᓄᑦ 
ᐅᖃᐅᑕᐅᓪᓗᑎᒃ “ᐅᒐᕆᑕ”. ᒪᐃᔅ ᐴᕕᓂᖏᑦ 
ᐱᕐᕋᖅᑕᐅᕙᒃᑐᕕᓃᑦ ᓄᕕᖅᓴᖅᑕᐅᓪᓗᑎᒡᓘᓐᓃᑦ 
ᑮᓇᑉᐸᓕᐊᕆᔭᐅᓪᓗᑎᒃ, ᐊᓕᖅᓯᓕᐊᕆᔭᐅᓪᓗᑎᒃ 
ᐅᕝᕙᓗ ᕿᑐᙵᙳᐊᓕᐊᕆᔭᐅᓪᓗᑎᒃ.

ᐅᑭᐅᒃᑯᑦ ᐊᔾᔨᒌᙱᑦᑐᓂᒃ ᓂᕿᒃᓴᖃᕐᓂᐊᕋᒥᒃ 
ᓄᓂᕙᒃᐸᒃᑐᕕᓃᑦ ᐱᕈᖅᑐᓂᒃ ᓰᕐᓇᖅᑐᓂᒃ, 
ᐸᐅᕐᖓᕐᓂᒃ, ᐅᖃᐅᔭᓕᖕᓂᒃ ᖃᖅᑯᐊᒐᓂᒃ. 
ᓇᐹᖅᑐᓪᓗ ᐃᔅᓯᖓᓂᒃ ᐲᔭᐃᖃᑦᑕᕐᓂᕐᒥᔪᑦ 
ᑎᖅᑎᑎᑦᑐᒍ ᓰᕐᓇᖅᓯᑎᑦᑐᒍ ᐅᕝᕙᓗ 
ᓱᑲᓕᐊᕆᓪᓗᒍ.

ᓇᓪᓕᐅᓐᓂᖅᓯᐅᕐᓂᖅ
ᓇᓪᓕᐅᓐᓂᖅᓯᐅᕐᓃᑦ ᐱᒻᒪᕆᐊᓘᓐᓂᖅᐳᑦ 
ᐱᕈᖅᓰᕙᒃᑐᓄᑦ. ᐱᕈᖅᑐᒃᓴᑦ ᐃᓕᔭᐅᓂᖏᑦ, 
ᐸᐅᕐᖓᒃᐸᒃ, ᐸᐅᕐᖓᖅ, ᓂᓕᕐᓇᖅᑐᖅ, ᐆᔭᐅᔭᖅ 
ᑭᒍᑕᐅᔭᖅ, ᒥᑭᑦᑐᑦ ᑭᒍᑕᐅᔭᑦ, ᓄᐊᑦᑎᓂᕐᓗ 
ᓇᓪᓕᐅᓐᓂᖅᓯᐅᖅᑕᐅᕙᖕᓂᖅᐳᑦ ᖁᔭᓕᓪᓗᑎᒃ 
ᐃᑲᔪᖅᑎᖏᓐᓄᑦ ᑑᕐᖓᕐᓄᑦ ᐱᕈᖅᑎᑦᑎᑦᑎᐊᕐᒪᑕ 
ᑐᒃᓯᐊᖅᑐᑎᒡᓗ ᐊᕐᕌᒎᓂᐊᖅᑐᒥ ᑕᐃᒪᒃ 
ᓱᓕ ᐱᕈᖅᑎᑦᑎᑦᑎᐊᕈᒪᒋᓪᓗᑎᒃ. ᑕᒪᒃᑯᐊ 
ᓇᓪᓕᐅᓐᓂᖅᓯᐅᖅᑕᐅᔪᑦ ᓇᓪᓕᐅᑎᓂᓪᓗᐊᖏᓐᓂ 
ᐊᕐᕌᒍᑕᒫᖅ ᐊᑐᖃᑦᑕᕐᓂᖅᐳᑦ 
ᓇᓗᓇᐃᖅᓯᔾᔪᑕᐅᓪᓗᑎᒃ ᐱᕈᖅᓰᓂᕐᒥᒃ 
ᑲᖖᒐᖅᓱᐃᓂᕐᒥᒡᓗ.

ᑮᓇᑉᐸᓖᑦ
ᕼᐊᐅᑎᓄᓴᐅᓃ ᐊᒻᒪ ᐅᐃᓐᑕᑦ 
ᑲᑐᔾᔨᖃᑎᒌᓕᐅᖅᐸᖕᓂᖅᐳᑦ, ᐃᑲᔪᖅᐸᒃᑐᑎᒃ 
ᐋᓐᓂᐊᑖᖅᑎᑕᐅᔪᓂᒃ ᑑᕐᖓᕐᓂᕐᓗᖕᓄᑦ. 
ᐃᓚᒋᔭᐅᔪᑦ ᕼᐊᐅᑎᓄᓴᐅᓃ ᑮᓇᑉᐸᓕᖕᓂᑦ 
ᐊᑐᖃᑦᑕᖅᑐᕕᓃᑦ ᐊᔾᔨᒌᙱᑦᑐᓂᒃ ᑮᓇᑉᐸᓂᒃ 
ᓴᑲᓪᓗᑎᒃ ᐃᖢᐊᖅᓴᐃᓂᕐᒧᑦ — ᓲᕐᓗ, 
ᖁᖓᑦᑐᖅ ᑮᓇᑉᐸᒃ, ᖃᖅᑐᒃᑭᖅ ᑮᓇᑉᐸᒃ, ᐅᖃᓕᒃ 
ᐊᓘᑎᒥᒃ ᑮᓇᑉᐸᒃ. ᐱᔪᓐᓃᖅᑎᑕᐅᓐᓂᖅᐸᑕ 
ᐋᓐᓂᐊᓚᐅᖅᑐᑦ ᐃᓚᓕᐅᑎᖃᑦᑕᖅᑐᕕᓃᑦ 
ᑲᑐᔾᔨᖃᑎᒌᓄᑦ ᐃᒻᒥᓂᒡᓗ ᑮᓇᑉᐸᓕᐅᖅᑐᑎᒃ. 
ᑮᓇᑉᐸᓕᐅᕐᓂᐊᖅᑕᖓ “ᑕᑯᖃᑦᑕᖅᑕᕕᓂᖓ” 
ᓯᓐᓇᒃᑐᒃᑯᑦ ᓴᓇᓕᖅᑐᒍᓗ ᑕᕝᕚᑲᒥᒃ 
ᐃᑭᑦᑎᓯᓐᓈᖅ. ᑕᐃᒪᐃᓕᐅᖅᐸᒃᑐᕕᓃᑦ 
ᑑᕐᖓᑦᑎᐊᕙᖕᓂᒃ ᐃᑲᔪᖅᑎᑦᑎᐊᕙᖕᓂᒃ 
ᑮᓇᑉᐸᓕᐊᖓ ᐃᔅᓴᒍᓐᓇᖁᓪᓗᒍ ᐳᔪᖓᒍᑦ.

ᐅᑭᐅᑉ ᐊᕝᕙᖅᓯᓂᖓᓂ 
ᓇᓪᓕᐅᓐᓂᖅᓯᐅᖅᑎᓪᓗᒋᑦ ᕼᐊᐅᑎᓄᓴᐅᓃ 
ᑮᓇᑉᐸᓖᑦ ᐳᓚᕋᖃᑦᑕᖅᑐᕕᓃᑦ ᐃᓪᓗᑯᑖᓕᒫᓄᑦ 
ᓴᓗᒻᒪᓪᓗᒋᑦ. ᓴᑲᖃᑦᑕᖅᑐᕕᓃᑦ ᑑᑑᑉ ᑐᓄᖏᓐᓂᒃ 
ᓴᓇᓯᒪᔪᑦ ᓱᕐᕙᓪᓛᔾᔪᑎᑦ ᐃᒡᓘᑉ ᒪᑐᐊᓂ 
ᓱᕐᕙᓛᑎᑦᑐᒋᑦ, ᐃᒐ ᖃᑦᑎᖅᑐᒍ, ᐊᕐᔭᖅ ᓱᐴᖅᑐᒍ 

ᐃᒡᓘᑉ ᐃᓄᖏᓐᓄᑦ. ᓄᓇᓖᑦ ᑕᐃᒪᐃᓕᐅᖅᑕᐅᔪᑦ 
ᑐᓂᓯᖃᑦᑕᖅᑐᕕᓃᑦ ᑕᕝᕚᑲᒥᒃ ᐅᕝᕙᓗ ᑭᒍᑕᐅᔭᖅ 
ᓯᖃᓕᓯᒪᔪᖅ ᑮᓇᑉᐸᓕᖕᓄᑦ.

ᐃᓛᓐᓂᒃᑯᑦ ᑮᓇᑉᐸᓖᑦ ᐃᑲᔪᖅᐸᒃᑐᕕᓃᑦ 
ᒪᐃᔅ ᐴᕕᓂᖏᓐᓂᒃ ᑮᓇᑉᐸᓕᖕᓂᒃ, ᑖᒃᑯᐊ 
ᑭᒡᒐᕆᓪᓗᓂᒋᑦ. ᐃᓚᒋᔭᐅᔪᑦ ᒪᐃᔅ ᐴᕕᓂᖏᓐᓂᒃ 
ᑮᓇᑉᐸᓕᖕᓄᑦ ᑮᓇᑉᐸᒃᓯᒪᕙᒃᑐᕕᓃᑦ 
ᒪᐃᔅ ᐴᕕᓂᖓᓂᒃ ᐱᕐᕋᖅᓯᒪᔪᒥᒃ. 
ᐊᑕᖅᑭᒋᑦᑎᐊᕈᒪᓪᓗᒋᑦ ᕼᐊᐅᑎᓄᓴᐅᓃ 
ᐱᖅᑯᓯᖏᑦ, ᑮᓇᑉᐸᖏᑦ ᐅᕙᓂ ᓴᖅᑭᑎᔾᔮᙱᑕᕗᑦ.

ᑑᑑᑉ ᑐᓄᖓ ᓱᕐᕙᓪᓛᔾᔪᑦ

ᐅᑯᐊ ᑲᓅᖏᓐᓂᒃ ᕿᒪᐃᓕᖅᑐᑦ ᓇᒻᒪᒃᑐᑎᒃ ᐱᖁᑎᖏᓐᓂᒃ.

ᐱᙳᐊᕈᓯᑦ
ᓚᑯᕌᔅ ᐊᖅᓴᒥᒃ ᐱᙳᐊᕈᑎᐅᕗᖅ 
ᕼᐊᐅᑎᓄᓴᐅᓂᓄᑦ ᐊᓯᖏᓐᓄᓪᓗ 
ᐱᙳᐊᖅᑕᐅᖃᑦᑕᖅᑐᕕᓂᖅ. ᐱᙳᐊᖅᑐᑦ 
ᐊᑯᖅᓯᔾᔪᑎᒧᑦ ᐊᖅᓴᒥᒃ ᐴᖅᓯᓇᓱᖃᑦᑕᖅᑐᕕᓃᑦ 
ᐴᖅᓯᕕᖕᒧᑦ ᐱᙳᐊᕐᕕᐅᑉ ᐃᓱᖏᓐᓃᑦᑐᓄᑦ. 
ᑖᒃᑯᐊ ᐊᑭᕋᕇᑦ ᐴᖅᓯᓇᓱᒃᐸᒃᑐᑎᒃ ᐊᑭᕋᖏᑕ 
ᓴᐳᑎᓇᓱᒃᑕᖓᓂᒃ. ᐊᑯᓂ ᐱᙳᐊᕆᐊᖃᕐᓂᕐᒪᑦ 
ᑕᖃᓴᕋᐃᙱᓪᓗᓂ ᑭᓯᐊᓂ ᐱᙳᐊᕈᓐᓇᖅᑐᕕᓃᑦ, 
ᑭᓯᐊᓂᓕ ᑕᒪᓐᓇ ᐅᑉᐱᕆᔭᐅᓐᓂᖅᐳᖅ 
ᑐᓂᕐᕈᓯᐊᖑᓯᒪᓱᕆᔭᐅᓪᓗᓂ ᓴᓇᔨᒥᑦ 
ᐅᑉᐱᕐᓂᕐᒧᓪᓗ ᐱᖃᓯᐅᑎᓯᒪᓐᓂᖅᐳᖅ.

ᓄᑦᑕᕐᓂᖅ
ᐃᓗᓕᐅᖅᓯᒪᔪᑦ ᓇᐹᖅᑑᓪᓗ ᐊᒥᖓᓂᒃ 
ᑲᓅᑦ ᓄᑦᑕᕈᑕᐅᕙᒃᑐᕕᓃᑦ ᐃᓄᖏᓐᓄᑦ 
ᓂᐅᕐᕈᑎᒃᓴᖏᓐᓄᓪᓗ. ᑲᓅᖏᑦ ᐊᖏᔪᐊᓗᖕᓂᒃ 
ᐅᓯᔪᓐᓇᖅᑐᕕᓃᑦ, ᑭᓯᐊᓂ ᐃᒪᕐᒥ ᑰᒃᑐᒥᓪᓘᓐᓃᑦ 
ᐅᒥᐅᓴᕋᐃᑦᑐᕕᓃᑦ.

ᐱᓱᒃᑐᑎᒃ, ᓇᒻᒪᐅᑕᖃᖅᑐᑎᒃ ᐊᖏᔪᐊᓗᖕᓂᒃ 
ᓇᒻᒪᒃᐸᒃᑐᕕᓃᑦ.

ᐅᑭᐅᒃᑯᑦ, ᑕᓪᓗᑦ ᖃᒧᑎᑯᑖᓪᓗ 
ᐊᑐᖅᑕᐅᖃᑦᑕᖅᑐᕕᓃᑦ ᒪᐅᔭᐅᓕᕌᖓᑦ ᑕᓯᓪᓗ 
ᓯᑯᓯᒪᓕᖅᑎᓪᓗᒋᑦ.

ᑲᓇᑕᐅᑉ ᑲᓇᖕᓇᖓᓂ 
ᓇᐹᖅᑐᓕᖕᒥᐅᑦ ᐊᓪᒑᖕᑯᐊᓐ
ᑲᓇᑕᐅᑉ ᑲᓇᖕᓇᖓᓂ ᓇᐹᖅᑐᓕᒃ ᓄᓇᒋᔭᐅᓐᓂᖅᐳᖅ ᐊᔾᔨᒌᙱᑦᑐᒐᓚᖕᓂᒃ 

ᐱᖅᑯᓯᖃᖅᑐᓄᑦ ᑭᓯᐊᓂ ᐊᑕᐅᓯᕐᒥᒃ ᐅᖃᐅᓯᖃᖅᑐᓄᑦ ᐊᓪᒑᖕᑯᐊᓐ. ᓄᓇᖃᖅᑐᕕᓃᑦ 

ᓚᐃᒃ ᓴᐱᐅᕆᐅᒥᑦ, ᓚᐃᒃ ᕼᐃᐅᕌᓐᒥᑦ, ᐅᐊᓕᓂᕐᒧᑦ ᓇᐹᖅᑐᑭᒃᑐᒧᑦ ᑎᑭᐸᓗᒃᑐᒍ, 

ᑲᓇᖕᓇᕐᒧᓪᓗ ᐊᑦᓛᓐᑎᒃ ᐃᒪᕕᖓᓄᑦ, ᐊᕙᓐᓇᕐᒧᑦ ᐋᓐᑎᐅᕆᐅᑉ ᐅᑭᐅᖅᑕᑐᖓᓄ ᓂᒋᖅᐸᓯᖕᒧᑦ 

ᐊᒥᐊᓕᒐᒃᑯᑦ ᓄᓇᖓᑕ ᑭᓪᓕᐸᓗᐊᓄᑦ. ᓄᓇᖓ ᐊᔾᔨᒌᙱᑦᑐᒐᓚᐅᕗᖅ, ᓂᐊᖁᙴᖃᐅᖅᑐᓂ, 

ᑕᓯᖃᐅᖅᑐᓂ, ᑰᖃᐅᖅᑐᓂ, ᓇᐹᖅᑐᖃᐅᑐᓂᓗ.

ᐃᐅᕋᑯᐊᑎᑐᑦ, ᐊᓪᒑᖕᑯᐊᓐ ᐃᓚᖏᑦ ᐱᕈᖅᓰᕙᖕᓂᕐᒥᔪᑦ ᑭᒍᑕᐅᔭᕐᓂᒃ, ᓂᓕᕐᓇᖅᑐᓂᒃ 

ᔅᑯᐊᔅᓂᓪᓗ. ᑭᓯᐊᓂᓕ ᐊᒥᓱᒐᓚᐃᑦ ᐊᖑᓇᓱᒃᑎᐅᓐᓂᖅᐳᑦ, ᐊᒥᕐᓂᐊᖅᑎᐅᓪᓗᑎᒃ, 

ᐃᖃᓗᒐᓱᒃᑎᐅᓪᓗᑎᒃ ᓄᓂᕙᒃᑎᐅᓪᓗᑎᒡᓗ ᐱᕈᖅᓯᐊᕆᓯᒪᙱᑕᖏᓐᓂᒃ. ᐊᓛᓯ 

ᓂᕿᒋᔭᐅᕙᒃᑐᕕᓂᐅᕗᖅ ᐃᓚᖏᓐᓄᑦ. ᐅᕝᕙ ᐅᔾᔨᑉᐳᐊᐃ ᓄᐊᑦᑎᔪᑦ ᐊᓛᓯᒥᒃ, 

ᐃᕕᖕᓂ ᐱᕈᓲᑦ ᒪᓴᖕᒥ ᑕᓯᕐᓂᓪᓗ. ᐸᓂᑦᑎᐊᖅᑎᓪᓗᒋᑦ ᑐᖅᑯᖅᓯᒪᑦᑎᐊᕐᓗᑎᒡᓗ, 

ᐊᓛᓯ ᐊᑯᓂᐊᓗᒃ ᓂᕿᒋᔭᒃᓴᐅᕗᖅ ᐅᑭᐅᒃᑯᓪᓗ ᐱᓗᐊᖅᑐᒥᑦ ᐆᒪᔪᕐᕕᒃᓴᐅᑦᑎᐊᖅᑎᓐᓇᒍ.

ᐃᓚᒌᑦ ᐊᑕᐅᓯᐅᙱᑦᑐᑦ ᓄᓇᑖᑲᐃᓐᓇᖅᐳᑦ 
ᑕᓯᐅᑉ ᖃᓂᒋᔮᓂ ᒪᓴᐅᓪᓗ ᐊᔾᔨᒌᖖᒋᑦᑐᓂᒡᓗ 
ᐱᓕᕆᖃᑎᒌᒃᐳᑦ. ᐃᓚᖏᑦ ᓄᐊᑦᑎᓪᓗᑎᒃ 
ᐊᓛᓯᒥᒃ ᑕᓯᕐᒥ. ᐃᓚᖏᑦ ᐊᓛᓯᓕᕆᓪᓗᑎᒃ 
ᐸᓂᖅᓯᐊᖑᓂᐊᖅᑐᓂᒃ.

ᐊᖑᑎᖏᑦ ᐊᑐᖃᑦᑕᖅᑐᕕᓃᑦ ᕿᔪᑯᑖᓂᒃ ᑲᓅᖏᑦ 
ᐱᓐᓇᔮᖅᑎᓪᓗᒋᑦ ᐊᕐᓇᖏᑦ ᐃᔅᓱᒃᓯᑎᓪᓗᒋᑦ 
ᐊᓛᓯᒥᒃ ᑲᓅᑉ ᐃᓗᐊᓄᑦ. 

ᐊᓪᒑᖕᑯᐊᓐ ᑲᓇᖕᓇᕐᒥ 
ᓇᐹᖅᑐᓕᖕᒥᐅᑦ
ᐊᐱᓈᑭ
ᐊᓂᔅᓯᓇᐱᒃ (ᐊᓪᒑᓐᑭᓐ)
ᐱᐅᑕᒃ
ᒪᓕᓰᑦ
ᒥᒡᒫ
ᐋᑐᐅᐊ
ᐅᔾᔨᑉᐳᐊᐃ

ᐊᖏᕐᕋᕆᔭᐅᔪᕕᓃᑦ ᐅᐃᒡᐅᐊᒻ ᐃᓚᖏᑦ ᓄᕗᓖᑦ 
ᐃᓚᖏᑦ ᓄᕗᖃᙱᑦᑐᑦ ᖃᓇᓖ, ᐅᒥᒃᓯᒪᓪᓗᑎᒃ 
ᓄᕕᖅᓴᖅᓯᒪᔪᓂᒃ ᐅᕝᕙᓗ ᖃᐅᖅᓯᒪᔪᓂᒃ 
ᓇᐹᖅᑐᒦᙶᖅᑐᓂᒃ. (ᐅᐃᒡᐅᐊᒻ ᐱᓯᒪᕗᖅ 
ᐊᓪᒑᖕᑯᐊᓐᑎᑐᑦ ᐅᖃᐅᓯᕐᒥᑦ “ᐅᐃᒡᐅᐊᔅ,” 
ᓇᐹᖅᑑᑉ ᑲᓅᓕᐊᕆᓯᐅᖓᑕ ᐅᖃᐅᓯᖓ).

ᓄᓇᒥᓂ, ᐊᓛᓯ ᐸᓂᖅᓯᐊᒃᓴᓕᐊᖑᕙᒃᑐᕕᓂᖅ. 
ᐃᓕᐅᖅᑲᖅᑳᑐᒍ ᓇᐹᖅᑑᑉ ᐊᒥᖓᓄᑦ ᓯᕿᓂᕐᒥ 
ᐸᓂᖅᓯᕐᓂᐊᕐᒪᑦ. ᑕᐃᒪᐃᓚᐅᖅᑐᓂ, ᐃᑯᒪᒧᑦ 
ᐸᓂᖅᓯᐊᕆᒃᑲᓐᓂᖅᑐᒍ. ᐊᓛᓯ ᐸᓂᑦᑎᐊᖅᓯᒪᔪᖅ 
ᐴᖅᑲᖅᑕᐅᕙᒃᑐᕕᓂᖅ ᐃᓗᓕᐅᖅᓯᒪᔪᒧᑦ ᓄᓇᒧᑦ 
ᐊᒥᕐᓄᑦ ᐴᖏᓐᓄᑦ, ᑐᒃᑳᕆᔭᐅᓪᓗᑎᒃ ᖄᖏᑦ 

ᐲᔭᖅᑐᒋᑦ. ᑕᐃᒪ, ᐊᓛᓯ ᓵᑦᑐᔮᒧᑦ ᐃᒋᑦᑕᓕᖅᑐᒍ 
ᓴᓂᖓ ᐲᔭᖅᑐᒍ. ᑕᒪᓐᓇ ᐊᓛᓯ ᐅᖁᒪᐃᓐᓂᖅᓴᖅ 
ᑲᑕᒐᖅᑐᓂ ᐃᓚᖓ ᐅᕿᓐᓂᖅᓴᖅ ᑎᒃᑕᐅᓪᓗᓂ.

ᐱᔭᕆᐊᖃᓕᕌᖓᑕ, ᐊᓛᓯ ᐆᑦᑎᔭᐅᕙᒃᑐᕕᓂᖅ 
ᐃᒥᕐᒥ ᑎᖅᑎᑎᑕᐅᓪᓗᓂ ᐃᓚᔭᐅᓪᓗᓂ 
ᐸᐅᕐᖓᓂᒃ ᐅᕝᕙᓗ ᓇᐹᖅᑑᑉ ᐃᔅᓯᖓᓂᒃ 

ᓱᑲᓕᐊᖑᓯᒪᔪᒥᒃ. ᐊᓛᓯ ᐊᒥᒐᙱᔾᔪᑎᖓ 
ᓂᐅᕐᕈᑕᐅᕙᒃᑐᕕᓂᖅ ᐊᓯᖏᓐᓄᑦ ᔅᑯᐊᔅᓂᒃ, 
ᑭᒍᑕᐅᔭᕐᓂᒃ ᐅᕝᕙᓗ ᓂᓕᕐᓇᖅᑐᓂᒃ. 



ᖃᐃᕈᓕᓕᖕᒥᐅᑦ

ᑲᓅᑦ
ᑲᓅᓕᐅᕐᓂᐊᕐᓗᓂ ᐊᒦᖅᓯᖅᑳᕆᐊᖃᖅᐳᑦ 
ᓇᐹᖅᑑᑉ ᐊᒫᖓᓂᑦ. (ᐃᓛᓐᓂᒃᑯᑦ ᒪᕐᕉᒃ ᐊᒦᒃ 
ᐊᑐᖅᑕᐅᖃᑦᑕᖅᑐᕕᓃᒃ ᑲᓅᓕᐊᖑᓪᓗᑎᒃ 
ᒥᖅᓱᖅᓯᒪᓪᓗᑎᒃ.) ᐊᓱᐃᓪᓛᒃ, ᓴᐅᓂᓕᐅᖅᑐᒍ. 
ᑕᒪᓐᓇ ᐊᒥᖓ ᐃᒥᕐᒥ ᑭᓂᑦᑎᐊᖑᕙᒃᑐᕕᓂᖅ, 
ᒪᓂᕋᒧᑦ ᐃᓕᔭᐅᓪᓗᓂ ᓴᐅᓂᖏᓐᓄᓪᓗ ᐃᓕᓪᓗᒍ 
ᖄᖓᓄᑦ. ᑕᒪᓐᓇ ᐊᒥᖓ ᒥᖅᓱᖅᑕᐅᓪᓗᓂ. ᑕᒪᓐᓇ 
ᒥᖅᓱᖅᑐᓄᑦ  

 
ᐃᕙᓗᒋᔭᐅᕙᒃᑐᕕᓂᖅ ᓇᐹᖅᑑᑉ 
ᐊᐃᕋᖓ ᖁᕐᓗᖅᑐᖅᓯᒪᔪᖅ. ᓂᐅᖓᔪᓂᒃ 
ᕿᔪᓕᖅᑕᐅᖃᑦᑕᖅᑐᕕᓃᑦ. ᑕᒪᓐᓇ ᒥᖅᓱᖅᓯᒪᓂᖓ 
ᐅᔅᓯᒃᓴᖅᑕᐅᓪᓗᓂ ᐃᒻᒪᔭᒍᓐᓃᖅᑐᓂ. ᑲᓅᓕᐊᖑᔪᑦ 
ᓴᙱᑦᑎᐊᖅᐳᑦ ᐅᖁᒪᐃᓗᐊᕋᑎᒡᓗ.

ᓇᐹᖅᑐᑦ ᖃᐃᕈᓖᑦ ᐱᕈᓲᖑᕗᖅ ᓄᓇᕕᓂᖓᓂ ᐊᓪᒑᓐᑯᐊᓐ. ᑕᒪᒃᑯᐊ ᓇᐹᖅᑐᑦ 
ᑭᓱᓕᐊᖑᕙᒃᑐᕕᓃᑦ ᒪᑯᐊ ᑲᓅᑦ, ᐊᖏᕐᕋᑦ ᐴᒃᓴᓕᐊᖑᕙᒃᑐᑎᒡᓗ.

ᑕᒪᓐᓇ ᐊᒥᖓ ᖃᐅᕋᒃᓴᐅᖕᒪᑦ ᐊᑑᑎᓕᒻᒪᕆᓕᕕᓂᐊᓗᒃ — 
ᓵᓪᓕᑎᑕᒃᓴᐅᓪᓗᓂ, ᐊᓕᒃᓴᕋᐃᓐᓇᓂ ᐅᒃᓯᑦᑎᐊᖅᑐᓂᓗ ᐃᒻᒪᔭᙱᑦᑐᖅ. ᐊᒥᖓ 
ᓇᐹᖅᑐᒥᑦ ᖃᐅᖅᑕᐅᖃᑦᑕᖅᑐᕕᓂᖅ, ᐊᑕᐅᓯᐅᓈᕆᐊᖅᑐᒍ. ᑕᒪᓐᓇ ᐊᒥᖓ 
ᓴᓇᔭᐅᖃᑦᑕᖅᑐᕕᓂᖅ ᓱᓇᑐᐃᓐᓇᙳᖅᑎᑕᐅᓪᓗᓂ.

ᐊᓯᖏᑦ ᓇᐹᖅᑑᑉ ᐊᒥᖏᑕ ᐊᑑᑎᖃᕐᓂᖏᑦ

ᐃᕐᕋᑦ
ᐃᕐᕋᓕᐅᖅᐸᒃᑐᕕᓃᑦ ᓇᐹᖅᑑᑉ ᐊᒥᖓᓂᒃ 
ᖃᐃᕈᓖᑦ

ᑐᒃᑐᕙᐃᑦ ᓂᓪᓕᐊᓂᖏᑦ
ᓇᐹᖅᑑᑉ ᐊᒥᖓ ᐃᒧᓯᒪᔪᖅ 
ᐊᑐᖅᑕᐅᖃᑦᑕᕐᓂᕐᒥᔪᖅ ᑐᒃᑐᕙᖕᓂᒃ 
ᖃᓂᓪᓕᑎᑦᑎᓇᓱᒃᑐᑎᒃ. ᐃᓱᐊᒍᑦ 
ᓂᓪᓕᐊᕕᒋᓪᓗᒍ ᑐᒃᑐᕙᕐᕙᓘᕙᒃᑐᕕᓃᑦ. 
ᐱᑕᖃᖅᐸᑦ ᖃᓂᑦᑐᒥ, ᑕᐃᒪ ᖃᐅᔨᒋᐊᕋᔭᖅᐳᖅ 

ᑭᓲᖕᒪᖔᑦ ᓂᓪᓕᐊᔪᖅ.

ᐃᑯᒻᒪᐅᑎᑦ
ᓇᐹᖅᑑᑉ ᐊᒥᖓ ᖃᐃᕈᓕᐅᑉ ᐃᑭᑕᒃᓴᐅᕗᖅ, 
ᖃᐅᒪᑦᑎᐊᕈᓐᓇᖅᑐᓂᓗ. ᐃᑯᒪᒋᓂᐊᕐᓗᒍ, 
ᐃᒧᔭᐅᓲᖅ ᕿᔪᑯᑖᓪᓗ ᐃᓱᐊᓅᕐᓗᒍ. 
ᐃᖃᓗᒐᓱᖃᑦᑕᖅᑐᕕᓃᑦ ᑖᖅᑎᓪᓗᒍ ᑲᓅᖏᑕ 
ᖃᓂᒋᔮᓅᖅᑎᑦᑎᓪᓗᑎᒃ ᐃᖃᓗᖕᓂᒃ 
ᑲᑭᕙᒃᐸᒃᑐᒋᑦ.

ᑕᑯᒥᓇᖅᓴᐅᑎᑦ
ᖃᐃᕈᓖᑦ ᐊᒥᖏᑦ ᓵᑦᑑᓪᓗᑎᒃ 
ᐃᒧᔭᐅᓕᖅᑭᑦᑖᓪᓗᑎᒃ ᑮᓕᖅᑕᐅᕙᒃᑐᕕᓃᑦ. 
ᐃᓯᕕᑕᐅᔭᕌᖓᑕ ᖃᐅᒪᔫᑉ ᓇᓛᓅᖅᑕᐅᓪᓗᑎᒃ, 
ᑕᑯᒥᓇᖅᑐᓂᒃ ᑕᖅᓴᖃᖅᑖᖃᑦᑕᖅᑐᕕᓃᑦ.

ᐊᖏᕐᕋᖏᑦ
ᐃᒡᓗᖏᑦ ᖁᓕᓯᒪᕙᒃᑐᕕᓃᑦ ᓇᐹᖅᑑᑉ 
ᐊᒫᖏᑕ ᖄᖏᓐᓄᑦ ᖃᐃᕈᓖᑦ ᑕᐃᒫᒃ 
ᐃᒻᒪᔭᙱᑦᑎᐊᖅᑐᑦ. ᐳᔫᖅᐸᒃᑐᑎᒃ ᖁᓛᒍᑦ 
ᐊᖕᒪᔪᒃᑯᑦ ᐃᒐᖏᓐᓃᖖᒑᖅᑐᓂᒃ ᕿᑎᐊᓃᑦᑐᑦ 
ᐃᒡᓗᖏᑕ. ᐃᓄᖏᑦ ᓯᓂᖃᑦᑕᖅᑐᕕᓃᑦ 
ᐊᒥᕐᓂ ᐃᒡᓕᖃᖅᑐᑎᒃ ᐅᖃᐅᔭᖃᙱᑦᑑᑉ 
ᐊᕙᓚᖓᔪᖏᓐᓂᒃ ᐱᖁᑎᖏᓪᓗ 
ᐊᕙᓗᐊᓂ ᑐᖅᑯᖅᓯᒪᓪᓗᑎᒃ.

ᐴᓕᐊᑦ ᓱᓇᒃᑯᑖᓪᓗ
ᐃᒥᐅᑎᑦ, ᕿᑐᑦᑐᒐᐅᔭᑦ, ᑭᐳᑦ, ᓵᑦ ᖃᑦᑕᓪᓗ 
ᓇᐹᖅᑑᑉ ᖄᖏᓐᓂᒃ ᓴᓇᔭᐅᖃᑦᑕᕐᓂᖅᐳᖅ. 
ᑕᒪᒃᑯᐊ ᖃᑦᑕᖏᑦ ᐃᒥᖅᑕᕈᑕᐅᕙᑦᑐᑎᒃ ᐅᕝᕙᓗ 
ᓇᐹᖅᑑᑉ ᐃᔅᓯᖓᓂ ᓄᐊᑦᑎᔾᔪᑕᐅᓪᓗᑎᒃ 
ᓰᕐᓇᖅᑐᓕᐅᕋᒃᓴᒥᒃ. ᓇᐹᖅᑑᑉ ᖄᖏᑦ 
ᕿᑐᑦᑐᒐᐅᔭᓕᐊᖑᓯᒪᔪᑦ  
ᐊᓪᓚᒃᑕᐅᖃᑦᑕᕐᓂᖅᐳᖅ. 
ᐊᓪᓚᒃᓯᒪᔪᑦ ᓯᓚᒻᒧᒃᓯᒪᖃᑦᑕᕐᓂᕐᒥᔪᑦ.

ᐊᖑᓇᓱᖕᓂᖅ
ᐊᓪᒑᖕᑯᐊᓐ ᐊᒥᓲᓗᐊᕋᑎᒃ ᓄᓇᖅᑲᑎᒌᒃᐸᒃᑐᕕᓃᑦ 
25-ᓂᑦ 40−ᓄᑦ ᐃᓄᖃᖅᑐᓂᒃ, 
ᓄᒃᑕᖃᑦᑕᖅᑐᕕᓂᐅᓪᓗᑎᒡᓗ ᐊᕐᕌᒎᑉ 
ᐃᓗᐊᓂ ᓂᕐᔪᑎᖏᓐᓂᒃ ᒪᓕᒃᑐᑎᒃ. 
ᐊᖑᓇᓱᒃᑎᑦ ᖃᐅᔨᒪᑦᑎᐊᖃᑦᑕᖅᑐᕕᓃᑦ 
ᐆᒪᔪᕋᓱᒃᐸᒃᑕᖏᑕ ᐊᐅᓚᓂᖏᓐᓂᒃ ᒪᓕᒃᐸᒃᑲᒥᒃ. 
ᖃᐅᔨᒪᕙᒃᑐᕕᓃᑦ ᑎᖕᒥᐊᑦ ᑎᑭᓐᓂᐊᕐᓂᖏᓐᓂᒃ 
ᐅᐱᕐᖔᒃᑯᑦ ᐅᑭᐊᒃᓵᒃᑯᓪᓗ ᖃᖓᓗ 
ᐃᖃᓗᒐᓱᕝᕕᑦᑎᐊᕙᐅᖕᒪᖔᑦ ᓇᒥ ᑕᓯᕐᓂ 
ᑰᖕᓂᓪᓗ. ᑭᓯᐊᓂᓕ ᓱᓕ ᓂᕿᒃᓴᖅᓯᐅᕐᓂᖅ 
ᐊᒃᓱᕈᕐᓇᕐᓂᖅᐳᖅ ᖃᓄᖅᑑᕆᐊᖃᐃᓐᓇᖅᑐᓂ 
ᐱᓇᓱᖕᓂᕐᒥᒃ.

ᐊᖑᓇᓱᒃᑎᑦ ᐅᓈᖃᖃᑦᑕᖅᑐᕕᓃᑦ 
ᐱᓯᒃᓯᖃᖅᑐᑎᒡᓗ ᐊᖑᓇᓲᑎᖏᓐᓂᒃ ᒪᑯᓂᖓ 
ᐸᕙᓗᓂᒃ, ᑐᒃᑐᕙᖕᓂᒃ, ᑐᒃᑐᓂᒃ, ᑐᒃᑐᓐᓄᐊᓂᒃ, 
ᑐᒃᑐᖅᐸᓂᒃ, ᑯᓪᓗᐃᑦᑐᓂᒃ, ᑭᒋᐊᓂᒃ, ᐅᑲᓕᕐᓂᒃ 
ᐃᓛᖁᔅᓯᕐᓂᒡᓗ. ᒥᖅᑯᓕᖕᓂᐊᖅᐸᖕᓂᕐᒥᔪᑦ 
ᐊᑐᖅᑐᑎᒃ ᓂᒐᕐᓂᒃ ᐳᓪᓚᑎᓂᒡᓗ. ᓂᒐᖅ 
ᐃᔨᖅᓯᒪᔭᐅᖃᑦᑕᖅᑐᕕᓂᖅ ᓂᕕᖓᓪᓗᓂ ᐆᒪᔪᕐᓗ  
ᓂᒐᖅᐸᑦ ᐊᔪᓕᕐᓗᓂ. ᐳᓪᓚᑎᓕᐊᖑᕙᒃᑐᕕᓃᑦ 
ᓇᐹᖅᑐᕕᓃᑦ. ᓇᕆᐊᖓ ᐃᓗᐊᓂ ᐸᑭᓂᒃᓯᒪᓪᓗᓂ 
ᑲᑕᔭᑦᑐᒧᑦ. ᓇᕆᐊᖓ ᑕᕝᕙ ᐱᒋᐊᖅᐸᒍ  
 

 
ᑲᑕᔭᑦᑐᖅ ᑲᑕᒡᓗᓂ ᓂᐊᖁᖓᓄᑦ  
ᑐᓄᐊᓄᓪᓘᓐᓃᑦ, ᑐᖁᓗᓂᓗ. ᐃᖃᓗᐃᑦ 
ᑎᖕᒥᐊᓪᓗ ᓂᕿᒋᔭᐅᕙᖕᓂᕆᕗᑦ ᐃᓚᖏᓐᓄᑦ.

ᐅᑭᐅᒃᑯᑦ, ᐊᖑᓇᓱᒃᑎᑦ ᑐᔾᔭᖅᓯᖃᑦᑕᖅᑐᕕᓃᑦ 
ᑐᒃᑐᕙᖕᓂᒃ ᐊᐳᑎᒃᑯᑦ ᑕᓪᓗᓯᒪᓪᓗᑎᒃ, 
ᐅᖁᒪᐃᒻᒪᑕᓗ ᐊᖑᔭᐅᖃᑦᑕᖅᑐᕕᓃᑦ 
ᒪᐅᓯᒪᑎᓪᓗᒋᑦ. ᖃᒧᑎᑯᑖᖕᒧᑦ 
ᐅᓯᔭᐅᖃᑦᑕᖅᑐᕕᓃᖅ ᓂᕿᑖᑦ ᓄᓇᖏᓐᓄᑦ.

ᓄᓂᕙᖕᓂᖅ
ᐱᕈᖅᑐᑦ ᓄᓇᒥ ᓄᓇᖃᖅᑳᖅᑐᕕᓂᕐᓄᑦ 
ᓂᕿᒋᔭᐅᕙᖕᓂᕐᒥᔪᑦ ᑎᒥᖏᑕᓗ 
ᐱᔭᕆᐊᖃᖅᑕᖏᓐᓂᒃ ᐱᖃᑦᑕᕐᓂᕐᒥᔪᑦ 
ᐃᓱᐊᖅᓴᐅᑎᓂᒡᓗ. ᓇᖁᑏᑦ, ᓲᕐᓗ 
ᑏᓕᐊᖑᕙᒃᑐᕕᓂᖅ ᓂᐊᖁᙳᔪᓄᑦ 
ᐅᔾᔨᑉᐳᐊᐃᓄᑦ ᐃᒥᒐᒃᓴᖖᒍᖅᑎᑕᐅᓪᓗᑎᒡᓗ 
ᐅᑕᐅᐊᓄᑦ. ᓇᖁᑏᑦ ᐊᐃᕋᖏᓪᓗ ᑎᖅᑎᑦᑐᒥ 
ᐆᑦᑎᔭᐅᕙᒃᑐᕕᓃᑦ ᐃᔅᓯᖓᓗ ᒥᖑᐊᖅᑕᐅᓪᓗᓂ 
ᐋᓐᓂᖅᓯᒪᓂᕐᒧᑦ ᒥᒡᒫᓄᑦ. ᐊᓯᖏᑦ ᐸᐅᕐᖓᑦ 
ᐸᓂᖅᓯᐊᖑᕙᒃᑐᕕᓃᑦ ᓂᕿᒃᓴᐅᓪᓗᑎᒃ ᐅᑭᐅᒃᑯᑦ.



ᐊᓐᓄᕌᖏᑦ
ᐊᕐᓇᑦ ᐊᓐᓄᕌᓕᐅᖅᐸᒃᑐᕕᓃᑦ ᐆᒪᔪᑦ ᐊᒥᖏᓐᓂᒃ 
ᒪᑯᐊ ᑐᒃᑐᓐᓄᐊᑦ, ᑐᒃᑐᑦ ᑐᒃᑐᕙᐃᓪᓗ. 
ᐊᒥᖏᑦ ᒥᖅᑯᐃᔭᖅᑕᐅᖃᑦᑕᖅᑐᕕᓃᑦ 
ᒪᒦᔭᖅᑕᐅᓪᓗᑎᒡᓗ. ᐊᒥᕐᓗ ᐃᒥᕐᒥ 
ᑭᓂᑦᑎᐊᖑᕙᒃᑐᕕᓂᖅ, ᑕᓯᓯᖅᑕᐅᓪᓗᓂ 
ᐳᔫᖅᑎᑕᐅᓪᓗᓂᓗ ᕿᑐᒻᒪᒃᓴᖅᑐᒍ. 
ᓴᐅᓂᕐᒥᒃ ᐳᑦᑐᑎᓕᐅᖃᑦᑕᖅᑐᕕᓃᑦ 
ᑐᒃᑑᓪᓗ ᑐᒃᑐᓐᓄᐊᓪᓘᓐᓃᑦ ᐃᕙᓗᖓᓂ 
ᒥᖅᓲᑎᖃᖃᑦᑕᖅᑐᕕᓃᑦ.

ᐅᓪᓗᑕᒫᖅ ᐊᑐᖅᑕᐅᕙᒃᑐᑦ ᒪᑯᐊᖑᓐᓂᖅᐳᑦ 
ᐊᑎᒋ, ᖃᕐᓕᑲᓪᓛᒃ, ᖃᕐᓖᓪᓗ ᐊᖑᑎᓄᑦ. 
ᐊᕐᓇᑦ ᐊᑐᖃᑦᑕᖅᑐᕕᓃᑦ ᐊᑕᔪᕐᓂᒃ ᐃᓪᓗᒃᑐᑦ 
ᐊᐃᓕᖕᓂᒃ. ᐊᐃᖏᑦ ᐲᕋᒃᓴᕕᓃᑦ ᐅᖅᑰᓕᖅᐸᑕ 
ᐅᕝᕙᓗ ᑲᑦᑐᖓᙱᑦᑐᒥᒃ ᐊᐅᓚᑲᑕᒋᐊᖃᖅᐸᑕ. 
ᐅᑭᐅᒃᑯᑦ ᐅᓕᖃᖅᐸᒃᑐᒥᓃᑦ ᐊᒥᕐᒥᒃ, 
ᐅᑲᓕᕋᔭᖕᒥᒃ ᐱᕐᕋᖅᓯᒪᔪᒥᒃ. ᐊᕐᓇ ᐊᓐᓄᕌᓂᒃ 
ᐊᓪᓚᒃᓯᕙᒃᑐᕕᓃᑦ, ᓇᓴᕐᓂᒃ ᐳᐊᓗᓂᒡᓗ 
ᐃᓛᖁᔅᓰᑦ ᒥᖅᑯᖏᓐᓂᒃ ᒥᖅᑯᖏᓐᓂᒡᓗ 
ᑐᒃᑐᕙᐃᑦ.

ᓇᓪᓕᐅᓐᓂᖅᓯᐅᕐᓂᖅ ᐊᒻᒪᓗ 
ᐅᑉᐱᕆᔭᕕᓂᖏᑦ
ᐊᓪᒑᖕᑯᐊᓐ ᐅᑉᐱᕈᓱᖕᓂᖅᐳᑦ ᓱᓇᓕᒫᑦ 
ᑕᕐᓂᖃᖅᑐᒋᓪᓗᒋᑦ, ᐱᖃᓯᐅᑎᓗᒋᑦ ᐱᕈᖅᑐᑦ, 
ᐅᔭᕋᑦ, ᐆᒪᔪᓪᓗ. ᑕᐃᒪᐃᓐᓂᖓᓄᑦ ᑭᓱᓕᒫᑦ  
ᐊᑕᖅᑭᒋᔭᐅᑦᑎᐊᕐᓂᖅᐳᑦ. ᐃᒪᐃᓪᓗᓂ,  
ᓲᕐᓗ ᐊᖑᔭᒥᓂᒃ ᐊᑕᖅᑭᒍᓱᑦᑎᐊᙱᑉᐸᑦ, 
ᐱᙱᑐᐃᓐᓇᕆᐊᖃᕐᓗᓂ ᐊᖑᓇᓱᓕᕐᒥᒃᐸᑦ. 
ᑖᒃᑯᓄᖓ ᐊᖑᓇᓱᖕᓂᕐᒧᑦ ᑕᑎᒍᓱᓗᐊᖅᑐᓄᑦ 
ᐃᓅᓇᓱᖕᓂᕐᒧᑦ ᐊᖑᓇᓱᖕᓂᕐᒥ 
ᒪᓕᒋᐊᖃᕐᓂᖅᐳᑦ, ᓲᕐᓗ ᓴᐅᓂᖏᑦ 
ᓴᓗᒪᔪᑦ ᓂᕕᙵᖅᐸᒡᓗᒋᑦ ᓇᐹᖅᑐᒧᑦ, 
ᑕᐃᒫᒡᓗ ᑕᑯᒃᓴᐅᑎᑦᑎᓇᓱᖃᑦᑕᕐᓂᖅᐳᖅ 
ᐊᑕᖅᑭᒍᓱᖕᓂᖏᓐᓂᒃ ᐆᒪᔪᖅᑕᒥᓂᒃ.

ᒪᒃᑯᒃᑐᑦ ᐊᖑᑎᑦ ᐊᕐᓇᓪᓗ 
ᑕᑯᓂᐊᕋᓱᖃᑦᑕᖅᑐᕕᓃᑦ ᐃᑲᔪᖅᑎᒃᓴᖅᓯᐅᖅᑐᑎᒃ 
ᑑᕐᖓᖏᓐᓂᒃ ᐃᑲᔪᖅᑎᒋᖃᑦᑕᕐᓂᐊᖅᑕᖏᓐᓂᒃ 
ᐊᖑᓇᓱᒃᑎᓪᓗᒋᑦ ᐊᓯᐊᒍᓪᓗ ᐃᓅᓯᖏᒍᑦ. 
ᐃᓚᖏᑦ ᐃᓕᓐᓂᐊᕆᐊᖃᖃᑦᑕᖅᑐᕕᓃᑦ 
ᓂᕆᑦᑕᐃᓕᕙᒃᑐᑎᒡᓗ ᐃᑭᐊᖅᑭᓇᓱᓕᕌᖓᒥᒃ. 
ᑖᒃᑯᐊ ᑕᑯᕙᒃᑐᕕᓃᑦ ᐃᑲᔪᖅᑎᑖᕆᓂᐊᖅᑕᒥᓂᒃ 
ᓯᓐᓇᒃᑐᐊᓂᒃᑯᓪᓘᓐᓃᑦ.

ᐊᖓᒃᑯᑦ ᐃᑭᐊᖅᑭᕙᒃᑐᕕᓃᑦ, ᑭᓯᐊᓂᓕ 
ᖃᐅᔨᒪᓂᖏᑦ ᐱᒻᒪᕆᐅᓂᖅᓴᐅᓐᓂᖅᐳᑦ  
 

ᐃᑲᔪᖅᑎᖏᓪᓗ ᓴᖏᓂᖅᓴᐅᓪᓗᑎᒃ. ᐊᖓᒃᑯᑦ 
ᐋᓐᓂᐊᔪᓂᒃ ᐃᖢᐊᖅᓴᐃᕙᒃᑐᕕᓃᑦ. ᓴᑲᕙᒃᑐᕕᓃᑦ, 
ᑑᕐᖓᖏᑦ ᓴᖅᑭᑎᓐᓇᓱᒃᑐᒋᑦ. ᑕᒪᒃᑯᐊ 
ᑑᕐᖓᖏᑦ ᑕᑯᔪᓐᓇᖅᑐᕕᓃᑦ ᓱᖕᒪᑦ ᐋᓐᓂᐊᔪᖅ 
ᐋᓐᓂᐊᖃᕐᒪᖔᑦ. ᓱᓪᓗᓕᖕᒧᑦ ᐋᓐᓂᐊᓂᖓ 
ᒥᓪᓗᐊᖅᑕᐅᖃᑦᑕᖅᑐᕕᓂᖅ ᑎᒥᖕᒥᑦ.

ᑕᕝᕚᑲ ᐊᑐᖅᑕᐅᖃᑦᑕᖅᑐᕕᓂᖅ 
ᑐᓂᕐᕈᑕᐅᓪᓗᓂ ᑑᕐᖓᖏᓐᓄᑦ ᓈᓚᒃᑕᐅᔪᒪᓪᓗᑎᒃ 
ᑐᒃᓯᐅᑎᒋᔭᖏᓐᓂᒃ ᐃᓅᖃᑎᖏᓐᓄᓪᓗ 
ᑕᑎᒋᔭᐅᑦᑎᐊᕈᒪᓪᓗᑎᒃ. ᐃᙱᕐᓂᖅ 
ᕿᓚᐅᔾᔭᕐᓂᖅ ᖁᔭᓕᔾᔪᑕᐅᕙᖕᓂᕐᒥᔪᖅ 
ᑑᕐᖓᖏᓐᓂᒃ.

ᐱᙳᐊᕈᓯᑦ
ᕿᔪᖕᒥᒃ ᖁᓪᓗᒋᐊᙳᐊᕐᒥᒃ ᑎᓱᑎᑦᑎᓂᖅ 
ᐱᙳᐊᕐᓂᐅᕗᖅ ᓴᖏᓂᖃᕆᐊᖃᖅᑐᓂ 
ᑕᑉᐱᑦᑎᐊᕐᓗᓂ. ᑕᑭᔪᑯᑖᒃ, ᐃᑎᖅᓴᖅ 
ᐊᖅᑯᑎᒃᓴᓕᐊᖑᓪᓗᓂ ᓂᓚᙳᖅᑎᑕᐅᓪᓗᓂ. 
ᐱᙳᐊᖅᑐᑦ ᐅᓈᖑᔮᖅᑐᒥᒃ ᑕᒪᐅᓇ ᐃᓪᓕᓂᒃᑯᑦ 
ᐃᒋᑦᑎᕙᒃᑐᑎᒃ. ᑖᓐᓇ ᐅᖓᓯᒃᑐᒨᖅᓯᓛᖅ 
ᓵᓚᒃᓴᕐᓗᓂ. ᑕᒪᒃᑯᐊ ᐱᔪᓐᓇᑦᑎᐊᖅᑐᐊᓗᐃᑦ 
1.5km-ᒥᒃ (1 mi.) ᓯᕕᑐᑎᒋᔪᒥᒃ 
ᐃᒋᑦᑎᔪᓐᓇᖅᑐᕕᓃᑦ.

ᐊᑯᓂᐊᓗᒃ, ᓄᓇᖃᖅᑳᖅᓯᒪᔪᑦ ᐱᖅᑯᓯᖃᓚᐅᖅᐳᑦ ᐅᕙᓂ 

ᐅᖃᓕᒫᕋᑖᖅᑕᓐᓂ. ᑭᓯᐊᓂᓕ ᒫᓐᓇ ᐊᓯᕈᖅᓯᒪᒻᒪᕆᓕᖅᐳᑦ. 

ᖃᓪᓗᓈᑦ ᐊᑦᓛᓐᑎᒃᒥᑦ ᐃᑳᕈᓐᓇᖅᓯᓯᒪᕗᑦ ᕿᓂᖅᑐᑎᒃ 

ᓂᐅᕐᕈᑎᒃᓴᓂᒃ ᑲᓇᖕᓇᕐᒥᐅᓄᑦ. ᑭᓯᐊᓂᓕ ᐊᖅᑯᑎᒃᓴᒥᒃ  

 

ᓇᓂᓯᙱᖔᖅᑐᑎᒃ, “ᓄᑖᕐᒥᒃ ᓄᓇᕐᔪᐊᒥᒃ” ᓇᓂᓯᓐᓂᖅᐳᑦ ᐊᒻᒪᓗ 

ᖃᐅᔨᖃᑎᖃᖅᑐᑎᒃ ᐃᓄᑐᖃᖏᓐᓂᒃ — ᓄᓇᖃᖅᑳᖅᓯᒪᔪᑦ. 

ᐊᕐᕌᒎᒐᓴᐅᓕᖅᑐᑦ, ᖃᓪᓗᓈᖃᓕᖅᑎᓪᓗᒍ ᓄᓇᖃᖅᑳᖅᓯᒪᔪᑦ 

ᐃᓅᓯᖏᑦ ᐊᓯᕈᕐᔪᐊᖅᓯᒪᕗᑦ.

ᑲᓱᖅᐹᓪᓕᐅᑎᓂᖅ
ᐊᕐᕌᒍᖓᓂ 1100, ᐅᓪᓗᒥ 
ᖃᐅᔨᒪᔭᐅᓕᖅᑐᒥ ᓂᐅᕙᓐᓛᓐᒥ, ᐱᐅᑕᒃ 
ᐃᓄᖏᑦ ᑕᑯᔭᕆᐅᕐᓂᖅᐳᖅ ᐅᒥᐊᕐᔪᐊᓂᒃ 
ᑕᑯᒥᓇᙱᑦᑐᓂᒃ. ᑖᒃᑯᐊ ᑎᖏᕐᕋᐅᑕᓕᐊᓗᐃᑦ, 
ᓯᕗᐊ ᐃᖅᑯᐊᓗ ᐳᖅᑐᓪᓗᑎᒃ, ᐃᓪᓗᒃᑐᓪᓗ 
ᐊᖑᑎᑦ ᓴᓂᕌᒍᑦ ᐊᖒᐊᖅᑐᑦ. ᑖᒃᑯᐊ 
“ᕙᐃᑭᖕ”−ᖑᓂᕋᖅᑕᐅᔪᑦ ᑎᑭᑦᑐᐊᓘᓐᓂᖅᐳᑦ, 
ᖃᐅᔨᒪᓕᖅᑐᑎᒡᓗ ᐱᐅᑕᒃᓂᒃ.

ᓯᕗᓂᐊᒍᑦ ᑖᒃᑯᐊ ᓄᐊᔅ 
ᐱᖃᓐᓂᑦᑎᐊᓚᐅᕋᓗᐊᖅᑐᑎᒃ 
ᐱᐅᑕᒃᓄᑦ ᑕᐅᖅᓰᖃᑎᖃᖃᑦᑕᖅᑐᑎᒃ. 
ᑭᓯᐊᓂᓕ ᐅᐊᑦᑎᐊᕉᓗᐊᙱᑦᑐᖅ 
ᑐᑭᓯᐅᒪᖃᑦᑕᐅᑎᒍᓐᓇᐃᓪᓕᓐᓂᖅᐳᑦ 
ᐅᓇᑕᖃᑦᑕᓕᖅᑐᑎᒡᓗ ᖃᓪᓗᓈᑦ 
ᓄᓇᖃᖅᑳᖅᓯᒪᔪᓪᓗ. ᑖᒃᑯᐊ ᖃᓪᓗᓈᑦ 
ᐊᑦᑏᓪᓗᑎᒃ ᐱᐅᑕᒃᓂᑦ “skraelings”−ᒥᒃ, 
ᑐᑭᓕᒃ “ᐃᓄᕋᓛᕈᓗᐃᑦ.”

ᓄᐊᔅ ᑕᐅᕙᙵᑦ ᕿᒪᕉᑎᓐᓂᖅᐳᑦ, 
ᐊᕐᕌᒍᒐᓵᓘᓂᐊᖅᐳᓪᓗ ᖃᓪᓗᓈᑦ 
ᓴᖅᑭᒃᑲᓐᓂᓚᐅᖅᑎᓐᓇᒋᑦ ᓄᓇᕕᑦᑎᓐᓄᑦ. 
ᖃᓪᓗᓈᑦ ᐅᑎᕐᒪᑕ, ᐱᐅᑕᒃ ᐋᓐᓂᐊᓂᕐᒧᑦ 
ᖃᕗᒃᑕᐅᓕᕐᓂᖅᐳᑦ ᐊᖑᓇᓱᖃᑦᑕᕐᓂᖏᓪᓗ 
ᐸᕝᕕᓴᖅᑕᐅᓪᓗᑎᒃ ᑖᒃᑯᓄᖓ ᓄᑖᓄᑦ. ᐊᓱᐃᓪᓛᒃ, 
ᑮᓇᐅᔭᓂᒃ ᐊᑭᓕᖅᑕᐅᖃᑦᑕᓕᕐᓂᖅᐳᑦ ᑐᖁᑦᑎᔪᑦ 
ᐱᐅᑕᒃᒥᒃ. ᐱᒋᐊᕐᓂᖏᓐᓂ 1800, ᐱᐅᑕᒃ 
ᓄᖑᑕᐅᓐᓂᖅᐳᑦ.

ᐊᓪᓚᑦ ᓄᓇᖃᖅᑳᖅᓯᒪᔪᓪᓘᓐᓃᑦ?
1492-ᒥ ᑯᕆᔅᑕᐳ ᑲᓚᒻᐸᔅ, ᕿᓂᖅᑐᖅᓂ ᐅᐊᓕᓂᒃᑯᑦ ᐅᒥᐊᖅᑐᕐᕕᒃᓴᓂᒃ ᑲᓇᖕᓇᕐᒥᐅᓄᑦ, 
ᑎᑭᓐᓂᖅᐳᖅ ᑭᐅᕆᑉᐲᐊᓐ, ᐊᕝᕙᓪᓗᐊᐸᓗᖓᓂ ᓄᓇᕐᔪᐊᑉ ᐅᐸᒐᓱᒃᑕᖓᑕ. ᑖᓐᓇ ᑲᓚᒻᐸᔅ, 
ᐃᓐᑎᔅᓃᑦᑐᒋᓪᓗᓂ (ᑕᐃᒫᒃ ᑕᐃᓯᖃᑦᑕᕐᓂᕐᒪᑕ ᖃᓪᓗᓈᑦ ᓴᐃᓇ, ᔭᐹᓐ ᐊᒻᒪᓗ ᐃᓐᑎᐊ 
ᑲᑎᒻᒪᓪᓗᒋᑦ), ᑕᒻᒪᖅᑐᓂ ᐊᑦᑏᓐᓂᖅᐳᖅ ᓇᓂᔭᖏᓐᓂᒃ “ᐃᓐᑎᐊᓐ”−ᓂᒃ (ᐃᓐᑎᐊᒥᐅᑕᑦ). ᑕᐃᒫᒃ 
ᐊᑎᖃᖅᑎᑕᐅᓕᖅᑐᕕᓃᑦ ᓄᓇᖃᖅᑳᖅᓯᒪᔪᓕᒫᑦ ᓄᓇᕕᑦᑎᓐᓂ. ᒫᓐᓇᕋᑖᕐᓕ, ᓄᓇᖃᖅᑳᖅᓯᒪᔪᑦ 
ᑲᓇᑕᒥ ᑕᐃᔭᐅᔪᒪᓕᖅᐳᑦ ᓄᓇᖃᖅᑳᖅᓯᒪᔪᓂᒃ.

ᓇᕈᔩᑦ ᑎᑭᖃᑦᑕᓕᕐᓂᖏᑦ
1497-ᒥ, ᑕᓪᓕᒪᑦ ᐊᕐᕌᒍᑦ ᐊᓂᒍᖅᓯᒪᓕᖅᑎᓪᓗᒋᑦ 
ᑲᓚᒻᐸᔅ ᑎᑭᓚᐅᖅᑎᓪᓗᒍ ᓄᓇᕕᑦᑎᓐᓄᑦ, 
ᔮᓐ ᑳᐱᑦ ᑎᑭᑉᐳᖅ ᖃᓂᒋᔮᓄᑦ 
ᓂᐅᕙᓐᓛᓐ ᓛᐸᑐᐊᓪᓗ. ᒥᖅᑯᓕᖕᓂᒃ 
ᓂᐅᕐᕈᑎᖃᕈᒪᒐᓗᐊᖅᑐᓂ, ᑕᐅᕙᓂᒥᐅᓂᒃ 
ᑲᓱᖅᓯᔪᓐᓇᕐᓂᙱᓚᖅ. ᑕᐅᕙᓐᓇ ᓄᓇᖓ 
ᐃᒪᖓᓗ ᐱᑖᕆᓂᕋᖅᑐᓂᐅᒃ ᑮᖓᑕ 
ᐃᖕᓚᐅᑉ ᐊᑎᖓᓂᑦ ᐅᑎᕐᓂᖅᐳᖅ ᐊᖏᕐᕋᒧᑦ 
ᐅᓂᒃᑳᒃᓴᓕᐊᓘᓪᓗᓂ ᑕᐅᕙᓐᓇᒎᖅ ᐃᖃᓗᓕᐊᓗᒃ. 
ᐃᒪᕕᖕᒥ ᐃᖃᓗᖕᓂᐊᖅᑎᑦ ᑕᐅᕗᖓ 
ᑎᑭᖃᑦᑕᓕᕐᓂᖅᐳᑦ. ᑕᐅᖅᓰᖃᑎᖃᖃᑦᑕᓕᖅᑐᑎᒃ 
ᓄᓇᖃᖅᑳᖅᓯᒪᔪᓂᒃ, ᐊᒥᕐᓂᒃ ᓱᓇᒃᑯᑖᖏᓐᓄᑦ.

ᐊᕐᕌᒍᒐᓴᐅᓕᖅᑐᑦ, ᐳᕌᓐᔅᒥᐅᑕᖅ ᔮᒃ 
ᑳᑎᐊᐃ ᕿᒥᕐᕈᓇᓕᕐᓂᖅᐳᖅ ᑲᓇᑕᐅᑉ 
ᑲᓇᖕᓇᖓᓂ. ᓯᕗᓪᓕᖅᐹᒥ, 1534-ᒥ, 
ᓇᑉᐸᖅᓯᓐᓂᖅᐳᖅ ᓴᓐᓂᖓᔪᙳᐊᕐᒥᒃ ᒑᔅᐱᐅᑉ 
ᓄᕗᐊᓂ ᐱᑖᕆᓂᕋᖅᑐᒍ ᐳᕌᓐᔅᒧᑦ. ᑕᒪᓐᓇ 
ᓄᓇᑖᕆᓂᕋᖅᑕᖓ ᓄᓇᒋᔭᐅᒐᓗᐊᖅᑎᓪᓗᒍ 
ᓄᓇᖃᖅᑳᖅᓯᒪᔪᓄᑦ.

ᑕᐃᔅᓱᒪᓂᑦᑕᐃᓐᓇᖅ, ᕼᐊᐅᑎᓄᓴᐅᓃ 
ᐃᓱᒪᑕᓖᑦ ᑖᓇᑰᓇ−ᒥᒃ ᑕᐅᕙᓂ 

ᐃᖃᓗᒐᓱᒃᑐᑦ ᑕᑯᓐᓂᖅᐳᑦ ᓇᑉᐸᖅᓯᔪᓂᒃ. 
ᑖᓇᑰᓇ ᓈᒻᒪᒃᓴᙱᓐᓂᕐᒥᓂᒃ ᑳᑦᑎᐊᐃᒧᑦ 
ᓇᓗᓇᐃᖅᓯᓐᓂᖅᐳᖅ, ᑭᓯᐊᓂᓕ 
ᐅᖃᐅᑎᓐᓂᖅᐹᖅ ᓇᓗᓇᐃᒃᑯᑕᑐᐃᓐᓇᐅᓂᕋᖅᑐᒍ 
ᐅᑎᓕᕈᓂ ᖃᐅᔨᒪᔾᔪᑎᒋᓂᐊᕐᒪᒍ. ᑳᑦᑎᐊᐃ 
ᐳᕌᓐᔅᒧᑦ ᐅᑎᕐᓂᖅᐳᖅ ᑖᓇᑰᓇᐅᑉ ᒪᕐᕉᖕᓂᒃ 
ᐃᕐᓂᖏᓐᓂᒃ ᓇᒃᓴᖅᑐᓂ. ᐅᓂᒃᑳᕐᓂᖅᐳᖅ 
ᓄᓇᖓ ᓱᓇᑐᐃᓐᓇᓕᐊᓘᓂᕋᖅᑐᒍ ᐅᑉᐱᕈᓱᓕᕋᒥ 
ᐅᑎᕐᓂᖅᐳᖅ ᐊᕐᕌᒍᑎᓪᓗᒍ.

1535-ᒥ, ᑳᑦᑎᐊᐃ St. Lawrence ᑰᖓᒍ 
ᓯᑖᑕᑲᐅᓇ−ᒧᑦ (ᒫᓐᓇ ᑯᐸᐃᒃ ᓯᑎ−ᐅᓕᖅᑐᖅ), 
ᓄᓇᖓᑦ ᑖᓇᑰᓇ ᐃᓱᒪᑕᐅᓪᓗᓂ. ᑖᓐᓇ 
ᐃᓄᖃᖅᑐᕕᓂᖅ 500-ᓂᒃ. ᓈᒻᒪᒋᙱᒃᑲᓗᐊᕐᒪᒍ 
ᑖᓇᑰᓇᐅᑉ, ᑳᑦᑎᐊᐃ ᑲᔪᓰᓐᓇᕐᓂᖅᐳᖅ 

ᐃᓄᒋᐊᖕᓂᖅᓴᒧᑦ ᕼᐅᓯᐊᒐ−ᒧᑦ (ᒫᓐᓇ ᒪᓐᑐᕆᐊ−
ᖑᓕᖅᑐᖅ).

ᐅᐱᕐᖔᖓᓂ, ᑳᑦᑎᐊᐃ ᐅᑎᕐᓂᖅᐳᖅ 
ᐳᕌᓐᔅ−ᒧᑦ ᐃᓄᖕᓂᒃ ᓇᒃᓴᖅᑐᓂ. ᑖᓇᑰᓇ 
ᖁᓕᐅᖖᒋᒐᖅᑐᓪᓗ ᐊᓯᖏᑦ ᑎᓪᓕᒑᕆᓐᓂᖅᐸᐃᑦ 
ᑕᑯᑎᑦᑐᒪᓪᓗᓂᒋᑦ ᑮᖓᓄᑦ ᐳᕌᓐᔅ. ᑖᓇᑰᓇ 
ᑕᐅᕙᓂ ᐅᐊᑦᑎᐊᕈᖖᒍᖅᑎᓪᓗᒍ ᑐᖁᓐᓂᖅᐳᖅ.

ᔮᒃ ᑳᑦᑎᐊᐃ ᓇᑉᐸᖅᓯᕗᖅ ᓴᓐᓂᖓᔪᙳᐊᒥᒃ 
ᓄᓇᒋᔭᐅᔭᕇᖅᑐᒥ ᓄᓇᖃᖅᑳᖅᓯᒪᔪᓄᑦ  
1534-ᒥ.

ᑲᓇᑕ/Canada
ᑲᓇᑕ ᐱᓯᒪᕗᖅ ᐅᐃᓐᑕᑦ−ᕼᐊᐅᑎᓂᓴᐅᓃ ᐅᖃᐅᓯᖏᓐᓂᑦ “ᑲᓇᑕ”. ᐳᕌᓐᔅ ᓇᕈᔨ ᔮᒃ ᑳᑦᑎᐊᐃ 
ᑖᔅᓱᒥᖓ ᐅᖃᐅᓯᕐᒥᒃ ᑐᓴᖅᑐᕕᓂᖅ ᒪᕐᕉᖕᓂᒃ ᒪᒃᑯᒃᑑᖕᓂᒃ. ᑲᓇᑕ ᑐᑭᖃᖅᐳᖅ “ᓄᓇᓕᕗᑦ.” ᑖᒃᑯᐊᒃ 
ᒪᒃᑯᒃᑑᒃ ᐊᖑᑏᒃ ᐅᖃᐅᓯᖃᖅᑐᕕᓃᒃ ᓯᑖᑕᑲᐅᓇ−ᒥᒃ. ᑳᑦᑎᐊᐃᓪᓕ ᑐᑭᓯᓂᕐᓗᒃᑕᕕᓂᖏᒃ ᐊᒻᒪᓗ 
ᑕᒪᓐᓇ ᓄᓇᕕᓕᒫᕌᓗᒃ ᑲᓇᑕᐅᑎᓕᖅᑎᓂᐅᒃ. ᑲᓇᑕ ᐅᐊᑦᑎᐊᕈ Canada−ᙳᕐᓂᖅᐳᖅ.

ᓯᕗᓪᓖᑦ ᓅᑦᑐᑦ
1605-ᒥ, ᓵᒥᐅᓪ ᑎ ᓵᒻᐸᓚᐃᓐ ᓄᓈᖅᐳᖅ 
ᐳᐊᑦ−ᕈᐊᐅᓪᒥ ᓄᕙ ᓯᑰᓴᐅᓕᖅᑐᒥ. 
ᑖᓐᓇ ᓯᕗᓪᓕᖅᐹᖑᕗᖅ ᐳᕌᓐᔅᒥᐅᑕᓂᑦ 
ᓄᓇᒋᔭᐅᓕᖅᑐᓂ ᑲᓇᑕᒥ. ᐃᖃᓗᖕᓂᐊᖅᑎᑦ 
ᓄᓇᑖᖅᑐᓪᓗ ᓂᐅᕐᕈᑎᖃᖃᑦᑕᕐᓂᖅᐳᑦ, 
ᒪᑯᓂᖓ ᐅᓕᒪᐅᑎᓂᒃ, ᓴᕕᖕᓂᒃ ᖃᑦᑕᕐᓂᒡᓗ, 
ᒥᒡᒫᓄᑦ ᑭᒋᐊᑦ ᐊᒥᖏᓐᓄᑦ. ᑕᐃᔅᓱᒪᓂ ᑕᒪᒃᑯᐊ 
ᐱᔪᒪᔭᐅᒻᒪᕆᖃᑦᑕᕐᓂᖅᐳᑦ ᓇᓴᓕᐊᖑᓪᓗᑎᒃ 
ᖁᓕᑦᑕᐅᔭᓕᐊᖑᓪᓗᑎᒡᓗ.

1608-ᒥ ᓵᒻᐸᓚᐃᓐ St. Lawrence ᑰᖓᒍᑦ 
ᐅᒥᐊᖅᑐᕐᓂᖅᐳᖅ ᓄᓇᓕᓕᐅᕐᓂᖅᐳᓪᓗ 
ᐊᕙᓗᓯᒪᔪᒥᒃ ᑯᐸᐃᒃ ᓯᑎ−ᐅᓕᖅᑐᒥ. ᑖᓐᓇ 
ᓂᐅᕐᕈᑎᖃᕐᓂᕐᒧᑦ ᖃᑭᒪᑦᑎᐊᓕᕐᓂᖅᐳᖅ. 
ᑕᐃᑲᓂ ᓄᓇᖃᖅᑳᖅᓯᒪᔪᑦ ᐊᒥᕐᓂᒃ 
ᓂᐅᕐᕈᑎᖃᕈᓐᓇᕐᓂᖅᐳᑦ ᖃᓐᓗᓈᓂᑦ ᓴᕕᖕᓂᒃ, 
ᖃᑦᑕᓂᒃ ᐊᐅᒻᒥᑎᓂᒡᓗ.

ᐃᑲᔪᖅᑕᐅᓪᓗᑎᒃ ᓄᓇᖃᖅᑳᖅᓯᒪᔪᓄᑦ, 
ᐊᒥᕐᓂᐊᖅᑎᑦ ᐅᐊᓕᓂᕐᒨᖅᐸᓪᓕᐊᖏᓐᓇᕐᓂᖅᐳᑦ. 
ᐊᑯᓂᐊᓗᒃ ᑕᐃᒪᐃᒐᓱᖕᓂᖅᐳᖅ 
ᐊᓯᕈᐃᒻᒪᕆᒡᓗᑎᒡᓗ ᓄᓇᖃᖅᑳᖅᓯᒪᔪᑦ 
ᐃᓅᓯᖏᓐᓂᒃ.

ᑕᐅᖅᓰᖃᑦᑕᕐᓂᖅ ᐊᒥᕐᓂᒃ ᓄᓇᖃᖅᑳᖅᓯᒪᔪᓂᒃ 
ᑲᑎᔾᔪᑕᐅᓐᓂᖅᐳᖅ. 

ᐅᐊᓕᓂᕐᒨᕐᓂᖏᑦ ᖃᓪᓗᓈᑦ
1741-ᒥ, ᕕᑕᔅ ᐱᐅᕆᖕ, ᑕᐃᓂᔅ ᓇᕈᔨ 
ᕋᓴᒃᑯᑦ ᐅᓇᑕᖅᑎᖏᓐᓄᑦ ᐃᖅᑲᓇᐃᔭᖅᑐᖅ, 
ᖃᐅᔨᕗ ᐸᒥᐅᖅᑑᓂᒃ ᑕᕆᐅᕐᒥᐅᑕᓂᒃ 
ᐊᓛᔅᑲᐅᑉ ᓯᔾᔭᖏᓐᓂ. ᑕᒪᓐᓇ ᐃᕐᖐᓐᓇᖅ 
ᑐᓴᐅᒪᔭᐅᓕᖅᐳᖅ ᕋᓴᐅᑉ ᓄᓇᖓᓂ. 
ᓂᐅᕐᕈᕋᖅᑎᑦ ᐊᒃᓱᐊᓗᒃ ᐱᔪᒪᕗᑦ ᑕᒪᒃᑯᓂᖓ 
ᐅᖅᑰᑦᑎᐊᖅᑐᓂᒃ ᓄᓇᖃᖅᑳᖅᓯᒪᔪᖏᓐᓂᑦ 
ᐊᓛᔅᑲᒥ ᐳᕆᑎᔅ ᑲᓚᒻᐱᐊᒥᓪᓗ. ᑕᒪᒃᑯᐊ ᒥᖅᑯᓖᑦ 
ᐊᑭᑐᑦᑎᐊᕋᔭᖅᐳᑦ ᕋᓴᒥ ᓴᐃᓇᒥᓪᓗ.

ᓯᐸᐃᓐᒥᐅᑕᖅ ᓇᕈᔨ ᕼᐅᐊᓐ ᐱᐅᕆᔅ 
ᕼᐅᕐᓇᓐᑎᔅ (Juan Pérez Hernández) 
ᓂᐅᕐᕈᑎᖃᖃᑦᑕᖅᑐᕕᓂᖅ ᓅ−ᑦᓵ−ᓄᓪᑦ 
ᐸᒥᐅᖅᑑᑦ ᐊᒥᖏᓐᓂᒃ 1774-ᒥ, ᐊᒻᒪᑦᑕᐅᖅ 
ᑳᑉᑕᓐ ᔭᐃᒻᔅ ᑯᒃ ᑎᓴᒪᒃ ᐊᕐᕌᒍᑦ ᐊᓂᒍᖅᑎᓪᓗᒋᑦ. 
ᑐᙵᓵᖅᑐᓂᐅᒃ ᑯᒃ ᐅᒥᐊᖓ, ᐃᓱᒪᑕᖅ ᒪᑮᓇ 
ᑲᓅᓂᒃ ᐸᕐᕆᐊᖅᑎᑦᑎᓐᓂᖅᐳᖅ. ᐊᖓᒃᑯᖅ 
ᐃᑭᒪᓪᓗᓂ ᓯᕗᐊᓂ ᑲᓅᑉ ᐃᓚᖓᓐᓂ 
ᐃᒋᐅᖅᑲᐃᔪᕕᓂᖅ ᓇᑦᑐᕋᓕᐅᑉ ᐅᓪᓗᖏᓐᓂᒃ 
ᐃᒫᓄᑦ ᓇᓗᓇᐃᖅᓯᓇᓱᒃᑐᓂ ᐃᓄᖅᑭᒃᓴᕐᓂᕐᒥᓂᒃ.

ᑯᒃ ᑲᒪᐃᖅᑭᑦᑐᕕᓂᖅ 
ᑕᐅᖅᓰᖃᑎᒋᔭᕐᓂᖏᓐᓂᖏᓐᓂᒃ ᓅ−
ᑦᓵ−ᓄᓪᑦ. ᓴᕕᕋᔭᖕᒥᒃ ᐱᔪᒪᓗᐊᖅᑐᕕᓃᑦ, 
ᒪᑯᓂᖓ ᓴᕕᒃᓴᓂᒃ ᐅᕝᕙᓗ ᐊᕿᓐᓂᖅᓴᓂᒃ 
ᐳᕌᔅ, ᑕᕆᐅᕐᒥᐅᑕᑦ ᐸᒥᐅᖅᑑᑦ ᐊᒥᖏᓐᓄᑦ 
ᑕᐃᒫᓪᓗ ᑭᓯᐊᓂ ᐱᓂᐊᕐᓗᑎᒃ. ᑯᒃ 
ᖃᐅᔨᒪᓐᓂᙱᑦᑐᖅ ᓄᓇᖃᖅᑳᖅᓯᒪᔪᑦ 
ᐃᒻᒥᓄᑦ ᓂᐅᕐᕈᑎᖃᖃᑦᑕᕐᓂᖏᓐᓄᑦ 
ᓯᓚᐃᕐᕆᔭᒃᓴᐅᙱᓐᓂᖏᓐᓂᒃ.

ᐃᑎᐊᓐ ᐳᕉᓚᐃ
ᐃᑎᐊᓐ ᐳᕉᓚᐃ, 16-ᓂ ᐊᕐᕌᒍᓕᒃ ᓄᑲᑉᐱᐊᖅ 
ᐃᖅᑲᓇᐃᔭᖅᑎᐅᖃᑕᐅᕗᖅ ᓵᒻᐸᓚᐃᓐᒧᑦ, 
ᓂᕈᐊᖅᑕᐅᕗᖅ ᑕᐅᖅᓰᔾᔪᑕᐅᓂᐊᕐᓗᓂ 
ᐅᐃᓐᑕᑦᓄᑦ. ᓄᓇᖃᖃᑕᐅᔭᖅᑐᖅᐳᖅ ᐅᐃᓐᑕᑦ−
ᑯᓐᓄᑦ ᐃᓕᓐᓂᐊᕐᓂᐊᕐᓗᒋᑦ ᐅᖃᐅᓯᖏᑦ 
ᐱᖅᑯᓯᖏᓪᓗ. ᑕᐅᖅᓰᔾᔪᑕᐅᓪᓗᓂᓗ, ᐃᓱᒪᑕᐅᑉ 
ᐃᕈᑭ ᐃᕐᓂᖓ, ᓴᕕᓄᖕ, ᐳᕌᓐᔅ−ᓕᐊᕐᓂᐊᖅᐳᖅ 
ᑕᐃᒫᒃᑕᐅᖅ ᐃᓕᓐᓂᐊᕐᓂᐊᕐᓗᓂ. ᐳᕉᓚᐃ 
ᓇᕈᖃᑕᐅᕙᒃᐳᖅ ᐃᓅᖃᑎᒋᓕᖅᑕᖏᓐᓂᒃ 
ᐊᒻᒪᓗ ᑐᓵᔨᐅᕙᒃᐳᖅ ᑖᒃᑯᓄᖓᓕᒫᖅ. 
ᖃᐅᔨᒪᔭᐅᑦᑎᐊᙱᓚᖅ ᖃᓄᐃᓕᓐᓂᕐᒪᖔ 
ᓴᕕᓄᖕ. 

  u
  ᑕᑯᒃᓴᐅᑎᑕᕗᑦ  u

1792-ᒥ ᔪᐊᔾ ᕚᓐᑰᕙ ᓄᓇᙳᐊᓕᐅᕐᓂᖅᐳᖅ 
ᐸᓯᐱᒃ ᐃᒪᕕᖓᑕ ᓯᔾᔭᖏᓐᓂᒃ ᑕᐅᕙᓂ 
ᑳᓕᐳᐊᓐᐊᒥ ᐊᓛᔅᑲᒧᑦ. ᐃᓚᖏᑦ 
ᓄᓇᖃᖅᑳᖅᓯᒪᔪᑦ ᐊᑎᓪᓚᑦᑖᕆᖖᒋᑕᕋᓗᐊᖏᓐᓂᒃ 
ᓄᓇᖏᓐᓂᒃ ᐊᑦᑏᕙᓪᓕᐊᔪᕕᓂᖅ. ᐱᐅᔾᔨᑦ ᐊᑭᐊ 
ᐊᑦᑎᖅᑐᓂᐅᒃ ᓯᐊᓛᖓᓄᑦ ᐲᑕ ᐱᐅᔾᔨᑦ, ᐱᐅᕌᑦ 
ᑲᖏᖅᑐᖓ ᐱᖃᓐᓂᕆᔭᖓᓐᓄᑦ, ᕼᐃᐅᕆ ᐱᐅᕌᑦ 
ᓃᐅᓪ.

ᑕᐅᖅᓰᖃᑎᖃᖃᑦᑕᕐᓂᖅ ᐱᕕᐅᓐᓂᖅᐳᑦ 
ᖃᓪᓗᓈᓄᑦ ᐅᐊᓕᓂᕐᒥᐅᓄᑦ ᓄᑖᓂᒃ 
ᐱᓕᕆᔾᔪᑎᒃᓴᓂᒃ. ᖃᓪᓗᓈᓃᙶᖅᑐᑦ ᓴᓇᕐᕈᑎᑦ 
ᐱᔭᕐᓂᕐᓂᖅᓴᐅᓐᓂᖅᐳᑦ ᕿᔪᓕᕆᓂᕐᒥᒃ. 
ᐊᔪᙱᑦᑐᑦ ᐃᓱᒪᑕᑦ ᓴᓇᙳᐊᖅᑎᑦᑎᖃᑦᑕᕐᓂᖅᐳᑦ 
ᓇᓪᓕᐅᓐᓂᖅᓯᐅᕐᓂᐊᖅᑎᓪᓗᒋᑦ ᐊᒻᒪᓗ 
ᓱᓕ ᐅᓪᓗᒥᒧᑦ ᑕᒪᓐᓇ ᐊᑐᖅᑕᐅᕗᖅ, 
ᖃᐅᔨᒪᔾᔪᑕᐅᓪᓗᓂ ᓴᓇᙳᐊᒃᑲᕐᔪᐊᖑᓂᖏᓐᓂᒃ 
ᐅᐊᓕᓂᕐᒥᐅᑦ. ᖃᓪᓗᓈᑦ ᓇᒃᓴᕐᓂᕐᒪᑕ 
ᐋᓐᓂᐊᓇᖅᑐᓂᒃ, ᐱᖃᓯᐅᑎᓪᓗᒍ 
ᐊᐅᐸᓪᓛᓇᖅᑐᖅ. ᐊᒥᓱᑦ ᓄᓇᖃᖅᑳᖅᓯᒪᔪᑦ 
ᐊᖑᓇᓱᒍᓐᓇᐃᓪᓕᑲᐃᓐᓇᕐᓂᖅᐳᑦ, 
ᐃᖃᓗᒐᓱᒍᓐᓇᐃᓪᓕᑲᐃᓐᓇᖅᑐᑎᒡᓗ 
ᐸᒥᐅᖅᑑᕐᓂᐊᕈᓐᓇᐃᓪᓕᒡᓗᑎᒡᓗ ᓂᐅᕐᕈᑎᒃᓴᓂᒃ. 

ᑕᐃᒪᐃᓐᓂᖓᓄᑦ, ᐅᑭᐅᒃᑯᑦ ᓂᕿᑭᒃᓴᓕᕐᓂᖅᐳᑦ, 
ᓄᓇᖅᑲᑎᒌᓕᒫᕌᓗᐃᓪᓗ ᐃᓚᖏᑦ 
ᐱᕐᓕᕋᖅᑐᕕᓃᑦ.

ᑐᑭᓯᐅᒪᖃᑦᑕᐅᑎᙱᓐᓂᖅ ᐅᖃᒻᒥᑕᐅᑎᓂᕐᓗ 
ᐊᑭᕋᖅᑑᑎᒋᔭᐅᓕᖃᑦᑕᕐᓂᖅᐳᑦ. 1811-ᒥ 
ᐳᕆᑎᔅ ᐅᒥᐊᕐᔪᐊᖓᑦ ᑖᓐᑭᓐ ᑭᓴᖅᓯᒪᓐᓂᖅᐳᖅ 
ᑲᓚᐃᑯᐊᑦ ᐊᑭᐊᓂ. ᓅ−ᑦᓵ−ᓄᓪᑦ ᐃᓱᒪᑕᖓᑕ 
ᐃᓚᖓᑦ ᐃᓄᖁᑎᖏᓪᓗ ᐅᒥᐊᕐᔪᐊᕐᒧᑦ 
ᐃᑭᓐᓂᖅᐳᑦ ᐊᒥᕐᓂᒃ ᓇᒃᓴᖅᑐᑎᒃ ᓂᐅᕐᕈᑎᒃᓴᕐᓂᒃ. 
ᑖᔅᓱᒪ ᐅᒥᐊᕐᔪᐊᑉ ᑳᑉᑕᓐᖓ ᔮᓂᑕᓐ ᑐᐊᓐᖑᓪᓗᓂ, 
ᐃᓄᑲᒻᒪᕈᓗᒃ ᓂᙵᒃᓴᕋᐃᑦᑑᓪᓗᓂ. ᑲᖐᒋᔭᐅᕗᖅ 
ᑐᐊᓐ ᓂᙵᑳᓪᓚᒃᑐᕕᓂᐅᓱᒋᔭᐅᓪᓗᓂ ᐊᑭᖏᓐᓂᒃ 
ᓇᓗᓇᐃᖅᓯᓇᓱᒃᑎᓪᓗᒋᑦ. ᐃᓐᓇᕐᒥᒃ ᐸᑎᒃᓯᓪᓗᓂ, 
ᐃᒋᑦᑐᓂᐅᒡᓗ ᐃᒪᕐᒧᑦ. ᐊᑭᒋᐊᖅᑕᐅᓪᓗᑎᒃ, 
ᑳᑉᑕᓐ ᑐᐊᓐ ᓯᐊᓛᖏᓪᓗ ᐊᒥᓱᑦ ᑐᖁᑕᐅᕗᑦ 
ᐅᒥᐊᕐᔪᐊᕐᓗ ᑎᒡᓕᒐᐅᓪᓗᓂ. ᖃᐅᑎᓪᓗᒍ 
ᐅᒥᐊᕐᔪᐊᖅ ᖄᑦᑕᖅᐳᖅ — ᓯᐊᓛᕐᒧᑦ 
ᐅᒥᐊᕐᔪᐊᑉ ᐊᕐᔭᖓ ᐃᑯᐊᓪᓚᒃᑕᐅᓐᓂᕐᒪᑦ 
ᐅᒥᐊᕐᔪᐊᕐᒦᑦᑐᓕᒫᑦᑎᐊᑦ ᑐᖁᑕᐅᓪᓗᑎᒃ.

ᒪᑮᓇ
ᓅ−ᑦᓵ−ᓄᓪᑦ ᐃᓱᒪᑕᖓ ᒪᑮᓇ 
ᓂᐅᕐᕈᑎᖃᑲᑕᒃᑐᓄᑦ ᐊᖅᑯᑎᐅᓕᕐᓂᖅᐳᖅ 
ᖃᓪᓗᓈᓄᑦ ᐊᒻᒪᓗ ᓄᓇᖃᖅᑳᖅᓯᒪᔪᓄᑦ. 
ᒪᑮᓇ ᐊᔪᙱᑦᑐᐊᓘᓕᕐᓂᖅᐳᖅ 
ᑭᓱᖁᑎᓕᐊᓘᓕᖅᑐᓂ, ᑐᓂᕐᕈᑎᒃᓴᖏᓐᓂᒃ 
ᐹᑦᓛᑦᔅᒥ. ᑭᓇᐅᓂᖓ ᐊᔪᙱᓐᓂᖓᓗ 
ᖃᐅᔨᒪᔭᐅᒻᒪᕆᓕᕐᓂᖅᐳᖅ. 
ᐃᓇᑦᑎᓚᐅᖅᓯᒪᔪᕕᓂᖅ ᔪᐊᔾ ᕚᓐᑰᕗᒥᒃ 
ᓂᕆᕕᒡᔪᐊᖃᑎᒋᔪᒪᓪᓗᓂᐅᒃ. ᑖᓐᓇ 
ᐃᓇᑕᐅᔪᖅ ᐱᓂᕐᓗᒃᑐᓂ ᐋᒃᑳᖅᑐᕕᓂᖅ 
ᓂᕆᖁᔭᐅᒐᓗᐊᕋᒥ ᐃᒻᒥᓂᒃ 
ᓇᒃᓴᖅᑐᕕᓂᐅᓪᓗᓂ.

  u
  ᑕᑯᒃᓴᐅᑎᑕᕗᑦ  u

ᐅᐊᓕᓂᕐᒥᐅᑉ ᓴᓇᙳᐊᖅᑎᖏᑦ 
ᓇᐸᔪᓕᐅᖅᐸᒃᑐᕕᓃᑦ ᐊᓯᖏᓐᓂᒡᓗ 
ᓴᓇᙳᐊᖅᓯᒪᔪᓂᒃ ᕿᔪᖕᓂᒃ ᖃᓪᓗᓈᓄᑦ 
ᐱᐅᒋᔭᒻᒪᕆᐊᓗᖕᓂᒃ.

ᐊᕙᓗᓯᒪᔪᑦ ᓇᕈᔩᓪᓗ
ᑕᐅᖅᓰᖃᑦᑕᐅᑎᓂᖅ ᑕᑎᒍᓱᒍᓐᓃᕈᑕᐅᕙᖕᓂᖅᐳᖅ 
ᐊᑭᕋᖅᑑᑕᐅᓕᖅᐸᒃᑐᓂ ᑲᓇᑕᒥ. 
ᑭᓯᐊᓂ ᖃᓪᓗᓈᑦ ᑕᑎᒍᓱᒋᐊᖃᕐᓂᖅᐳᑦ 
ᓄᓇᖃᖅᑳᖅᓯᒪᔪᓂᒃ ᒥᖅᑯᓕᖕᓂᐊᕐᓂᕐᒥᒃ. ᑕᐃᒫᒃ 
ᑮᓇᐅᔭᓕᐅᕈᓐᓇᓱᖓᕐᓂᖏᓐᓂ, ᓄᓇᖃᖅᑳᖅᓯᒪᔪᑦ 
ᐱᖅᑯᓯᖏᑦ ᐊᓯᕈᙱᒃᑲᓗᐊᖅᐸᑕ 
ᖃᓄᐃᒋᔭᐅᓚᐅᙱᑦᑐᖅ.

1800 ᐊᕐᕌᒍᖏᓐᓂ ᓂᐅᕕᕐᕕᑦ 
ᓴᖅᑭᑦᑎᕙᓪᓕᐊᓕᖅᑐᕕᓃᑦ ᐅᐊᓕᓂᕐᒥ ᕼᐊᑦᓴᓐ 
ᐸᐃ ᑲᒻᐸᓂᒃᑯᑦ ᓄᐊᑦ ᐅᐃᔅᑦ ᑲᒻᐸᓂᒃᑯᓪᓗ. 
ᑖᒃᑯᐊᒃ ᑲᒻᐸᓃᒃ ᐃᒪᒃᑯᑦ ᒥᖅᑯᓕᖏᓐᓂᒃ 
ᐊᐅᓪᓚᖅᑎᑦᑎᔭᕆᐊᖃᖃᑦᑕᖅᑐᕕᓃᑦ 
ᑐᑦᑕᕐᕕᖏᓐᓄᑦ. ᑕᒪᒃᑯᐊ ᐃᒪᒃᑰᕐᕕᐅᔪᓐᓇᖅᑐᑦ 
ᕿᓂᖅᑕᐅᖃᑦᑕᖅᑐᕕᓃᑦ ᓇᕈᔨᓄᑦ. 
ᑭᓯᐊᓂᓕ ᓇᕈᔩᑦ, ᓇᕈᔪᒻᒪᐅᒐᓗᐊᖅᑐᑎᒃ, 
ᖃᓄᖅ ᐃᓅᓇᓱᒋᐊᒃᓴᖅ ᓄᓇᐃᓐᓇᕐᒥ 
ᖃᐅᔨᒪᓐᓂᙱᓚᑦ. ᑕᐃᒪᐃᒻᒪᑕ ᓄᓇᖃᖅᑳᖅᓯᒪᔪᑦ 
ᖃᐅᔨᒪᔨᑕᕆᔭᐅᓕᖅᑐᕕᓃᑦ. ᐊᕐᓇᖏᑦ 
ᐱᓕᕆᔨᒻᒪᕆᐅᖃᑦᑕᕐᓂᕐᒥᔪᑦ, ᓂᕿᓕᐅᖅᑎᐅᓪᓗᑎᒃ, 
ᐊᓐᓄᕌᓕᕆᔨᐅᓪᓗᑎᒃ ᑐᓵᔨᐅᓪᓗᑎᒡᓗ.

ᓄᓇᖃᖅᑳᖅᓯᒪᔪᑦ ᓇᕈᖃᑎᖃᕐᓂᖅᐳᑦ 
ᕼᐊᓐᓄᕆ ᑭᐅᓪᓯᒥᒃ, ᓯᕗᓪᓕᖅᐸᐅᓪᓗᓂ 
ᑕᕆᐅᕐᔪᐊᑉ ᐊᑭᐊᓂᒥᐅᖑᓪᓗᓂ ᑕᑯᔪᕕᓂᖅ 
ᓇᑎᕐᓈᓗᖕᒥᒃ 1690ᒥ. ᐊᖏᔪᖅᑳᖅ ᐊᑎᑲᓯᔅ 
ᓯᕗᓕᖅᑐᕕᓂᖅ ᐋᓐᑕᓂ ᕼᐃᐊᓐᑕᐃᒥ, 
ᐃᑳᖅᑎᓪᓗᒍ ᓇᑎᕐᓈᓗᖕᒥ 1754ᖑᓕᖅᑎᓪᓗᒍ. 
ᒫᑕᓇᐲ ᓯᕗᓕᖅᑐᕕᓂᐅᓪᓗᓂ ᓵᒥᐅᓕ ᕼᐆᕐᓐᒥ, 
ᑲᓇᑕᐅᑉ ᐅᐊᖕᓇᐸᓯᖓᒍᒃ 1770-72ᒧᑦ. 

1793-ᒥ ᐊᓕᒃᓵᓐᑕ ᒪᑭᐊᓐᓯ 
ᕿᓂᕆᐊᒃᑲᓐᓂᓯᓐᓂᖅᐳᖅ ᓯᕗᓪᓕᕐᒥ 
ᐱᔪᓐᓇᙱᓚᐅᖅᑐᓂ ᑰᒃᑯᑦ ᐊᖅᑯᑎᒃᓴᒥᒃ ᑲᓇᑕᐅᑉ 
ᑲᓇᖕᓇᖓᓂᑦ ᐅᐊᓕᓂᖓᓄᑦ, ᐸᓯᐱᒃ ᐃᒪᕕᖓᓄᑦ. 
ᒪᑭᐊᓐᓯ ᐊᒻᒪᓗ ᐱᖓᓱᒃᑲᓐᓃᑦ ᖃᓪᓗᓈᑦ 
ᐊᐅᓪᓚᐅᔾᔭᐅᑲᑕᖕᓂᖅᐳᑦ ᒪᕐᕉᖕᓄᑦ ᑦᓯᐸᐅᐊᓐᓄᑦ. 
ᑖᒃᑯᐊ, ᕿᒻᒥᒡᒋᖅᑐᑎᒃ ᐊᑕᐅᓯᕐᒥᒃ, ᑲᓅᒃᑯᑦ ᐲᔅ 
ᑰᖓᒍᑦ ᐊᐅᓪᓚᕐᓂᖅᐳᑦ ᐸᓯᐱᒃᒧᑦ ᑎᑭᒐᓱᒃᑐᑦ. 
ᑕᒪᓐᓇ ᐊᑦᑕᕐᓇᖅᑐᕕᓂᐊᓗᒃ ᐊᒃᓱᕈᕐᓇᖅᑐᓂ. 
ᖃᖅᑳᓗᐃᑦ ᐃᑳᖅᑕᐅᔭᕆᐊᖃᕐᓂᖅᐳᑦ, ᑲᓅᖏᓐᓂᒃ 
ᐊᔾᔭᖅᓯᔭᕆᐊᖃᓚᐅᖅᐸᒃᑐᑎᒃ ᖁᕐᓗᖅᑐᒃᑯᑦ 
ᐃᓐᓈᕈᐊᓗᖕᓂᒡᓗ ᒪᔪᕋᕆᐊᖃᖅᐸᒃᑐᑎᒃ.

ᒪᑭᐊᓐᓯ ᑐᑭᓯᓕᕐᓂᖅᐳᖅ ᓄᓇᖃᖅᑳᖅᓯᒪᔪᑦ 
ᖃᐅᔨᒪᓂᓕᐊᓘᓂᖏᓐᓂᒃ ᓄᓇᐅᑉ ᒥᒃᓵᓄᑦ 
ᕿᓂᖅᑕᖓᓂᒡᓗ ᐃᑲᔪᕈᓐᓇᕐᓂᖏᓐᓂᒃ. 
ᐃᑲᔪᖅᑎᒃᓴᖅᓯᐅᕐᓂᖅᐳᖅ ᑐᓇ−ᓴᓂᑦ, ᑦᓴᐃ ᑲ 
ᑎᐊᓇᐃ, ᐅᐃᑦᓱᐅᐃᑦᒡᐃᓐ ᑕᑭᐅᓪᓂᒃᑯᓐᓂᓪᓗ 
ᐅᖃᐅᔾᔭᐅᖃᑦᑕᖅᑐᕕᓂᖅ ᓇᐅᒃᑯᑦ ᓄᓇᒃᑯᑦ 
ᐱᓱᒋᐊᖃᕐᒪᖔᑦ ᐃᓪᓕᓂᑐᖃᕐᓂᖅ “ᐅᖅᓱᒧᑦ 

ᒪᑖᓇᐱ
ᒪᑖᓇᐱ ᑦᓯᐸᐅᐃᓐᓄᑦ ᐃᓱᒪᑕᐅᓐᓂᖅᐳᖅ 
ᖃᓪᓗᓈᓄᓪᓗ ᓄᓇᖃᖅᑳᖅᓯᒪᔪᓄᓪᓗ 
ᐊᖅᑯᑕᐅᕙᒃᑐᓂ ᑕᐅᖅᓰᖃᑎᒌᒃᑎᓪᓗᒋᑦ 
ᕼᐊᑦᓴᓐ ᐸᐃ ᑲᒻᐸᓂᒃᑯᑦ ᐅᑭᐅᖅᑕᖅᑐᒥᓪᓗ 
ᓇᐹᖅᑐᓕᖕᒥᐅᑦ ᐊᒥᖁᑎᖏᓐᓂᒃ.

ᒪᑖᓇᐱ ᐊᐅᓪᓚᐅᔾᔨᔪᕕᓂᖅ ᓴᒥᐅᓪ 
ᕼᐆᓐ ᓄᓇᒃᑯᑦ ᓴᒡᓕᐅᑉ ᐃᒪᖓᓄᑦ  
1770-ᒥᑦ 1772-ᒧᑦ. ᖃᐅᔨᒪᓂᖓ ᓄᓇᒥᒃ, 
ᐊᖑᓇᓱᖕᓂᕐᒥᒃ ᐊᓐᓇᐅᒪᓇᓱᖕᓂᕐᒥᒡᓗ 
ᓄᓇᐃᓐᓇᕐᒥ ᐱᔪᓐᓇᕐᒪᒋᑦ ᑕᐃᒫᒃ 
ᐊᐅᓪᓚᐅᔾᔨᒍᓐᓇᕐᓂᖅᐳᖅ. 

  u
  ᑕᑯᒃᓴᐅᑎᑕᕗᑦ  u

ᓄᓇᖃᖅᑳᖅᓯᒪᔪᑦ ᐊᐅᓪᓚᐅᔾᔨᔩᑦ ᕼᐃᐊᓄᕆ ᑭᐅᓪᓯᒥᒃ ᓇᐹᖅᑐᑭᑦᑐᒃᑰᕈᔾᔨᔪᑦ 1690-ᒥ.



ᐃᓪᓕᓂᑦ,” ᐃᒪᕕᖕᒧᑦ. (ᑐᑭᓯᒋᐊᒃᑲᓐᓂᕈᓐᓇᖅᐳᑎᑦ 
ᑕᒪᒃᑯᐊ ᐃᓪᓕᓃᑦ ᒥᒃᓵᓄᑦ, ᒪᑉᐱᖅᑐᒐᕐᒥ 11) 
ᑎᑭᒻᒪᑕ ᐸᓯᕕᒃ ᐃᒪᕕᖓᓄᑦ, ᑖᒃᑯᐊ ᑎᑭᑦᑐᑦ 
ᐃᓇᑕᐅᓐᓂᖅᐳᑦ ᓂᕆᕕᒡᔪᐊᕐᓂᕐᒧᑦ ᓇᒃᓴᓪᒃᓄᑦ.

ᒪᑭᐊᓐᓯ ᑎᑭᑦᑐᓐᓇᕐᓂᖅᐳᖅ ᐸᓯᕕᒃ 
ᐃᒪᕕᖓᓄᑦ ᑭᓯᐊᓂᓕ ᐊᒃᓱᕈᕐᓇᓗᐊᕐᓂᖅᐳᖅ 
ᓂᐅᕐᕈᑎᒃᓴᓄᑦ ᐊᖅᑯᑎᒋᔭᕆᐊᖓ. 
ᐅᖃᖃᑎᖃᓚᐅᖅᑐᓂ ᓇᒃᓴᓪᒃᓄᑦ 
ᕼᐊᐃᐅᓪᑦᓱᒃᓄᓪᓗ, ᖃᐅᔨᓕᕐᓂᖅᐳᖅ 
ᑲᑉᑕᓐ ᔭᐃᒻᔅ ᑯᒃ ᐊᒻᒪ ᔪᐊᔾ ᕚᓐᑰᕙ 
ᑕᐅᕙᓃᒌᖅᑐᕕᓂᐅᓂᖏᓐᓂᒃ. 

1806-ᒥ ᓴᐃᒪᓐ ᕗᕋᐃᓴ ᕿᒥᕐᕈᓇᓕᕐᓂᖅᐳᖅ 
ᑰᑉ ᐋᕆᐊᖓᓄᑦ ᑎᑭᑦᑐᒍ. ᒪᔅᑯᐃᒻ ᓄᓇᓖᑦ 
ᑰᑉ ᐋᕆᐊᖓᓂ ᑲᒪᐃᖅᑭᒃᑲᔭᖅᐳᑦ ᓄᓇᖓᒎᖅ 
“ᓇᓂᔭᐅᔪᖅ”. ᑕᒪᓐᓇ ᑰᒃ ᐊᑦᑎᖅᑕᐅᔪᕕᓂᖅ 
ᕗᕋᐃᓴ ᑰᖓᓂᒃ.

ᐅᑉᐱᕐᓂᓕᕆᔩᑦ
ᐱᒋᐊᖅᑐᓂ 1600 ᐊᕐᕌᒍᖏᓐᓂᑦ, 
ᐅᑉᐱᕐᓂᓕᕆᔩᑦ ᑎᑭᖃᑦᑕᓕᕐᓂᖅᐳᑦ 
ᑲᓇᑕᒧᑦ. ᑕᒪᐅᖓ ᑎᑭᑎᑕᐅᔪᕕᓃᑦ 
ᑲᒪᖁᔭᐅᓪᓗᑎᒃ ᖃᓪᓗᓈᑦ ᐅᑉᐱᕐᓂᖏᓐᓂᒃ 
— ᓄᓇᖃᖅᑳᖅᓯᒪᔪᕐᓂᓪᓗ ᑲᓚᐃᔅᑑᓯᒧᑦ 
ᐅᑉᐱᓕᖁᓪᓗᒋᑦ. ᓯᕗᓪᓖᑦ ᐅᑉᐱᕐᓂᓕᕆᔩᑦ 
ᑲᓅᒃᑯᑦ ᑎᑭᖃᑦᑕᖅᑐᕕᓃᑦ ᓄᓇᖃᖅᑳᖅᑐᓄᑦ. 
ᑭᓯᐊᓂᓕ ᐅᖃᐅᓯᖃᑎᒌᙱᒻᒪᑕ ᑕᒪᓐᓇ 
ᐊᑑᑎᖃᓗᐊᕐᓂᙱᑦᑐᖅ.

ᐃᒃᓯᕋᕐᔪᐊᒃᑯᑦ ᐅᐊᑦᑎᐊᕈᒃᑲᓂᖖᒍᖅᑎᓪᓗᒍ, 
ᐃᒃᓯᕋᕐᔪᐊᖑᙱᑦᑐᑦ 
ᖁᔭᓈᖅᓯᑎᑦᑎᓇᓱᖃᑦᑕᓕᕐᓂᖅᐳᑦ 
ᓄᓇᖃᖅᑳᖅᓯᒪᔪᑦ ᐅᑉᐱᕆᔭᑐᖃᖏᓐᓂᒃ  
ᐊᑐᖃᑦᑕᖅᑕᑐᖃᖏᓐᓂᒡᓗ. ᑕᒪᒃᑯᐊ  

ᐅᑉᐱᕐᓂᓕᕆᔩᑦ ᓄᖅᑲᖅᑎᑦᑎᓇᓱᒃᑐᕕᓃᑦ 
ᓇᓪᓕᐅᓐᓂᖅᓯᐅᕈᑎᓂᒃ, ᒪᑯᓂᖓ 
ᓯᕿᓂᕐᒧᑦ ᒧᒥᕐᓂᖅ ᓇᐹᖅᑐᑭᒃᑐᕐᒥᐅᓄᑦ 
ᐹᑦᓛᔅᓂᒡᓗ ᐅᐊᓕᓂᕐᒥ. ᓄᓇᖃᖅᑳᖅᓯᒪᔪᓂᒃ 
ᖃᓪᓗᓈᙳᖅᑎᑦᑎᓇᓱᒃᑐᕕᓃᑦ. 
ᓄᖑᑎᑦᑎᑲᓴᒃᑎᐊᖅᑐᕕᓂᐅᓪᓗᑎᒡᓗ 
ᐱᖅᑯᓯᑐᖃᖏᓐᓂᒃ.

ᐋᓐᓂᐊᓂᖅ
ᓂᐅᕕᖅᑎᑦ, ᐅᓇᖅᑕᑎᑦ ᐅᑉᐱᕐᓂᓕᕆᔨᓪᓗ 
ᓇᒃᓴᖃᑦᑕᖅᑐᕕᓃᑦ ᐋᓐᓂᐊᓂᒃ ᒪᑯᓂᖓ 
ᑳᓗᕋ, ᐸᖅᑎᕐᓂᖅ, ᒪᓕᐅᕆᐊ, ᐊᐅᐸᓪᓛᓂᖅ, 
ᐆᓇᕐᓇᖅᑐᕐᔪᐊ, ᐳᕙᓪᓗᖕᓂᖅ, ᐊᓯᖏᓐᓂᒡᓗ 
ᐋᓐᓂᐊᓕᕐᓇᖅᑐᓂᒃ. ᑕᒪᒃᑯᓄᖓ ᓄᓇᖃᖅᑳᖅᓯᒪᔪᑦ 
ᑎᒥᖏᑦ ᐊᓐᓇᐅᒪᔾᔪᑎᖃᙱᑦᑎᐊᕐᒪᑕ, 
ᑕᐃᒪᐃᓐᓂᖓᓄᑦ ¾ ᐊᒥᓲᓂᖏᑦ ᑐᖁᕋᖅᑐᕕᓃᑦ 
ᓇᒥᑐᐃᓐᓇᖅ. ᐊᓪᓛᓘᓐᓃᑦ ᓄᕙᖕᓂᑐᐃᓐᓇᖅ 
ᑐᖁᔾᔪᑕᐅᔪᓐᓇᖅᑐᕕᓂᖅ.

ᐋᓐᓂᐊᓂᕐᒧᑦ ᑐᖁᕋᖅᑐᑎᒃ 
ᓄᖑᑦᑎᑲᓴᖕᓂᖅᐳᖅ ᓄᓇᖃᖅᑳᖅᓯᒪᔪᓂᒃ. 
ᑲᖐᒋᔭᐅᕗᖅ ᖃᓪᓗᓈᑦ ᑎᑭᖃᑦᑕᓕᖅᑎᓪᓗᒋᑦ 
ᑲᓇᑕᒧᑦ, 350,000-ᖑᓱᒋᔭᐅᓪᓗᑎᒃ ᑲᓇᑕᒥ 
ᓄᓇᖃᖅᑳᖅᓯᒪᔪᑦ. 1867 ᑎᑭᑎᓪᓗᒍ ᐊᒥᓲᓂᖏᑦ 
115,000-ᑐᐃᓐᓇᐅᓕᕐᓂᖅᐳᑦ, ᐋᓐᓂᐊᒧᑦ 
ᓄᖑᑕᐅᑲᓴᒃᑐᑦ.

ᖃᓪᓗᓈᑦ ᐊᒥᓱᕈᕆᐊᒃᑲᓐᓂᕐᓂᖏᑦ
ᖃᓗᓈᑦ ᓇᕈᔩᑦ ᒥᖅᑯᓕᒃᓯᐅᖅᑎᓪᓗ 
ᐊᕙᓗᓯᒪᔪᓂᒃ ᐃᒡᓗᓕᐅᖅᐸᓕᕐᓂᖅᐳᑦ 
ᑕᒪᒃᑯᐊᓗ ᐊᖅᑯᑎᒋᔭᐅᓕᖅᑐᑎᒃ 
ᖃᓪᓗᓈᓄᑦ ᑕᒫᓂ ᓄᓇᑖᕈᒪᔪᓄᑦ. ᑕᒪᒃᑯᐊ 
ᖃᓪᓗᓈᑦ ᓄᓇᑖᕆᐊᖅᑐᖅᑐᑦ ᑭᓯᐊᓂ 
ᐅᓗᕆᐊᓇᓛᖑᖃᑕᐅᓐᓂᖅᐳᑦ ᓄᓇᖃᖅᑳᖅᓯᒪᔪᓄᑦ  
— ᑎᑭᓐᓂᖏᑦ ᓇᓗᓇᐃᒃᑯᑕᐅᕗᑦ 
ᓄᖑᓕᕐᓂᖏᓐᓄᑦ ᓄᓇᖃᖅᑳᖅᓯᒪᔪᑦ 
ᐱᖅᑯᓯᖏᓐᓄᑦ.

ᑲᓇᑕᐅᑉ ᑲᓇᖕᓇᖓᓂ, ᓄᓇᑖᕆᔭᐅᔪᖅ 
ᑯᐱᐊᒃ ᓯᑎ, ᐱᒋᐊᖅᑐᕕᓂᖅ 1608-ᒥ, 
ᐃᓐᓄᒃᐸᓪᓕᐊᓕᕐᓂᖅᐳᖅ. ᓇᐹᖅᑐᑭᑦᑐᒥ, 
ᐳᐊᑦ ᒋᐅᕆ ᓴᖅᑭᑕᐅᓐᓂᖅᐳᖅ ᖃᓂᒋᔭᖓ 
ᐅᐊᓂᐱᐊᒡ, 1800 ᐱᒋᐊᕐᓂᖏᓐᓂ. ᐅᐊᓕᓂᕐᒥ, 

ᓴᐃᓕᔅ ᓄᓇᑐᖃᖓᓐᓄᑦ ᑎᑭᑉᐸᓪᓕᐊᓕᕐᓂᖅᐳᑦ 
ᕕᒃᑐᐊᕆᐊᐅᓕᖅᑐᒥ ᓂᐅ ᐅᐃᔅᒥᔅᑕᒧᓪᓗ 1830 
ᕿᑎᖅᐸᓯᐊᓂ.

ᒥᖅᑯᓖᑦ ᐱᔪᒪᔭᐅᑦᑎᐊᖅᑎᓪᓗᒋᑦ, 
ᓄᓇᖃᖅᑳᖅᓯᒪᔪᑦ ᖃᓪᓗᓈᓪᓗ 
ᐱᓕᕆᖃᑎᒌᖃᑦᑕᖅᑐᕕᓃᑦ ᑕᐅᖅᓰᖃᑎᒌᒃᐸᒃᑐᑎᒃ. 
ᑕᒪᒃᑯᐊᓕ ᓄᓇᑖᕆᐊᖅᑐᖅᑐᑦ ᐊᔾᔨᒋᓚᐅᙱᓚᐃᑦ. 
ᑕᒪᑐᒥᖓ ᓄᓇᒥᒃ ᐊᒥᒐᖅᓯᓕᖅᑐᕕᓃᑦ 
ᓄᓇᖃᖅᑳᖅᓯᒪᔪᓄᑦ.

ᑕᒪᒃᑯᐊ ᓄᓇᑖᕆᐊᖅᑐᖅᓯᒪᔪᑦ 
ᓇᒻᒥᓂᖅᑖᕈᒪᓕᕐᓂᖅᐳᑦ ᐱᕈᖅᓰᕕᓕᐅᕈᒪᓪᓗᑎᒃ. 
ᓄᓇᖃᖅᑳᖅᓯᒪᔪᓂᒃ ᐊᕝᕕᐊᕈᓱᓕᖅᑐᕕᓃᑦ. 
1800 ᐊᕐᕌᒍᖏᑦ ᓄᖑᑉᐸᓪᓕᐊᓕᖅᑎᓪᓗᒋᑦ, 
ᓄᓇᖃᖅᑳᖅᓯᒪᔪᑦ ᓅᑎᑕᐅᓕᕐᓂᖅᐳᑦ 
ᓄᓇᑐᖃᖏᓐᓂᑦ ᒫᓐᓇ ᐃᓂᒋᓕᖅᑕᖏᓐᓄᑦ. 
ᓄᓇᖏᓐᓂᒃ ᐊᖅᓵᖅᑕᐅᓪᓗᑎᒃ.

ᐊᕐᓇᑦ ᓄᓂᕙᒃᑐᑦ ᐸᐅᕐᖓᕐᓂᑦ ᕗᐊᑦ 
ᕕᒃᑐᐊᕆᐊ, ᐳᕆᑎᔅ ᑲᓚᒻᐱᐊᒥ.

ᖃᓪᓗᓈᑦ ᐋᓐᓂᐊᖏᑦ ᓄᖑᑦᑎᑲᓴᖕᓂᖅᐳᑦ ᓄᓇᖃᖅᑳᖅᓯᒪᔪᓂᒃ.

54



55

ᒪᐃᑏ
ᒪᐃᑏ ᑭᖑᕚᖑᕗᑦ ᓄᓇᖃᖅᑳᖅᑐᕕᓂᕐᓄᑦ 
ᖃᓪᓗᓈᓄᓪᓗ ᕿᑐᙱᐅᖃᑦᑕᕐᓂᕐᒪᑕ. 
ᒥᖅᑯᓕᖕᓂᐊᖅᑎᑦ ᒪᐃᑏᓂᒃ 
ᑕᑎᒍᓱᖃᑦᑕᖅᑐᕕᓃᑦ ᐱᒥᑲᓐᒥᒃ 
ᑐᓂᓯᔭᐅᓂᐊᕐᓗᑎᒃ. ᒪᐃᑏ ᐊᖑᑎᖏᑦ 
ᐸᕙᓗᓐᓂᐊᖅᐸᒃᑐᕕᓃᑦ, ᐊᕐᓇᖏᓪᓗ 
ᐱᒥᑲᓐᓕᐅᖅᐸᒃᑐᑎᒃ. ᐊᖑᑎᖏᑦᑕᐅᖅ 
ᐱᕈᖅᓰᕙᖕᓂᕐᒥᔪᑦ, ᒥᖅᑯᓕᖕᓂᐊᖅᑐᑎᒡᓗ ᐊᒻᒪᓗ 
ᒥᖅᑯᓕᖕᓂᓪᓗ ᓂᐅᕐᕈᑎᖃᖃᑦᑕᖅᑐᑎᒃ.

1800 ᐊᕐᕌᒍᖏᑕ ᕿᑎᒋᓕᖅᑕᖏᓐᓂ, 
10,000 ᒪᐃᑏ ᓄᓇᖃᖅᑐᕕᓃᑦ 
ᐅᐃᓂᐱᒡᒥᐅᓕᖅᑐᖅ. ᑭᓯᐊᓂᓕ 
1869-ᒥ ᑲᓇᑕᐅᑉ ᒐᕙᒪᑐᖃᒃᑯᖏᑦ 
ᑐᓂᓯᔪᒪᓕᕐᓂᖅᐳᑦ ᓄᓇᒥᒃ ᖃᓪᓗᓈᓄᑦ. ᒪᐃᑏ 
ᐅᖃᐅᔾᔭᐅᓐᓂᙱᑦᑎᐊᖅᑐᑦ.

ᐳᕋᐃᒻ ᒥᓂᔅᑕ ᔮᓐ ᒪᒃᑖᓄᑦ 
ᓄᓇᙳᐊᓕᐅᖅᑎᓂᒃ ᓄᓇᒥ 
ᐊᒡᒍᖅᑐᐃᔭᖅᑐᖅᑎᑦᑎᓕᕐᓂᖅᐳᖅ. ᒪᐃᑏ 
ᐃᓱᒪᑕᖓ ᓗᐃ ᕈᐃᐊᓪ ᐅᖃᐅᔾᔨᔭᖅᑐᖅᑐᕕᓂᖅ 
ᓄᓇᙳᐊᓕᐅᖅᑎᓂᒃ ᑕᐃᒪᐃᓕᐅᖁᓇᓂᒋᑦ 
ᐊᐅᓪᓚᖅᑎᑦᑐᒋ. ᑭᐅᓪᓗᓂ ᒪᒃᑖᓄᑦ ᒐᕙᓇᒥᒃ 
ᑎᒃᑯᐊᖅᓯᓐᓂᖅᐳᖅ ᕗᐊᑦ ᒋᐅᕆᒥᒃ 
ᑲᒪᔨᐅᓂᐊᖅᑐᒥᒃ, ᕈᐃᐊᑦ ᑰᒃ ᓄᓇᓪᓗᐊᖓᓂ.

ᐅᓇᑕᓕᕐᓂᖅᐳᑦ, ᐃᓱᒪᑕᖃᖅᑐᑎᒃ 
ᕈᐃᐊᓪᒥᒃ. ᒪᐃᑏ ᐱᓐᓂᖅᐳᑦ ᕗᐊᑦ ᒋᐅᕆᒥᒃ 
ᓄᑖᒥᒡᓗ ᒐᕙᒪᒥᒃ ᓇᓗᓇᐃᖅᓯᓪᓗᑎᒃ — ᒪᐃᑏ 
ᒐᕙᒪᖏᑦ ᐊᖓᔪᖅᑳᖃᖅᑐᑎᒃ ᕈᐃᐊᓪᒥᒃ.

ᒪᐃᑏ 18-ᓂᒃ ᐱᔪᓐᓇᐅᑎᖏᓐᓂᒃ 
ᓇᓗᓇᐃᖅᓯᓐᓂᖅᐳᑦ 
ᐱᓯᒪᐃᓐᓇᕆᐊᖃᖅᑕᖏᓐᓂᒃ, ᐱᖃᓯᐅᑎᓪᓗᒍ 
ᓄᓇᖓᓂᑦ ᐊᖅᓵᖅᑕᐅᔾᔮᔪᓐᓃᕐᓗᑎᒃ 
ᒐᕙᒪᓂᒡᓗ ᑭᒡᒐᖅᑐᖅᑎᖃᕐᓗᑎᒃ. ᐊᑎᓕᒃ 
ᑖᒪᔅ ᓯᑳᑦ, ᑎᒍᔭᐅᔪᕕᓂᖅ ᐊᕙᓗᓯᒪᔪᖅ 
ᐱᔭᐅᖕᒪᑦ ᒪᐃᑏᓄᑦ, ᕿᒫᔪᓐᓇᖅᓯᓐᓂᕐᒪᑦ 
ᐊᑭᒋᐊᓕᖅᑐᕕᓂᖅ ᕈᐃᐊᓪᒧᑦ. ᓯᑳᑦ 
ᑎᒍᔭᐅᒃᑲᓐᓂᕆᓪᓗᓂ, ᐃᖅᑲᖅᑐᖅᑕᐅᓪᓗᓂ 
ᐅᓇᑕᖅᑎᑦ ᐃᖅᑲᖅᑐᐃᕕᖓᓄᑦ ᑐᖁᑕᐅᕗᖅ. 
ᑲᓇᑕᐅᑉ ᒐᕙᒪᑐᖃᒃᑯᖏᑦ ᑕᒪᑐᒥᖓ 
ᓈᒻᒪᒃᓴᙱᕕᒡᔪᐊᕐᓂᖅᐳᑦ. ᐅᓇᑕᖅᑎᓂᒃ  

ᐊᐅᓪᓚᖅᑎᑦᑎᕗᑦ ᑎᒍᓯᖁᓪᓗᒋᑦ ᕈᐃᐊᓪᒥᒃ, 
ᕿᒫᓪᓗᓂᓗ ᐊᒥᐊᓕᒐᐃᑦ ᓄᓇᖓᓐᓄᑦ.

ᐊᒥᓱᑦ ᒪᐃᑏ ᒫᓂᑑᐸᒥᑦ ᕿᒫᕗᑦ 
ᓴᔅᑳᑦᓱᐊᓐᒧᑦ. ᑕᐅᕙᓂᑦᑕᐅᖅ ᓄᓇᑖᖏᑦ 
ᓄᓇᙳᐊᓕᕆᔨᓄᑦ ᐊᒡᒍᖅᑐᖅᑕᐅᓕᕆᕗᑦ. 
ᐱᕕᑦᑐᑎᒃ, ᒪᐃᑏ ᕿᓂᕆᐊᖅᑎᑦᑎᓕᕆᕗᑦ 
ᕈᐃᐊᓪᒥᒃ ᓯᕗᓕᖅᑎᖃᖅᑐᑎᒃ ᒐᐃᐳᕆᐅᓪ ᑐᒫᓐᑦ 
ᐃᓄᖁᑎᖏᓐᓄᑦ ᐅᑎᖁᓪᓗᒍ.

1885-ᒥ ᕈᐃᐊᓪ ᐅᓇᑕᒃᑲᓐᓂᓕᕆᕗᖅ 
ᒐᕙᒪᑐᖃᒃᑯᓐᓂᒃ, ᐅᕙᓂᓕ ᓴᔅᑳᑦᓱᐊᓐᒥ. 
ᕈᐃᐊᓪ ᒐᕙᒪᓕᐅᖅᐳᖅ ᑎᒃᑯᐊᖅᓯᓪᓗᓂᓗ 
ᒐᐃᐳᕆᐅᓪ ᑐᒫᓐᑦ ᐊᖓᔪᖅᑳᙳᖅᑎᑦᑐᒍ 
ᐅᓇᑕᖅᑎᖏᓐᓂᒃ 400-ᖏᓐᓃᑦᑐᓂᒃ. ᒪᐃᑏ 
ᑭᒃᑐᕋᐃᓐᓂᖅᐳᑦ ᐅᐊᔭᓂᒃ ᑐᓴᐅᒪᖃᑦᑕᐅᑎᓂᒃ, 
ᑎᓪᓕᒐᕐᕕᖃᕆᐊᖅᐸᒃᑐᑎᒡᓗ ᓱᓇᒃᑯᑖᓂᒃ 
ᑕᒃ ᓚᐃᒃᒥᓪᓗ ᐅᓇᑕᕆᐊᖅᑐᑎᒃ. ᑭᓯᐊᓂ 
ᑭᖑᓂᐊᒍᑦ ᐅᓇᑕᓕᕐᒥᖕᒪᑕ, ᐸᑖᔅᒥ, 
ᓵᓚᐅᓕᖅᐳᑦ ᖃᔅᓰᓐᓇᐅᓂᖅᓴᐅᖕᒪᑕ 
ᖁᑭᐅᑎᑭᓐᓂᖅᓴᐅᓪᓗᑎᒡᓗ.

ᒪᕐᕉᒃ ᐃᓱᒪᑖᒃ ᑯᕇᓄᑦ, ᐸᐅᓐᒪᐃᑲ 
ᐊᒻᒪ ᐱᒡ ᐱᐊ, ᐅᓇᓕᖏᓐᓂᒃ 
ᓄᖅᑲᖓᑎᑦᑎᓇᓱᒃᑐᕕᓂᐅᒐᓗᐊᑦ 
ᐱᖃᓯᐅᑎᓕᖁᓇᒋᑦ ᐅᓇᑕᖅᑐᓂᒃ. ᑕᐃᒫᒃ 
ᐅᓇᑕᓕᖅᑎᑦᑕᐃᓕᓇᓱᒃᑲᓗᐊᖅᑎᓪᓗᒋᒃ 
ᐃᖅᑲᖅᑐᖅᑕᐅᔪᕕᓃᒃ ᐊᑭᕋᖅᑐᕐᓂᖏᓐᓂᒡᓗ 
ᒐᕙᒪᑐᖃᒃᑯᓐᓂᒃ, ᑎᒍᔭᐅᓪᓗᑎᒡᓗ 
ᐊᓄᓪᓚᒃᓰᕕᖕᒧᑦ.

ᓗᐃ ᕈᐃᐊᓪ
ᓗᐃ ᕈᐃᐊᓪ ᐃᓅᔪᕕᓂᖅ 1844-ᒥ 
ᕈᐃᐊᑦ ᑰᖕᒥ. ᐃᓕᓐᓂᐊᖅᓯᒪᓪᓗᓂ 
ᐅᖃᓪᓚᒃᑎᑦᑎᐊᕙᒃ, ᐅᖃᓪᓚᒍᓐᓇᖅᑐᕕᓂᖅ 
ᑲᑦᑐᖓᙱᓪᓗᓂ ᐅᐃᕖᑎᑐᑦ 
ᖃᓪᓗᓈᑎᑐᓪᓗ ᓯᕗᓕᖅᑎᐅᓂᐊᕐᓂᖓᓗ 
ᖃᐅᔨᒪᓇᑦᑎᐊᕐᓂᖅᐳᖅ. ᓯᕐᓈᖅᑎᐅᔪᕕᓂᖅ 
ᒪᐃᑏ ᐱᔪᓐᓇᐅᑎᖏᓐᓂᒃ, 
ᐱᓗᐊᖅᑐᒥᒃ ᓄᓇᖃᕈᓐᓇᕐᓂᖏᓐᓂᒃ. 
ᐊᑭᕋᖅᑐᖃᑦᑕᖅᑐᕕᓂᖅ ᒐᕙᒪᑐᖃᒃᑯᓐᓄᑦ 
ᐱᓂᕐᓘᑕᐅᔪᓂᒃ ᑐᖁᔾᔪᑎᖃᖅᑐᕕᓂᕐᓗ 
ᐅᑉᐱᕆᔭᖏᑦ ᐱᒻᒪᕆᐅᒋᔭᖏᑦ ᐱᓪᓗᒋᑦ. 
1885-ᒥ ᑎᒍᔭᐅᔪᕕᓂᖅ ᕿᒥᑕᐅᓪᓗᓂᓗ.

  u
  ᑕᑯᒃᓴᐅᑎᑕᕗᑦ  u

ᐊᓪᓚᑦ ᒪᓕᒐᖏᑦ
ᑐᑭᓯᐅᒪᖃᑦᑕᐅᑎᙱᓐᓂᖅ ᓄᓇᖃᖅᑳᖅᓯᒪᔪᓄᑦ 
ᖃᓪᓗᓈᓄᓪᓗ ᐊᑯᑦᑐᓯᕙᓪᓕᐊᓐᓂᖅᐳᖅ. 
ᑲᓇᑕᐅᑉ ᒐᕙᒪᑐᖃᒃᑯᖏᑦ ᐱᓕᕆᓇᓱᓕᕐᓂᖅᐳᑦ, 
ᓴᖅᑭᑎᑦᑎᓪᓗᑎᒡᓗ, 1876-ᒥ, ᐊᓪᓚᓄᑦ 
ᒪᓕᒐᕐᒥᒃ. ᑕᒪᑐᒪ ᒪᓕᒐᐅᑉ ᐱᓇᓱᐊᒐᕆᕚ 
ᖃᓪᓗᓈᙳᖅᑎᑦᑎᓇᓱᖕᓂᖅ ᐊᓪᓚᓂᒃ  — 
ᐱᖅᑯᓯᑐᖃᖏᓐᓂᒃ ᖁᔭᓈᖅᓯᖁᓪᓗᒋᑦ ᐊᓯᖏᓐᓄᑦ 
ᐊᔾᔨᐅᓕᕐᔫᒥᓗᑎᒃ.

ᐊᕐᕌᒎᒐᓴᐅᓕᖅᑐᓂᒃ, ᑖᓐᓇ ᒪᓕᒐᖅ 
ᐊᓯᕈᖅᑎᑕᐅᖃᑦᑕᖅᓯᒪᓕᖅᐳᖅ 42-ᖏᖅᓱᖅᑐᓂ. 
ᓲᕐᓗ, ᓄᓇᖃᖅᑳᖅᓯᒪᔪᑦ ᑮᓇᐅᔭᓂᒃ 
ᓄᐊᑦᑎᓇᓱᖃᑦᑕᓕᖅᑎᓪᓗᒋᑦ ᐃᖅᑲᖅᑐᐃᕕᒥ 
ᓴᐳᔾᔨᓂᒃ ᐃᑲᔪᖅᑎᑖᕋᓱᒃᑐᑎᒃ ᓄᓇᒥᓄᑦ 
ᐱᔪᓐᓇᐅᑎᖃᕐᓂᖏᓐᓂᒃ ᓇᓗᓇᐃᖅᓯᓇᓱᒃᑎᓪᓗᒋᑦ, 
ᐊᓪᓚᓄᑦ ᒪᓕᒐᖅ ᐊᓯᔾᔨᖅᑕᐅᔪᕕᓂᖅ. ᑕᐃᒪ 
ᒫᓐᓇ ᐊᖏᖅᑕᐅᓗᑎᒃ ᑭᓯᐊᓂ ᒐᕙᒪᑐᖃᒃᑯᓐᓄᑦ 
ᐃᖅᑲᖅᑐᐃᕕᖕᓂ ᐃᑲᔪᖅᑎᑖᕈᓐᓇᖅᓯᕗᑦ.

ᑕᒪᒃᑯᐊ ᓴᒃᑯᐃᔪᒪᖏᑦᑐᑦ 
ᐱᔪᓐᓇᐅᑎᖏᓐᓂᒃ ᐊᖅᓵᖅᑕᐅᓐᓂᖅᐳᑦ, 
ᒪᑯᓂᖓ ᐃᓕᓐᓂᐊᕈᓐᓇᕐᓂᕐᒥᒃ, 
ᓂᕈᐊᕈᓐᓇᕐᓂᕐᒥᒃ, ᓄᓇᑖᕈᓐᓇᕐᓂᕐᒥᒃ 
ᐃᖅᑲᖅᑐᖅᑕᐅᔪᓂᒡᓗ ᑐᓵᖃᑕᐅᔪᓐᓇᕐᓂᕐᒥᒃ. 
ᑖᓐᓇ ᒪᓕᒐᖅ ᐊᖅᓵᖅᓯᔪᕕᓂᖅᑕᐅᖅ 
ᓄᓇᖃᖅᑳᖅᓯᒪᔪᓂᒃ ᐃᖃᓗᒐᓲᖕᓂᕐᒧᑦ 
ᓴᐳᑎᓕᐅᕈᓐᓇᕐᓂᕐᒥᒃ, ᐊᐅᓚᐅᑎᓕᖕᓂᓪᓗ 
ᐅᒥᐊᖃᕈᓐᓇᖅᑎᑕᐅᓇᑎᒃ ᐃᖃᓗᒃᑕᖏᓐᓂᒡᓗ 
ᓂᐅᕕᐊᒃᓴᖃᕈᓐᓇᖅᑎᑕᐅᓇᑎᒃ.

ᖃᓪᓗᓈᙳᖅᑎᑦᑎᓇᓂ ᓄᓇᖃᖅᑳᖅᓯᒪᔪᓂᒃ 
ᒪᓕᒐᖅ ᒪᕐᕈᐃᓕᖓᔪᒥᒃ ᓴᖅᑭᑎᑦᑎᓐᓂᖅᐳᖅ 
ᑭᓇᐅᖕᒪᖔᑕ ᒪᓕᒡᓗᒋᑦ. ᓄᓇᖃᖅᑳᖅᓯᒪᔪᑦ 
ᓴᒃᑯᐃᓯᔪᒪᙱᑦᑐᑦ “ᐊᓪᓚᐅᓂᕐᒥᓂᒃ” 
ᒐᕙᒪᑐᖃᒃᑯᓐᓄᑦ ᑲᒪᒋᔭᐅᓕᖅᑐᕕᓃᑦ 
ᐃᓕᐊᕐᔪᑎᑐᑦ, ᐃᓚᖏᑦ ᑲᓇᑕᒥᐅᑕᐅᖃᑎᖏᑦ 
ᐱᔪᓐᓇᕐᓂᖃᑦᑎᐊᖅᑎᓪᓗᒋᑦ.

ᐅᓪᓗᒥ ᓱᓕ ᐊᓪᓚᓄᑦ ᒪᓕᒐᖅ 
ᐊᑐᖅᑎᑕᐅᕗᖅ, ᑭᓯᐊᓂ ᓯᕗᓂᒃᓴᖓ 
ᖃᐅᔨᒪᓇᙱᓚᖅ. ᓄᓇᖃᖅᑳᖅᓯᒪᔪᒐᓚᑦ 
ᐊᖏᖃᑎᒌᒃᐳᑦ ᑖᓐᓇ ᒪᓕᒐᖅ 
ᓱᕋᐃᓯᒪᕐᔪᐊᕐᓂᖓᓂᒃ ᐃᓄᖁᑎᖏᓐᓂᒃ. ᑭᓯᐊᓂ, 
ᐃᓚᖏᑦ ᓱᓕ ᑕᑯᓐᓇᙳᐊᖅᐳᑦ ᐱᔪᒪᕗᓪᓗ 
ᒐᕙᒪᑐᖃᒃᑯᑦ ᐱᓕᕆᖃᑕᐅᔪᓐᓇᕐᓂᖏᓐᓂᒃ, 
ᐊᓯᖏᓪᓗ ᐱᓇᓱᐊᒐᖃᖅᐳᑦ ᐃᒻᒥᓂᒃ 
ᐊᐅᓚᑦᑐᓐᓇᕐᓂᕐᒥᒃ. ᓯᕗᓂᕗᑦ ᑕᒪᒃᑯᓂᖓ 
ᓇᓗᓇᐃᖅᓯᓂᐊᖅᐳᖅ. ᑕᐃᒫᒃᑕᐅᖅ 
ᑲᓇᑕᒥᐅᖃᑎᖏᑎᑐᑦ, ᓄᓇᖃᖅᑳᖅᓯᒪᔪᑦ 
ᑭᖑᕚᖏᑦ ᐊᔾᔨᒌᙱᑦᑐᓂᒃᑕᐅᖅ ᐃᓱᒪᖃᕆᕗᑦ 
ᓯᕗᓂᒃᓴᑦᑕ ᒥᒃᓵᓄᑦ.

ᖁᔭᓈᖅᓯᑎᑦᑎᓂᖅ ᐱᖅᑯᓯᑐᖃᕐᓂᒃ 
ᓄᓇᖅᑲᑎᒌᒍᑎᖏᓐᓂᒡᓗ
ᑲᓇᑕ ᓴᖅᑭᑎᑕᐅᓚᐅᖅᑎᓪᓗᒍ 1867-ᒥ, 
ᑲᓇᑕᐅᑉ ᓄᑖᖅ ᒐᕙᒪᑖᖓᑦ ᒪᓕᒐᒃᑯᑦ 
ᓄᖑᓴᐃᔪᒪᓕᕐᓂᖅᐳᑦ ᓄᓇᖃᖅᑳᖅᓯᒪᔪᑦ 
ᐱᖅᑯᓯᖏᓐᓂᒃ, ᓲᕐᓗ ᐹᑦᓛᑦᔅ. ᐹᑦᓛᑦᔅᑎᓪᓗᒋᑦ, 
ᐊᑦᑎᖅᑕᐅᔪᑦ ᓇᓗᓇᐃᖅᑕᐅᖃᑦᑕᖅᑐᕕᓃᑦ 
ᐅᑉᐱᕆᔭᖏᓪᓗ ᒪᓕᒡᓗᒋᑦ 
ᓇᓪᓕᐅᓐᓂᖅᓯᐅᖃᑦᑕᖅᑐᕕᓃᑦ ᓄᓇᓕᐅᕐᓂᕐᒧᓪᓗ 
ᐱᔪᓂᒃ ᑲᒪᒋᔭᖃᖃᑦᑕᖅᑐᕕᓃᑦ. ᐹᑦᓛᑦᔅ 
ᒐᕙᒪᐅᖃᑦᑕᖅᑐᕕᓃᑦ ᐅᐊᓕᓂᕐᒥ ᓯᔾᔭᖓᓂᒥᐅᓄᑦ. 
1884-ᒥ ᐹᑦᓛᑦᔅ ᓄᖅᑲᖅᑎᑕᐅᔪᕕᓂᖅ 

ᑕᐃᒪᐃᓕᐅᖅᑐᓪᓗ ᑎᒍᔭᐅᓯᒪᔪᓐᓇᖅᑐᕕᓃᑦ 
ᐊᓄᓪᓚᒃᓰᕕᖕᒥ 6-ᓄᑦ ᑕᖅᑭᓄᑦ. 1921-ᒥ, 
ᓈᓚᖕᓇᑎᒃ ᓄᖅᑲᖓᑎᑦᑎᔾᔪᑎᒥᒃ, 
ᐹᑦᓛᑦᔅᖃᖅᑐᕕᓃᑦ ᐊᓘᑦ ᑲᖏᖅᑐᖓᓂ 
ᕚᓐᑰᕙ ᕿᑭᖅᑕᖓᓂ. ᐃᓐᓇᐃᑦ ᑎᒍᔭᐅᔪᕕᓃᑦ 
ᐊᓄᓪᓚᒃᓰᕕᖕᒨᖅᑕᐅᓪᓗᑎᒡᓗ. 600-ᖑᓗᐊᖅᑐᑦ 
ᓱᓇᑐᐃᓐᓇᑦ, ᒪᑯᐊ ᐅᓖᑦ, ᓱᕐᕙᓪᓛᔾᔪᑦ ᑮᓇᑉᐸᓪᓗ 
ᑎᒍᔭᐅᓐᓂᕐᒥᔪᑦ ᐳᑭᖅᑕᓕᖕᓄᑦ. ᑖᒃᑯᐊ 
ᑕᑯᔭᒐᖃᕐᕕᖕᓄᑦ ᓂᐅᕕᐊᖑᔪᕕᓃᑦ ᐊᓯᖏᓐᓄᓪᓗ 
ᓄᐊᑦᑎᔨᓄᑦ.

ᔭᐃᒻᔅ ᒐᓛᑦᓯᑕᐅᓐ
1958−ᒥ ᔭᐃᒻᔅ ᒐᓛᑦᓯᑕᐅᓐ, 
ᐸᓚᑦ ᓄᓇᖓᓐᓂ ᐃᐅᓪᐴᑕᒥ, 
ᓯᕗᓪᓕᖅᐹᖑᓐᓂᖅᐳᖅ ᓄᓇᖃᖅᑳᖅᓯᒪᔪᖅ 
ᐃᑦᑐᙳᖅᑎᑕᐅᓪᓗᓂ ᒐᕙᒪᑐᖃᒃᑯᓐᓄᑦ. 
ᑭᓯᐊᓂᓕ ᐃᑦᑐᖅ ᒐᓛᑦᓯᑕᐅᓐ 
ᓂᕈᐊᕈᓐᓇᕐᓂᙱᓚᖅ ᒐᕙᒪᑐᖃᒃᑯᓐᓄᑦ 
ᓂᕈᐊᕐᓂᕐᒥ 1960 ᑭᓯᐊᓂ 
ᐱᓯᒪᓕᖅᑎᓪᓗᒍ ᐃᐅᓪᐴᑕᒥ 1965-ᒥ 
ᑭᓯᐊᓂ ᓄᓇᖃᖅᑳᖅᓯᒪᔫᓂᖓᓄᑦ. 
ᐱᓇᓱᐊᑦᑎᐊᖃᑦᑕᖅᑐᕕᓂᖅ 
ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᑦ 
ᐱᔾᔪᑎᒋᓪᓗᒋᑦ.

  u
  ᑕᑯᒃᓴᐅᑎᑕᕗᑦ  u

ᑕᒪᓐᓇ ᐱᑦᑕᐃᓕᑎᑦᑎᓂᖅ ᐊᓯᖏᓐᓄᑦ 
ᓄᓇᖃᖅᑳᖅᓯᒪᔪᑦ ᐱᖅᑯᓯᖏᓐᓄᑦ 
ᐊᑐᓕᖅᑎᑕᐅᔪᕕᓂᖅ. ᐅᓇᑦᑕᐅᖅ, 1885-ᒥ 
ᒐᕙᒪᑐᖃᒃᑯᑦ ᐱᑦᑕᐃᓕᑎᑦᑎᓕᖅᑐᕕᓃᑦ 
ᓇᐹᖅᑐᑭᑦᑐᕐᒥᐅᑦ ᓯᕿᓂᕐᒧᑦ 
ᒧᒥᕆᐊᖃᕈᓐᓃᖅᑐᑎᒃ. ᑕᐃᒫᒃ ᐱᑦᑕᐃᓕᑎᑦᑎᓂᖅ 
ᐱᖅᑯᓯᑐᖃᕐᓂᒃ, ᑕᒪᒃᑯᐊ ᓄᖑᑕᐅᑲᓴᒃᑐᕕᓃᑦ 
ᓄᓇᖃᖅᑳᖅᓯᒪᔪᑦ ᐱᖅᑯᓯᑐᖃᖏᑦ.

1920 ᐊᕐᕌᒍᖏᓐᓂ ᒐᕙᒪᑐᖃᒃᑯᑦ 
ᐊᓄᓪᓚᒃᓰᕕᖕᒨᖅᑎᑦᑎᖃᑦᑕᖅᑐᕕᓃᑦ 
ᐃᓱᒪᑕᖏᓐᓂᒃ 6−ᖑᔪᑦ ᑕᐱᕇ ᓄᓇᖃᖅᑳᖅᓯᒪᔪᑦ. 
ᐳᑭᖅᑕᓖᑦ ᐃᓵᖅᓴᖅᑐᑎᒃ ᑲᑎᒪᕕᖓᓐᓂᒃ 
ᑎᒍᓯᓪᓗᑎᒡᓗ ᑎᑎᖅᑲᖏᓐᓂᒃ ᐅᐊᒻᐸᒻ 
ᕿᓗᐊᓂᒡᓗ, ᑲᓇᑕᐅᑉ ᒐᕙᒪᑐᖃᒃᑯᖏᑦ 
ᐊᖅᓵᖅᓯᓪᓗᑎᒃ ᐃᓱᒪᑕᑐᖃᕐᓂᒃ ᐃᒻᒥᓂᒃ 
ᐃᓕᓯᕗᑦ ᐊᓪᓚᑦ ᒪᓕᒐᖓᓂᑦ ᑲᑎᒪᔨᓂᒃ. 
ᑲᓇᑕᓕᒫᒥ, ᓄᓇᖃᖅᑳᖅᓯᒪᔪᑦ ᐃᓱᒪᖅᓱᕐᓗᑎᒃ 
ᓂᕈᐊᕈᓐᓇᖅᑎᑕᐅᙱᑐᖃᐅᔭᖅᓯᒪᕗᑦ 
ᒪᓕᒐᓕᐅᕈᓐᓇᙱᓪᓗᑎᒡᓗ.

ᐃᓕᓐᓂᐊᕐᕕᑦ
ᓄᓇᖃᖅᑳᖅᓯᒪᔪᑦ ᖃᓪᓗᓈᙳᖅᑎᑕᐅᓇᓱᖕᓂᖏᑦ 
ᐱᕙᓪᓕᐊᖏᓐᓇᕐᓂᖅᐳᖅ. ᒐᕙᒪᑐᖃᒃᑯᑦ 
ᓄᓇᖃᖅᑳᖅᓯᒪᔪᓂᒃ ᐳᐃᒍᐃᖁᔨᓐᓂᖅᐳᑦ 
ᐅᓂᒃᑳᖏᓐᓂᒃ, ᐱᖅᑯᓯᖏᓐᓂᒃ ᐅᖃᐅᓯᖏᓐᓂᒡᓗ. 
ᐱᒋᐊᕐᓗᓂ 1880 ᐊᕐᕌᒍᖏᓐᓂᑦ, ᑕᒪᓐᓇ 
ᖃᓪᓗᓈᙳᖅᑎᑦᑎᓇᓱᖕᓂᖅ ᕿᒃᓵᖕᓇᓛᖓ 
ᓴᖅᑭᑕᐅᕗᖅ. ᓱᕈᓯᑦ 6-ᓂᒃ ᐊᕐᕌᒍᓖᑦ ᑎᒍᔭᐅᕗᑦ 
ᐊᖓᔪᖅᑳᖏᓐᓂᑦ ᐊᐅᓪᓚᐅᔾᔭᐅᓪᓗᑎᒃ ᑐᓂᔭᐅᕗᑦ 
“ᐸᐸᑦᑎᔨ”ᓄᑦ ᐃᓕᓐᓂᐊᕐᕕᖕᒥ ᐃᖅᑲᓇᐃᔭᖅᑎᓄᑦ.

ᓱᕈᓰᑦ ᑎᑭᒻᒪᑕ ᑕᒪᒃᑯᓄᖓ ᐃᓕᓐᓂᐊᕐᕕᖕᓄᑦ, 
ᓄᔭᐃᔭᖅᑕᐅᕗᑦ, ᐊᑦᑎᖅᑕᐅᕗᓪᓗ “ᑲᓇᑕᒥᐅᑐᑦ” 
ᐊᑎᖃᓕᕐᓗᑎᒃ, ᓱᐊᒃᑕᐅᕙᒃᐳᓪᓗ ᐅᕝᕙᓗ 
ᐋᓐᓂᖅᑕᐅᕙᒃᐳᑦ ᐅᖃᐅᓯᖏᓐᓂᒃ ᐅᖃᓪᓚᒑᖓᑕ. 
ᐃᓚᖏᑦ ᐊᒃᓱᕈᖅᑎᑕᐅᕗᑦ ᐃᓱᒪᖏᑎᒍᑦ, 
ᑎᒥᒥᒍᑦ, ᐃᓚᖏᓪᓗ ᖁᓄᔪᕐᓂᐊᖅᑕᐅᕙᒃᐳᑦ 
ᐃᓕᓐᓂᐊᕐᕕᖕᒥ ᐃᖅᑲᓇᐃᔭᖅᑎᓄᑦ. 
ᑕᑯᑎᑕᐅᑦᑕᐃᓕᑎᑕᐅᕙᒃᑐᕕᓃᑦ ᐊᖓᔪᖅᑳᖏᓐᓂᒃ. 
ᐊᖓᔪᖅᑳᖏᑦ ᐃᓚᖏᓪᓗ ᕿᓚᒥᑯᓗᒃ 
ᐳᓛᑲᐃᓐᓇᕈᓐᓇᖅᑎᑕᐅᕗᑦ, ᐱᔪᓐᓇᖅᐸᑕ.

ᐊᕐᕌᒍᒐᓵᓗᖕᓂᒃ, ᓱᕈᓰᑦ 
ᐃᓕᓐᓂᐊᕐᕕᖕᒦᑎᑕᐅᖃᑦᑕᖅᑐᕕᓃᒃ  
ᑳᒐᔪᒃᑐᑎᒡᓗ, ᓄᒫᓱᖕᓇᖅᑐᓂᒡᓗ 

ᐱᓕᕆᑎᑕᐅᕙᒃᑐᑎᒃ. ᑕᒪᓐᓇ ᐃᓕᓐᓂᐊᕐᓂᖓ 
ᓱᕙᓕᑭᐊᖑᓗᐊᕐᓂᑯᒧᑦ ᐃᖅᑲᓇᐃᔮᖅᑖᕈᓐᓇᕐᓂᕐᒧᑦ 
ᐊᑑᑎᖃᕐᓇᓂ. ᑕᒪᒃᑯᓂᖓᓗ ᐱᖅᑯᓯᑐᖃᖏᓐᓂᒃ 
ᐊᖑᓇᓱᒍᓐᓇᕐᓂᕐᒥᒃ ᐃᖃᓗᒐᓱᒍᓐᓇᕐᓂᕐᒥᒃ 
ᐊᓐᓇᐃᑎᑕᐅᓪᓗᑎᒃ. ᐊᒥᓲᓗᐊᙱᑦᑑᒐᓗᐊᑦ 
ᐅᑎᙲᓐᓇᖅᐳᑦ ᐊᖓᔪᖅᑳᖏᓐᓄᑦ 
ᖃᓄᖅ ᑐᖁᓐᓂᕐᒪᖔᑕ ᐃᓕᓐᓂᐊᕐᕕᖕᒥ 
ᓇᓗᓇᐃᖅᑕᐅᙲᓐᓇᕐᓗᑎᒃ. ᑕᒪᒃᑯᐊ 
ᐅᑎᕈᓐᓇᓯᔫᒐᓗᐊᑦ ᓱᕋᒃᓯᒪᔪᑐᑦ ᐱᓕᖅᑐᑎᒃ, 
ᐊᒥᓱᓪᓗ ᐃᕕᖅᑎᒍᓐᓇᐃᓪᓕᓪᓗᑎᒃ 
ᐱᖅᑯᓯᑐᖃᖏᓐᓄᑦ.

ᑕᒪᒃᑯᐊ ᐃᓕᓐᓂᐊᕐᕕᑦ ᒪᑐᔭᐅᓯᒪᓕᓚᐅᖅᐳᑦ 
1970 ᐊᕐᕌᒍᖏᑕ ᕿᑎᖅᐸᓯᐊᓂ. ᑭᖑᓪᓕᖅᐹᖅ 
ᐃᓕᓐᓂᐊᕐᕕᒃ, ᓴᔅᑳᑦᓱᐊᓐᒥ, ᒪᑐᔭᐅᕗᖅ 1996-ᒥ. 
ᔫᓂ 11, 2008-ᒥ, ᑲᓇᑕᐅᑉ ᐊᖓᔪᖅᑳᕐᔪᐊᖓ 
ᒪᒥᐊᓐᓂᕐᒥᒃ ᐃᓕᓐᓂᐊᕆᐊᖅᑎᑕᐅᖃᑦᑕᖅᓯᒪᔪᓄᑦ 
ᓇᓗᓇᐃᖅᓯᕗᖅ.

ᐃᓕᓐᓂᐊᕐᕕᖕᓂ, ᓄᓇᖃᖅᑳᖅᓯᒪᔪᑦ ᓱᕈᓯᖏᑦ 
ᐊᕕᒃᑎᑕᐅᓐᓂᖅᐳᑦ ᐃᓚᖏᓐᓂᑦ ᐱᖅᑯᓯᖏᓐᓂᒡᓗ.

ᓄᓇᖃᖅᑳᖅᓯᒪᔪᑦ ᐊᒃᓱᕈᖅᑐᑎᒃ ᐊᕐᕌᒍᒐᓴᖕᓂᒃ 
ᐱᓇᓱᐊᒐᖃᖅᓯᒪᕗᑦ ᐱᔪᓐᓇᐅᑎᖏᓐᓂᒃ 
ᐱᓂᕐᓗᒃᑕᐅᓯᒪᓂᖏᓪᓗ ᐃᓕᓴᕆᔭᐅᖁᓪᓗᒋᑦ. 
ᑭᓯᐊᓂᓕ ᑖᓐᓇ ᐊᓪᓚᓄᑦ ᒪᓕᒐᖅ, 
ᐱᑦᑕᐃᓕᑎᑦᑎᓯᒪᔪᖅ ᐱᖅᑯᓯᑐᖃᕐᓂᒃ, 
ᓄᓇᑐᖃᕐᓂᒃ ᐊᖅᓵᖅᓯᓯᒪᔪᖅ, ᓱᕈᓯᖏᓐᓂᒃ 
ᐃᓕᓐᓂᐊᕆᐊᖅᑎᑦᑎᖃᑦᑕᖅᓯᒪᔪᖅ ᐊᓯᖏᓪᓗ 
ᐊᑐᐊᒐᑦ ᑲᓇᑕᐅᑉ ᒐᕙᒪᑐᖃᒃᑯᖏᓐᓄᑦ 
ᓱᕋᐃᓯᒪᕗᑦ ᐊᖏᔪᒥᒃ. ᐅᓪᓗᒥ, ᓄᓇᖃᖅᑳᖅᓯᒪᔪᑦ 
ᓱᓕ ᐊᒥᓲᓂᖅᓴᐅᕗᑦ ᐃᖅᑲᓇᐃᔮᖃᙱᑦᑐᑦ, 
ᑮᓇᐅᔾᔭᐅᒃᓴᙱᓐᓂᖅᓴᐅᕗᑦ ᐃᖅᑲᓇᐃᔭᖅᑐᑦ, 
ᐊᒥᓲᓛᖑᕗᑦ ᐃᒻᒥᓃᖃᑦᑕᖅᑐᑦ ᑲᓇᑕᒥ 
ᐃᓅᓂᐊᕐᓂᕐᒥᒡᓗ ᓂᕆᐅᒍᓐᓇᕐᓂᖏᑦ 
ᖃᔅᓰᓐᓴᐅᓂᖅᓴᐅᕗᑦ 10-ᓂᒃ ᐊᕐᕌᒍᓂᒃ 
ᑲᓇᑕᒥᐅᓕᒫᓂᑦ.

1990 ᐊᕐᕌᒍᖏᑕ ᐊᕝᕙᖓᓂ, ᓄᑖᑦ 
ᓄᓇᖃᖅᑳᖅᓯᒪᔪᓄᑦ ᑎᒥᑦ ᓴᖅᑭᑎᑕᐅᓯᒪᕗᑦ 
ᑕᒪᓐᓇ ᐊᖏᖃᑎᒌᒍᑎᑖᕋᓱᖕᓂᖅ ᒐᕙᒪᑐᖃᒃᑯᓐᓂ. 
ᑕᒪᒃᑯᐊ ᑭᒃᑯᑐᐃᓐᓇᐃᑦ ᓄᓇᖃᖅᑳᖅᓯᒪᔪᑦᑕᐅᖅ 
ᐊᒃᓱᕈᐃᓐᓇᖅᓯᒪᕗᑦ ᑕᒪᑐᒥᖓ. ᐃᒫᒃ, 1986-ᒥ, 
ᑯᕇ ᑯᐸᐃᒃᒥᐅᑦ ᑲᑎᖃᑎᒌᒃᓯᒪᕗᑦ ᐱᔾᔪᑎᒋᓪᓗᒍ 
ᑰᔾᔪᐊᕌᐱᖕᒥᒃ ᓯᒥᒃᓯᔪᒪᔪᑦ ᓄᖅᑲᖅᑎᓐᓇᓱᒃᑐᒋᑦ 
ᓄᓇᖓᑦ ᐅᓕᔾᔭᐅᓂᐅᓴᓂᖓᓄᑦ ᐃᒪᕐᒧᑦ. ᑕᕝᕙ 
ᖃᐅᔨᓯᒪᓕᖅᐳᑦ ᑰᖕᓂᒃ ᓯᒥᒃᓯᓂᐅᑉ

ᐊᐅᓚᑦᑎᓂᕐᒥᒃ ᑎᒥᐅᔪᑦ ᐅᓪᓗᒥ
• �ᑲᑎᒪᔨᕐᔪᐊᖏᑦ ᓄᓇᖃᖅᑳᖅᓯᒪᔪᑦ ᑭᒡᒐᖅᑐᖅᑎᐅᕗᑦ ᓄᓇᖃᖅᑳᖅᓯᒪᔪᓂᒃ ᐊᑎᖃᖃᑕᐅᔪᓂᒃ 

ᐊᓪᓚᓄᑦ ᒪᓕᒐᒃᑯᑦ (“ᐊᓪᓚᓪᓚᑦᑖᑦ”−ᖑᓂᕋᖅᑕᐅᔪᑦ), ᐱᖃᓯᐅᑎᓗᒋᑦ ᐊᖏᖃᑎᒌᒍᑎᓕᐅᖅᓯᒪᔪᑦ 
ᒐᕙᒪᑐᖃᒃᑯᓐᓂᒃ (“ᐊᖏᖃᑎᒌᒍᑎᓖᑦ ᐊᓪᓚᑦ” ᓇᓗᓇᐃᒃᑯᑕᖏᑦ).

• �ᑲᓇᑕᒥ ᑲᑐᔾᔨᖃᑎᒌᖏᑦ ᓄᓇᖃᖅᑳᖅᓯᒪᔪᑦ ᑭᒡᒐᖅᑐᖅᑎᐅᕗᑦ ᓄᓇᖃᖅᑳᖅᓯᒪᔪᓂᒃ 
ᓄᓇᑖᖅᑎᑕᐅᕕᒋᓯᒪᙱᑕᖏᓐᓂ ᓄᓇᖃᓕᖅᑐᓂᒃ ᒪᐃᑏᓗ ᐅᕝᕙᓗ ᐃᓚᓕᐅᑎᓯᒪᓂᓕᖕᓄᑦ 

ᓄᓇᖃᖅᑳᖅᓯᒪᔪᓂᒃ.

• ᐃᓄᐃᑦ ᑕᐱᕇᑦ ᑲᓇᑕᒥ ᐃᓄᖕᓂᒃ ᑭᒡᒐᖅᑐᖅᑎᐅᕗᑦ.

• ᒪᐃᑏ ᑲᓇᑕᒥ ᑲᑎᒪᔨᕐᔪᐊᖏᑦ ᑭᒡᒐᖅᑐᖅᑎᐅᕗᑦ ᒪᐃᑏᓂᒃ ᑲᓇᑕᒥ.

ᕼᐃᐅᕈᑦ ᑳᑎᓄᓪ
ᕼᐃᐅᕈᑦ ᑳᑎᓄᓪ ᓈᒻᒪᒃᓴᓚᐅᙱᓚᖅ ᑲᓇᑕᐅᑉ 
ᒐᕙᒪᑐᖃᒃᑯᖏᑕ ᓈᓚᒍᓐᓇᖏᓐᓂᖏᓐᓂᒃ 
ᓄᓇᖃᖅᑳᖅᓯᒪᔪᑦ ᐊᒃᓱᕉᑎᒋᕙᒃᑕᖏᓐᓂᒃ. 
1969−ᒥ ᑎᑎᕋᓚᐅᖅᐳᖅ ᐱᓂᕐᓗᒃᓯᒪᔪᑦ 
ᓄᓇᖅᑲᑎᒌᑦ ᑲᓇᑕᐅᑉ ᒐᕙᒪᑐᖃᒃᑯᖏᑕ 
ᐸᕐᓇᒍᑎᒋᔭᖏᓐᓂᒃ ᐊᑐᕈᓐᓃᖅᑎᑦᑎᓂᕐᒥᒃ 
ᐃᓕᓴᖅᓯᓂᕐᒥᒃ ᓄᓇᖃᖅᑳᖅᓯᒪᔪᑦ 
ᐱᔪᓐᓇᐅᑎᖏᓐᓂᒃ. ᑳᑎᓄᓪ ᓴᖅᑭᑎᑕᖏᑦ 
ᐱᐅᙱᓐᓂᖏᑦ ᓄᓇᖃᖅᑳᖅᓯᒪᔪᓄᑦ 
ᐱᓕᕆᐊᖑᓂᖏᓐᓂᒃ ᒐᕙᒪᑐᖃᒃᑯᓐᓂᑦ 
ᐃᖅᑯᒻᒪᐅᑕᐅᔾᔫᒥᔾᔪᑕᐅᓐᓂᖅᐳᖅ. 
ᐱᓕᕆᓂᖓᒍᑦ, ᕼᐃᐅᕈᑦ ᑳᑎᓄᓪ 
ᐃᓕᓴᕆᔭᐅᔾᔪᑎᑖᓚᐅᖅᐳᖅ ᑲᓇᑕᒥ 
ᓄᓇᖃᖅᑳᖅᓯᒪᔪᑦ ᐱᓕᕆᓯᒪᓂᖏᓐᓂᒃ 
ᐃᓅᓯᖏᓐᓂ 2000-ᖑᑎᓪᓗᒍ.

  u
  ᑕᑯᒃᓴᐅᑎᑕᕗᑦ  u ᐊᑦᑐᐃᓂᖓᓂᒃ. 1970 ᐊᕐᕌᒍᖏᓐᓂ, ᔭᐃᒻᔅ ᐸᐃᒥ 

ᓯᒥᒃᓯᓂᖅ ᐊᐅᒻᒪᖅᑯᑎᓕᐅᕈᑎᓄᑦ ᓱᕋᐃᓚᐅᖅᐳᖅ 
ᑮᓇᐅᔭᒧᑦ ᐃᒻᒥᓂᒃ ᒪᑭᒪᔪᓐᓇᕐᓂᖏᓐᓂᒃ, ᑯᕇᓪᓗ 
ᐃᓄᐃᓪᓗ ᐱᖅᑯᓯᑐᖃᖏᓐᓂᒃ ᑕᐅᕙᓂᒥᐅᑦ 
ᓱᕋᐃᓪᓗᑎᒃ. ᑕᒪᓐᓇ ᑰᖕᓂᒃ ᓯᒥᒃᓯᓂᖅ ᓱᕋᐃᓪᓗᓂ 
ᓄᓇᑐᖃᖏᓐᓂᒃ ᓱᕈᐃᓪᓗᓂᓗ ᐃᖃᓗᖏᓐᓂᒃ 
ᒨᑯᕆᒧᑦ, ᑕᒪᓐᓇ ᐃᓄᖕᓄᑦ ᐊᑦᑕᕐᓇᖅᑐᐊᓘᑎᓪᓗᒍ 
ᐃᖃᓗᖕᓂᐊᖅᐸᒃᑐᓄᑦ. 1986-ᒥ ᑯᕇ 
ᐱᓕᕆᖃᑎᖃᓕᓚᐅᖅᐳᑦ ᐊᕙᑎᑦᑎᓐᓂᒃ 
ᓴᐳᓐᓂᐊᖅᑎᓂᒃ ᑮᓇᐅᔭᖅᑐᖅᑐᑎᒡᓗ 
ᐊᒥᓱᐊᓗᖕᓂᒃ ᑕᐃᒪᐃᓕᐅᕋᓱᒃᑲᓐᓂᓕᕐᓂᖅᐸᑕ 
ᓄᖅᑲᖅᑎᑕᐅᔪᓇᖁᓪᓗᒋᑦ.

ᑲᓇᑕᒥ ᓄᓇᓕᖕᓂᓗ ᓄᓇᖃᖅᑳᖅᓯᒪᔪᑦ 
ᑎᒥᖏᑦ ᐱᓕᕆᓕᓚᐅᖅᐳᑦ 
ᐋᖅᑭᒋᐊᖅᑕᐅᖁᓪᓗᒋᑦ ᒪᓕᒐᑦ ᐱᔪᓐᓇᕐᓂᖏᑦ 
ᓄᓇᑐᖃᖏᓐᓄᑦ ᐃᓕᓴᕆᔭᐅᔪᓐᓇᖁᓪᓗᒋᑦ 
ᐃᓅᓯᖏᓐᓂᒡᓗ ᐃᒻᒥᓂᒃ ᐃᓱᒪᓕᐅᕈᓐᓇᖁᓪᓗᒋᑦ.

ᐊᖏᖃᑎᒌᒍᑎᑦ ᓄᓇᑖᕈᑎᓪᓗ
ᐊᑕᐅᓯᖅ ᓱᓕ ᐱᕕᒡᔪᐊᖅ ᐱᓕᕆᐊᖑᔭᕆᐊᓕᒃ 
ᐊᖏᖃᑎᒌᒍᑎᓕᐅᕐᓂᖅ. ᐊᒥᓱᒐᓚᐃᑦ 
ᐊᖏᖃᑎᒌᒍᑎᑦ ᐊᑎᓕᐅᕈᑎᐅᖃᑦᑕᖅᓯᒪᕗᑦ 
ᐅᐃᕖᓄᑦ, ᖃᓪᓗᓈᓄᑦ ᓄᓇᖃᖅᑳᖅᓯᒪᔪᓄᓪᓗ 
ᑲᓇᑕ ᓱᓕ ᓄᓇᙳᓚᐅᖅᑎᓐᓇᒍ. 
ᐅᐊᑦᑎᐊᕉᓕᖅᑎᓪᓗᒍ, ᑲᓇᑕᐅᑉ ᒐᕙᒪᑐᖃᒃᑯᖏᑦ 
ᓄᓇᖃᖅᑳᖅᓯᒪᔪᓪᓗ ᐊᖏᖃᑎᒌᒍᑎᓂᒃ 
ᐊᑎᓕᐅᖅᐸᓪᓕᐊᕙᓕᖅᐳᖅ.

ᑕᒪᒃᑯᐊ ᐊᖏᖃᑎᒌᒍᑎᑦ ᓴᖖᒋᓂᖃᖅᐳᑦ 
ᐊᖏᖃᑎᒌᒃᑐᓄᑦ ᒐᕙᒪᐅᔪᓄᑦ. ᑖᒃᑯᓄᖓ 
ᓄᓇᖃᖅᑳᖅᓯᒪᔪᓄᑦ ᑕᒪᒃᑯᐊ ᑐᑭᖃᖅᐳᑦ 
ᓄᓇᒋᔭᐅᔪᓐᓇᖅᑐᓂᒃ ᓇᓗᓇᐃᖅᓯᓂᕐᒥᒃ. 
ᑭᓯᐊᓂᓕ ᖃᓪᓗᓈᓄᑦ ᑕᒪᒃᑯᐊ ᑐᑭᖃᖅᐳᑦ 
ᐊᖅᓵᖅᓯᕙᓪᓕᐊᓂᕐᒥᒃ ᓄᓇᒥᒃ. ᖃᓪᓗᓈᑦ 
ᐃᓱᒪᒋᔭᖃᖅᐳᑦ, ᐊᖏᖃᑎᒌᒍᑎ 
ᐊᑎᓕᐅᖅᑕᐅᑐᐊᖅᐸᑦ, ᓄᓇᖃᖅᑳᖅᓯᒪᔪᑦ 
ᐱᔪᓐᓇᐅᑎᖃᕈᓐᓃᕐᓗᑎᒃ ᓄᓇᑐᖃᒥᓄᑦ. 
ᑭᓯᐊᓂᓕ ᓄᓇᖃᖅᑳᖅᓯᒪᔪᓄᑦ ᑕᐃᒪᐃᙱᓚᖅ: 
ᐊᖏᖃᑎᒌᒍᑎᓂᒃ ᐊᑎᓕᐅᕐᓂᖅ 
ᐲᖅᓯᓂᐅᙱᓚᖅ ᐱᔪᓐᓇᐅᑎᓂᒃ. ᑕᒪᓐᓇ 
ᐃᒻᒥᓂᒃ ᐊᐅᓚᑦᑎᔪᓐᓇᐅᑎᐅᓱᒋᕚ ᒪᑯᓂᖓ 
ᓇᐹᖅᑐᖃᕐᕕᖕᓂᒃ, ᐊᓯᖏᓐᓂᒡᓗ ᐱᔭᐅᔪᓐᓇᖅᑐᓂᒃ 
ᓄᓇᒥᑦ ᐅᔭᕋᖕᓂᓪᓗ ᐊᖏᖃᑎᒌᒍᑎᐅᑉ 
ᐃᓚᒋᕙᐃᑦ ᑕᒪᒃᑯᐊ.

ᐳᕆᑎᔅ ᑲᓚᒻᐱᐊᒥ 14-ᖑᕗᑦ 
ᐊᖏᖃᑎᒌᒍᑎᑦ ᐊᑎᓕᐅᖅᑕᐅᓯᒪᔪᑦ, 

ᑕᐃᒪᐃᒻᒪᓪᓗ ᓇᓪᓕᐊ ᓄᓇ ᓄᓇᑐᖃᕆᖕᒪᖔᔾᔪᑦ 
ᓇᓗᓇᐃᖅᓯᒪᙱᓚᖅ ᓄᓇᑲᓪᓚᒃ. 1996-ᒥ 
ᓘᒃᑖ ᐳᕋᐃᖕᒃ ᑳᓪᑐ ᓂᔅᒐ’ᐊ−ᒦᖔᖅᑐᖅ 
ᐃᖅᑲᖅᑐᐃᕕᓕᐊᕈᔾᔨᕗᖅ ᐳᕆᑎᔅ ᑲᓚᒻᐱᐊ 
ᒐᕙᒪᒃᑯᖏᓐᓂᒃ ᓄᓇᑖᕈᑎᓕᕆᓂᖅ ᐱᔾᔪᑎᒋᓪᓗᒍ.  
ᐅᓐᓂᕐᓗᒍᑎᖏᓐᓂ ᓇᓗᓇᐃᖅᓯᕗᑦ  

ᓄᓇᖃᖅᑳᖅᓯᒪᔪᒡᒎᖅ ᐱᔪᓐᓇᐅᑎᖃᖅᐳᑦ 
ᓄᓇᑐᖃᕐᒥᓄᑦ ᑲᓇᑕᐅᑉ ᒪᓕᒐᖏᑦ ᒪᓕᒡᓗᒋᑦ. 
ᐱᖓᓲᔪᖅᑑᔪᑦ ᓯᑕᒪᐅᔪᖖᒋᒐᖅᑐᓂᑦ 
ᐃᖅᑲᖅᑐᐃᔨᑦ ᐊᖏᖃᑎᖃᖅᐳᑦ ᑕᒪᑐᒥᖓ. 
ᑳᓪᑐᒥᑦ ᐃᓱᒪᓕᐊᖑᓯᒪᔪᖅ ᒐᕙᒪᒃᑯᓐᓂᒃ 
ᐊᐅᓚᔾᔭᐃᓚᐅᖅᐳᖅ ᓄᓇᑖᕈᑎᓂᒃ 
ᐊᖏᖃᑎᒌᒍᑎᓕᐅᕐᓂᕐᒧᑦ ᑲᓇᑕᓕᒫᒥ. ᑕᒪᒃᑯᐊ 
ᓄᓇᑖᕈᑎᒧᑦ ᐊᖏᖃᑎᒌᒍᑎᒃᓴᑦ ᓱᓕ ᐃᓚᖏᑦ  
           ᐅᓪᓗᒥᒧᑦ ᐱᓕᕆᐊᖑᕗᑦ.

ᓘᒃᑖᖅ ᕗᕌᓐᒃ ᑳᓪᑐ
ᕗᕌᓐᒃ ᑳᓪᑐ ᓯᕗᓪᓕᖅᐸᐅᓪᓗᓂ 
ᓄᓇᖃᖅᑳᖅᓯᒪᔪᓂᑦ ᒐᕙᒪᒃᑯᓐᓂ 
ᒥᓂᔅᑕᙳᖅᑐᕕᓂᖅ ᐃᓚᓕᐅᑎᒐᒥ 
ᐳᕆᑎᔅ ᑲᓚᒻᐱᐊ ᒪᓕᒐᓕᐅᖅᑎᖏᓐᓄᑦ 
1972-ᒥ. ᐃᓱᒪᑕᐅᓯᒪᔪᕕᓂᖅ 
ᐊᑕᐅᓯᐅᙱᑦᑐᓂᒃ ᓄᓇᖃᖅᑳᖅᓯᒪᔪᑦ 
ᑎᒥᖁᑎᖏᓐᓂᒃ ᐃᔨᖅᓯᓯᒪᓐᓂᖖᒋᓚᕐᓗ 
ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᓐᓂᒃ 
ᐊᑐᐃᓐᓇᖅᑐᒋᔭᖏᓐᓂᒃ ᓄᓇᑐᖃᖏᓐᓄᑦ. 
1996-ᒥ ᐃᓕᓴᕆᔭᐅᔾᔪᑎᑖᓚᐅᖅᐳᖅ ᑲᓇᑕᒥ 
ᓄᓇᖃᖅᑳᖅᓯᒪᔪᑦ ᐱᓕᕆᓯᒪᓂᖏᓐᓂᒃ 
ᐃᓅᓯᖏᓐᓂ, 1988-ᒥᓪᓗ ᑲᓇᑕᒥ 
ᐱᒻᒪᕆᐅᔪᓂᒃ ᐃᓚᒌᓄᑦ ᐃᓚᑖᖑᓚᐅᖅᐳᖅ.

  u
  ᑕᑯᒃᓴᐅᑎᑕᕗᑦ  u

ᐊᕙᑕᓕᕆᓂᖅ
ᓄᓇᖃᖅᑳᖅᓯᒪᔪᑦ ᓄᓇᓕᖏᑦ 
ᐃᒥᑦᑎᐊᕙᖃᙱᓗᐊᖅᐳᑦ ᐊᓯᖏᓐᓂ ᓄᓇᓕᖕᓂ 
ᑲᓇᑕᒥᐅᓄᑦ ᐃᓱᒫᓘᑕᐅᙱᓕᖅᑐᓂᒃ. 
20,000-ᒦᑉᐳᑦ ᓄᓇᖃᖅᑳᖅᓯᒪᔪᑦ 
ᑲᓇᑕᒥ ᓄᓇᓕᖏᑦ ᐃᒥᑦᑎᐊᕙᖃᙱᑦᑐᑦ 
ᓴᓗᒪᖖᒋᓗᐊᕈᑎᒋᓪᓗᓂᐅᓪᓗ ᖁᑦᑕᕐᕕᖏᓐᓄᑦ, 
100-ᒦᓗᐊᖅᐳᓪᓗ ᓄᓇᓕᖏᑦ 
ᐃᒥᕋᒃᓴᖃᖖᒋᑦᑐᑦ ᐊᑦᑕᕐᓇᙱᑦᑐᒥᒃ. ᑕᒪᓐᓇ 
ᐅᖃᐅᑕᐅᖃᑦᑕᖅᓯᒪᔪᑐᖃᐅᒐᓗᐊᖅᑎᓪᓗᒍ, 
ᐃᒥᑦᑎᐊᕙᖃᕐᓂᖅ ᑭᓈᓗᓕᕆᓂᕐᓗ 
ᐋᖅᑭᒋᐊᖅᑕᐅᓯᒪᙱᓚᑦ ᓱᓕ. 
ᓄᓇᖃᖅᑳᖅᓯᒪᔪᑦᑕᐅᖅ ᐊᓯᖏᓐᓂᒃ 
ᐊᕙᑎᓕᕆᓂᕐᒧᑦ ᐃᓱᒫᓘᑎᖃᖅᐳᑦ. 
ᐅᑯᐊᑦᑕᐅᖅ, ᐃᐅᓪᐴᑕ ᐅᐊᖕᓇᖓᓂ 
ᑐᖁᓐᓇᖅᑐᓂᒃ, ᓴᕕᕋᔭᐅᔭᓂᒃ ᐊᓯᖏᓐᓂᒡᓗ 
ᓱᕈᖅᓴᐅᑎᓂᒃ ᑰᒐᖅᑐᓂᒃ ᐋᑕᐹᔅᑲ ᑰᖓᓄᑦ 
ᐱᕙᒃᐳᖅ ᐅᖅᓱᐊᓗᒃᑕᕐᓂᖏᓐᓄᑦ ᑕᒫᖖᒐᑦ 
ᓯᐅᕋᖓᓂᑦ. 1,600-ᒦᓗᐊᖅᑐᑦ ᑎᖕᒥᐊᑦ 
ᒥᑦᑐᕕᓃᑦ ᐅᖅᓱᐊᓗᖕᒥᒃ ᐲᔭᐃᔾᔪᑎᕕᓂᕐᓄᑦ 
ᑐᖁᓯᒪᓕᖅᐳᑦ ᐅᖅᓱᐊᓗᒥᑎᖃᑦᑕᕐᓂᖏᓐᓄᑦ. 
ᐃᖃᓗᖏᑦ ᐋᓐᓂᐊᓖᑦ ᐃᓕᖅᑯᓯᖅᓱᙱᑦᑐᓪᓗ 
ᑕᑯᔭᐅᖃᑦᑕᖅᐳᑦ ᐋᑕᐹᔅᑲ ᑰᖓᓂ. 
ᓄᓇᖃᖅᑳᖅᓯᒪᔪᑦ ᐃᓱᒫᓘᑎᖃᖅᐳᑦ 
ᐅᖅᓱᐊᓗᐃᔭᐃᕕᑦ ᓱᕋᒃᓴᐃᓗᐊᓕᕐᓂᖓᓂᒃ 
ᓄᓇᒥᐅᑕᓂᒃ, ᐱᖅᑯᓯᑐᖃᖏᓐᓂᒡᓗ, 
ᑐᙵᕕᖃᖅᑐᓂᒃ ᐊᖑᓇᓱᖕᓂᕐᒧᑦ 
ᐃᖃᓗᒐᓱᖕᓂᕐᒧᑦ ᒥᖅᑯᓕᖕᓂᐊᕐᓂᕐᒧᓪᓗ, 

ᑕᒪᒃᑯᐊ ᓱᕈᖅᓴᐅᑎᑦ ᐃᓄᖕᓂᑦᑕᐅᖅ 
ᐊᑦᑐᐃᓯᒪᓕᕆᕗᑦ, ᐱᖃᓯᐅᑎᓪᓗᒋᑦ ᑎᒥᒥᒍᑦ 
ᐱᕈᕐᕕᐅᕙᒃᑐᑦ. ᑕᒪᒃᑯᐊ ᓄᓇᖃᖅᑳᖅᓯᒪᔪᓄᑦ 
ᑲᓇᑕᒥᐅᓄᑦ ᑐᓴᐅᒪᔭᐅᑎᑦᑎᓇᓱᒃᑲᓗᐊᖅᐳᑦ 
ᓄᖅᑲᖅᑎᑕᐅᖁᓪᓗᒍ.

ᐃᒻᒥᓂᖅ ᐊᐅᓚᑦᑎᔪᓐᓇᕐᓂᖅ
ᓄᓇᖃᖅᑳᖅᓯᒪᓂᐅᓂᖏᓐᓄᑦ ᑲᓇᑕᒥ, 
ᓄᓇᖃᖅᑳᖅᓯᒪᔪᑦ ᐱᔪᓐᓇᕐᓂᖃᕐᓂᕋᖅᓯᒪᕗᑦ 
ᐃᒻᒥᓂᒃ ᓄᓇᓕᖏᑦ ᐊᐅᓚᑦᑐᓐᓇᕐᓂᖏᓐᓂᒃ, 
ᐊᓯᖏᓐᓄᑦ ᒐᕙᒪᒃᑯᓐᓄᑦ ᐊᐅᓚᑕᐅᙱᓪᓗᑎᒃ. 
ᐅᓪᓗᒥ, ᓄᓇᖃᖅᑳᖅᓯᒪᔪᑦ ᐱᓇᓱᐊᒐᖃᖅᐳᑦ 
ᐃᒻᒥᓂᒃ ᐊᐅᓚᑦᑎᔪᓐᓇᕐᓂᕐᒥᒃ ᓄᓇᓕᖏᓐᓂ. 
ᐃᒻᒥᓂᒃ ᐊᐅᓚᑦᑎᔪᓐᓇᖅᓯᔪᒪᕗᑦ ᐃᓕᓐᓂᐊᕐᓂᐅᑉ, 
ᐋᓐᓂᐊᑦᑕᐃᓕᒪᓂᐅᑉ, ᑮᓇᐅᔭᓕᕆᓂᐅᑉ 
ᓄᓇᓕᖕᓂ, ᐃᖅᑲᖅᑐᐃᕕᓕᕆᓂᐅᑉ, 
ᐃᓄᓕᕆᓂᐅᓪᓗ ᐊᐅᓚᑕᐅᓂᖏᒍᑦ 
ᒐᕙᒪᑐᖃᒃᑯᓐᓄᑦ ᐊᐅᓚᑕᐅᙱᖔᕐᓗᑎᒃ. 
ᓯᕗᒧᑉᐸᓪᓕᐊᕋᔮᒃᐳᖅ ᑕᒪᓐᓇ. 1999-ᒥ ᓄᑖᖅ 
ᓄᓇᓕᕐᔪᐊᓂᒃ ᐊᕕᒃᓯᒪᓂᖅ ᓴᖅᑭᑕᐅᓚᐅᖅᐳᖅ, 
80%-ᓂᒃ ᓄᓇᖃᖅᑳᖅᓯᒪᔪᓂᒃ ᐃᓄᓕᒃ. ᓄᓇᕗᑦ 
ᐃᒻᒥᓂᒃ ᒐᕙᒪᖃᖅᐳᖅ, ᒪᓕᒐᓕᐅᕐᕕᖃᖅᑐᓂ 
ᐃᖅᑲᖅᑐᐃᕕᖏᓐᓂᒡᓗ ᐃᒻᒥᓂᒃ ᐊᐅᓚᑦᑎᕗᑦ.

ᓄᓇᕗᑦ ᓴᐃᒻᒪᑎᖓ ᐊᐅᐸᖅᑐᒥᒃ 
ᐃᓄᒃᓱᙳᐊᖃᖅᐳᖅ, ᖃᐅᔨᒪᔾᔪᑎᖓᑦ 
ᐊᐅᓪᓚᖅᓯᒪᔪᓄᑦ ᓇᓗᓇᐃᒃᑯᑕᐅᒻᒪᑕᓗ 
ᓄᓇᓂᒃ ᐃᓄᖕᓄᑦ ᐱᓐᓇᕆᔭᐅᔪᓂᒃ. ᑖᓐᓇ 
ᐅᓪᓗᕆᐊᙳᐊᖅ ᓇᓗᓇᐃᒃᑯᑕᐅᕗᖅ ᐃᓐᓇᐃᑦ 
ᐱᒻᒪᕆᐅᓂᖏᓐᓂᒃ ᓯᕗᓕᖅᑎᐅᓂᖏᓐᓂᒡᓗ.

ᓂᔅᒐ’ᐊ ᐳᕆᑎᔅ ᑲᓚᒻᐱᐊᒥ ᑕᓱᐃᓚᐅᖅᐳᑦ 
ᐃᒻᒥᓂᒃ ᐊᐅᓚᑦᑐᓐᓇᕐᓂᕐᒥᒃ 2000-ᒥ. ᐃᒻᒥᓂ 
ᒐᕙᒪᖃᓕᖅᐳᑦ — ᓂᔅᒐ’ᐊ ᓂᓯᒪᔅ ᒐᕙᒪᖏᑦ. 
ᐊᓯᖏᓐᓂ, ᓄᓇᖃᖅᑳᖅᓯᒪᔪᑦ ᐃᒻᒥᓂᒃ 
ᐊᐅᓚᑦᑎᔪᓐᓇᕐᓂᕐᒥᒃ ᐱᓇᓱᐊᖏᓐᓇᖅᐳᑦ ᓱᓕ.

ᐃᓚᒋᕚ ᐃᒻᒥᓂᒃ ᐊᐅᓚᑦᑎᔪᓐᓇᕐᓂᐅᑉ 
ᐱᒻᒪᕆᐅᖃᑕᐅᔪᖅ ᐃᖅᑲᑐᐃᕕᓕᕆᓂᖅ. 
ᐱᖅᑯᓯᑐᖃᖏᒍᓪᓕ, ᓄᓇᖃᖅᑳᖅᓯᒪᔪᑦ ᓱᕈᓯᖏᑦ 
ᐃᓕᓐᓂᐊᖅᑎᑕᐅᖃᑦᑕᕐᓂᕐᒪᑕ ᐱᑦᑎᐊᖅᑐᓂᒃ 
ᐱᑦᑎᐊᖖᒋᑦᑐᓂᒡᓗ ᐊᑕᖅᑭᒍᓱᑦᑎᐊᕆᐊᖃᕐᓂᕐᒥᒡᓗ 
ᐃᓅᖃᑎᖏᓐᓂᒃ. ᑕᑯᓐᓇᖅᑕᐅᓂᖏᑦ 
ᖃᐅᔨᒪᔭᐅᓂᖏᑦ ᓄᓇᓕᖕᒥᐅᓄᑦ 
ᑕᐃᒫᒃ ᐱᑦᑎᐊᕈᒪᒃᑲᓐᓂᕈᑕᐅᕙᒃᑐᕕᓃᑦ. 
ᓲᕐᓗ, ᐱᓂᕐᓗᒃᑐᕕᓂᕐᓄᑦ, ᑖᓐᓇ 
ᐱᓂᕐᓗᒃᑐᕕᓂᖅ ᓄᓇᓕᖕᓂᑦ 
ᐊᓂᑕᐅᔪᓐᓇᕐᒪᑦ ᐱᑦᑎᐊᕋᓱᖃᑦᑕᖅᑐᕕᓃᑦ. 
ᐳᑭᖅᑕᓕᖃᕆᐊᖃᕐᓂᙱᑦᑐᖅ ᐊᓄᓪᓚᒃᓰᕕᖕᓂᓪᓗ.

ᐊᒥᓱᒐᓚᐃᑦ ᓄᓇᖃᖅᑳᖅᓯᒪᔪᑦ 
ᐋᖅᑭᖃᑎᒌᖕᓂᕐᒥᒃ ᐊᓄᓪᓚᒃᓯᕐᓂᐅᙱᑦᑐᒥᒃ 
ᐱᐅᓂᖅᓴᐅᓱᒋᒃᓯᕗᑦ 
ᐱᓂᕐᓗᒃᑐᕕᓂᕐᓂᒃ, ᑕᐃᒪᐃᓐᓂᖓᓄᓪᓗ 
ᐊᓄᓪᓚᒃᓰᕕᓕᐊᖅᑎᑦᑎᖃᑦᑕᕐᓂᖅ 
ᐋᓪᓚᐅᒋᕚ. ᑕᒪᑐᒧᖓ ᐱᖅᑯᓯᑐᖃᖏᓐᓄᑦ 
ᐅᑎᖅᐸᓪᓕᐊᕌᕐᔪᒃᐳᑦ, ᒪᑯᓂᖓ ᓄᓇᓕᖕᓂ 
ᐃᖅᑲᖅᑐᐃᔨᕋᓛᑦ ᑲᑎᒪᔨᖏᑦ, ᐃᓄᐃᑦ 
ᒪᒥᓴᕈᓐᓇᖁᓪᓗᒋᑦ. ᑕᒪᒃᑯᐊ ᐃᖅᑲᖅᑐᐃᔨᕋᓛᑦ 
ᑲᑎᒪᔨᖏᑦ ᓄᓇᓕᖕᒥᐅᑕᐅᕗᑦ ᐃᓐᓇᐃᑦ, ᐃᓚᒌᑦ, 
ᐱᖃᓐᓂᕆᔭᑦ, ᐳᑭᖅᑕᓖᑦ, ᐱᓂᕐᓗᒃᑕᐅᔪᕕᓂᓪᓗ 
ᐱᓂᕐᓗᒃᑐᕕᓂᕐᓗ ᐋᖅᑭᖃᑎᒌᒐᓱᒃᑐᑦ. 
ᐱᓂᕐᓗᒃᑕᐅᔫᑉ ᐱᓂᕐᓗᒃᑑᓪᓗ ᐱᔪᓐᓇᐅᑎᖏᑦ 
ᐱᔭᕆᐊᖃᖅᑕᖏᓪᓗ ᐃᓱᒪᒋᔭᐅᑦᑎᐊᕋᓱᓲᖑᕗᑦ. 

ᑐᐊᓯ ᐱᐊᑦᔅ
ᑐᐊᓯ ᐱᐊᑦᔅ ᐱᓕᕆᓯᒪᔪᒻᒪᕆᐅᕗᖅ 
ᑲᑎᕝᕕᐅᖃᑦᑕᕈᓐᓇᖅᑐᓂᒃ 
ᓄᓇᖃᖅᑳᖅᓯᒪᔪᓄᑦ ᓄᓇᒋᙱᑕᖏᓐᓂ 
ᑲᓇᑕᒥ. ᑕᒪᒃᑯᐊ ᐃᑲᔪᓲᖑᕗᑦ 
ᓄᓇᖃᖅᑳᖅᓯᒪᔪᓂᒃ ᓅᒐᓱᒃᑎᓪᓗᒋᑦ 
ᐃᓄᒋᐊᒃᑐᓄᑦ ᒪᑯᓂᖓᓗ 
ᐃᑲᔪᕈᓐᓇᖅᐳᑦ ᐃᓕᓐᓂᐊᕐᓂᓕᕆᓂᕐᒥᒃ, 
ᐃᖅᑲᓇᐃᔮᖅᑖᕋᓱᖕᓂᕐᒥᒃ, 
ᐋᓐᓂᐊᑦᑕᐃᓕᒪᓂᕐᒥᒃ ᐊᖏᕐᕋᒃᓴᖅᓯᐅᕐᓂᕐᒥᒡᓗ. 
ᑕᒪᒃᑯᐊ ᑲᑎᕝᕕᑦ ᐃᑲᔪᖅᓯᒪᕕᒡᔪᐊᖅᐳᑦ 
ᓄᓇᖃᖅᑳᖅᓯᒪᔪᑦ ᓅᒍᓐᓇᖁᓪᓗᒋᑦ 
ᐃᓄᒋᐊᒃᑐᓄᑦ, ᑲᑎᕝᕕᐅᖃᑦᑕᕐᒪᑕᓗ 
ᓄᓇᓕᖕᓂ ᓄᓇᖃᖅᑳᖅᓯᒪᔪᓄᑦ. 

  u
  ᑕᑯᒃᓴᐅᑎᑕᕗᑦ  u



ᑖᒃᑯᐊ ᓄᓇᖅᑲᑎᒌᓕᒫᑦ ᐃᑲᔪᖅᓱᕆᐊᖃᖅᐳᑦ 
ᐱᓂᕐᓗᒃᑕᐅᔪᕕᓂᕐᒥᒃ ᐱᓂᕐᓗᒃᑐᕕᓂᕐᒥᒡᓗ 
ᒪᒥᓴᕐᓂᖏᓐᓂ.

ᐱᖅᑯᓯᑐᖃᕐᓂᒃ ᑕᓱᐃᕙᓪᓕᐊᓂᖅ
ᓄᓇᖃᖅᑳᖅᓯᒪᔪᑦ ᐱᖅᑯᓯᑐᖃᖏᑦ 
ᓄᖅᑲᖅᑎᑕᐅᓇᓱᒃᓯᒪᒐᓗᐊᖅᑎᓪᓗᒋᑦ 
ᖃᓪᓗᓈᖖᒍᖅᑎᑕᐅᓇᓱᒃᓯᒪᒐᓗᐊᖅᑎᓪᓗᒋᓪᓗ 
ᓄᓇᖃᖅᑳᖅᓯᒪᔪᑦ ᐱᖅᑯᓯᖏᓪᓗ 
ᓄᖑᑕᐅᓐᓂᙱᑦᑐᑦ. ᑭᓯᐊᓂᓕ, 
ᐸᐸᑕᐅᓇᓱᖕᓂᖅᐳᖅ ᐃᓐᓇᖏᓐᓄᑦ, ᑖᒃᑯᐊᓗ 
ᐱᖅᑯᓯᑐᖃᕐᓂᒃ ᑕᓱᐃᓇᓱᖃᑕᐅᓕᖅᐳᑦ 
ᐃᓱᒪᖏᓐᓂᒃ ᓄᓇᖃᖅᑳᖅᓯᒪᔪᑦ 
ᐱᓕᕆᔾᔪᓯᖏᓐᓂᒡᓗ.

ᐅᓪᓗᒥ, ᐱᖅᑯᓯᑐᖃᑦ — ᒧᒥᕐᓃᑦ, 
ᐃᙱᕈᓯᑦ ᓂᕆᕕᒡᔪᐊᕐᓃᓪᓗ — ᒪᒃᑯᒃᑐᓄᑦ 
ᑐᓂᔭᐅᕙᓪᓕᐊᓕᖅᐳᑦ ᐃᒻᒥᓂᒡᓗ ᐱᖅᑯᓯᖏᓐᓂᒃ 
ᐱᓐᓇᕈᓱᓕᐅᑕᐅᓪᓗᓂ, ᓄᓇᓕᖏᓐᓂᒡᓗ 
ᐃᓅᓯᖏᑕᓗ ᐊᑐᕐᓂᖃᕐᓂᖏᓐᓂᒃ 
ᐅᔾᔨᕈᓱᒍᑕᐅᓪᓗᓂ.

ᐱᖅᑯᓯᑐᖃᖏᑦ ᓄᓇᖃᖅᑳᖅᓯᒪᔪᑦ 
ᑐᙵᕕᖃᓚᐅᖅᐳᑦ ᑕᕐᓂᐅᑉ 
ᐃᓚᒋᔭᐅᑦᑎᐊᕐᓂᖓᓂᒃ ᓯᓚᕐᔪᐊᒧᑦ, 
ᐃᓅᓯᖏᓐᓄᓪᓗ ᐊᖅᑯᑕᐅᓪᓗᓂ. ᑕᒪᒃᑯᓂᖓ 
ᓄᖅᑲᖅᑎᑦᑎᓇᓱᒃᓯᒪᔪᑦ ᐱᕐᕈᐊᕿᓯᒪᕗᑦ 
ᐱᓇᓱᐊᖅᑕᖏᓐᓂᒃ. ᓄᓇᖃᖅᑳᖅᓯᒪᔪᑦ 
ᐃᓕᓴᕆᖃᑎᒌᖕᓂᖏᑦ ᓱᕋᒃᑕᐅᓚᐅᖅᓯᒪᔾᔮᙱᓚᑦ.

ᐃᓕᓴᖅᓯᓂᖅ ᐃᓚᒌᖕᓂᕐᒥᒃ 
ᐱᓕᕆᖃᑎᒌᒋᐊᖃᕐᓂᕐᓗ
ᑲᑎᒪᓂᕐᒥ ᓄᓇᑐᖃᖏᓐᓂ ᑕᕆᐅᕐᒥᐅᑦ ᓴᐃᓕᔅ ᕚᓐᑰᕙᒥ ᐊᐅᔭᖓᓂ 1999, ᑲᑎᒪᔨᕐᔪᐊᖏᑦ 
ᓄᓇᖃᖅᑳᖅᓯᒪᔪᑦ ᑲᓇᑕᒥᓗ ᑲᑐᔾᔨᖃᑎᒌᖏᑦ ᓄᓇᖃᖅᑳᖅᓯᒪᔪᑦ ᐊᑎᓕᐅᖃᑎᒌᓚᐅᖅᐳᑦ ᐆᒥᖓ 
ᓇᓗᓇᐃᖅᓯᓂᕐᒥᒃ.

ᐅᕙᒍᑦ, ᓄᓇᓕᑐᖃᐅᔪᒍᑦ, ᖃᐅᔨᒪᓪᓗᑕ ᓴᓇᔨᕗᑦ ᑕᒪᐅᖓ ᓄᓇᒧᑦ ᐊᓈᓇᑦᑎᓐᓄᑦ 
ᐃᓕᓯᒪᖕᒪᑎᒍᑦ, ᓄᓇᖅᑲᑎᒌᑦ ᐃᒻᒥᓂᒃ ᐊᐅᓚᑦᑎᔪᓐᓇᕐᓗᑎᒃ, ᐱᓇᓱᐊᖅᑎᓪᓗᑕᓗ 
ᐊᑭᕋᖅᑐᖃᑎᒌᙱᓐᓂᕐᒥᒃ, ᐃᒻᒥᓂᒃ ᐊᐅᓚᑦᑐᓐᓇᕐᓂᕐᒥᒃ ᐊᒥᒐᖅᓯᙱᓐᓂᕐᒥᒡᓗ ᓄᓇᕐᔪᐊᑉ 
ᐃᓄᓕᒫᖏᓐᓄᑦ ᒪᓕᒡᓗᒋᑦ ᐱᖅᑯᓯᑐᖃᕗᑦ, ᐊᖏᖃᑎᒌᒃᐳᒍᑦ ᐃᓚᒋᔭᐅᓂᑦᑎᓐᓂᒃ ᓄᓇᒧᑦ, 
ᐊᓂᕐᓂᖃᕐᓇᖅᑐᒧᑦ, ᐃᒪᕐᒧᑦ ᓄᓇᐅᓪᓗ ᐱᖁᑎᖏᓐᓄᑦ ᓄᓇᑐᖃᑦᑎᓐᓂ. ᐃᓚᒌᒍᑎᖃᖅᐳᒍᑦ 
ᐱᓯᒪᒐᑦᑕ ᑕᕝᕙᙵᑦᑕᐃᓐᓇᖅ ᐊᑕᐅᓯᕐᒥᒃ ᐅᓂᒃᑳᖃᕋᑦᑕ, ᐊᑕᐅᓯᕐᒥᒃ ᐱᓇᓱᐊᕈᒪᒐᑦᑕ ᐊᑐᖅᓯᒪᒐᑦᑕᓗ, 
ᖃᑕᙳᑎᒌᒃᐳᒍᑦ, ᓯᕗᓕᖅᑎᑦ ᐅᓇᓖᓪᓗ ᓄᓇᑐᖃᑦᑎᓐᓂ...

ᑕᐃᒪᙵᓂᑦ ᐃᖅᑲᐅᒪᔭᒃᓴᐅᙱᑦᑐᒥᑦ, ᓄᓇᐅᓕᖅᑐᑦ ᖃᐅᔨᒪᔭᐅᔪᑦ ᑲᓇᑕᒥᒃ ᐊᒥᐊᓕᒐᐃᓪᓗ 
ᓄᓇᖓᓐᓂᒃ ᓄᓇᑐᖃᕆᓯᒪᕙᕗᑦ, ᓄᓇᑐᖃᕆᕙᕗᓪᓗ ᒫᓐᓇᒧᑦ ᓄᓇᖃᖅᑳᖅᓯᒪᔪᑎᒍᑦ.

ᓄᓇᖃᖅᑳᖅᓯᒪᔪᑦ ᐃᓕᖅᑯᓯᖃᑎᒌᙱᒃᑲᓗᐊᖅᑎᓪᓗᒋᑦ, ᐱᖅᑯᓯᖃᑎᒌᙱᒃᑲᓗᐊᖅᑎᓪᓗᒋᑦ, 
ᐅᖃᐅᓯᖃᑎᒌᙱᒃᑲᓗᐊᖅᑎᓪᓗᒋᑦ, ᐊᐅᓚᑕᐅᕗᒍᑦ ᐊᑕᐅᓯᕐᒨᖅᑐᒧᑦ ᐱᓇᓱᐊᒐᕐᒥᒃ ᐅᑉᐱᕆᔭᑦᑎᓐᓂᒡᓗ, 
ᑕᒪᒃᑯᐊ ᐊᑕᐅᓯᐅᔾᔪᙱᒋᒐᑦᑎᒍᑦ:

ᐊᖅᓵᖅᑕᐅᓯᒪᙱᓐᓇᑦᑕ ᐃᒻᒥᓂᒃ ᐊᐅᓚᑦᑎᔪᓐᓇᕐᓂᕐᒥᒃ ᐃᓅᓯᑦᑎᓐᓂᒃ. ᑕᐃᒫᒃ ᐱᓇᓱᐊᖅᑎᓪᓗᑕ 
ᑕᑎᒍᓱᐃᓐᓇᕐᓂᐊᖅᐳᒍᑦ ᐱᖅᑯᓯᑐᖃᖏᓐᓂᒃ ᓯᕗᓕᑦᑕ, ᐱᓇᓱᐊᕐᓂᐊᖅᐳᒍᓪᓗ ᐱᔪᓐᓇᐅᑎᑦᑎᓐᓂᒃ 
ᐃᓱᒪᖅᓱᕈᓐᓇᕐᓗᑕ, ᐸᕝᕕᓵᖑᙱᓪᓗᑕ, ᐊᒥᒐᖅᓯᑎᑦᑎᖖᒋᓪᓗᑕ ᑭᖑᕚᑦᑎᓐᓄᑦ ᕿᒪᒍᓐᓇᖅᑕᑦᑎᓐᓂ; 

ᖃᐅᔨᒪᖃᑎᒌᒃᑲᑦᑕ ᓄᓇᖃᖅᑐᑐᖃᐅᔪᒍᑦ ᓱᕈᐃᑦᑕᐃᓕᓂᕐᒥᒃ ᐊᕙᑎᑦᑎᓐᓂᒃ ᓄᓇᖅᑲᑎᕗᓪᓗ 
ᐱᓐᓇᕆᓪᓗᑎᒍᑦ;

ᐅᑉᐱᕈᓱᑦᑐᐃᓐᓇᐅᕗᒍᑦ ᑭᒃᑯᑐᐃᓐᓇᐃᑦ ᓄᓇᖅᑲᑎᒌᓪᓗ ᐊᓯᖏᓐᓂᒃ 
ᐊᑕᖅᑭᒍᓱᑦᑎᐊᕆᐊᖃᕐᓂᖏᓐᓂᒃ ᐸᕝᕕᓴᖃᑎᒌᙱᓪᓗᑕᓗ;

ᐊᑐᖅᓯᒪᔪᐃᓐᓇᐅᒐᑦᑕ ᓯᓚᑎᑦᑎᓐᓂᑦ ᑎᑭᑉᐸᒃᑐᓐᓄᑦ ᓄᓇᑐᖃᑦᑎᓐᓄᑦ ᐊᖅᓵᖅᑕᐅᕙᓪᓕᐊᓪᓗᑕ, 
ᓄᓇᖅᑲᑎᖃᑦᑎᐊᕋᓱᐃᓐᓇᕋᑦᑕᓗ ᐃᓅᖃᑎᑦᑎᓐᓂᒃ ᐱᖅᑯᓯᖃᑎᒌᙱᒃᑲᓗᐊᖅᑎᓪᓗᑕ 
ᐊᑭᕋᖅᑐᙱᓪᓗᑕ ᓄᓇᖅᑲᑎᒌᒍᓐᓇᕋᑦᑕ...

ᑲᓇᑕᒥ ᓄᓇᖃᖅᑳᖅᓯᒪᔪᑦ ᑲᓇᑕᒥᐅᑦ ᑭᓇᐅᓂᖏᓐᓂᒃ ᐊᒃᑐᐃᓯᒪᕗᑦ 
ᖃᓄᑐᐃᓐᓇᓕᒫᐸᓗᒃ  ᐊᑐᖅᓯᒪᔭᖏᓪᓗ ᑐᙵᕕᐅᕗᑦ ᑭᒃᑰᓂᑦᑎᓐᓂᒃ 

ᑲᓇᑕᒥᐅᖑᔪᒍᑦ.  ᓱᕈᓯᕐᓄᑦ  ᐅᖃᓕᒫᒐᑦ ᒥᒃᓵᓄᑦ ᓄᓇᖃᖅᑳᖅᓯᒪᔪᑦ ᑲᓇᑕᒥ 
ᐅᖃᓕᒫᒐᖅ  ᐅᓂᒃᑳᖃᖅᐳᖅ 7-ᖑᔪᓂᒃ ᑖᒃᑯᓂᖓ ᐱᖅᑯᓯᑐᖃᖏᓐᓂᒡᓗ ᖃᓄᕐᓗ 
ᐊᑦᑐᖅᑕᐅᓯᒪᓂᖏᓐᓂᒃ ᖃᓪᓗᓈᑦ ᑎᑭᓯᒪᓕᖅᑎᓪᓗᒋ. ᑎᑭᑕᐅᒋᐅᕐᓂᖏᓐᓂᒃ 

ᐅᓪᓗᒥᒧᑦ  ᐅᓂᒃᑳᖏᓐᓂᒃ ᐅᓇ  ᓇᓗᓇᐃᖅᓯᑦᑎᐊᖅᓯᒪᕗᖅ.

